
Kóꞌsín kjoꞌtsia̱-ni nga isinda ijye
Génesis

Kóꞌsín Nainá tsikínda jè i̱sàꞌnde ko̱ jè ngajmi

1 ꞌKia̱ nga ti̱ꞌsa̱ kjoꞌtsia̱-ni nga isinda ijye, Nainá iskosòn-la̱ nga
tsikínda jè ngajmi ko̱ jè i̱sàꞌnde. 2 Jè nangi ta tjíkójin tjíkóꞌa-ní, ta

kjoa̱jñó kjijnajtsa jè nandá, ko̱ jè I̱sén Ni̱chjin-la̱ Nainá ya̱á bajmesón
kjiꞌta ya̱ a̱sòn nandá.

3 ꞌKia̱á kitsò Nainá: «¡Katamahisen!»
Ko̱ a̱kjòn kjohisen. 4 Ko̱ jè Nainá kijtse-ní nga ndaá kjochon nga

kjohisen, ko̱ a̱kjòn isìjòya jè kjoa̱hisen ko̱ jè ra kjoa̱jñò. 5 Jè Nainá
tsikíꞌta ꞌí-la̱ jè ra kjoa̱hisen, «ni̱chjiìn» kitsò-la̱, ko̱ jè ra kjoa̱jñò,
«ni̱tje̱èn» kitsò-la̱. Ko̱ ꞌkoa̱áꞌsín kjohixòn ko̱ kiꞌse i̱sén, ꞌkoa̱áꞌsín
kjomà-ni nga kjojngo jè ra ma-ni jngo ni̱chjin.

6 Jè Nainá kitsó india-ni: «Katatjájnda̱yate jngo jè ra si̱ìjòya
nandá, mé-ni nga si̱ìjyoꞌtaxìn-la̱ xákjín.»

7 ꞌKoa̱áꞌsín jè Nainá iskíjnda̱yate jngo ra isìjòya jè nandá, mé-ni
nga masen isincha-ni ya̱ ján iꞌngaá ko̱ masen isincha ya̱ a̱ꞌta nangi.
Ko̱ ꞌkoa̱áꞌsín kjomà. 8 Ko̱ jè ra iskíjnda̱yate, «a̱jin i̱sén» kitsò-la̱ nga
tsikíꞌta ꞌí-la̱. Ko̱ ꞌkoa̱áꞌsín kjohixòn ko̱ kiꞌse i̱sén, ko̱ kjojngo jè ra
ma-ni jò ni̱chjin.

9 Kitsó isa Nainá: «Jngo i̱ꞌnde katasincháxkó jè nandá ra tjín ya̱
a̱ꞌta nangi, mé-ni nga katamatsíjen-ni jè ra kixìꞌnde.»

Ko̱ ꞌkoa̱áꞌsín kjomà. 10 Jè Nainá tsikíꞌta ꞌí-la̱ jè ra kixìꞌnde chon,
«nangi» kitsò-la̱, ko̱ ñánda̱ isincháxkó nandá, «ndáchikon» kitsò-la̱.

Ko̱ kijtseè Nainá nga ndaá tíꞌse jè ra tíbínda. 11 Kitsó isa Nainá:
«Kjìn ndi̱yá-la̱ xka̱ ijñá katabisò ya̱ a̱jin nangi; xka̱ ijñá ra ꞌse̱-la̱ tjachó
ko̱ jñà yá ra ko̱ja̱-la̱ to, ko̱ jñà tjachó-la̱ ya̱á katasinchá-la̱.»

Ko̱ ꞌkoa̱áꞌsín kjomà. 12 Isó xka̱ ijñá ra tsjá tjachó koni ꞌsín nga
nchrabátje̱-ni ko̱ jñà yá ra bajà-la̱ to ra ya̱ i̱jncha-la̱ tjachó-la̱, koni
ꞌsín nchrabátje̱-ni nga jngó jngó. Ko̱ kijtseè Nainá nga ndaá tíꞌse jè
ra tíbínda. 13 Ko̱ ꞌkoa̱áꞌsín kjohixòn ko̱ kiꞌse i̱sén, ꞌkoa̱áꞌsín kjomà-ni
nga kjojngo jè ra ma-ni jàn ni̱chjin.

14 ꞌKia̱á kitsò isa Nainá: «Kataꞌse niꞌí ra si̱hìsen ya̱ a̱jin i̱sén iꞌngaá,
mé-ni nga si̱ìkíijyoꞌtaxìn-la̱ xákjín jè ra ni̱chjin ko̱ ra ni̱tje̱n, ko̱ nga
ko̱kòn kóꞌsín kjoa̱atjiya-la mé ra ko̱ma jñà ni̱chjin nga jngó jngó nó,
15 jñà niꞌí ingie katasiìjyo ya̱ jàn iꞌngaá mé-ni nga ma si̱hìsen-ni ya̱
a̱sòn i̱sàꞌnde.»



3 GÉNESIS 1

Ko̱ ꞌkoa̱áꞌsín kjomà. 16 Jè Nainá ꞌkoa̱áꞌsín tsikínda jñà niꞌí ra jò
ma-nioo̱, jè niꞌí ra iꞌsa̱ ꞌñó tse ꞌkioo̱ jé si̱hìsen ꞌkia̱ nga ni̱chjin, ko̱ jè
niꞌí ra iꞌsa̱ i̱tsé ꞌkioo̱ jé si̱hìsen ꞌkia̱ nga ni̱tje̱n; ko̱ ti̱ꞌkoa̱á tsikínda-tse
jñà nitse. 17 Ko̱ jè Nainá ya̱á tsikíijyo jñà niꞌí ingie ya̱ a̱jin i̱sén
iꞌngaá mé-ni nga ma si̱hìsen-ni ya̱ a̱sòn i̱sàꞌnde, 18 ko̱ mé-ni nga
ma si̱hìsen-ni ꞌkia̱ nga ni̱chjin ko̱ ꞌkia̱ nga ni̱tje̱n, mé-ni nga jè ra
kjoa̱hisen ko̱ jè ra kjoa̱jñò xín kítsa̱hijyo-la̱ xákjín. Ko̱ kijtseè Nainá
nga ndaá tíꞌse jè ra tíbínda. 19 Ko̱ ꞌkoa̱áꞌsín kjohixòn ko̱ kiꞌse i̱sén,
ꞌkoa̱áꞌsín kjomà-ni nga kjojngo jè ra ma-ni ijòn ni̱chjin.

20 Jè Nainá kitsó isa: «Kataꞌse ya̱ a̱ngi nandá ta yá cho̱-ni, ko̱
ti̱ꞌkoa̱á kataꞌse ngaꞌtsì cho̱ ra tjotjén a̱jin i̱sén.»

21 Ko̱ ꞌkoa̱áꞌsín kjomà-ni nga iskosòn-la̱ Nainá nga tsikínda-tse jñà
cho̱ ra ꞌñó iꞌi kjòn ra tjín ya̱ a̱jin nandá ko̱ ngaꞌtsì ra títsa̱jnakon jñà
ra síkáꞌbi̱ ko̱ ra tjímangi ya̱ nandá, ko̱ jngó jngó sko̱ya tje̱-la̱ ngaꞌtsì
cho̱ ra tjotjén ya̱ a̱jin i̱sén.

Ko̱ kijtseè Nainá nga ndaá tíꞌse jè ra tíbínda. 22 Ko̱ jè Nainá
isìchikonꞌtiìn jñà cho̱ ra jè tsikínda nga kitsò-la̱: «Katamatje̱-jiòn ko̱
katamakjìnya-jiòn ya̱ a̱jin ndáchikon, ko̱ jiòn ra ya̱ tjotjén a̱jin i̱sén
katamakjìnya ya̱ a̱sòn nangi.»

23 Ko̱ ꞌkoa̱áꞌsín kjohixòn ko̱ kiꞌse i̱sén, ꞌkoa̱áꞌsín kjomà-ni nga
kjojngo jè ra ma-ni ꞌòn ni̱chjin.

24 ꞌKia̱á kitsò isa Nainá: «Kataꞌse ya̱ a̱ꞌta nangi ta yá cho̱-ni ra

títsa̱jnakon nga jngó jngó sko̱ya tje̱-la̱; koni jñà cho̱ ijñá, ko̱ jñà cho̱
ra ta bíꞌndo̱fe ijo-la̱ ko̱ jñà cho̱ ra xá ko̱jchá-ni ya̱ niꞌya.»

Ko̱ ꞌkoa̱áꞌsín kjomà. 25 Nainá tsikínda ngaꞌtsì cho̱ nga jngó jngó
sko̱ya tje̱-la̱, koni jñà cho̱ ra xá ko̱jchá-ni ya̱ niꞌya, ko̱ ngaꞌtsì cho̱ ra
ta bíꞌndo̱fe ijo-la̱. Ko̱ kijtseè Nainá nga ndaá kjòn jè ra tíbínda.

26 A̱kjòn ꞌkia̱á kitsò Nainá: «ꞌNdi̱ ꞌndi̱-ni̱ ko̱ꞌsín kíndeé jè xi̱ta̱ koni
ꞌsín ꞌkieè ra jién, mé-ni nga jè ko̱tèxoma-la̱ ngaꞌtsì cho̱ ra tjín ya̱ a̱jin
ndáchikon, ko̱ jñà cho̱ ra tjotjén ya̱ a̱jin i̱sén, ko̱ jñà cho̱ ijñá, ko̱
jñà cho̱ ra ta bíꞌndo̱fe ijo-la̱, ko̱ jñà cho̱ ra xá ko̱jchá-ni ya̱ niꞌya, ko̱
ngaꞌtsì cho̱ ra tjín kótíjngo ya̱ a̱sòn nangi.»

27 Ko̱ ꞌkoa̱áꞌsín iskosòn-la̱ Nainá nga tsikínda jè xi̱ta̱,
ko̱ ꞌkoa̱áꞌsín tsikínda koni ꞌsín ꞌki ra jè;
jngo ꞌxi̱n ko̱ jngo chjo̱ón iskosòn-la̱ nga tsikínda.
28 Ko̱ isìchikonꞌtiìn Nainá nga kitsò-la̱:
«Kataꞌse-no i̱xti ko̱ katamakjìnya-jiòn,
katatsesón-jiòn ya̱ i̱sàꞌnde ko̱ jiòn ta̱te̱xomasòn.
Ti̱ꞌkoa̱á ta̱te̱xoma-la̱ jñà cho̱ ra tjín ya̱ a̱jin ndáchikon
ko̱ jñà cho̱ ra tjotjén a̱jin i̱sén,
ko̱ ngaꞌtsì cho̱ ra ta bíꞌndo̱fe ijo-la̱.»

29 Ko̱ ꞌkia̱á kitsò isa Nainá: «Chítsijen, ꞌkoa̱áꞌsín títsja-no ngaꞌtsì

xka̱ ijñá ra tsjá tjachó jñà ra tjín ya̱ kótíjngo a̱sòn i̱sàꞌnde, ko̱ ngaꞌtsì
yá ra bajà-la̱ to jñà ra tjín-la̱ tjachó, jñá ꞌsia̱àn tsajmì ra ma chine.
30 Tanga ngaꞌtsì ra cho̱ ijñá, ko̱ ngaꞌtsì cho̱ ra tjotjén a̱jin i̱sén ko̱
ngaꞌtsì cho̱ ra ta bíꞌndo̱fe ijo-la̱, ko̱ ngaꞌtsì ra títsa̱jnakon, xka̱ ijñá
títsja-la̱ nga ski̱ne̱.»

Ko̱ ꞌkoa̱áꞌsín kjomà. 31 Ko̱ kijtseè Nainá ngaꞌtsì ra jè ijye tsikínda,
nga batoó nda kiꞌse. Ko̱ ꞌkoa̱áꞌsín kjohixòn ko̱ kiꞌse i̱sén, ko̱ kjojngo
jè ra ma-ni jon ni̱chjin.

2 ꞌKoa̱áꞌsín ijyeeꞌtà nga isinda jè ngajmi ko̱ jè nangi, ko̱ ngaꞌtsì
ra ya̱ nga̱tsja nga jngó jngóo̱. 2 Ijyeeꞌtà-la̱ Nainá jè xá ra kiꞌsìn,

ꞌkoa̱á ma-ni nga tsikijnakjáyaà jè ra ma-ni ito ni̱chjin. 3 Ko̱ jè Nainá
isìchikonꞌtiìn jè ra ma-ni ito ni̱chjin, ko̱ isíkíjnaꞌtaxín-ní, ta nga̱tjì-la̱
jé ni̱chjin ra̱kiòo̱ kjomà ísíkjáya a̱ꞌta ꞌtse̱ xá ra kiꞌsìn ꞌkia̱ iskosòn-la̱
nga tsikínda ijye. 4 ꞌKoa̱áꞌsín kjomà ꞌkia̱ nga ti̱ꞌsa̱ iskosòn-la̱ Nainá
nga tsikínda jè ngajmi ko̱ jè i̱sàꞌnde.

ꞌKia̱ nga jè Nainá tsikínda jè xi̱ta̱ ꞌxi̱n
Ko̱ jè ni̱chjin ꞌkia̱ nga jè Nainá ra Tíjnakon Kiꞌta tsikínda jè ngajmi

ko̱ jè i̱sàꞌnde 5 kjè tsa mé xka̱ ijñá tjín ko̱ ni̱kje tsa mé ra bisò, ta
nga̱tjì-la̱ jè Nainá ra Tíjnakon Kiꞌta kjè tsa jtsí síꞌka ya̱ a̱sòn nangi,
ko̱ ni̱kje tsa yá xi̱ta̱ tjín ra síxájin ya̱ nangi, 6 ta ya̱á a̱jin nangi
nchrobájìn-ni jè nandá ra batéjnchró ya̱ kóotíjngo a̱sòn nangi. 7 ꞌKia̱á
jè Nainá ra Tíjnakon Kiꞌta iskábé niꞌnde nga tsikínda jè xi̱ta̱ ko̱ a̱kjòn
iskijnómaꞌsen ni̱tjo̱n jta̱ ꞌtse̱ kjo̱binachon, ko̱ kjomà kiskenjtá, a̱kjòn
tsikijnakon.

8 ꞌKia̱á jè Nainá ra Tíjnakon Kiꞌta tsikíjna jngo i̱ꞌnde ñánda̱ tjítje̱ yá
ko̱ naxó ya̱ i̱ꞌnde ra ꞌmì Edén, ya̱ kìxi̱-la̱ ñánda̱ bitjokátji-ni tsáꞌbí, ko̱
ya̱á i̱jndáa̱ isíkíjna jè xi̱ta̱ ra tsikínda. 9 Ko̱ jè Nainá ra Tíjnakon Kiꞌta
ꞌkoa̱áꞌsín isikisò ya̱ a̱jin nangi ngaꞌtsì yá ra ꞌñó nda tsijen ko̱ ra nda to
bajà-la̱ ra ma chine. Ya̱ i̱ꞌnde ñánda̱ nga tjítje̱ yá ko̱ naxó tsasíjnajin
maseén-tse jè yá ra tsjá kjo̱binachon ko̱ jè yá ra tsjá kjoa̱chji̱ne̱ ꞌtse̱
kjoa̱ ra nda tjín ko̱ kjoa̱ ra ꞌcho tjín.

10 Ko̱ ya̱ i̱ꞌnde ra ꞌmì Edén tíꞌfaá jngo xa̱ngá-je̱ ra síngaangindá-la̱
ya̱ i̱ꞌnde ñánda̱ nga tjítje̱ yá ko̱ naxó, ko̱ ya̱á majòya nga ijòn chrji̱
ma. 11 Jè xa̱ngá-je̱ ra tíjna ítjòn Pisón ꞌmì, jè-ní ra bítjindi-la̱ ya̱ i̱ꞌnde
ra ꞌmì Havila, ñánda̱ tjín ki̱cha̱ fatesinè ra ꞌñó chjí-la̱, 12 ko̱ jè ki̱cha̱
fatesinè ra ꞌñó chjí-la̱ ra tjín ya̱ i̱ꞌnde ra̱kiòo̱ ngi ki̱cha̱ nda-ní, ti̱koa̱á

tjín-tse xicha-yá ra nda jne̱ ra ngi nda ko̱ na̱jo̱ ra kjìn sko̱ya kóꞌsín fate
tsijen. 13 Jè xa̱ngá-je̱ ra ijchò jò-ni Gihón ꞌmì, jé ra̱kìi̱ ra bítjindi-la̱
kóotíjngo ya̱ i̱ꞌnde ra ꞌmì Cus. 14 Jè xa̱ngá-je̱ ra ijchò jàn-ni Tigrisa
ꞌmì, jé ra̱kìi̱ ra bijchó ya̱ ñánda̱ bitjokátji-ni tsáꞌbí ya̱ Asiria. Ko̱ jè
xa̱ngá-je̱ ra bijchó ijòn-ni Éufrates ꞌmì.

ꞌKia̱ nga jè xi̱ta̱ ꞌxi̱n ko̱ jè chjo̱ón iníkítsa̱jnajin
ya̱ i̱ꞌnde ñánda̱ tjítje̱ yá ko̱ naxó

15 Jè Nainá ra Tíjnakon Kiꞌta ya̱á isíkíjna jè xi̱ta̱ ya̱ i̱ꞌnde ñánda̱
tjítje̱ yá ko̱ naxó, ya̱ i̱ꞌnde ra ꞌmì Edén, mé-ni nga ma si̱íxáko̱-ni ko̱
nga ma si̱ìkonda̱. 16 Ko̱ kitsjà-la̱ kjo̱hixi̱ nga kitsò-la̱: «Ko̱maá chji̱ni̱i
jñà to-la̱ ngaꞌtsì jñà yá ra tjín ya̱ i̱ꞌnde ra̱kìi̱, 17 tanga jè yá ra tsjá
kjoa̱chji̱ne̱ ꞌtse̱ kjoa̱ ra nda tjín ko̱ kjoa̱ ra ꞌcho tjín mìkì ko̱ma chji̱ni̱i
jè to-la̱, ꞌkoa̱á xin kìxi̱-là, tsa chji̱ni̱i, ki̱yá-ní.»

18 Ko̱ ꞌkia̱á jè Nainá ra Tíjnakon Kiꞌta kitsò: «Mìkì nda tjín nga jè
xi̱ta̱ ꞌxi̱n kíjna ta̱jngo, kindá jngo-la̱ jè ra ko̱hingakjo-ko̱ ra nda kjòn
ko̱si̱ko̱ꞌta ra jè.» 19 Jè Nainá ra Tíjnakon Kiꞌta, niꞌndeé tsikínda-ni
ngaꞌtsì cho̱ ijñá, ko̱ ngaꞌtsì cho̱ ra tjotjén a̱jin i̱sén, ko̱ ya̱á ꞌjiìkó-la̱
jè xi̱ta̱ ꞌxi̱n mé-ni nga katakosòn-la̱ kóꞌsín nga ki̱iꞌtà ꞌí-la̱. Ko̱ ngaꞌtsì

a 2:14 Tigris Jè ndáje̱ ra̱kìi̱ ti̱ꞌkoa̱á Hidekel ꞌmì-tse.

cho̱ ra jè xi̱ta̱ ꞌxi̱n tsikíꞌta ꞌí-la̱ ꞌkoa̱áꞌsín ꞌmì ꞌí-la̱ skanda ꞌndi̱-ni̱. 20 Ko̱
ꞌkoa̱áꞌsín jè xi̱ta̱ ꞌxi̱n tsikíꞌta ꞌí-la̱ ngaꞌtsì cho̱ ijñá, ko̱ jñà cho̱ ra tjotjén
a̱jin i̱sén, ko̱ jñà cho̱ ra xá ko̱jchá-ni ya̱ niꞌya, tanga ni̱jngo cho̱ isakò
ra ma kjohingakjoko̱ ra nda kjòn tsasìko̱ꞌta jè xi̱ta̱ ꞌxi̱n. 21 ꞌKia̱á jè
Nainá ra Tíjnakon Kiꞌta jngo nijñá ra ꞌñó tjin isìkjinchrabá-la̱ jè xi̱ta̱
ꞌxi̱n, ꞌkia̱ nga jè xi̱ta̱ ꞌxi̱n kjijnafè, jè Nainá tsachrjeꞌnchó jngo ninda
ndi̱si̱n-la̱ ko̱ a̱kjòn isìjngo-ni ijo-la̱. 22 Jè ninda ndi̱si̱n ra tsachrjeꞌnchò
jè Nainá ra Tíjnakon Kiꞌta jngo chjo̱ón tsikínda, ko̱ a̱kjòn isìnga̱tsja
jè xi̱ta̱ ꞌxi̱n. 23 ꞌKia̱á kitsò jè xi̱ta̱ ꞌxi̱n:

«¡Jé ra̱kìi̱ ra ngi ijo-na̱ inchrabàꞌta-ni ko̱ ra ngi ninda-na̱ ꞌya;
“chjo̱ón” ꞌkín jè ꞌí-la̱, nga̱ ya̱á itjábéꞌta-ni a̱ꞌta ꞌtse̱ ꞌxi̱n!»

24 ꞌKoa̱á ma-ni jè xi̱ta̱ ꞌxi̱n tsjín na̱ꞌìn-la̱ ko̱ na̱-la̱ ko̱ ta jé chjo̱ón-la̱
kíjnako̱, ko̱ ngajò jngoó ijo ko̱ma-ni.

25 Jè xi̱ta̱ ꞌxi̱n ko̱ jè chjo̱ón tjíijyo líka̱-ní, ko̱ mìkì tsa masàbakè
xákjín.

Jè Adán ko̱ jè Eva mìkì isìitjasòn-la̱ jè Nainá

3 Tà jé-ni ye̱ ra isa ꞌñó jna̱hijo ra bátsjiꞌnde-la̱ kóꞌsín nga konda̱cha̱
ta ngaꞌtsì cho̱ ijñá ra tjín ra jè Nainá ra Tíjnakon Kiꞌta tsikínda.

Jngo ni̱chjin jè ye̱ iskonangi-la̱ jè chjo̱ón, nga kitsò-la̱:
—A kja̱ ꞌkoa̱áꞌsín kitsò-no Nainá nga mìkì ko̱ma chji̱ne̱e ngaꞌtsì

to-la̱ yá ra tjín ya̱ i̱ꞌnde ñánda̱ tjítje̱ yá ko̱ naxó.
2 ꞌKia̱á kiìchja̱ jè chjo̱ón nga kitsò-la̱:

—Maá chji̱ne̱ ijye-ji̱n jñà to ra bajà-la̱ ngaꞌtsì yá ra tjín. 3 Tanga
jè to-la̱ yá ra síjnajin masen-la̱ ya̱ i̱ꞌnde ñánda̱ nga tjítje̱ yá ko̱ naxó,
kitsó-naji̱n Nainá: Mìkì ko̱ma chji̱ne̱e ko̱ mìkì ko̱ma chaájno to-la̱ yá
ra̱kiòo̱, mé-ni nga mìkì ki̱yá-no.

4 ꞌKia̱á jè ye̱ kitsò-la̱ jè chjo̱ón:
—Mì tsa ki̱yá-jiòn. 5 Jè Nainá ndaá be ꞌkia̱ nga chji̱ne̱-jiòn to-la̱ yá

ra̱kìi̱, tjáꞌxa̱ngií xkòn-jiòn, ko̱ ꞌkoa̱áꞌsín kjòn ko̱ma-jiòn koni ꞌsín ꞌki
jè Nainá, nga̱ jcha̱-nájiòn jè kjoa̱ ra nda tjín ko̱ jè kjoa̱ ra ꞌcho tjín.

6 Ko̱ kijtseè jè chjo̱ón nga jè to-la̱ yá ra̱kìi̱ maá chine, ko̱ tsjaá
nda ꞌki, kjomején-la̱ iskine mé-ni nga ma sa̱kò-la̱ kjoa̱chji̱ne̱; ꞌkia̱á
tsate jngo to-la̱ jè yá ra̱kìi̱ ko̱ a̱kjòn iskine, ko̱ ti̱ꞌkoa̱á kitsjá-tse-la̱ jè
ꞌxi̱n-la̱, ko̱ ra jè iskineé-tse. 7 A̱kjòn ꞌkia̱á ko̱ꞌsín kjomà-la̱ ngajò xi̱ta̱
ingie koni tsa ꞌkia̱ itjáꞌxa̱ngi xko̱n ko̱ ngajò kijtseè ijo-la̱ nga tjíijyo
líka̱. ꞌKia̱á tsjahiñakjo xka̱-la̱ ítjachó ko̱ a̱kjòn isíkójtéjno ya̱ ijo-la̱.

8 Jè xi̱ta̱ ꞌxi̱n ko̱ jè chjo̱ón-la̱ kiíꞌnchré jta̱-la̱ Nainá ra Tíjnakon
Kiꞌta nga ya̱ tsáꞌbatji ꞌkia̱ nga ijye kjóꞌnchán-tjo̱ ya̱ i̱ꞌnde ñánda̱ tjítje̱
yá ko̱ naxó, ko̱ ndi̱to̱ón tsaachikon nga tsikìtsa̱ꞌma ya̱ ngixko̱n jè
Nainá ra Tíjnakon Kiꞌta, ya̱ a̱ngi yá ra ya̱ tjín. 9 Tanga Jè ra Tíjnakon
Kiꞌta kiìchja̱á-la̱ jè xi̱ta̱ ꞌxi̱n, nga kitsò-la̱:

—Ñánda̱ tijni.

10 Ko̱ jè xi̱ta̱ ꞌxi̱n kiìchja̱á nga kitsò:
—Kaꞌnchrèjtaà-là nga ya̱ tjájmì ya̱ i̱ꞌnde ñánda̱ tjítje̱ yá ko̱ naxó,

ko̱ katsakjòn-náa̱, ta nga̱tjì-la̱ nga̱ tíjna̱ líka̱-náa̱, ꞌkoa̱á ma-ni nga
kábáti̱jnaꞌma.

11 Ko̱ ꞌkia̱á jè Nainá kitsò-la̱:
—Yá ra ko̱kàtsò-lì nga tijna líká-ní. A jé kachini jè to-la̱ yá ra

ko̱kíxin kìxi̱-la̱ ra mìkì tjínè-la̱ nga chji̱ni̱i.
12 Ko̱ jè xi̱ta̱ ꞌxi̱n kiìchja̱á nga kitsò:
—Jé chjo̱ón ra ji̱ kiꞌtsì-náa̱ ra mahingakjòko̱ kátsjá-na jè to-la̱ yá

ra̱kiòo̱, ko̱ ra ꞌa̱n, kákjíne̱-náa̱.
13 ꞌKia̱á jè Nainá ra Tíjnakon Kiꞌta iskonangi-la̱ jè chjo̱ón:
—Mé kjoa̱ ra kaꞌnì.
Ko̱ jè chjo̱ón kitsò:
—Jé ye̱ kakònda̱cha̱-naa̱, ꞌkoa̱á ma-ni nga kákjíne̱ jè to ra̱kiòo̱.
14 Ko̱ jè Nainá ra Tíjnakon Kiꞌta kitsó-la̱ jè ye̱:
—Tà nga̱tjì-la̱ kjoa̱ ra ko̱ꞌsín kaꞌnì, isa̱á ꞌñó ton ko̱maꞌtin ya̱ a̱jin-la̱

ngaꞌtsì cho̱ ra tjín ya̱ a̱jin ijñá ko̱ jñà cho̱ ra xá majchá-ni ya̱ niꞌya.
ꞌNdi̱ ꞌndi̱-ni̱ ta kíꞌndo̱fejnoò isi ijo-lì ya̱ a̱ꞌta nangi ꞌkia̱ nga ki̱tjájmi, ko̱
chijoꞌndeè ki̱jen-lì skanda kótjín ni̱chjin nga ki̱jnakin. 15 ꞌA̱án ko̱ꞌsín
ꞌsiaa̱n mé-ni ngaji̱ ko̱ jè chjo̱ón katamajticha xàngio̱o, ꞌkoa̱á ti̱ꞌsín
katama jñà tje̱-lì ko̱ jñà tje̱-la̱ jè chjo̱ón. Ko̱ jè tje̱-la̱ chjo̱ón ko̱sinètjón
skì, ko̱ ji̱ ya̱á chji̱ne̱ngi ngitsjì ndsa̱ko̱.

16 ꞌKia̱á jè Nainá kitsò-la̱ jè chjo̱ón:

—ꞌA̱án ko̱ꞌsín ꞌsiaa̱n nga kjín ndi̱yá-la̱ kóꞌsín nga koa̱ajò ijo-lì ꞌkia̱
nga si̱hiꞌma-li i̱xti; ko̱ ꞌñó ajò ko̱ma-li ꞌkia̱ nga jtsín-li i̱xti. Jè ra
ko̱mejèn-li, jé ꞌxi̱ìn-lì, ko̱ ra jè ꞌxi̱n-lì, jé ko̱tèxoma-li.

17 Ko̱ jè Nainá kitsó-tse-la̱ jè xi̱ta̱ ꞌxi̱n:
—Ta nga̱tjì-la̱ nga kànaꞌyá-ijon-la̱ jè ꞌén-la̱ chjo̱ón-lì, nga kachini

jè to-la̱ yá ra ko̱ꞌsín kíxin kìxi̱-là nga mìkì ko̱ma chji̱ni̱i; ꞌkoa̱á ma-ni
ꞌndi̱-ni̱ nga ta kjoa̱ tsa̱ji-ni nga kji̱tsón jè nangi, ko̱ tseé kjo̱hiꞌin si̱kjiín
nga si̱xáꞌi ijo-lì mé-ni nga sa̱kò-lì tsajmì ra chji̱ni̱i ngaꞌtsì ni̱chjin ra
ki̱jnakin. 18 Naꞌyá ko̱ naꞌní tjójin nangi, ko̱ jñá chji̱ni̱i xka̱ ijñá ra ma
chine. 19 Ko̱ó ndátsjiya-li sa̱kò-lì tsajmì ra chji̱ni̱i, skanda ꞌkia̱ nga
koa̱áfa india-ni ya̱ a̱jin nangi ñánda̱ tjín niꞌnde ra ji̱ isìnda-ni, nga̱
niꞌndeé isìnda-ni ko̱ niꞌndeé ko̱ma india-ni.

20 Ko̱ jè xi̱ta̱ ꞌxi̱n, Eva tsikíꞌta ꞌí-la̱ jè chjo̱ón-la̱, ta nga̱tjì-la̱ jé ko̱ma
na̱tjòn-la̱ ta ngaꞌtsì xi̱ta̱ ra ꞌsa̱ ꞌse̱. 21 Ko̱ jè Nainá ra Tíjnakon Kiꞌta
chrjo̱ba̱ cho̱o tsikínda-la̱ jè xi̱ta̱ ꞌxi̱n ko̱ chjo̱ón-la̱ nga isíkáya. 22 Ko̱
jè Nainá ra Tíjnakon Kiꞌta kitsò-ní: «ꞌNdi̱ ꞌndi̱-ni̱ jè xi̱ta̱ ijyeè ko̱ꞌsín
ꞌki koni ꞌsín ꞌkieè ra jién, ijyeè beé jè kjoa̱ ra nda tjín ko̱ kjoa̱ ra ꞌcho
tjín. Mìkì nda tjín tsa jè ska̱ábé jè to-la̱ yá ra ꞌtse̱ kjo̱binachon, ko̱ nga
ski̱ne̱ nga ma kíjnakon skanda ta mé ni̱chjin-nioo̱.»

23 ꞌKoa̱á ma-ni Jè ra Tíjnakon Kiꞌta tsachrjejiìn jè xi̱ta̱ ꞌxi̱n ko̱ jè
chjo̱ón-la̱ ya̱ i̱ꞌnde ñánda̱ tjítje̱ yá ko̱ naxó ya̱ i̱ꞌnde ra ꞌmì Edén, mé-ni
nga ya̱ katasíxájin-ni jñà xi̱ta̱ ingie nangi ra ti̱ jè isìnda-ni. 24 ꞌKia̱
nga ijye inachrjekajin jè xi̱ta̱ ꞌxi̱n ko̱ jè chjo̱ón-la̱, jè Nainá isíkíijyoò
iꞌnga jñà ra ꞌmì querubín ya̱ kìxi̱-la̱ ñánda̱ bitjokátji-ni tsáꞌbí ya̱ i̱ꞌnde

ñánda̱ tjítje̱ yá ko̱ naxó ya̱ i̱ꞌnde ra ꞌmì Edén, ko̱ jngo ki̱cha̱ ndajò
ra ijò ngajò-ꞌka̱ ra títì jnga̱ jnga̱ nga tíbítji ta̱jngo, nga tíbatéchjà
ya̱ ndi̱yá mé-ni nga mìkì yá ra ma ki̱jchò-ni ñánda̱ nga síjna yá ꞌtse̱
kjo̱binachon.

Jè Caín síꞌken jè Abel

4 Adán tsakjajnaxkóko̱ò jè Eva ra chjo̱ón-la̱ ma, ko̱ a̱kjòn isìhiꞌma
jngo-la̱ iꞌndí jè Eva, ko̱ a̱kjòn kitsin ra Caína tsikíꞌta ꞌí-la̱, ko̱

kitsò-ní: «Ta kjo̱nda ꞌtse̱é Jè ra Tíjnakon Kiꞌta nga ko̱ꞌsín jngo ndí
iꞌndí ꞌxi̱n kátsjá-na.»

2 Ra ma a̱skan-ni kitsin ìjngo isa-la̱ iꞌndí ra Abel tsikíꞌta ꞌí-la̱, ra
ꞌndse̱ kjomà Caín. Ko̱ jè Abel chji̱ngo̱ cho̱o kjomà ko̱ jè Caín nangií
isíxájin.

3 ꞌKia̱ nga ijye tsato ni̱chjin, jè Caín jngo kjo̱tjò isìnga̱tsja jè Nainá
ra Tíjnakon Kiꞌta, a̱ꞌta ꞌtse̱ jñà tsajmì ra kjójchá-la̱ nga isíxáko̱ jè
nangi. 4 Ko̱ jè Abel isìnga̱tsjaà-tse Nainá cho̱-tjòn ra iꞌsa̱ ꞌñó nchíkjoa̱
ꞌki ta ngaꞌtsiòo̱. Ko̱ Jè ra Tíjnakon Kiꞌta, tsjaá kiꞌse-la̱ nga kijtse jè
Abel ko̱ isaseèn-la̱ jè kjo̱tjò ra kitsjá-la̱. 5 Tanga mìkì tsja kiꞌse-la̱ nga
kijtse jè Caín ko̱ mìkì isasen-la̱ jè kjo̱tjò ra kitsjà-la̱. ꞌKoa̱à ma-ni nga
jè Caín kjojti-la̱ ko̱ taxki̱ ꞌchoó kiꞌse i̱sén-la̱.

a 4:1 Caín ꞌÍ ra tsò-ni ꞌkia̱ nga ꞌén hebreo: Maà ꞌse jngo-ná.

6 ꞌKia̱á Jè ra Tíjnakon Kiꞌta kitsò-la̱ jè Caín: «Mé-ni nga kamajti-lì
ko̱ mé-ni nga ta ꞌcho ꞌbe-ni i̱sén-lì. 7 Tsa nda-la tjín kjoa̱ ra tjiꞌnì, a mí
tsa nda kítjo̱ngi, ko̱ tsa mìkì nda ꞌsi̱in, jè jé tíjnanda-ní nga mejèn-la̱
ko̱tèxoma-lì, tanga ji̱í tjínè-lì nga ko̱techjà-la̱ ko̱ nga ko̱te̱xoma-la̱.»

8 Ko̱ jè Caín kitsó-la̱ jè Abel ra ꞌndse̱ ma:
—Tjiaán-kitjieé ya̱ a̱jin ijñá ján.
Ko̱ ꞌkia̱ nga ijye ya̱ tjíijyo ya̱ a̱jin ijñá ján, jè Caín iskajàn-ko̱ò jè

Abel nga isìꞌken.
9 ꞌKia̱á Jè ra Tíjnakon Kiꞌta iskonangi-la̱ jè Caín nga kitsò-la̱:
—Ñánda̱ tíjna jè ꞌndsì Abel.
Ko̱ jè Caín kitsò-ní:
—Mìkì be jiàa̱n. A ꞌa̱án tjínè-na nga sikónda̱ jè ꞌndsè.
10 Ko̱ Jè ra Tíjnakon Kiꞌta kitsó india-la̱:
—Mé kjoa̱ ra kaꞌnì. Jè jní-la̱ ꞌndsì ra kabixtin ya̱ a̱ꞌta nangi, ꞌñó

tífajéꞌta-na nga katasindajín-la̱. 11 ꞌNdi̱ ꞌndi̱-ni batoó ton ko̱maꞌtin
ya̱ a̱ꞌta nangi ñánda̱ nga kaꞌbingá jè jní-la̱ ꞌndsì, ra ji̱ kabixtin.
12 Ni̱ꞌsín si̱xájin jè nangi, mìkì nda ko̱ma jñà tsajmì ra kítji̱i. Ko̱ ta
kitjájmesón-ní ya̱ i̱sàꞌnde mì tsa tsijen jngo i̱ꞌnde ki̱jni.

13 ꞌKia̱á jè Caín kitsò-la̱ Jè ra Tíjnakon Kiꞌta:
—ꞌÑó tse tjín-ni kjo̱hiꞌin ra tjiꞌbiné-ná, a ki̱chíkjoa̱ko̱ò-na.

14 ꞌNdi̱-ni̱ ijyeé tinachrjèkajin-náa̱ ya̱ i̱ꞌnde ra̱kìi̱, ko̱ ta kojmeꞌmá isa
ra a̱ꞌta tsa̱ji, nga ta kojmesón-náa̱ i̱ i̱sàꞌnde, ꞌkoa̱á ma-ni tsa yá ra
ska̱jiàn, si̱ìꞌkeèn-na.

15 ꞌKia̱á Jè ra Tíjnakon Kiꞌta kiìchja̱ nga kitsò-la̱:
—Ngi kjo̱hixi̱-ní tsa yá ra si̱ìꞌken-li, ito ꞌka̱ ko̱ꞌki kjo̱hiꞌin tsja

ngajò-ila̱.
ꞌKia̱á Jè ra Tíjnakon Kiꞌta jngo chi̱ba̱ tsikíꞌta-la̱ jè Caín, mé-ni

nga ni̱ꞌsín ta yá ra ska̱jin mìkì si̱ìꞌken. 16 Jè Caín tsasènꞌtaxín-ní ya̱
ngixko̱n Jè ra Tíjnakon Kiꞌta, ko̱ ya̱á kiìkijna ya̱ i̱ꞌnde ra ꞌmì Nod, ra
kjijna ya̱ kìxi̱-la̱ ñánda̱ bitjokátji-ni tsáꞌbí ya̱ i̱ꞌnde ra ꞌmì Edén.

Jñà xi̱ta̱ tje̱-la̱ jè Caín
17 Jè Caín tsakjajnaxkóko̱ò jè chjo̱ón-la̱, ko̱ a̱kjòn isìhiꞌma-la̱ iꞌndí,

ko̱ ꞌkia̱ nga ijye kitsin iꞌndí-la̱ Enoc tsikíꞌta ꞌí-la̱. A̱kjòn jè Caín
tsikíjnatjaꞌtsiìn jngo na̱xi̱ndáꞌñó, ra Enoc, tsikíꞌta ꞌí-la̱ koni ꞌsín ꞌmì
jè iꞌndí-la̱. 18 Jè Enoc jé kjomà na̱ꞌìn-la̱ ra kiꞌmì Irad, ko̱ jè Irad jé
kjomà na̱ꞌìn-la̱ ra kiꞌmì Mehujael, ko̱ jè Mehujael jé kjomà na̱ꞌìn-la̱
jè ra kiꞌmì Metusael, ko̱ jè Metusael jé kjomà na̱ꞌìn-la̱ jè ra kiꞌmì
Lamec. 19 Ko̱ jè ra kiꞌmì Lamec jò íchjín tsikijnako̱; jngo ra kiꞌmì
Ada ko̱ jè ꞌí-la̱ rijngo isa Zila kiꞌmì. 20 Jè ra kiꞌmì Ada jngo iꞌndí ꞌxi̱n
kitsin-la̱ ra Jabal tsikíꞌta ꞌí-la̱, jè ra ya̱ inchrabà-tje̱-ni jñà ra bìtsa̱ya
niꞌya chrjo̱ba̱ cho̱ ko̱ tsikítje̱e jñà cho̱ ra xá majchá-ni. 21 Ko̱ jè ꞌí-la̱
ꞌndse̱ Jubal kiꞌmì, jè ra ya̱ inchrabà-tje̱-ni ngaꞌtsì ra síkjane jè níꞌñó
ra tjíchrjo̱ꞌbi̱ ra ꞌmì arpa ko̱ jè ínaxo̱ ra kjiꞌndá. 22 Ko̱ jè chjo̱ón-la̱
rijngo ra Zila kiꞌmì kitsiìn jngo-tse-la̱ iꞌndí ꞌxi̱n ra Tubal-Caín tsikíꞌta
ꞌí-la̱, jè ra chji̱ne̱ ki̱cha̱ kjomà, nga tsikínda ta mé tsajmì-ni ra ki̱cha̱
kisinda-ni; ko̱ kiꞌse jngo ndichja ra Naama kiꞌmì.

23 Jngo ni̱chjin, jè Lamec kitsó-la̱ jñà ngajò íchjín-la̱:
«Ada ko̱ Zila, nda ti̱náꞌya koni ꞌsín nga xín-no;
jiòn ra íchjín-la̱ Lamec ma-jiòn, ti̱náꞌya-jiòn jè ꞌén ra kichjàa̱:
Nga̱ jngoó xi̱ta̱ ꞌxi̱n siꞌkén ra ta nga̱tjì-la̱ ñánda̱ nga jtí-na;
ti̱ꞌkoa̱á siꞌkén jngo-tse xi̱ta̱-ti ra ta nga̱tjì-la̱ nga si̱kiꞌon-na.
24 Tsa ito ꞌka̱ ko̱jnda-ni tsa yá ra si̱ìꞌken Caín,
Tanga tsa yá ra si̱ìꞌken-na ra ꞌa̱n,
Skanda jàn-kan ko̱ te nga ito ꞌka̱ ko̱jnda ngajò-ni.»

Jè iꞌndí ra ijchò jàn-ni ꞌtse̱ Adán ko̱ Eva
25 Adán tsakjajnaxkóko̱ò india-ni jè chjo̱ón-la̱ ko̱ a̱kjòn isìhiꞌma

jngo isa-la̱ iꞌndí ko̱ ꞌkia̱ nga ijye kitsin iꞌndí-la̱, Seta tsikíꞌta ꞌí-la̱, nga̱

a 4:25 Set ꞌÍ ra tsò-ni nga ꞌkia̱ ꞌén hebreo: Ra siya ngajò-ni.

kitsó jè Eva: «Nainá kátsjá jngo isa-na iꞌndí jè ra kíjna ngajo-la̱ Abel,
jè ra isìꞌken Caín.»

26 Ti̱ꞌkoa̱á jè Set kiꞌseè jngo-la̱ iꞌndí ra Enós tsikíꞌta ꞌí-la̱. Ya̱á
kjoꞌtsia̱-ni nga jñà xi̱ta̱ kijtsexkón jè ꞌí-la̱ Jè ra Tíjnakon Kiꞌta.

Jñà xi̱ta̱ tje̱-la̱ Adán
(1 Cr. 1:1-4)

5 Ki̱íꞌsín inchrabà-ni jñà ꞌí-la̱ xi̱ta̱ ra tje̱-la̱ Adán. ꞌKia̱ nga jè Nainá
iskosòn-la̱ nga tsikínda jñà xi̱ta̱, ꞌkoa̱áꞌsín tsikínda koni ꞌsín ꞌki

ra jè. 2 ꞌXi̱n ko̱ chjo̱ón iskosòn-la̱ nga tsikínda, ko̱ a̱kjòn isìchikonꞌtin
nga «xi̱ta̱» kitsò-la̱ nga tsikíꞌta ꞌí-la̱.

3 Jè Adán jngo sindo̱ ko̱ katé nó tjín-la̱ ꞌkia̱ nga kitsin iꞌndí-la̱ ra
Set kiꞌmì, ꞌkoa̱áꞌsín ꞌki kjòn kjomà koni ꞌsín ꞌki kjòn ra jè. 4 ꞌKia̱ nga
ijye kitsin jè Set, ngi jin sindo̱ nó tsikijnakon isa jè Adán ko̱ kiꞌseè
isa-la̱ i̱xti ra íchjín ko̱ íchjá. 5 Ijan sindo̱ ko̱ katé nó tsikijnakon jè
Adán. ꞌKoa̱á tjín nó kjomà-la̱ ko̱ a̱kjòn ꞌken.

6 Jè Set jngo sindo̱ ko̱ ꞌòn nó tjín-la̱, ꞌkia̱ nga kiꞌse jngo-la̱ iꞌndí
ra Enós tsikíꞌta ꞌí-la̱. 7 ꞌKia̱ nga ijye kitsin Enós, ngi jin sindo̱ ko̱ ito
nó tsikijnakon isa jè Set, ko̱ kiꞌseè isa-la̱ i̱xti ra íchjín ko̱ íchjá. 8 Ijan
sindo̱ ko̱ tejò nó tsikijnakon Set. ꞌKoa̱á tjín nó kjomà-la̱ ko̱ a̱kjòn ꞌken.

9 Jè Enós ijòn-kan ko̱ te nó tjín-la̱, ꞌkia̱ nga kiꞌse jngo-la̱ iꞌndí ra
Cainán tsikíꞌta ꞌí-la̱. 10 ꞌKia̱ nga ijye kitsin Cainán, ngi jin sindo̱ ko̱
chrjoꞌòn nó tsikijnakon isa Enós, ko̱ kiꞌseè isa-la̱ i̱xti ra íchjín ko̱ íchjá.
11 Ijan sindo̱ ko̱ ꞌòn nó tsikijnakon Enós. ꞌKoa̱á tjín nó kjomà-la̱ ko̱
a̱kjòn ꞌken.

12 Jè Cainán jàn-kan ko̱ te nó tjín-la̱ ꞌkia̱ nga kiꞌse jngo-la̱ iꞌndí
ra Mahalaleel tsikíꞌta ꞌí-la̱. 13 ꞌKia̱ nga ijye kitsin Mahalaleel, ngi jin
sindo̱ ko̱ ichán nó tsikijnakon isa Cainán ko̱ kiꞌseè isa-la̱ i̱xti ra íchjín
ko̱ íchjá. 14 Ijan sindo̱ ko̱ te nó tsikijnakon Cainán. ꞌKoa̱á tjín nó
kjomà-la̱ ko̱ a̱kjòn ꞌken.

15 Jè Mahalaleel jàn-kan ko̱ ꞌòn nó tjín-la̱ ꞌkia̱ nga kiꞌse jngo-la̱
iꞌndí ra Jared tsikíꞌta ꞌí-la̱. 16 ꞌKia̱ nga ijye kitsin Jared, ngi jin sindo̱
ko̱ katé nó tsikijnakon isa Mahalaleel ko̱ kiꞌseè isa-la̱ i̱xti ra íchjín ko̱
íchjá. 17 Jin sindo̱ ko̱ ijòn-kan ko̱ chrjoꞌòn nó tsikijnakon Mahalaleel.
ꞌKoa̱á tjín nó kjomà-la̱ ko̱ a̱kjòn ꞌken.

18 Jè Jared jngo sindo̱ ko̱ jàn-kan ko̱ jò nó tjín-la̱ ꞌkia̱ nga kiꞌse
jngo-la̱ iꞌndí ra Enoc tsikíꞌta ꞌí-la̱. 19 ꞌKia̱ nga ijye kitsin Enoc, ngi jin

sindo̱ nó tsikijnakon isa jè Jared ko̱ kiꞌseè isa-la̱ i̱xti ra íchjín ko̱ íchjá.
20 Ijan sindo̱ ko̱ jàn-kan ko̱ jò nó tsikijnakon jè Jared. ꞌKoa̱á tjín nó
kjomà-la̱ ko̱ a̱kjòn ꞌken.

21 Jè Enoc jàn-kan ko̱ ꞌòn nó tjín-la̱ ꞌkia̱ nga kiꞌse jngo-la̱ iꞌndí ra
Matusalén tsikíꞌta ꞌí-la̱. 22 Jè Enoc ꞌkoa̱áꞌsín nda tsajmekó Nainá. ꞌKia̱
nga ijye kitsin jè Matusalén, jè Enoc jàn sindo̱ nó tsikijnakon isa ko̱
kiꞌseè isa-la̱ i̱xti ra íchjín ko̱ íchjá. 23 Jàn sindo̱ ko̱ jàn-kan ko̱ ꞌòn nó
kjomà-la̱ ta ngaꞌtsì ni̱chjin ra tsikijnakon jè Enoc. 24 Koni ꞌsín nga
nda tsajmekó Nainá jè Enoc, ta ichijàjin i̱sén-ní, tà nga̱tjì-la̱ jè sabá
Nainá kiìko̱.

25 Jè Matusalén jngo sindo̱ ko̱ ijòn-kan ko̱ ito nó tjín-la̱ ꞌkia̱ nga
kiꞌse jngo-la̱ iꞌndí ra Lamec tsikíꞌta ꞌí-la̱. 26 ꞌKia̱ nga ijye kitsin jè
Lamec, ito sindo̱ ko̱ ijòn-kan ko̱ jò nó tsikijnakon isa jè Matusalén
ko̱ kiꞌseè isa-la̱ i̱xti ra íchjín ko̱ íchjá. 27 Ijan sindo̱ ko̱ jàn-kan ko̱ ijan
nó tsikijnakon jè Matusalén. ꞌKoa̱á tjín nó kjomà-la̱ ko̱ a̱kjòn ꞌken.

28 Jè Lamec jngo sindo̱ ko̱ ijòn-kan ko̱ jò nó tjín-la̱ ꞌkia̱ nga kiꞌse
jngo-la̱ iꞌndí. 29 Ko̱ jè iꞌndí-la̱, Noé tsikíꞌta ꞌí-la̱, nga̱ kitsò-ní: «Jé iꞌndí
ra̱kìi̱ ra ko̱si̱ko̱ꞌta-ná nga ma si̱kjáya chibeé ra a̱ꞌta ꞌtse̱ xá-ná, jè xá
ra jién ma-ná ꞌnié, tà nga̱tjì-la̱ Jè ra Tíjnakon Kiꞌta ijyeè ko̱ꞌsín kitsò
nga ijyeè itson jè nangi.» 30 ꞌKia̱ nga ijye kitsin jè Noé, ꞌòn sindo̱ ko̱
ijòn-kan ko̱ chrjoꞌòn nó tsikijnakon isa jè Lamec ko̱ kiꞌseè isa-la̱ i̱xti
ra íchjín ko̱ íchjá. 31 Ito sindo̱ ko̱ jàn-kan ko̱ chrjoꞌòn jò nó tsikijnakon
jè Lamec. ꞌKoa̱á tjín nó kjomà-la̱ ko̱ a̱kjòn ꞌken.

32 ꞌKia̱ nga ijye tjín-la̱ ꞌòn sindo̱ nó jè Noé, kiꞌseè-la̱ i̱xti ra tsiꞌkìn
Sem, Cam ko̱ ra tsiꞌkìn Jafet.

Jñà kjoa̱ꞌcho ra kiꞌsìn jñà xi̱ta̱

6 ꞌKoa̱áꞌsín kjomà ꞌkia̱ nga jñà xi̱ta̱ tsikíꞌtsia̱ nga kjokjìnya ya̱ a̱sòn
i̱sàꞌnde, kitsiìn-tse ra i̱xti íchjín, 2 jñà ra i̱xti-la̱ Nainá kijtse-ní nga

jñà i̱xti íchjín-la̱ xi̱ta̱ batoó nda kjòn. A̱kjòn iskábé nga tsixan-ko̱ jñà
ra kjomejèn-la̱. 3 Ko̱ jè Nainá ra Tíjnakon Kiꞌta kitsò-ní: «Jñà xi̱ta̱, mì
tsa ya̱ kíjnajin kjiꞌta-la̱ i̱sén ni̱chjin-na̱ skanda ta kjiá-ni, nga̱ ta ijo
niꞌnde-ní; ꞌkoa̱á ma-ni ꞌndi̱-ni̱ ta jngo sindo̱ ko̱ kan nó ko̱ma-la̱ nga
kítsa̱jnakon.»

4 Tsatsíjeèn xi̱ta̱ ra bato ꞌñó ꞌngayá kjòn jñà ni̱chjin ingio ya̱ a̱sòn
i̱sàꞌnde, ꞌkia̱ nga jñà i̱xti íchjá-la̱ Nainá tsixan-ko̱ jñà i̱xti íchjín-la̱ xi̱ta̱,
mé-ni nga ꞌse̱-la̱ i̱xti ko̱ jñà íchjín ingie. Ko̱ jñà-ní ra kjomà xi̱ta̱-ꞌtse̱n
ko̱ nga ꞌñó tsaxki̱ ꞌí-la̱ jñà ni̱chjin kjotseé.

5 Jè Nainá ra Tíjnakon Kiꞌta kijtseè nga ijye ꞌñó kjotse jñà

kjoa̱ꞌcho-la̱ xi̱ta̱ ya̱ i̱sàꞌnde, ko̱ nga kjiꞌtá ni̱chjin ta kií síkítsjen nga
mejèn-la̱ kjoa̱ꞌcho ꞌsi̱in. 6 Ko̱ Jè ra Tíjnakon Kiꞌta ꞌñó ba kiꞌse-la̱ nga
ko̱ꞌsín xi̱ta̱ tsikínda ya̱ a̱sòn i̱sàꞌnde ko̱ ꞌñó ꞌon kjomà-la̱ inìma̱-la̱.
7 Ko̱ kitsó Jè ra Tíjnakon Kiꞌta: «Sikjéesòn ijye-náa̱ ya̱ a̱sòn i̱sàꞌnde
jñà xi̱ta̱ ra ꞌa̱n ískosòn-la̱ nga ítsikindá, ko̱ ti̱ꞌkoa̱á jñà ngaꞌtsì cho̱
ra xá majchá-ni ya̱ niꞌya, ko̱ jñà cho̱ ra ta bíꞌndo̱fe ijo-la̱ ko̱ skanda
jñà cho̱ ra tjotjén a̱jin i̱sén, ¡Nga̱ ndaá-là kjomà tsa ta mì ko̱kjòn ra
ítsikindá!»

8 Tanga ra a̱ꞌta ꞌtse̱ Noé, kisakoò kjo̱nda ya̱ ngixko̱n jè Nainá ra
Tíjnakon Kiꞌta.

Jè niꞌya chitso ra ꞌñó je ꞌki ra tsikínda jè Noé
9 Jñá kjoa̱ ingie ra kjomà ra a̱ꞌta ꞌtse̱ Noé.
Jè Noé, jngoó xi̱ta̱ ꞌxi̱n ra ngi xi̱ta̱ kìxi̱, ra mì tsa mé ichijaꞌta-la̱

ya̱ a̱ꞌta ꞌtse̱ Nainá ya̱ a̱jin-la̱ ngaꞌtsì xi̱ta̱ ra ya̱ ta̱ña kjójchákjoko̱, ngi
ndaá kisíjchá ijo-la̱ koni ꞌsín kjomejèn-la̱ Nainá. 10 Jè Noé jàn i̱xti
kiꞌse-la̱: Jngo ra kiꞌmì Sem, jngo ra kiꞌmì Cam ko̱ jngo ra kiꞌmì Jafet.

11 Ko̱ jñà xi̱ta̱ i̱sàꞌnde ijyeè ꞌñó itson ya̱ ngixko̱n Nainá, nga̱ ngi ta
kjoa̱ꞌtse̱en tjín kótíjngoo̱. 12 Kijtseè Nainá nga ngaꞌtsì xi̱ta̱ taxki̱ ꞌchoó
i̱nchisíjchá ijo-la̱ ya̱ a̱sòn i̱sàꞌnde.

13 ꞌKia̱á jè Nainá kitsò-la̱ jè Noé: «Ijyeè ko̱ꞌsín ískosòn-la̱ nga
sikjéesòn ijye-náa̱ ngaꞌtsì ra títsa̱jnakon, nga̱ ta nga̱tjì ꞌtse̱é-ni nga
bato tjín kjoa̱ꞌcho, ꞌkoa̱á ma-ni nga sikjéesko ijye-náa̱ ngaꞌtsì ra tjín
ya̱ a̱sòn i̱sàꞌnde. 14 Tinda jngi niꞌya chitso ra ꞌñó je ꞌki ra yá akoo̱n,
ko̱ kjín-ꞌka̱ tichjakjáya-la̱ ya̱ nga̱ya-la̱, ko̱ ti̱ngaàꞌnchò-la̱ xicha ya̱
íꞌtsi̱n ko̱ ya̱ nga̱ya-la̱. 15 Ko̱ ki̱í tjín chi̱ba̱ ꞌtè-la̱: Jngo sindo̱ ko̱ kan
chrjoꞌòn metro̱ ꞌtè-la̱ ra ndajò, ko̱ kan-jó metro̱ masen ꞌtè-la̱ ra tiyá ko̱
tejàn metro̱ masen ꞌtè-la̱ ra ꞌnga. 16 Jàn-ꞌka̱ tisòn-ꞌnga-la̱ niꞌya chitso,
ko̱ jngo xo̱tjo̱ba̱ i̱tsé tinda-la̱ ya̱ i̱najngi a̱tsjá-la̱ tsa masen metro̱
ti̱kjinchrabájen-la̱, ko̱ jngo xo̱tjo̱ba̱ tinda-la̱ ya̱ jngoate-la̱. 17 Nga̱
jngoó jtsí xkón sikásée̱n ya̱ a̱sòn i̱sàꞌnde jè ra si̱ikjeesòn ijye ngaꞌtsì
ra tjín-la̱ jta̱ ꞌtse̱ kjo̱binachon; ko̱ ta mé isa-ni ra tjín, ki̱yá ijye-ní.
18 Tanga ra ji̱, jngoó kjoa̱ kíꞌñóko̱-là, ki̱tjáa̱ꞌse̱n-ní niꞌya chitso ra ji̱,
ko̱ jñà i̱xti-lì ko̱ jè chjo̱ón-lì ko̱ jñà kja̱ꞌnda-lì. 19 Ti̱koa̱á si̱kjaa̱seén-tsi
ya̱ niꞌya chitso jngo chjo̱ón jngo ꞌxi̱n nga jngó jngó sko̱ya tje̱-la̱ cho̱
ra tjín, mé-ni nga ti̱ꞌkoa̱ ya̱ ta̱ña kítsa̱jnakon-ko̱-lì. 20 Jò-jò, ra jngó
jngó sko̱ya tje̱-la̱ cho̱ kíki̱i: Koni jñà cho̱ ra tjotjén a̱jin i̱sén, ko̱ jñà

cho̱ ra xá majchá-ni ya̱ niꞌya, ko̱ ngaꞌtsì cho̱ ra ta bíꞌndo̱fe ijo-la̱, nga
si̱kjaàꞌsin ya̱ niꞌya chitso mé-ni nga ma kítsa̱jnakon isa-ni. 21 Kjín
sko̱ya tsajmì jchꞌi̱i ra ma chine, ti̱nchaxkí ko̱ ti̱nchatjì, mé-ni ngaji̱
ko̱ jñà cho̱ ꞌse̱-no jè ra ma chji̱ne̱e.»

22 Jè Noé ꞌkoa̱áꞌsín kiꞌsìn kjòn koni ꞌsín jè Nainá tsikíꞌtin.

ꞌKia̱ nga kiꞌtsa jtsí xkón

7 ꞌKia̱á jè ra Tíjnakon Kiꞌta kitsò-la̱ jè Noé: «Ti̱tjáa̱ꞌsi̱in ya̱ niꞌya
chitso ko̱ jñà xi̱ta̱ ra tjíijyo ya̱ niꞌya-lì, nga̱ ta ngaꞌtsì xi̱ta̱ ra tjín

ꞌndi̱-ni, ta ji̱í-ni ra kìxi̱ tijni ra a̱ꞌta tsa̱ꞌa̱n. 2 Ta ngaꞌtsì ra cho̱ tsje,
ito ngá chjíbí, jngo chjo̱ón jngo ꞌxi̱n, tanga cho̱ ra mì tsa cho̱ tsje
ta jngó jngó ngá chjíbí, ti̱ꞌkoa̱ jngo chjo̱ón jngo ꞌxi̱n. 3 Ti̱ꞌkoa̱á ito
ngá chjíbí jñà cho̱ ra tjotjén a̱jin i̱sén, jngo chjo̱ón jngo ꞌxi̱n mé-ni
nga mìkì jchi̱jatje̱-ni ya̱ a̱sòn i̱sàꞌnde. 4 Nga̱ ꞌndi̱ ito ni̱chjin jngo jtsí
siꞌká ya̱ a̱sòn i̱sàꞌnde ra ichán ni̱chjin ko̱ ichán ni̱tje̱n ꞌkoa̱. ¡Sikjéesòn
ijye-náa̱ ya̱ a̱sòn i̱sàꞌnde ngaꞌtsì ra títsa̱jnakon ra ꞌa̱n tsikindá!»

5 Jè Noé ꞌkoa̱áꞌsín kiꞌsìn kjòn koni ꞌsín jè Nainá tsikíꞌtin.

6 Joón sindo̱ nó tjín-la̱ Noé ꞌkia̱ nga ko̱ꞌsín kiꞌtsa jtsí xkón ya̱ a̱sòn
i̱sàꞌnde. 7 Jè Noé ꞌjahaꞌsen ya̱ niꞌya chitso ra ꞌñó je ꞌki, ko̱ jñà i̱xti-la̱,
ko̱ jè chjo̱ón-la̱, ko̱ jñà íchjín kja̱ꞌnda-la̱, mé-ni nga ma tsato-ni ra
a̱ꞌta ꞌtse̱ jtsí xkón. 8 Ko̱ ngaꞌtsì cho̱ ra tsje ko̱ ra mì tsa tsje, ko̱ jñà cho̱
ra tjotjén a̱jin i̱sén ko̱ jñà cho̱ ra ta bíꞌndo̱fe ijo-la̱, 9 jngó jngó-ngá
ꞌjahaꞌsen-ko̱ jè Noé ya̱ niꞌya chitso, nga jngo chjo̱ón jngo ꞌxi̱n, koni
ꞌsín nga jè Nainá kitsjá-la̱ kjo̱hixi̱ jè Noé.

10 ꞌKia̱ nga ijye ijchò ra ito ni̱chjin, tsikíꞌtsia̱á nga kiꞌtsa jtsí xkón
ya̱ a̱sòn i̱sàꞌnde. 11 ꞌKia̱ nga jè Noé tjín-la̱ jon sindo̱ nó ko̱ jò sá ko̱
chrjoꞌòn jò ni̱chjin. Jè kjòn ni̱chjin ra̱kiòo̱ nga ichrjayá-la̱ ngaꞌtsì
nandá na̱ ra kjiiꞌnde, ko̱ itjáꞌxa̱tji ya̱ ján iꞌngaá nga ixaájten ngaꞌtsì
nandá ra ya̱ i̱jncha. 12 Ichán ni̱chjin ko̱ ichán ni̱tje̱n kiꞌtsa jtsí ya̱ a̱sòn
i̱sàꞌnde. 13 Jè kjón ni̱chjin ra̱kiòo̱ ꞌjahaꞌsen Noé ya̱ niꞌya chitso, ko̱ jè
Sem, Cam ko̱ Jafet ra i̱xti-la̱ Noé ma, ko̱ jè chjo̱ón-la̱ ko̱ jñà ngajàn
íchjín kja̱ꞌnda-la̱. 14 ꞌJahaꞌsen-ko̱ó ngaꞌtsì kóotjín sko̱ya tje̱-la̱ cho̱ ijñá
ko̱ jñà cho̱ ra xá majchá-ni ya̱ niꞌya, ko̱ ngaꞌtsì cho̱ ra ta bíꞌndo̱fe
ijo-la̱ nga jngó jngó tje̱-la̱ ko̱ kótjín sko̱ya-la̱ jñà cho̱ ra tjotjén a̱jin
i̱sén. 15 Ngaꞌtsì cho̱ ra títsa̱jnakon jngó jngó-ngá ꞌjahaꞌsen-ko̱ Noé ya̱
niꞌya chitso ra ꞌñó je ꞌkioo̱. 16 Jngo chjo̱ón jngo ꞌxi̱n cho̱ nga jngó
jngó sko̱ya tje̱ ꞌjahaꞌsen, koni ꞌsín nga jè Nainá kitsjà-la̱ kjo̱hixi̱ jè
Noé, a̱kjòn ꞌkia̱á Jè ra Tíjnakon Kiꞌta tsikíchjàjto jè xo̱tjo̱ba̱-la̱ chitso
ra ꞌñó je ꞌkioo̱.

17 Ichán ni̱chjin kiìchjin-la̱ jè jtsí xkón ya̱ a̱sòn i̱sàꞌnde; jè nandá
tsiìjin ko̱ iskiítje̱n jè niꞌya chitso ya̱ a̱ꞌta nangi, nga tsajmesón ya̱ a̱sòn
nandá. 18 Jè nandá sa-ꞌñó sa-ꞌñó tsiìjin isa ya̱ a̱sòn i̱sàꞌnde, ko̱ jè niꞌya
chitso ra ꞌñó je ꞌkioo̱ iskasonꞌngaá nga tsajmesón ya̱ nandá. 19 Ko̱ jè
nandá ꞌñó jchán tsiìjin isa ya̱ a̱sòn i̱sàꞌnde, kó ra tsikíjtsaꞌma ngaꞌtsì
jñà nindo ra isa ꞌñó ꞌnga kjòn, ra tjín ya̱ kótíjngo i̱sàꞌnde. 20 Ko̱ ꞌkia̱
nga ijye tsikíjtsaꞌma jñà nindo, ngi ito metro̱ tsiìjin isa jè nandá. 21 Ko̱
ꞌken ijyeè ngaꞌtsì xi̱ta̱ ra títsa̱jnakon ya̱ a̱sòn i̱sàꞌnde, ko̱ jñà cho̱ ra
tjotjén a̱jin i̱sén, ko̱ jñà cho̱ ra xá majchá-ni ya̱ niꞌya, ngaꞌtsì cho̱
ijñá, ko̱ ngaꞌtsì cho̱ ra ta bíꞌndo̱fe ijo-la̱. 22 Ngaꞌtsì ra tjítsa̱hijyo ya̱
a̱sòn i̱sàꞌnde ra kjenjtá jta̱ ꞌtse̱ kjo̱binachon, ꞌken ijye-ní. 23 ꞌKoa̱áꞌsín
kjomà-ni nga ijyeèsòn ngaꞌtsì ra títsa̱jnakon ya̱ kóotíjngo i̱sàꞌnde,
maꞌtsia̱ kjòn-ni jñà xi̱ta̱ skanda jñà cho̱ ijñá, ko̱ jñà cho̱ ra ta bíꞌndo̱fe
ijo-la̱ ko̱ jñà cho̱ ra tjotjén a̱jin i̱sén, ta jé Noé ko̱ jñà ra tjítsa̱hijyo-ko̱
ya̱ a̱ya niꞌya chitso ra ꞌñó je ꞌki tsikìtsa̱jnakon isa. 24 Ko̱ jngo sindo̱
ko̱ icháte ni̱chjin isincha nandá ya̱ a̱sòn i̱sàꞌnde.

ꞌKia̱ nga isikjòn-la̱ jè jtsí xkón

8 ꞌKia̱á jè Nainá ítsjen-la̱ ꞌén ra kitsjà-la̱ jè Noé ko̱ ítsjen-la̱ a̱ꞌta ꞌtse̱
ngaꞌtsì cho̱ ra ya̱ tjítsa̱ꞌyako̱ niꞌya chitso ra ꞌñó je ꞌkioo̱. ꞌKoa̱á

ma-ni nga jè Nainá jngo tjo̱ isìkasén ya̱ a̱sòn i̱sàꞌnde ra ꞌñó kiꞌtsa, ko̱
jè nandá tsikíꞌtsia̱ nga jaajen-ni; 2 ko̱ isìchjá-la̱ jè nandá na̱ ra kjiiꞌnde
ti̱ꞌkoa̱á isìchjàjto-ni ya̱ jàn iꞌngaá nga kjòxa̱nya-ni jè jtsí. 3 Ta chiì
chibaà jaajen-ni jè nandá. ꞌKia̱ nga ijye ijchò jngo sindo̱ ko̱ icháte

ni̱chjin jè nandá ijyeè ꞌñó jaajen-ni. 4 ꞌKia̱ nga ijye ijchò chrjoꞌòn jò
ni̱chjin ra ma-ni ito sá, jè niꞌya chitso ya̱á isasèn ya̱ a̱ꞌnchò nindo ꞌtse̱
i̱ꞌnde ra ꞌmì Ararat. 5 Jè nandá sa tífaajen sa tífaajen isa, jè ni̱chjin ra
ma-ni jngo ꞌtse̱ kjo te sá, ijyeè tsatsíjen chiba-ni jñà sko̱ nindo.

6 ꞌKia̱ nga ijye ijchò ra ichán ni̱chjin, jè Noé iskíxꞌa̱à jè xo̱tjo̱ba̱
i̱tsé-la̱ niꞌya chitso ra ꞌñó je ꞌkioo̱ ra jè tsikínda 7 tsachrje jngo nchra̱á,
tanga jè nchra̱á fì ra nchrabá ꞌsín, kó skanda nga kixìya-ni jè nandá
ya̱ a̱sòn nangi. 8 Ti̱ꞌkoa̱á jè Noé tsachrjeè jngo-tse tjo̱ni̱ña̱, mé-ni nga
ske̱-ni a ijyeè tíxiya-ni nandá ya̱ a̱sòn nangi. 9 Tanga jè tjo̱ni̱ña̱ mìkì
isakò-la̱ i̱ꞌnde ñánda̱ tsikijnasòn, ko̱ tsáfaá india-ni ya̱ a̱ya niꞌya chitso
ra ꞌñó je ꞌkioo̱, ta nga̱tjì-la̱ takó i̱jnchaá isa nandá ya̱ a̱sòn nangi. ꞌKia̱á
jè Noé tsikjén-la̱ tsja ko̱ iskábé nga isìkjaaꞌsen-ni ya̱ niꞌya chitso ra
ꞌñó je ꞌkioo̱.

10 Jè Noé, ngi ito ni̱chjin iskoñá isa ko̱ ꞌkia̱á tsachrje india-ni jè
tjo̱ni̱ña̱. 11 Ijyeé ngixòn tsáfa-ni jè tjo̱ni̱ña̱; kjijtotsaꞌba jngo xka̱-la̱
yá olivo, ko̱ ꞌkia̱á kjòchi̱ya-la̱ jè Noé nga ijyeé tíxiya-ni jè nandá ya̱
a̱sòn nangi. 12 Ko̱ ngi ito ni̱chjin iskoñá isa jè Noé, ko̱ ꞌkia̱á isìkasén
india-ni jè tjo̱ni̱ña̱, tanga jè tjo̱ni̱ña̱ mìkì ti̱ tsáfa-ni.

13 ꞌKia̱ nga ijye tjín-la̱ jon sindo̱ ko̱ jngo nó jè Noé, jè ni̱chjin ra
maꞌtsia̱-ni ꞌtse̱ sá ra ma-ni jngo, ꞌkia̱á kixìya-ni nandá ya̱ a̱sòn nangi,
jè Noé tsachrjekajtsaà jè a̱tsjá-la̱ niꞌya chitso ra ꞌñó je ꞌki, ko̱ kijtse-ní
nga ijyeé tíxiꞌnde-ni ya̱ a̱sòn nangi. 14 ꞌKia̱ nga kjo kan-íto ni̱chjin ra
ma-ni jò sá, ijyeé nda kixìꞌnde-ni jè nangi. 15 ꞌKia̱á jè Nainá kiìchja̱-la̱
jè Noé, kitsò-la̱:

16 —Títji̱i ya̱ niꞌya chitso ra ꞌñó je ꞌkioo̱, ko̱ jè chjo̱ón-lì, ko̱

jñà i̱xti-lì ko̱ jñà íchjín kja̱ꞌnda-lì. 17 Ti̱náchrje-tsi ngaꞌtsì cho̱ ra
tjítsa̱ꞌyako̱-lì, jñà cho̱ ra tjotjén a̱jin i̱sén, ko̱ jñà cho̱ ra xá majchá-ni
ya̱ niꞌya ko̱ jñà cho̱ ra ta bíꞌndo̱fe ijo-la̱, katafì ya̱ a̱sòn i̱sàꞌnde ko̱
katamatje̱ ko̱ katamakjìnya ya̱ kótíjngo i̱sàꞌnde.

18 ꞌKia̱á itjo jè Noé ya̱ niꞌya chitso, ko̱ jñà i̱xti-la̱ ko̱ jè chjo̱ón-la̱ ko̱
jñà íchjín kja̱ꞌnda-la̱. 19 Ti̱ꞌkoa̱á itjo-tse ngaꞌtsì cho̱ ra xá majchá-ni ya̱
niꞌya, ko̱ cho̱ ijñá ko̱ jñà cho̱ ra ta bíꞌndo̱fe ijo-la̱ ko̱ jñà cho̱ ra tjotjén
a̱jin i̱sén nga jngó jngó sko̱ya tje̱. 20 A̱kjòn jè Noé tsikínda jngo chrjó
na̱jo̱ nga kijtsexkón jè ra Tíjnakon Kiꞌta, iskábé jñà ra cho̱ tsje ko̱
jñà cho̱ tsje ra tjotjén a̱jin i̱sén, isìnga̱tsja nga tsaká-la̱ ya̱ a̱sòn chrjó
na̱jo̱. 21 ꞌKia̱ nga Jè ra Tíjnakon Kiꞌta nda tsijne̱jta-la̱, kitsò ya̱ a̱jin
inìma̱-la̱: «Ni̱ì ti̱ kjiá nga kjoa̱ton sikásén-nè-na jè i̱sàꞌnde ra ta nga̱tjì
ꞌtse̱ xi̱ta̱. Tà nga̱tjì-la̱, skanda tisa̱à-ni i̱xti kjòn, ngi ta kjoa̱ꞌchoò tjíjin
inìma̱-la̱ nga mejèn-la̱ ꞌsi̱in, ti̱ꞌkoa̱á, ni̱ì ti̱ kjiá nga sikítsóña-na jñà ra
títsa̱jnakon koni ꞌsín nga ijye kíꞌsian.

22 ꞌKia̱ nga takó tíjna isa jè i̱sàꞌnde,
Mìkì si̱kjòn-la̱ nga ko̱tje̱ ko̱ nga ko̱jchá kiꞌta tsajmì,
Ko̱ takó ko̱ꞌnchán-ní ko̱ ko̱tsjè ndabá,
Mìkì si̱kjòn-la̱ kóꞌsín nga faatjìya-la̱ ni̱chjin nga jngó jngó nó,
Ko̱ kóꞌsín nga tjín ra ni̱chjin ko̱ ra ni̱tje̱n.»

Jè kjoa̱ ra tsikíꞌñó Nainá ko̱ jè Noé

9 Nainá isìchikonꞌtiìn jè Noé ko̱ jñà i̱xti-la̱, ko̱ kitsò-la̱: «Kataꞌse-no
i̱xti ko̱ katamakjìnya-jiòn, katatsesón-jiòn ya̱ i̱sàꞌnde. 2 Ngaꞌtsì

cho̱ ra tjín ya̱ a̱sòn i̱sàꞌnde ꞌñó jtsa̱kjòn ꞌkia̱ nga ske̱-no koni jñà cho̱ ra
tjotjén a̱jin i̱sén, ko̱ jñà cho̱ ra ta bíꞌndo̱fe ijo-la̱ ko̱ jñà ra tjímangi ya̱
ndáchikon, ya̱á manga̱tsja-jiòn. 3 Ko̱maá chji̱ne̱-jiòn ngaꞌtsì cho̱, ko̱ ta
ñáa̱ isa-ni xka̱ ra ma chine, ꞌa̱án ko̱ꞌsín títsja ijye-no. 4 Tanga mìkì ma
chji̱ne̱-jiòn jè ijo ra takó tjín-la̱ jní, nga̱ jè jní kjo̱binachon-ní. 5 ꞌKoa̱á
xin kìxi̱-no nga ꞌa̱án tsja-la̱ kjo̱hiꞌin jè xi̱ta̱ ra si̱ìꞌken jngo xi̱ta̱, ko̱
skanda tsjaà-tse-la̱ kjo̱hiꞌin ta yá cho̱-ni ra si̱ìꞌken jngo xi̱ta̱. Nga jngó
jngó xi̱ta̱ kjo̱hiꞌiín ꞌki̱-la̱ ra ta nga̱tjì-la̱ nga kafaáxìn-la̱ kjo̱binachon-la̱
xi̱ta̱ xákjín ko̱ tjínè-la̱ nga ki̱yá ngajo-ni.

6 Tsa yá ra si̱ìꞌken jngo xi̱ta̱,
Kjꞌi̱í xi̱ta̱ si̱ìꞌken ngajo-ni ra jè,

Nga̱ jè xi̱ta̱ ꞌkoa̱áꞌsín isinda
Koni ꞌsín ꞌki jè Nainá.
7 Tanga ra jiòn, ¡Kataꞌse-no i̱xti ko̱ katamakjìnya-jiòn,
Ngi katatsesón-nó ya̱ kótíjngo i̱sàꞌnde!»

8 Jè Nainá kitsó isa-la̱ jè Noé ko̱ jñà i̱xti-la̱:
9 —Chítsijen, ꞌa̱án kijnátjaꞌtsin jngo kjoa̱ ra kíꞌñóko̱-no ra jiòn,

ko̱ ngaꞌtsì jñà xi̱ta̱ tje̱-no ra a̱skan jtsín; 10 ko̱ ngaꞌtsì cho̱ ra
títsa̱hijyoko̱-no ra jiòn jñà ra itjo-ni ya̱ niꞌya chitso: Cho̱ ra tjotjén
a̱jin i̱sén, cho̱ ra xá majchá-ni ya̱ niꞌya ko̱ jñà cho̱ ijñá ko̱ ngaꞌtsì
cho̱ ra tjín kótíjngo i̱sàꞌnde. 11 Jè kjoa̱ ra bíꞌñóko̱-no ra jiòn mìkì
kjoa̱atjiya-la̱: Mìkì ti̱ ko̱ jtsí xkón sikjéesòn-na jñà xi̱ta̱ ko̱ jñà cho̱.
Mìkì ti̱ ꞌse̱ jngo-ni jtsí xkón ra si̱ìkjesko mé ra tjín ya̱ a̱ꞌta nangi.

12 Ko̱ kitsò isa Nainá:
—Jé chi̱ba̱ ra̱kìi̱ ra kíꞌñóko̱-no ra jiòn ko̱ ngaꞌtsì cho̱ ra

títsa̱jnako̱-no skanda ta mé ni̱chjin-nioo̱: 13 Ijyeè ꞌkoa̱áꞌsín tíbasijná
jè ꞌya̱-na̱ ya̱ a̱jin ifi, jé ko̱chjeén koni jngo chi̱ba̱ a̱ꞌta ꞌtse̱ jè kjoa̱ ra
ko̱ ꞌa̱n tíbíꞌñóko̱ ngaꞌtsì jñà ra títsa̱jnakon ya̱ a̱ꞌta nangi. 14 ꞌKia̱ nga
ꞌa̱n ra sikjinchrábáa̱ ifi, jè ꞌya̱-na̱ ya̱á ko̱tsíjen-jín. 15 ꞌKia̱á ki̱ítsjen-na
jè kjoa̱ ra tsikíꞌñóko̱-no ko̱ jñà ngaꞌtsì cho̱, ko̱ mìkì ti̱ ꞌse̱ jngo-ni jtsí
xkón ra ko̱ꞌsín si̱ìkjesko ngaꞌtsì ra títsa̱jnakon. 16 ꞌKia̱ nga skèe̱ jè ꞌya̱

nga sa̱sén ya̱ a̱jin ifi, ki̱ítsjen-na jè kjoa̱ ra tíbíꞌñóko̱ jñà xi̱ta̱ ko̱ ngaꞌtsì
jñà cho̱ ra tjín ya̱ a̱sòn i̱sàꞌnde skanda ta mé ni̱chjin-nioo̱.

17 Jè Nainá, ki̱íꞌsín kitsò-la̱ jè Noé: «Jé chi̱ba̱ ra̱kìi̱ ra tísikíjna
a̱ꞌta ꞌtse̱ kjoa̱ ra ko̱ꞌsín tíbíꞌñóko̱ jñà ngaꞌtsì xi̱ta̱ ko̱ jñà ngaꞌtsì ra
títsa̱jnakon ya̱ a̱ꞌta nangi.»

ꞌKia̱ nga kjoꞌchi̱ jè Noé
18 Jñà ingie kjomà jñà i̱xti-la̱ Noé ra itjo-ni ya̱ niꞌya chitso, jngo

ra kiꞌmì Sem, jngo ra kiꞌmì Cam ko̱ jngo ra kiꞌmì Jafet, ko̱ jè Cam
jé kjomà na̱ꞌìn-la̱ Canaán. 19 Jñá ngajàn xi̱ta̱ ingie ra kjomà i̱xti-la̱
Noé, ko̱ jñá xi̱ta̱ tje̱-la̱ ra kjokjìnya india-ni nga kitse xi̱ta̱ ya̱ kótíjngo
i̱sàꞌnde.

20 ꞌKia̱á jè Noé tsikíꞌtsia̱ nga isíxájin ya̱ nangi, ko̱ tsikítje̱ jngoꞌndé
naꞌñó totséjé. 21 Jngo ni̱chjin jè Noé kiꞌtsiì jè ndá-xán totséjé, ko̱
kjoꞌchi̱, ngi tsakjajna líká-ní ya̱ a̱ya niꞌya-la̱ ra ꞌtse̱ chrjo̱ba̱ cho̱. 22 Jè
Cam, jè ra na̱ꞌìn-la̱ Canaán ma, kijtseè nga jè a̱pá-la̱ kjijna líka̱, ko̱
tsiꞌkéna̱jmí-la̱ ngajò ꞌndse̱ ra tjíijyo ya̱ ndi̱tsiaán. 23 ꞌKia̱á jè Sem ko̱
Jafet iskábé jngo nikje-te, tsakásòn ya̱ chrja-la̱, ko̱ íꞌtsi̱ín kijì-ni nga
isíkájtsa jè a̱pá-la̱, ta xín i̱nchikotsíjen-ni nga̱ majìn-la̱ ske̱ nga kjijna
líká.

24 ꞌKia̱ nga itjoꞌfájin-la̱ jè Noé nga kjoꞌchi̱, kisijiìn-la̱ mé ra isìko̱ jè
Cam ra ti iꞌndí-la̱. 25 Ko̱ kitsò-la̱:

«¡ꞌÑó ton katamaꞌtin jè Canaán;
Jè katama chi̱ꞌndaꞌñó ra isa̱ nangi kíjna-la̱
Jñà ꞌndse̱ ra jò ma-nioo̱!»

26 A̱kjòn kitsò isa:
«Tse kjo̱nda kataꞌse-la̱ Jè ra Tíjnakon Kiꞌta ra Nainá-la̱ ma jè

Sem,
Ko̱ jè Canaán chi̱ꞌndaꞌñó-la̱ katama.
27 Jè Nainá ko̱ꞌsín kataꞌsín nga jè Jafet ꞌñó katamakjìnya;
Ko̱ ti̱ ya̱ katabijna-ni ya̱ i̱ꞌnde ñánda̱ kíjna jè Sem,
Ko̱ nga jè Canaán chi̱ꞌndaꞌñó-la̱ katama.»

28 ꞌKia̱ nga ijye tsato jtsí xkón, jè Noé ngi jàn sindo̱ ko̱ icháte nó
tsikijnakon isa; 29 ko̱ ngaꞌtsì ni̱chjin ra tsikijnakon jè Noé, ijan sindo̱
ko̱ icháte nó kjomà-la̱ ko̱ a̱kjòn ꞌken.

Jñà xi̱ta̱ tje̱-la̱ Noé
(1 Cr. 1:5-23)

10 Ki̱íꞌsín i̱jnchandi̱yá jñà tje̱-la̱ ra kiꞌmì Sem, ra kiꞌmì Cam ko̱ ra
kiꞌmì Jafet, jñà ra i̱xti-la̱ Noé kjomà, ꞌkia̱ nga ijye tsato nga

kiꞌtsa jtsí xkón, kiꞌseè-la̱ i̱xti.
2 Jñà i̱xti-la̱ Jafet ki̱íꞌsín tsiꞌkìn: Jngo ra kiꞌmì Gomer, jngo ra kiꞌmì

Magog, jngo ra kiꞌmì Madai, jngo ra kiꞌmì Javán, jngo ra kiꞌmì Tubal,
jngo ra kiꞌmì Mesec ko̱ jngo ra kiꞌmì Tiras. 3 Jñà i̱xti-la̱ ra kiꞌmì Gomer
ki̱íꞌsín tsiꞌkìn: Jngo ra kiꞌmì Askenaz, jngo ra kiꞌmì Rifat ko̱ jngo ra
kiꞌmì Togarma. 4 Jñà i̱xti-la̱ ra kiꞌmì Javán ki̱íꞌsín tsiꞌkìn: Jngo ra
kiꞌmì Elisa, jngo ra kiꞌmì Tarsis, jngo ra kiꞌmì Quitim ko̱ jngo ra kiꞌmì
Dodanim. 5 Jñá ingie kjomà xi̱ta̱ tje̱ ꞌtse̱ Jafet ra ya̱ tsikìtsa̱hijyo ya̱
a̱ndi ndáchikon, nga jngó jngó na̱xi̱ndá ko̱ nga jngó jngó tje̱ ya̱ a̱jin
nangi-la̱ ko̱ koni ꞌsín tsò ꞌén ra chja̱ nga jngó jngóo̱.

6 Jñà i̱xti-la̱ ra kiꞌmì Cam ki̱íꞌsín tsiꞌkìn: Jngo ra kiꞌmì Cus, jngo ra
kiꞌmì Mizraim, jngo ra kiꞌmì Fut ko̱ jngo ra kiꞌmì Canaán. 7 Ko̱ jñà
i̱xti-la̱ ra kiꞌmì Cus ki̱íꞌsín tsiꞌkìn: Jngo ra kiꞌmì Seba, jngo ra kiꞌmì
Havila, jngo ra kiꞌmì Sabta, jngo ra kiꞌmì Raama ko̱ jngo ra kiꞌmì
Sabteca. Ko̱ jñà i̱xti-la̱ ra kiꞌmì Raama ki̱íꞌsín tsiꞌkìn: Jngo ra kiꞌmì
Seba ko̱ jngo ra kiꞌmì Dedán. 8 Ko̱ jè ra kiꞌmì Cus jé kjomà na̱ꞌìn-la̱ ra
kiꞌmì Nimrod, ko̱ jé xi̱ta̱ ra̱kìi̱ ra tsikíꞌtsia̱-ni nga ꞌñó kiꞌse-la̱ ngaꞌñó
ya̱ a̱ꞌta nangi. 9 Jé ra Tíjnakon Kiꞌta ko̱ꞌsín kjomejèn-la̱ nga jè Nimrod
jngo xi̱ta̱ ra ꞌñó nda kjomà-la̱ tsajme xi̱n; ya̱á i̱jndáa̱ nchrabá-ni
ꞌén ra kiꞌse nga tsò: «ꞌKoa̱áꞌsín ngoya-la̱ koni jè Nimrod, nga Jè ra
Tíjnakon Kiꞌta ko̱ꞌsín kjomejèn-la̱ nga jngo xi̱ta̱ ra ꞌñó nda kjomà-la̱
tsajme xi̱n.» 10 Jè Nimrod, jñá na̱xi̱ndáꞌñó ingie ra tsikíꞌtsia̱-ni nga
tsatéxoma, jngo ra kiꞌmì Babel, jngo ra kiꞌmì Erec, jngo ra kiꞌmì
Acad ko̱ jngo ra kiꞌmì Calne, ya̱ nangi ra ꞌmì Sinar. 11 Ya̱á i̱ꞌnde
ra̱kìi̱ itjo-ni nga kijì ya̱ i̱ꞌnde ra ꞌmì Asiria, ñánda̱ nga tsikíꞌtsia̱mingi
nga tsikínda jè na̱xi̱ndáꞌñó ra kiꞌmì Nínive, jngo ra kiꞌmì Rehobot ko̱
jngo ra kiꞌmì Cala, 12 ko̱ jé na̱xi̱ndáꞌñó ra kiꞌmì Resén ra ya̱ kjinaya
masen-la̱ Nínive ko̱ ra kiꞌmì Cala, ra ti̱ꞌkoa̱á na̱xi̱ndáꞌñó je-tse.

13 A̱ꞌta ꞌtse̱é Mizraim inchrabà-tje̱-ni, jñà xi̱ta̱ ludeo, jñà anameo,
jñà lehabita, jñà naftuhíta, 14 ko̱ jñà patruseo, jñà casluhíta jñà ra ya̱
nchrabátje̱-ni xi̱ta̱ filisteo, ko̱ jñà caftorita.

15 Ko̱ jè Canaán, jé kjomà a̱pá-la̱ jè ra kiꞌmì Sidón ra iꞌndí tjòn-la̱,
ko̱ jngo ra kiꞌmì Het. 16 Ya̱á inchrabà-tje̱-ni jñà xi̱ta̱ jebuseo, jñà

amorreo, jñà gergeseo, 17 jñà heveo, jñà araceo, jñà sineo, 18 ko̱ jñà ra
kiꞌmì arvadeo, jñà zemareo ko̱ jñà hamateo. Ra ma a̱skan-ni ngaꞌtsì
jñà xi̱ta̱ tje̱ ꞌtse̱ Canaán jndíi̱ ra ján kijì. 19 Jè nangi ra kiìchja̱ꞌnda
jñà xi̱ta̱ cananeo tsangajtsa-ní, maꞌtsia̱ kjòn-ni ya̱ na̱xi̱ndáꞌñó ꞌtse̱
Sidón ya̱ kìxi̱-la̱ na̱xi̱ndá Gerar skanda ya̱ i̱ꞌnde Gaza, ko̱ ya̱ kìxi̱-la̱
jñà na̱xi̱ndáꞌñó ꞌtse̱ Sodoma, ꞌtse̱ Gomorra, ꞌtse̱ Adma, ꞌtse̱ Zeboim,
ko̱ skanda ya̱ i̱ꞌnde ꞌtse̱ Lasa. 20 Jñá ingie kjomà xi̱ta̱ tje̱ ꞌtse̱ Cam, nga
jngó jngó na̱xi̱ndá ko̱ nga jngó jngó tje̱ ya̱ a̱jin nangi-la̱ ko̱ koni ꞌsín
tsò ꞌén ra chja̱ nga jngó jngóo̱.

21 Ti̱ꞌkoa̱á kiꞌseè-la̱ i̱xti jè ra kiꞌmì Sem ra ꞌndse̱ tjòn kjomà jè Jafet.
Jè Sem jé kjomà xi̱ta̱ jchínga-la̱ ngaꞌtsì jñà i̱xti-la̱ Heber. 22 Jñà i̱xti-la̱
ra kiꞌmì Sem ki̱íꞌsín tsiꞌkìn: Jngo ra kiꞌmì Elam, jngo ra kiꞌmì Asur,
jngo ra kiꞌmì Arfaxad, jngo ra kiꞌmì Lud ko̱ jngo ra kiꞌmì Aram. 23 Ko̱
jñà i̱xti-la̱ ra kiꞌmì Aram ki̱íꞌsín tsiꞌkìn: Jngo ra kiꞌmì Uz, jngo ra
kiꞌmì Hul, jngo ra kiꞌmì Geter ko̱ jngo ra kiꞌmì Mas. 24 Jè ra kiꞌmì
Arfaxad jé kjomà na̱ꞌìn-la̱ ra kiꞌmì Sala ko̱ jè Sala jè kjomà na̱ꞌìn-la̱
ra kiꞌmì Heber. 25 Ko̱ jè Heber jò i̱xti kiꞌse-la̱: Jngo ra kiꞌmì Peleg, ta
nga̱tjì-la̱ jé ni̱chjin ra̱kiòo̱ isìjòya jñà nangi, ko̱ jè ꞌndse̱ Joctán kiꞌmì.
26 Ko̱ jè ra kiꞌmì Joctán jé kjomà na̱ꞌìn-la̱ jè ra kiꞌmì Almodad, ra
kiꞌmì Selef, ra kiꞌmì Hazar-mavet, ra kiꞌmì Jera, 27 ra kiꞌmì Adoram,
ra kiꞌmì Uzal, ra kiꞌmì Dicla, 28 ra kiꞌmì Obal, ra kiꞌmì Abimael, ra
kiꞌmì Seba, 29 ra kiꞌmì Ofir, ra kiꞌmì Havila ko̱ jngo ra kiꞌmì Jobab;
ngaꞌtsì jñà i̱xti ingie ꞌtse̱é kjomà Joctán. 30 Ko̱ ya̱á isíjchá ijo-la̱ skanda
ñánda̱ maꞌtsia̱-ni i̱ꞌnde ra ꞌmì Mesa ra ya̱ kìxi̱-la̱ i̱ꞌnde ra ꞌmì Sefar,
ya̱ a̱jin nindo, kìxi̱-la̱ ñánda̱ bitjokátji-ni tsáꞌbí. 31 Jñá ingie kjomà
xi̱ta̱ tje̱ ꞌtse̱ Sem, nga jngó jngó na̱xi̱ndá ko̱ nga jngó jngó tje̱ ya̱ a̱jin
nangi-la̱ ko̱ koni ꞌsín tsò ꞌén ra chja̱ nga jngó jngóo̱.

32 Jñá ingie kjomà xi̱ta̱ tje̱-la̱ i̱xti-la̱ Noé, koni ꞌsín nga
inchrabà-tje̱-ni nga jngó jngó nangi-la̱. Ko̱ jñá-ní ra kjokjínya india-ni
kótíjngo ya̱ a̱sòn i̱sàꞌnde, nga jngó jngó na̱xi̱ndá iꞌi kjomà ꞌkia̱ nga ijye
tsato jtsí xkón.
Jè niꞌya xi̱ꞌnde̱ kichjàn ra ꞌñó ꞌnga ꞌki ra isinda ya̱ na̱xi̱ndá Babel

11 ꞌKia̱ nga jñà ni̱chjin ingio ngi ta jngoó ꞌén chja̱ ijye ngaꞌtsì
xi̱ta̱ ra tjín ꞌkia̱. 2 Jñà xi̱ta̱ ingie, ꞌkia̱ nga ijye itjojin ya̱ i̱ꞌnde

ra tíjna ya̱ kìxi̱-la̱ ñánda̱ bitjokátji-ni tsáꞌbí, isakò jngo-la̱ nangi i̱jncha̱
ya̱ i̱ꞌnde ꞌtse̱ Sinar, ko̱ ya̱á isíjchá ijo-la̱. 3 A̱kjòn tsikíꞌtsia̱ nga kitsò-la̱
xákjín nga jngó jngóo̱: «Xi̱ꞌnde̱ kíndeé ko̱ niꞌí si̱chján-né.» Ko̱ jñá

xi̱ꞌnde̱ kichjàn isìchjeén jè ngajò-la̱ na̱jo̱ ko̱ xicha-la̱ ndátí isìchjeén
jè ngajò-la̱ meskla̱.

4 ꞌKia̱á kitsò isa: «Kíꞌtsia̱mingi jngeé na̱xi̱ndáꞌñó ko̱ jngo niꞌya
xi̱ꞌnde̱ kichjàn ra ꞌñó ꞌnga ꞌki kíndeé, ra kjìn tjísònꞌnga ra katabijchó
skanda ya̱ ján ngajmi, mé-ni nga ko̱ꞌsín ꞌñó katanaꞌyá-la̱ ra a̱ꞌta tsa̱jién
ko̱ nga mìkì ko̱chijndíyeè ya̱ kóotíjngo a̱sòn i̱sàꞌnde.»

5 Tanga jè ra Tíjnakon Kiꞌta itjojen-ní nga ꞌjiìkatsíjen-la̱ jè
na̱xi̱ndáꞌñó ko̱ jè chrjó ꞌnga ra jñà xi̱ta̱ i̱nchibínda.

6 Ko̱ kitsó Jè ra Tíjnakon Kiꞌta: «Jñà xi̱ta̱ na̱xi̱ndá ra̱kìi̱ jngoó tjín
kjo̱bítsjen-la̱ ko̱ jngoó ndi̱yá-la̱ ꞌén ra chja̱; ijyeé ko̱ꞌsín tsikíꞌtsia̱ xá
ra̱kìi̱, ko̱ mìkì ti̱ yá ra ma ko̱techjà-la̱ jè xá ra i̱nchiꞌsín. 7 Isa̱á nda-ni
nga tangíje̱n-tje̱n-ngi-lá ko̱ si̱kjaatjiyajin-lá jè ꞌén ra chja̱; mé-ni nga
ni̱jngo ra kataꞌnchré-la̱ jè ꞌén ra ki̱chja̱-la̱ xákjín.»

8 ꞌKoa̱áꞌsín kjomà-ni nga jè ra Tíjnakon Kiꞌta jndíi̱ ra ján isìkasén
kóotíjngo ya̱ a̱sòn i̱sàꞌnde, ko̱ ya̱á kitsjin jè na̱xi̱ndáꞌñó ra i̱nchibínda
tsaki-ni. 9 Jè ra Tíjnakon Kiꞌta ya̱á i̱ꞌnde ra̱kiòo̱ isìkjaatjiyajin-la̱ jè ꞌén
ra chja̱ ngaꞌtsì xi̱ta̱ ra tjín ya̱ a̱ꞌta nangi, ko̱ ya̱á i̱jndáa̱ nga jndíi̱ ra
ján isìkasén ya̱ kóotíjngo a̱sòn i̱sàꞌnde. ꞌKoa̱á ma-ni nga jè na̱xi̱ndáꞌñó
ra̱kiòo̱ Babel isiꞌta ꞌí-la̱.

Jñà xi̱ta̱ tje̱-la̱ Sem
(1 Cr. 1:24-27)

10 Ki̱íꞌsín i̱jnchandi̱yá jñà xi̱ta̱ tje̱-la̱ jè ra kiꞌmì Sem: ꞌKia̱ nga ijye
tsato jò nó nga kiꞌtsa jtsí xkón, ijye tjín-la̱ jngo sindo̱ nó jè Sem, ko̱
kiꞌseè jngo-la̱ iꞌndí ra Arfaxad tsikíꞌta ꞌí-la̱. 11 ꞌKia̱ nga ijye kitsin jè
Arfaxad, jè Sem ngi ꞌòn sindo̱ nó tsikijnakon isa ko̱ kiꞌseè isa-la̱ i̱xti
íchjín ko̱ i̱xti íchjá.

12 Jè Arfaxad kan chrjoꞌòn nó tjín-la̱ ꞌkia̱ nga kiꞌse jngo-la̱ iꞌndí ra
Sala tsikíꞌta ꞌí-la̱. 13 ꞌKia̱ nga ijye kitsin Sala, jè Arfaxad ngi ijòn sindo̱
ko̱ jàn nó tsikijnakon isa ko̱ kiꞌseè isa-la̱ i̱xti íchjín ko̱ i̱xti íchjá.

14 Jè Sala katé nó tjín-la̱ ꞌkia̱ nga kiꞌse jngo-la̱ iꞌndí ra Heber tsikíꞌta
ꞌí-la̱. 15 Ko̱ jè Sala ijòn sindo̱ ko̱ jàn nó tsikijnakon isa ko̱ kiꞌseè isa-la̱
i̱xti íchjín ko̱ i̱xti íchjá.

16 Jè Heber katé ijòn nó tjín-la̱ ꞌkia̱ nga kiꞌse jngo-la̱ iꞌndí ra Peleg
tsikíꞌta ꞌí-la̱. 17 ꞌKia̱ nga ijye kitsin jè Peleg, jè Heber ngi ijòn sindo̱
ko̱ katé nó tsikijnakon isa ko̱ kiꞌseè isa-la̱ i̱xti íchjín ko̱ i̱xti íchjá.

18 Jè Peleg katé nó tjín-la̱, ꞌkia̱ nga kiꞌse jngo-la̱ iꞌndí ra Reu tsikíꞌta
ꞌí-la̱. 19 ꞌKia̱ nga ijye kitsin Reu, jè Peleg ngi jò sindo̱ ko̱ ijan nó
tsikijnakon isa ko̱ kiꞌseè isa-la̱ i̱xti íchjín ko̱ i̱xti íchjá.

20 Jè Reu katé-jò nó tjín-la̱ ꞌkia̱ nga kiꞌse jngo-la̱ iꞌndí ra Serug
tsikíꞌta ꞌí-la̱. 21 ꞌKia̱ nga ijye kitsin Serug, jè Reu jò sindo̱ ko̱ ito nó
tsikijnakon isa ko̱ kiꞌseè isa-la̱ i̱xti íchjín ko̱ i̱xti íchjá.

22 Jè Serug katé nó tjín-la̱ ꞌkia̱ nga kiꞌse jngo-la̱ iꞌndí ra Nacor
tsikíꞌta ꞌí-la̱. 23 ꞌKia̱ nga ijye kitsin jè Nacor, jè Serug jò sindo̱ nó
tsikijnakon isa ko̱ kiꞌseè isa-la̱ i̱xti íchjín ko̱ i̱xti íchjá.

24 Jè Nacor kan ijan nó tjín-la̱, ꞌkia̱ nga kiꞌse jngo-la̱ iꞌndí ra
Taré tsikíꞌta ꞌí-la̱. 25 ꞌKia̱ nga ijye kitsin Taré, jè Nacor jngo sindo̱
ko̱ chrjoꞌòn ijòn nó tsikijnakon isa ko̱ kiꞌseè isa-la̱ i̱xti íchjín ko̱ i̱xti
íchjá.

26 Jè Taré jàn-kan ko̱ te nó tjín-la̱ ꞌkia̱ nga kitsin i̱xti-la̱ ra kiꞌmì
Abram, Nacor ko̱ ra kiꞌmì Harán.

Jñà xi̱ta̱ tje̱-la̱ Taré
27 Ki̱íꞌsín i̱jnchandi̱yá jñà xi̱ta̱ tje̱-la̱ ra kiꞌmì Taré: Jè Taré jé kjomà

na̱ꞌìn-la̱ ra kiꞌmì Abram, Nacor ko̱ Harán. Ko̱ jè Harán jé kjomà
na̱ꞌìn-la̱ jè ra kiꞌmì Lot. 28 Jé Harán ꞌken ítjòn nga ti̱kje-ni biya jè

a̱pá-la̱, ya̱á ꞌken ya̱ na̱xi̱ndá ra ꞌmì Ur ñánda̱ nga kitsin, ya̱ i̱ꞌnde ꞌtse̱
xi̱ta̱ caldeo.

29 Jè Abram ko̱ jè Nacor tsakátsjií jñà íchjín-la̱ ko̱ a̱kjòn tsixan-ko̱;
jè ꞌí-la̱ chjo̱ón-la̱ Abram Sarai kiꞌmì, ko̱ jè ꞌí-la̱ chjo̱ón-la̱ Nacor Milca
kiꞌmì, ra tsati-la̱ Harán, jè ra ndichja kjomà jè ra kiꞌmì Isca. 30 Tanga
jè Sarai chjo̱ón ꞌndi̱-ní, ꞌkoa̱á ma-ni nga tsìn-la̱ i̱xti.

31 Jè Taré itjojiín ya̱ na̱xi̱ndá ra ꞌmì Ur i̱ꞌnde-la̱ xi̱ta̱ caldeo, mé-ni
nga ma kijì-ni ya̱ nangi Canaán, kiiko̱ Abram jè ra ti-la̱ ma, ko̱ jè Lot
ra iꞌndí ndi̱í-la̱ ma, ko̱ jè kja̱ꞌnda-la̱ ra ꞌmì Sarai ra chjo̱ón-la̱ Abram,
ꞌkia̱ nga ijchò ya̱ na̱xi̱ndáꞌñó ra ꞌmì Harán ya̱á tsikìtsa̱hijyo nga ya̱
isíjchá ijo-la̱. 32 Ko̱ jè Taré jò sindo̱ ko̱ ꞌòn nó tsikijnakon, ko̱ ya̱á ꞌken
ya̱ na̱xi̱ndáꞌñó ra ꞌmì Harán.

Nainá kiìchja̱-la̱ jè Abram

12 Jngo ni̱chjin, Jè ra Tíjnakon Kiꞌta kitsò-la̱ jè Abram: «Títjo̱jin
nangi-lì ko̱ ya̱ a̱jin-la̱ xi̱ta̱ xàngi̱i, ko̱ ya̱ niꞌya-la̱ a̱pá-lì, ko̱ ꞌtin

ya̱ i̱ꞌnde ñánda̱ ꞌa̱n kokon-là. 2 Ra a̱ꞌta ꞌtse̱ xi̱ta̱ tje̱-lì jngo na̱xi̱ndá-je
ꞌsiaa̱n, ko̱ sichíkonꞌtiìn-là, ꞌa̱án ko̱ꞌsín ꞌsiaa̱n nga ꞌñó nda katanaꞌyá-la̱
ra a̱ꞌta tsa̱ji, ko̱ kjoa̱nichikonꞌtiìn ko̱mi ra a̱ꞌta ꞌtse̱ ra kjꞌi̱í xi̱ta̱.
3 Sichíkonꞌtin-náa̱ jñà ra si̱ichikonꞌtin-lì, ko̱ jñà ra kjoa̱ton si̱íjéꞌtin-lì,
kjoa̱toón sikásén-nè ngajò-na; a̱ꞌta tsa̱ji-ní nga ko̱chikonꞌtin ngaꞌtsì
xi̱ta̱ ra tjín ya̱ i̱sàꞌnde.»

4 Jè Abram itjokajiín ya̱ Harán koni ꞌsín nga Jè ra Tíjnakon Kiꞌta

tsikíꞌtin ko̱ kiìko̱ó-tse jè Lot. Jàn-kan ko̱ chrjoꞌòn nó tjín-la̱ ꞌkia̱ nga
itjokajin ya̱ Harán nga kijì ya̱ nangi Canaán. 5 Kiìko̱ó-tse jè Sarai ra
chjo̱ón-la̱ ma, ko̱ jè Lot ra ti xákjín ma, ko̱ ti̱ꞌkoa̱á kiìko̱ó-tse ngaꞌtsì
tsajmì ra tjín-la̱ ko̱ jñà xi̱ta̱ ra chi̱ꞌnda-ꞌñó-la̱ ma ra tsatse ya̱ Harán.
ꞌKia̱ nga ijchò ya̱ nangi Canaán, 6 jè Abram ya̱á ꞌja kóoꞌki i̱ꞌnde ra̱kiòo̱
skanda ijchò ya̱ i̱ꞌnde ra ꞌmì Siquem, ya̱ ñánda̱ síjna jè ítá ꞌtse̱ xi̱ta̱ ra
ꞌmì More. Jñá xi̱ta̱ cananeo tjíijyo ni̱chjin ꞌkia̱ ya̱ i̱ꞌnde ra̱kiòo̱. 7 Ya̱á
i̱jndáa̱ tsatsíjen-la̱ Jè ra Tíjnakon Kiꞌta jè Abram nga kitsò-la̱: «Jñá
xi̱ta̱ tje̱-lì tsja-la̱ jè i̱ꞌnde ra̱kìi̱.»

ꞌKia̱á jè Abram tsikínda jngo chrjó na̱jo̱ nga kijtsexkón Jè ra
Tíjnakon Kiꞌta, ta nga̱tjì-la̱ nga̱ ya̱á i̱jndáa̱ tsatsíjen-la̱. 8 A̱kjòn kijì ya̱
chrja̱ngi̱ ꞌtse̱ i̱ꞌnde ñánda̱ bitjokátji-ni tsáꞌbí ꞌtse̱ na̱xi̱ndáꞌñó Betel, ko̱
ya̱á i̱jndáa̱ tsakájna niꞌya-la̱ ra ꞌtse̱ chrjo̱ba̱ cho̱, jè na̱xi̱ndáꞌñó Betel
ya̱á kjijna ñánda̱ kàtjì-ni tsáꞌbí ko̱ jè na̱xi̱ndáꞌñó Hai ya̱á kjijna ñánda̱
bitjokátji-ni tsáꞌbí. Ya̱ i̱ꞌnde ra̱kiòo̱ tsikínda jngo isa chrjó na̱jo̱ nga
kijtsexkón jè ꞌí-la̱ Jè ra Tíjnakon Kiꞌta. 9 ꞌKia̱á jè Abram chiì chibaà
kijì isa, ya̱ kìxi̱-la̱ i̱ꞌnde ra ꞌmì Neguev.

Jè Abram ijchò kiijyo ya̱ na̱xi̱ndá-je Egipto
10 Jè ni̱chjin ꞌkia̱ ꞌñó kjokjinchrá ya̱ kótíjngo i̱ꞌnde ra̱kiòo̱, jè

Abram ya̱á kiìkijna chiba ni̱chjin ya̱ na̱xi̱ndá-je Egipto, ta nga̱tjì-la̱
ni̱mé tsajmì tjín ra kjine ya̱ i̱ꞌnde ñánda̱ tjíijyo. 11 ꞌKia̱ nga ijye
i̱nchibijchó chraña ya̱ nangi ꞌtse̱ na̱xi̱ndá-je Egipto, jè Abram kitsó-la̱
jè Sarai ra chjo̱ón-la̱ ma: «Be-náa̱ nga ji̱-ní jngo chjo̱ón ra bato ꞌñó
nda ꞌki, 12 ꞌkia̱ nga ske̱-lì jñà xi̱ta̱ egipcio, ki̱tso̱-ní: “Chjo̱ón-la̱á ma”
ko̱ si̱ìꞌken-na ra ꞌa̱n ko̱ ra ji̱ si̱íkíjnakoòn-lì. 13 Ko̱ꞌsín tjási nga ji̱í mi
chjo̱ón tichjaa̱, mé-ni nga mìkì mé si̱ìko̱-na jñà xi̱ta̱ ingie ko̱ mé-ni
nga mì tsa ta nga̱tjì tsa̱ji-ni nga si̱ìꞌken-na.»

14 Ko̱ ꞌkoa̱áꞌsín kjomà ꞌkia̱ nga jè Abram ijchò ya̱ na̱xi̱ndá-je
Egipto, jñà xi̱ta̱ egipcio kijtseè nga jè Sarai batoó ꞌñó nda ꞌki.
15 Ti̱ꞌkoa̱á kijtse-tse jñà xi̱ta̱xá tje̱nꞌta-la̱ faraón, ko̱ tsiꞌkéna̱jmí-la̱ nga
jè chjo̱ón ra̱kìi̱ batoó ꞌñó nda ꞌki, ꞌkia̱á kiìko̱ ya̱ niꞌya masen ñánda̱
tíjna jè faraón.

16 Ra ta nga̱tjì ꞌtse̱ Sarai jè Abram ndaá kinisin-la̱, kiꞌtsí-la̱ forrè,
nchra̱ja̱, búrró, cho̱ káto̱ íꞌtsi̱n ko̱ chi̱ꞌndaꞌñó ra íchjín ko̱ íchjá. 17 Ta
nga̱tjì ꞌtse̱é-ni Sarai, nga Jè ra Tíjnakon Kiꞌta kitsjaꞌchin-la̱ jè faraón
ko̱ kóngaꞌtsì xi̱ta̱ xákjín, nga kjín sko̱ya tjín-ni ꞌchin-kjan ra kiꞌse-la̱.

18 ꞌKoa̱á ma-ni jè faraón isìkasén ꞌén-la̱ nga katanchrabá jè Abram,
nga kitsò-la̱: «Mé-ni ko̱ꞌsín inìko̱-náa̱. Mé-ni nga mìkì tsiꞌkéna̱jmí
kìxi̱-náa̱ nga jè chjo̱ón ra̱kìi̱ chjo̱ón-li ma. 19 Mé-ni ko̱ꞌsín tsiꞌkín-ná:
Chjo̱ón ndichjaà ma. Kja̱meé iskábé nga chjo̱ón-na̱ kíꞌsiaa̱n. Tíjna
i̱jndíi̱ jè chjo̱ón-li, ¡chjíbé-ni ko̱ tìko̱-ni!»

20 ꞌKia̱á jè faraón kitsjá-la̱ kjo̱hixi̱ jñà xi̱ta̱-la̱ nga katabachrjejin
ya̱ na̱xi̱ndá-je Egipto, jè Abram ko̱ jè chjo̱ón-la̱ ko̱ kóngaꞌtsì mé ra
tjín-la̱.

Jè Abram ko̱ jè Lot binchaꞌtàxìn-la̱ xákjín

13 ꞌKia̱ nga jè Abram itjokajin ya̱ na̱xi̱ndá-je Egipto, nga tsáfa
india-ni ya̱ i̱ꞌnde ꞌtse̱ Neguev, ko̱ jè chjo̱ón-la̱ ko̱ jè Lot ra ti

xákjín ma, ti̱ꞌkoa̱á kiìko̱ó-tse ngaꞌtsì mé tsajmì ra tjín-la̱. 2 Jè Abram
batoó kjonchi̱ná, ta nga̱tjì-la̱ kjín cho̱ kiꞌse-la̱, ko̱ batoó kiꞌse-la̱ tsajmì
ra ngi ki̱cha̱ sinè ko̱ ra ki̱cha̱ chroba. 3 Ya̱á i̱jndáa̱ inchrabà-ni nga
chiì chibaà tsáfa-ni nga ijchò india-ni ya̱ na̱xi̱ndáꞌñó ra ꞌmì Betel, kó
ra ijchò ya̱ i̱ꞌnde ñánda̱ tsikitsa̱jna ítjòn, ya̱ masen-la̱ ñánda̱ tjíijyo
na̱xi̱ndáꞌñó ra ꞌmì Betel ko̱ ra ꞌmì Hai, 4 ya̱ i̱ꞌnde ñánda̱-nioo̱ a̱sa
tsikínda ítjòn jngo chrjó na̱jo̱ jè Abram, ya̱ ñánda̱ kijtsexkón jè ꞌí-la̱
Jè ra Tíjnakon Kiꞌta.

5 Ti̱ꞌkoa̱á jè Lot kjonchi̱ná-tse ra jè koni jè Abram ra tsini-la̱ ma,
kjín forrè ko̱ nchra̱ja̱ kiꞌse-la̱, ko̱ xi̱ta̱ ra ya̱ ta̱ña tsikitsa̱jnako̱ ra
tsikìtsa̱ya niꞌya chrjo̱ba̱ cho̱. 6 Ko̱ ya̱ i̱ꞌnde ñánda̱ nga ijchokíijyo mìkì
nda chóya-la̱ jñà ndi̱jyi̱ ra bakjèn cho̱-la̱, ta nga̱tjì-la̱ nga̱ ꞌñó kjín
ma-ni cho̱ ra tjín-la̱ nga jngó jngóo̱. 7 Ko̱ jñà chji̱ngo̱ cho̱-la̱ Abram
iskajàn-kjo-ní ko̱ jñà chji̱ngo̱ cho̱-la̱ Lot. Ti̱ꞌkoa̱á jè ni̱chjin ꞌkia̱, ya̱á
tjítsa̱hijyo-tse i̱jndáa̱ jñà xi̱ta̱ cananeo ko̱ jñà xi̱ta̱ ferezeo.

8 ꞌKia̱á jè Abram kitsò-la̱ jè Lot: «Mìkì nda tjín-jìn nga ti̱ jién
ki̱xkànkjo-né; ko̱ ni̱ jñà chji̱ngo̱ cho̱-na̱ ko̱ jñà chji̱ngo̱ cho̱-lì, nga̱
xàngie̱é meé. 9 Tsiꞌndé isa nangi nga ma chjáajin. Ta ki̱nchaꞌtaxìn
kjo̱nda-lá xàngie̱é. Tsa ya̱ ꞌkín ya̱ nangi ra kjijna ya̱ ngaskoán-ná, ra
ꞌa̱n, ya̱á kjiáa̱n ya̱ nangi ra kjijna ya̱ ngakìxi̱-ná, ko̱ tsa ya̱ ꞌkín ya̱
nangi ra kjijna ya̱ ngakìxi̱-ná, ra ꞌa̱n ya̱á kjiáa̱n ya̱ nangi ra kjijna ya̱
ngaskoán-ná.»

10 Jè Lot iskotsíjeén kótíjngo ya̱ i̱jncha̱ ꞌtse̱ xa̱ngá-je̱ ra ꞌmì Jordán,
ko̱ kijtseè nga skanda ya̱ na̱xi̱ndá i̱tsé ra ꞌmì Zoar batoó xkénꞌnde koni
ꞌsín ꞌki ya̱ i̱ꞌnde ñánda̱ tjítje̱ yá ko̱ naxó ra ꞌtse̱ Jè ra Tíjnakon Kiꞌta,
kja̱meé ko̱ꞌsín chon kjòn koni ꞌsín chon ya̱ na̱xi̱ndá-je Egipto. (ꞌKia̱

nga ti̱kje síkjeesko Nainá ya̱ na̱xi̱ndáꞌñó Sodoma ko̱ jè na̱xi̱ndáꞌñó
Gomorra.) 11 ꞌKia̱á jè Lot iskábé kóoꞌki i̱jncha̱ ꞌtse̱ xa̱ngá-je̱ Jordán;
ko̱ kijí ya̱ kìxi̱-la̱ ñánda̱ bitjokátji-ni tsáꞌbí. ꞌKoa̱áꞌsín kjomà-ni nga
jè Lot ko̱ jè Abram tsinchaꞌtaxìn-la̱ xákjín. 12 Jè Abram takó ya̱á
tsikijna isa ya̱ nangi Canaán, ko̱ jè Lot ya̱á kiìkijna ya̱ na̱xi̱ndáꞌñó
ñánda̱ nga i̱jncha̱ chon, ko̱ ya̱á tsikínda niꞌya-la̱ ra chrjo̱ba̱ cho̱ ya̱
chrañaꞌta-la̱ na̱xi̱ndáꞌñó ra ꞌmì Sodoma. 13 Tanga jñà ngaꞌtsì xi̱ta̱ ra
kitse ya̱ Sodoma batoó ꞌcho ꞌsín ko̱ batoó ꞌñó síkato chi̱ba̱-la̱ nga
bátsjijé a̱ꞌta ꞌtse̱ Jè ra Tíjnakon Kiꞌta.

14 ꞌKia̱ nga ijye tsasènꞌtaxìn jè Lot, Jè ra Tíjnakon Kiꞌta kitsó-la̱ jè
Abram: «Chjímiꞌngi i̱sén-lì ko̱ nda kjòn chítsijin ya̱ jngo tjandi ñánda̱
tisìn, ya̱ nga ijòn ngàchrja̱ngi̱-la̱ i̱sàꞌnde. 15 Nga̱ jè nangi ra tsijen-li,
ꞌa̱án tsja-la̱ kótíjngo, tsa̱ji ꞌkín-la̱ ko̱ ꞌtse̱é ki̱tso̱-tse-la̱ jñà xi̱ta̱ tje̱-lì
skanda ta mé ni̱chjin-nioo̱. 16 ꞌA̱án ko̱ꞌsín ꞌsiaa̱n nga ꞌñó kjìn katama
jñà xi̱ta̱ tje̱-lì koni jñà chijo niꞌnde, koni ꞌsín nga mìkì yá ra ma-la̱
bíxki̱ya jè chijo niꞌnde, ti̱ꞌkoa̱á ni̱yá ra ma ko̱xki̱ya-la̱ jñà xi̱ta̱ tje̱-lì.
17 ¡ꞌTin, nga ti̱tjájmejín ya̱ i̱ꞌnde ra̱kìi̱, kóoꞌki nga ndajò ko̱ kóoꞌki nga
tiyá, nga̱ ji̱í tsja ijye-là!»

18 ꞌKia̱á jè Abram tsikíxkóya jè niꞌya-la̱ ra chrjo̱ba̱ cho̱ tjínda-ni ko̱
ya̱á kiìkijna ya̱ i̱ꞌnde ñánda̱ tjín ítá ꞌtse̱ xi̱ta̱ ra ꞌmì Mamre, ra tíjna
chrañaꞌta-la̱ na̱xi̱ndá Hebrón. Ko̱ ya̱á i̱jndáa̱ tsikínda jngo chrjó na̱jo̱
nga kijtsexkón Jè ra Tíjnakon Kiꞌta.

ꞌKia̱ nga jñà xi̱ta̱xá ítjòn iskajànkjò

14 Jè ni̱chjin ꞌkia̱ nga jè Amrafel xi̱ta̱xá ítjòn tíjna ya̱ na̱xi̱ndá-je
ra ꞌmì Sinar, ko̱ jè Arioc xi̱ta̱xá ítjòn tíjna ya̱ na̱xi̱ndá-je ra

ꞌmì Elasar, ko̱ jè Quedorlaomer xi̱ta̱xá ítjòn tíjna ya̱ na̱xi̱ndá-je ra
ꞌmì Elam ko̱ jè Tidal xi̱ta̱xá ítjòn tíjna ya̱ na̱xi̱ndá-je ra ꞌmì Goim,
2 jñà xi̱ta̱xá ítjòn ingie, kjo̱jchán tsikíꞌtsia̱-la̱ ko̱ jè Bera ra xi̱ta̱xá ítjòn
tíjna-la̱ ya̱ na̱xi̱ndáꞌñó ra ꞌmì Sodoma, ko̱ jè Birsa ra xi̱ta̱xá ítjòn
tíjna-la̱ ya̱ na̱xi̱ndáꞌñó ra ꞌmì Gomorra, ko̱ jè Sinab ra xi̱ta̱xá ítjòn
tíjna-la̱ ya̱ na̱xi̱ndáꞌñó ra ꞌmì Adma, ko̱ jè Semeber ra xi̱ta̱xá ítjòn
tíjna-la̱ ya̱ na̱xi̱ndáꞌñó ra ꞌmì Zeboim ko̱ jè xi̱ta̱xá ítjòn ra tíjna ya̱
na̱xi̱ndá i̱tsé ra ꞌmì Bela ra ti̱ꞌkoa̱á Zoar ꞌmì-tse. 3 Jñà nga ꞌòn xi̱ta̱xá
ítjòn ingie ya̱á tsikìtsa̱jtín ya̱ i̱jncha̱ ra ꞌmì Sidim, ñánda̱ tíjna jè
Ndáchikona Jnchra. 4 Kjo tejò nó tjín-ni nga jè tíbatéxoma-la̱ jè xi̱ta̱xá

a 14:3 Jè Ndáchikon Jnchra, ti̱ꞌkoa̱á Ndáchikon Miꞌkeèn ꞌmì-tse.

ítjòn ra ꞌmì Quedorlaomer. Ko̱ ꞌkia̱ nga ijchò ra tejàn nó kjo̱jchán
tsikíꞌtsia̱-la̱ nga mìkì ti̱ nda isiìtjasòn-la̱. 5 ꞌKia̱ nga ijchò te ijòn nó, jè
xi̱ta̱xá ítjòn ra ꞌmì Quedorlaomer ko̱ jñà xi̱ta̱xá ítjòn ra ya̱ kjiijtako̱,
kijí ya̱ i̱ꞌnde ra ꞌmì Astarot Karnaim, ko̱ jñá isikijne-la̱ xi̱ta̱ refaíta, ko̱
jñà xi̱ta̱ zuzita ya̱ i̱ꞌnde ra ꞌmì Ham, ko̱ jñà xi̱ta̱ emita ya̱ i̱ꞌnde ra ꞌmì
Save-quiriataim, 6 ko̱ jñà xi̱ta̱ horeo ya̱ nindo ꞌtse̱ Seir ko̱ tsaatji̱ngi-la̱
skanda ya̱ i̱jncha̱ ꞌtse̱ Parán ra kjijnaꞌtachraña-la̱ ya̱ ñánda̱ i̱ꞌnde kixì.
7 ꞌKia̱ nga tsáfa-nì jè Quedorlaomer ko̱ jñà ra ya̱ kjiijtako̱, ꞌjiì ya̱ i̱ꞌnde
ra ꞌmì En-mispat ra ti̱ꞌkoa̱á Cades ꞌmì. Ko̱ isìkitsóñà ijye ngaꞌtsì ra
isakò-la̱ ya̱ na̱xi̱ndá-je ꞌtse̱ xi̱ta̱ amalecita, ko̱ ti̱ꞌkoa̱á ti̱ꞌsín isìko̱-tse
jñà xi̱ta̱ amorreo, jñà ra tjítsa̱hijyo ya̱ i̱ꞌnde ra ꞌmì Hazezontamar.

8–9 ꞌKia̱á jñà xi̱ta̱xá ítjòn ꞌtse̱ na̱xi̱ndáꞌñó Sodoma, ra ꞌtse̱ Gomorra,
ra ꞌtse̱ Adma, ra ꞌtse̱ Zeboim ko̱ jè xi̱ta̱xá ítjòn ra ꞌtse̱ Bela ra ti̱ꞌkoa̱á
Zoar ꞌmì-tse, ya̱á kijì ya̱ i̱jncha̱ ꞌtse̱ Sidim. Jñà nga ꞌòn xi̱ta̱xá ítjòn
ingie iskajàn-ko̱o ko̱ jñà nga ijòn xi̱ta̱xá ítjòn ra kiꞌmì, Quedorlaomer
ra ya̱ ꞌtse̱ Elam, jè Tidal ra ya̱ ꞌtse̱ Goim, jè Amrafel ra ya̱ ꞌtse̱ Sinar ko̱
jè Arioc ra ya̱ ꞌtse̱ Elasar. 10 Ya̱ kótíjngo i̱jncha̱ ꞌtse̱ Sidim kjín nga̱jo̱
ti̱ꞌxá ñánda̱ i̱nchaxkó xicha-la̱ ndátí, ko̱ ꞌkia̱ nga jaachinga jñà xi̱ta̱xá
ítjòn ꞌtse̱ Sodoma ko̱ ꞌtse̱ Gomorra ya̱á iskatsaya jñà nga̱jo̱ ingio. Ko̱
jñà xi̱ta̱xá ítjòn riìꞌnga ya̱á kijì ya̱ ndichikon ján.

11 Jñà ra isikijne iskábé tsjeé ngaꞌtsì tsajmì ra ma chine ko̱ jñà
tsajmì ra ꞌñó chjí-la̱ ra tjín ya̱ Sodoma ko̱ Gomorra ko̱ a̱kjòn kijì-ni
ya̱ i̱jndáa̱. 12 Ko̱ jè Lot ra ti xákjín Abram, ra tíjna ya̱ Sodoma, ti̱ꞌkoa̱á
kjo̱ꞌñó kiìko̱-tse ko̱ kóngaꞌtsì jñà tsajmì ra tjín-la̱.

Jè Abram iskajàntjì jè Lot
13 Tanga jngo xi̱ta̱ ra kjomà jaachinga, kijì nga kiíꞌkéna̱jmí-la̱ jè

Abram ra xi̱ta̱ hebreo, ra tísíjchá ijo-la̱ ya̱ i̱ꞌnde ñánda̱ tjín ítá ra ꞌtse̱
Mamre ra xi̱ta̱ amorreo, ko̱ jè Mamre ꞌndse̱é kjomà ra ꞌmì Escol ko̱
jè ra ꞌmì Aner, jñà xi̱ta̱ ingio ya̱á fìꞌta-la̱ jè Abram.

14 ꞌKia̱ nga kiíꞌnchré jè Abram nga jè ti xákjín kjo̱ꞌñó ró kiìko̱-tse
xi̱ta̱, tsikíjtín xi̱ta̱ chi̱ꞌnda-la̱ ra tsijen xá iskotáꞌyá-ni nga fì kjo̱jchán,
jñà ra ya̱ kitsin ya̱ niꞌya-la̱, ma-la̱ tsa jàn sindo̱ ko̱ chrjoꞌòn-jàn
ta ngaꞌtsiòo̱. Ko̱ kijìtji̱ngi-la̱ jñà xi̱ta̱xá ítjòn ingie skanda ya̱ i̱ꞌnde
ꞌtse̱ Dan. 15 ꞌKia̱ nga ijye kjojñò, jè Abram ko̱ jñà xi̱ta̱ chi̱ꞌnda-la̱ ta
kjoa̱ ndi̱to̱n kjón-ni nga ijchokane nga iskajàn-ko̱ jñà xi̱ta̱xá ítjòn
ko̱ tsaatji̱ngi-la̱ skanda ya̱ i̱ꞌnde ꞌtse̱ Hoba jè ra ya̱ kjijna ꞌkia̱ nga
ijye bateè ya̱ na̱xi̱ndáꞌñó Damasco. 16 Ko̱ itjaꞌán ijyeè-ila̱ jñà ngaꞌtsì

tsajmì-la̱. ꞌKoa̱áꞌsín jè Abram isíkíjnandi̱í-ni jè Lot ra ti xákjín ma, ko̱
itjábé-la̱ jñà tsajmì ra chja̱ꞌnda, ti̱ꞌkoa̱á isíkítsa̱jnandi̱í-ni jñà íchjín
ko̱ jñà xi̱ta̱ riìꞌnga.

Jè Melquisedec isìchikonꞌtin jè Abram
17 ꞌKia̱ nga ijye tsáfa-ni Abram, nga ijye isikijne-la̱ nga iskajàn-ko̱

jè xi̱ta̱xá ítjòn ra ꞌmì Quedorlaomer ko̱ xi̱ta̱xá ítjòn ra ya̱ kjiijtako̱, jè
xi̱ta̱xá ítjòn ꞌtse̱ Sodoma kiíꞌká india-ní ya̱ i̱jncha̱ ꞌtse̱ Save, ra ti̱ꞌkoa̱á
I̱jncha̱ ꞌtse̱ Xi̱ta̱xá Ítjòn ꞌmì-tse. 18 Ti̱ꞌkoa̱á jè Melquisedec ra xi̱ta̱xá
ítjòn tíjna ya̱ na̱xi̱ndá ra ꞌmì Salem, ko̱ jé ma na̱ꞌmì ꞌtse̱ Nainá ra
ꞌÑó ꞌNga Tíjna, tsachrje tsajmì ra ma chine ko̱ ndá-xán totséjé. 19 Ko̱
isìchikonꞌtiìn jè Abram nga kitsò-la̱:

«Katasíchikonꞌtin-li jè Nainá ra ꞌÑó ꞌNga Tíjna,
Jè ra iskosòn-la̱ nga tsikínda jè ngajmi ko̱ jè nangi.
20 Tse kjo̱nda kataꞌse-la̱ jè Nainá ra ꞌÑó ꞌNga Tíjna
Jè ra ko̱ꞌsín kiꞌsìn nga inikijne-la̱ jñà xi̱ta̱ ra jtike-lì.»

ꞌKia̱á jè Abram kitsjá-la̱ jè Melquisedec jngo-yá ra teya ta ngaꞌtsì
tsajmì ra tsjaꞌán. 21 A̱kjòn ꞌkia̱á jè xi̱ta̱xá ítjòn ꞌtse̱ Sodoma kitsò-la̱ jè
Abram:

—ꞌTi̱í-ná jñà xi̱ta̱-na̱ ra itjaꞌán-lì ko̱ tsa̱ji ꞌtìn-la̱ jñà ngaꞌtsì tsajmì.
22 Tanga jè Abram kitsó-la̱:
—Ijyeé kítsja kìxi̱-la̱ ꞌén-na̱ jè Nainá ra Tíjnakon Kiꞌta jè ra ꞌÑó

ꞌNga Tíjna jè ra iskosòn-la̱ nga tsikínda jè ngajmi ko̱ jè nangi, 23 nga
ni̱mé ra skábée̱ ra tsa̱ji ma, ni̱ i̱tsé nachjón ko̱ ni̱jngo naꞌñó xo̱xín-la̱
xa̱jté, mé-ni nga mì sí-ni: ꞌA̱án ísinchi̱náa̱ jè Abram. 24 Ni̱mé ra
mejèn-na ra ꞌa̱n, ta ko̱ma ꞌsa̱á-ni jñà tsajmì ra ijye iskine jñà xi̱ta̱
chi̱ꞌnda-na̱, ko̱ katakjábé jè ra bako̱-la̱ jñà xi̱ta̱ ra tsakáhijtako̱-na, jè
ra ꞌmì Aner, ra ꞌmì Escol ko̱ ra ꞌmì Mamre.

Nainá bíꞌñó jngo kjoa̱ ko̱ jè Abram

15 ꞌKia̱ nga ijye tsato kjoa̱ ingio, Jè ra Tíjnakon Kiꞌta kiìchja̱-la̱
jè Abram koni tsa nijñá tíꞌbì-la̱, nga kitsò-la̱:

—Ji̱ Abram, ki ta chjàn skon-jìn, ꞌa̱n-náa̱ ra nda kjòn tjíkonda̱-la̱
kjo̱binachon-lì, ko̱ batoó tse tjín-ni jè kjo̱tjò ra ijye tjínda-na nga
tsja-la.

2–3 Tanga jè Abram kitsó-la̱:

—Na̱ꞌìn ra Tìjnakon Kiꞌti. Mé chjí-la̱ kjo̱tjò ra ꞌki̱í-náa̱. Sisiìn ꞌyi
nga tsìn-na i̱xti. Koni ꞌsín kjè sa jngo iꞌndí ꞌbì-náa̱, ꞌtse̱é-la ki̱tso̱
ijye-la̱ ngaꞌtsì tsajmì ra tjín-na jè Eliezer ra xi̱ta̱ Damasco, jè ra
chi̱ꞌnda ítjòn-na̱ ra nga̱tsja ijye tsajmì ra tjín-na. 4 Jè ra Tíjnakon Kiꞌta
kitsó-la̱:

—Mì tsa jè-jìn ra ꞌtse̱ ki̱tso̱-la̱ jñà ngaꞌtsì tsajmì ra tjín-li, jè ra ngi
iꞌndí-lì jé-ní ra ꞌtse̱ ki̱tso̱-la̱.

5 ꞌKia̱á Jè ra Tíjnakon Kiꞌta tsachrje jè Abram ya̱ ndi̱tsiaán, nga
kitsò-la̱:

—Nda chítsijin ya̱ iꞌngaá, ko̱ tìxki̱yi jñà nitse, tsa ji̱ ra ko̱ma
ko̱xki̱ya-lì. Nga̱ ꞌkoa̱áꞌsín bato ꞌñó kjìn ko̱ma xi̱ta̱ tje̱-lì koni jñà nitse.

6 Jè Abram nda kjón kjokjiín-la̱ a̱ꞌta ꞌtse̱ Jè ra Tíjnakon Kiꞌta,
ꞌkoa̱á ma-ni nga ko̱ꞌsín kjomà kinda̱ kjoa̱makjiín-la̱ nga ko̱ꞌsín kitsò-la̱
Nainá nga xi̱ta̱ kìxi̱-ní. 7 Ko̱ kitsó isa-la̱:

—ꞌA̱án-náa̱ Jè ra Tíjnakon Kiꞌta, ra tsachrjekajin-lì ya̱ na̱xi̱ndáꞌñó
ꞌtse̱ Ur ya̱ i̱ꞌnde-la̱ xi̱ta̱ caldeo, mé-ni nga ma tsa̱ji ꞌkín-la̱ nangi ra̱kìi̱.

8 Ko̱ jè Abram kitsó-ni:
—Tanga Na̱ꞌìn ra Tìjnakon Kiꞌti, kóꞌsín ko̱ma ske-naa̱ tsa kìxi̱ kiti

kjoa̱ nga ꞌa̱n tjábé-na jè i̱ꞌnde ra̱kìi̱. 9 Ko̱ jè Nainá kitsó-ní:
—Nchrabáko̱ jngo-ná nchra̱ja̱ iꞌndí, ko̱ jngo tíndsó chjo̱ón, ko̱ jngo

forrè iꞌndí, ra jàn nó tjín-la̱ nga jngó jngó, ko̱ ti̱ꞌkoa̱á jngo-tse tjo̱ni̱ña̱
i̱tsé ko̱ jngo ra isa̱ tse ꞌkioo̱.

10 Jè Abram ꞌjiìkó-la̱ jñà cho̱ ingie jè Nainá, jòya kiꞌsìn ngaꞌtsiòo̱
nga jngó jngó, ko̱ isíkíijyo koꞌán xákjín, tanga jñà tjo̱ni̱ña̱ mì tsa
isìjòya-jìn. 11 Ko̱ jñà níké ꞌjiìtjíngi-la̱ jñà ijo-la̱ cho̱ ra iniꞌken, tanga jè

Abram tsikíxkón-la̱. 12 ꞌKia̱ nga ijye mejèn tíkatjì tsáꞌbí, jè Abram ꞌñó
inchrabà-la̱ nijñá, ngi isijnafé-ní. Ta kjoa̱ ndi̱to̱n kjòn-ní nga kjojñò
kjoni̱tje̱n ko̱ taxki̱ ꞌñó itsakjòn. 13 ꞌKia̱á Jè ra Tíjnakon Kiꞌta kitsò-la̱:

—ꞌKoa̱á xin kìxi̱-la̱ nga jñà xi̱ta̱ tje̱-lì ya̱á kítsa̱hijyo jngo i̱ꞌnde ra
mì tsa ꞌtse̱-jìn, ko̱ chi̱ꞌndaꞌñó ko̱ma ya̱ i̱jndáa̱, ko̱ ijòn sindo̱ nó si̱ìkjiín
kjo̱hiꞌin nga jcha̱ton. 14 Tanga ꞌa̱án tsja-la̱ kjo̱hiꞌin jè na̱xi̱ndá-je ra
chi̱ꞌndaꞌñó-la̱ ꞌsi̱in, ko̱ ꞌkia̱ nga ijye si̱ìkjiín kjo̱hiꞌin jñà xi̱ta̱ tje̱-lì,
kítsa̱hijyondi̱í-ni ko̱ tseé kjoa̱nchi̱ná ꞌse̱-la̱. 15 Tanga ra ji̱, ꞌnchán ki̱yí
ꞌkia̱ nga ijye ko̱jchíngi, ko̱ ya̱á si̱iꞌndeꞌtà-la̱ ñánda̱ tjíiꞌnde jñà xi̱ta̱
jchínga-lì. 16 Ko̱ skanda ꞌkia̱á ki̱jchò ra ma-ni ijòn tje̱ ꞌtse̱ xi̱ta̱ ra ꞌsa̱
ꞌse̱, nga koa̱áfa india-ni ya̱ i̱jndíi̱, nga̱ takó kjè tsa batonè-la̱ chi̱ba̱-la̱
jñà kjoa̱ꞌcho ra i̱nchiꞌsín jñà xi̱ta̱ amorreo.

17 ꞌKia̱ nga ijye iskatjì tsáꞌbí ko̱ ijye kjojñò, tsatsíjen jngo nga̱já ra
tíbitjo xóxó-la̱ ni̱ꞌndi̱ ko̱ jngo ínicha ra tjísko niꞌí tsáꞌbajin masen-la̱
jñà ijo-la̱ cho̱ ra kitiyá. 18 Jè ni̱chjin ra̱kiòo̱ Jè ra Tíjnakon Kiꞌta
tsikíꞌñó jngo kjoa̱ ko̱ jè Abram, nga kitsò-la̱:

—Jñá xi̱ta̱ tje̱-lì tsja-la̱ jè nangi ra̱kìi̱, maꞌtsia̱ kjòn-ni ya̱ xa̱ngá-je̱
ꞌtse̱ na̱xi̱ndá-je Egipto skanda ya̱ xa̱ngá-je̱ Éufrates. 19 Jñà nangi ra
chja̱ꞌnda jñà xi̱ta̱ ceneo, xi̱ta̱ cenezeo, xi̱ta̱ cadmoneo, 20 xi̱ta̱ heteo,
xi̱ta̱ ferezeo, xi̱ta̱ refaíta, 21 xi̱ta̱ amorreo, xi̱ta̱ cananeo, xi̱ta̱ gergeseo
ko̱ jñà xi̱ta̱ jebuseo.

Jngo iꞌndí kiꞌse-la̱ chjo̱ón ra ꞌmì Agar ra ꞌtse̱ Abram

16 Jè Sarai mìkì ma tíꞌse-la̱ i̱xti ra ꞌtse̱ Abram, tanga jngo chjo̱ón
chi̱ꞌndaꞌñó tíjna-la̱ ra ꞌmì Agar ra ya̱ ꞌtse̱ na̱xi̱ndá-je Egipto.

2 ꞌKia̱á jè Sarai kitsò-la̱ jè Abram:
—Koni ꞌsín tjìꞌyi, Jè ra Tíjnakon Kiꞌta mìkì títsjáꞌnde-na nga ma

tíꞌse-na i̱xti, ꞌkoa̱áꞌsín síjé-là nga tsjajna̱xkóki̱i jè chjo̱ón chi̱ꞌnda-na̱
Agar, tsa ki̱í ni̱chjin-ni nga a̱ꞌta ꞌtse̱ ko̱ma ꞌse̱-na i̱xti.

Jè Abram kjokjiín-la̱ koni ꞌsín kitsò-la̱ jè Sarai. 3 ꞌKia̱á jè Sarai
iskábé jè Agar ra chjo̱ón chi̱ꞌndaꞌñó-la̱ ma, ra chjo̱ón egipcia, nga
isìnga̱tsja jè Abram koni tsa chjo̱ón-la̱, ꞌkia̱ nga ijye tjín-ni te nó nga
i̱nchisíjchá ijo-la̱ ya̱ nangi Canaán. 4 Jè Abram tsakjajnaxkóko̱ò jè
Agar, ko̱ a̱kjòn isìhiꞌma-la̱ iꞌndí, tanga ꞌkia̱ nga kijtse nga ko̱ꞌsín ꞌki,
tsikíꞌtsia̱-ní nga tsachrjengi jè chjo̱ón ni-la̱. 5 ꞌKia̱á jè Sarai kitsò-la̱ jè
Abram:

—¡Ta kjoa̱ tsa̱jií-ni nga jè Agar bachrjengi-na! ꞌA̱án kítsja sabà-là
koni tsa chjo̱ón-li katama, ko̱ ꞌndi̱-ni̱ nga ijye ꞌse̱ jngo-la̱ iꞌndí ꞌchoó

kotsíjenjnó-na. Jè ra Tíjnakon Kiꞌta katabíndajín-ná, yá ra tjín-la̱ jé,
a ji̱-ní o̱ ra ꞌa̱n-ná.

6 ꞌKia̱á jè Abram kitsò-la̱ Sarai:
—Ji̱í ra ꞌya-ni kóꞌsín niki̱i nga̱ chjo̱ón chi̱ꞌnda-lì ma, ko̱ꞌsín ti̱ki̱i

koni ꞌsín sasén-lì.
ꞌKia̱á jè Sarai tsikíꞌtsia̱ nga kijtseton, kóonda nga jaachinga jè

Agar. 7 Tanga jè ìkja̱li̱-la̱ Jè ra Tíjnakon Kiꞌta ya̱á iskajin ya̱ ñánda̱
títjo nandá ya̱ i̱ꞌnde kixì, ya̱ kìxi̱-la̱ ndi̱yá ꞌtse̱ i̱ꞌnde Shur. 8 Ko̱
iskonangi-la̱ nga kitsò-la̱:

—Agar, ra chjo̱ón chi̱ꞌnda-la̱ Sarai mi, ñánda̱ kanchrabá-ni ko̱
ñánda̱ tjiꞌmi.

Ko̱ jè Agar kitsò-ní:
—Jé chjo̱ón ni-na̱ Sarai tífáa̱chinga-la̱.
9 ꞌKia̱á jè ìkja̱li̱-la̱ Jè ra Tíjnakon Kiꞌta kitsò isa-la̱:
—Ta̱áfaꞌta india-la̱ jè chjo̱ón ni-lì, ko̱ nda kjòn ti̱ìtjasòn ijye-la̱ ta

mé ra ki̱ìꞌtin-lì.
10 Ti̱ꞌkoa̱á kitsó isa-la̱ jè ìkja̱li̱-la̱ Jè ra Tíjnakon Kiꞌta:

«Sikjínya-ná jñà xi̱ta̱ tje̱-lì,
Skanda mìkì yá ra ma ko̱xki̱ya-la̱ ta nga̱tjì-la̱ kjín jchán ko̱ma.
11 Kitsó isa-la̱: Jè iꞌndí ra tjíhiꞌma-li iꞌndí ꞌxi̱n-ní,
Ko̱ Ismael kíꞌta ꞌí-la̱,
Nga̱ Jè ra Tíjnakon Kiꞌta ijyeé tíbe jè kjo̱hiꞌin ra tjinikjiín.
12 ꞌKoa̱áꞌsín ꞌki ko̱ma koni tsa jngo cho̱ ra kjè sa maꞌndé,
Ta ngaꞌtsí xi̱ta̱ kítsa̱ꞌta-la̱ nga ska̱jàn-ko̱,
ko̱ ti̱ꞌkoa̱á ra jè, ꞌkoa̱à ti̱ꞌsín ska̱jàn-ko̱-tse ta ngaꞌtsì xi̱ta̱,
Tanga kíjna táhijín-ní ya̱ ñánda̱ nga jè bako̱-la̱
Ni̱ꞌsín jñà ꞌndse̱ mìkì tjíjngo ikon.»

13 Koni ꞌsín jè Agar tsakáko̱na̱jmí Jè ra Tíjnakon Kiꞌta, kiìchja̱
ꞌí-la̱ nga kitsò-la̱: «Ji̱í-ni jè Nainá ra kotsíjen-na», nga̱ kitsò ya̱ a̱jin
inìma̱-la̱: «Jè Nainá kabeé-na ko̱ takó tíjna̱kon-ná.» 14 ꞌKoa̱á ma-ni
nga jè nga̱jo̱ nandá ra̱kiòo̱ ko̱ꞌsín tsikíꞌta ꞌí-la̱:

«Nga̱jo̱ nandá ꞌtse̱ Jè ra Tíjnakon ko̱ ra Kotsíjen-na.» Jè nga̱jo̱
nandá ra̱kìi̱ ya̱á tíjnaꞌncho masen-la̱ i̱ꞌnde ra ꞌmì Cades ko̱ ra ꞌmì
Bered.

15 Ko̱ jè Agar kitsiìn jngo-la̱ iꞌndí ꞌxi̱n ra ꞌtse̱ Abram; ko̱ jè Abram,
Ismael tsikíꞌta ꞌí-la̱. 16 Jè Abram ijòn-kan ko̱ jon nó tjín-la̱, ꞌkia̱ nga
jè Agar kitsin-la̱ jè iꞌndí ra Ismael tsikíꞌta ꞌí-la̱.

Jè kjoa̱ ra tsikíꞌñó jè Nainá ko̱ jè Abraham

17 Jè Abram ijòn-kan ko̱ chrjoꞌòn ijòn nó tjín-la̱ ꞌkia̱ nga tsatsíjen
india-ila̱ Jè ra Tíjnakon Kiꞌta nga kitsò-la̱:

—ꞌA̱án-ná Nainá ra tjín ijye-na ta mé ngaꞌñó-ni; nda ti̱jchí ijo-li ya̱
ngixkoàa̱n ko̱ ngi xi̱ta̱ kìxi̱ katami. 2 Ko̱ ra ꞌa̱n jngo kjoa̱ kíꞌñóko̱-là,
ꞌkoa̱áꞌsín ꞌsiaa̱n nga ꞌñó kjìn ko̱ma xi̱ta̱ tje̱-lì.

3 ꞌKia̱á jè Abram tsasèn-xkóꞌnchi-niñanè i̱sén-la̱ skanda ya̱ a̱ꞌta
nangi, ꞌkoa̱á-la̱ chi̱ba̱-la̱ nga jè Nainá títsò isa-la̱:

4 —Jé kjoa̱ ra̱kìi̱ ra tíbíꞌñóko̱-là: ꞌÑó kjìn na̱xi̱ndá iꞌi ra ji̱ ko̱mi
na̱ꞌìn-la̱. 5 Ko̱ mì tsa ti̱ Abrama ꞌkín isa-lì, ꞌndi̱ ꞌndi̱-ni̱ Abrahamb
ꞌkín-lì, ijyeé ko̱ꞌsín kásíkíjna-là nga ꞌñó kjìn na̱xi̱ndá iꞌi tjín-ni ra
ji̱ ko̱mi na̱ꞌìn-la̱. 6 ꞌA̱án ko̱ꞌsín ꞌsiaa̱n nga bato ꞌñó kjìn katama xi̱ta̱
tje̱-lì, nga̱ a̱ꞌta tsa̱jií kji̱nchrabà-ni jñà ra xi̱ta̱xá ítjòn ko̱ma ko̱ jñà
ra na̱xi̱ndá iꞌi. 7 Ko̱ jngo kjoa̱ síkíjnatjaꞌtsian ra bíꞌñóko̱-là ra ji̱ ko̱
ra ꞌa̱n, ko̱ ꞌkoa̱áꞌsín sikó ngaꞌtsì xi̱ta̱ tje̱-lì ra ꞌsa̱ nchrabá, nga ꞌa̱án
ko̱ma Nainá-lì ko̱ jè Nainá-la̱ xi̱ta̱ tje̱-lì. 8 Ji̱í tsja-là ko̱ jñà xi̱ta̱ tje̱-lì
kóoꞌki nangi ꞌtse̱ Canaán, ñánda̱ nga tijni ꞌndi̱-ni̱, nga ngi ꞌtse̱é ki̱tso̱-la̱
skanda ta mé ni̱chjin-nioo̱; ko̱ ꞌa̱án ko̱ma Nainá-la̱ xi̱ta̱ ingie.

9 Jè Nainá kitsó isa-la̱ jè Abraham:
—Tanga ji̱í bako̱-lì si̱ìtjasìn jè kjoa̱ ra tíbíꞌñóko̱-là, ko̱ ngaꞌtsì xi̱ta̱

tje̱-lì ra ꞌsa̱ jtsín ra ta̱ña ko̱jchákjo. 10 Jé kjoa̱ ra̱kìi̱ ra bíꞌñóko̱-no
ko̱ tjínè-la̱ nga si̱ìtjasòn ngaꞌtsì xi̱ta̱ tje̱-lì; ngaꞌtsì ra ꞌxi̱n ra ya̱
kítsa̱jnajin-no tjínè-la̱ nga si̱ꞌta chi̱ba̱ nga jtítji-la̱. 11 ꞌKoa̱áꞌsín jtítji-la̱
jè chrjo̱ba̱ sko̱ ijo ꞌxi̱n-la̱ ra ꞌxi̱n, ko̱ jé ra̱kiòo̱ ko̱kòn-chi̱ba̱ jè kjoa̱
ra tíbíꞌñóko̱-no ra ꞌa̱n. 12 ꞌNdi̱ kjòn ko̱ꞌtsia̱-nì ko̱ skanda ta mé
ni̱chjin-nioo̱, nga ngaꞌtsì ra ꞌxi̱n tjíné-la̱ nga ko̱ꞌsín si̱ꞌta chi̱ba̱ ꞌkia̱
nga ijye tjín-la̱ jin ni̱chjin nga jtsín, ti̱ꞌkoa̱á jñà i̱xti xó ra ꞌxi̱n ra jtsín
ya̱ niꞌya-no, ko̱ jñà chi̱ꞌndaꞌñó ra tsinda-la jñà xi̱ta̱ ra xìn i̱ꞌnde-la̱
ra mì tsa xi̱ta̱ tje̱-lì ma. 13 ꞌKoa̱áꞌsín tjínè-la̱ nga si̱ꞌta chi̱ba̱ ijye, nga
ni̱jngo ra ko̱to. ꞌKoa̱áꞌsín jè kjoa̱ ra bíꞌñóko̱-là si̱jnaꞌta chi̱ba̱ ya̱ ijo-no
koni jngo kjoa̱ ra tíbíꞌñóko̱-no skanda ta mé ni̱chjin-nioo̱. 14 Tanga
jè xi̱ta̱ ꞌxi̱n ra mìkì si̱ꞌta chi̱ba̱ ijo ꞌxi̱n-la̱, jè xi̱ta̱ ra̱kiòo̱ tjínè-la̱ nga

a 17:5 Abram ꞌÍ ra tsò-ni ꞌkia̱ nga ꞌén hebreo: A̱pá ra ꞌnga tíjna.
b 17:5 Abraham ꞌÍ ra tsò-ni ꞌkia̱ nga ꞌén hebreo: Na̱ꞌìn-la̱ xi̱ta̱ ra bato ꞌñó kjìn ma-ni.

katanachrjekajin ya̱ a̱jin na̱xi̱ndá-no, ta nga̱tjì-la̱ tíbatonè-la̱ jè kjoa̱
ra tíbíꞌñóko̱-no.

15 Jè Nainá ti̱ꞌkoa̱á kitsó-tse-la̱ jè Abraham:
—Jè chjo̱ón-li mì tsa ti̱ Sarai ꞌkín-tse-ni. I̱í maꞌtsia̱-ni ꞌndi̱-ni̱ nga

Sara ꞌkín. 16 ꞌA̱n sichíkonꞌtin-ná, ko̱ tsjaá jngo-la iꞌndí ꞌxi̱n ra a̱ꞌta ꞌtse̱
kji̱nchrabà-nì; jon, ꞌkoa̱áꞌsín sichíkonꞌtiaa̱n, ko̱ jé ko̱ma na̱-la̱ ra kjìn
na̱xi̱ndá iꞌi; ko̱ jñà xi̱ta̱ tje̱-la̱ xi̱ta̱xá ítjòn kíijyo-la̱ jñà na̱xi̱ndá.

17 ꞌKia̱á jè Abraham tsasèn-xkóꞌnchi-niñanè i̱sén-la̱ skanda ya̱ a̱ꞌta
nangi, ko̱ ta tsijnòke-ní, ko̱ kitsò ya̱ a̱jin inìma̱-la̱. «A ko̱maá jngo xi̱ta̱
ra ijye tjín-la̱ jngo sindo̱ nó nga a̱pá ko̱ma. Ko̱ jè Sara, a ko̱maá ꞌse̱
jngo-la̱ iꞌndí nga ijye ijòn-kan ko̱ te nó tjín-la̱.»

18 ꞌKia̱á jè Abraham kitsò-la̱ jè Nainá:
—¡Mé-la ta̱ nda-ni tsa jè Ismael ya̱ katamajchájin jè

kjoa̱nichikonꞌtin-lì!
19 Ko̱ jè Nainá kitsó-la̱:
—Ngi kjo̱hixi̱í ra ko̱xin-là jè chjo̱ón-li Sara jngo iꞌndí ꞌxi̱n ra ngi

tsa̱ji jtsín-la̱, ra ji̱ ꞌkoa̱áꞌsín kiꞌta ꞌí-la̱ nga Isaaca ꞌkín; ko̱ jè, nda
kjón si̱ìkìxi̱ya jè kjoa̱ ra tíbíꞌñóko̱-là nga katasijna i̱ꞌnde ko̱ jñà xi̱ta̱
tje̱-la̱ skanda ta mé ni̱chjin-nioo̱. 20 Ra a̱ꞌta ꞌtse̱ jè Ismael, ti̱ꞌkoa̱á
ijyeè kaꞌnchrè-là, ti̱ꞌkoa̱á sichíkonꞌtin-ná, ꞌkoa̱áꞌsín ꞌsiaa̱n nga kjìn i̱xti
kataꞌse-la̱ ko̱ katamakjìnya xi̱ta̱ tje̱-la̱, ko̱ jè Ismael, jé ko̱ma na̱ꞌìn-la̱
tejò xi̱ta̱ ítjòn ra ꞌñó kítsa̱jna nga ko̱tèxoma-la̱ na̱xi̱ndá, ko̱ a̱ꞌta ꞌtse̱é
kji̱nchrabà jngo-ni na̱xi̱ndá ra ꞌñó je ko̱ma. 21 Tanga ꞌkoa̱áꞌsín sìkíjnaa̱
jè kjoa̱ ra tsikíꞌñóko̱-là ra ko̱ Isaac, jè iꞌndí ꞌxi̱n ra tsa̱ji ra jè Sara
jtsín-la̱ ꞌndi̱ inó ján, ra ti̱jè-ni ni̱chjin ra̱kìi̱.

22 ꞌKia̱ nga jè Nainá ijye tsakáko̱na̱jmí jè Abraham, tsasènꞌtaxín-ni
ya̱ i̱jndáa̱ nga itsjimíjin-ni. 23 Ti̱jé-ni ni̱chjin, jè Abraham tsikíꞌta
chi̱ba̱ jè Ismael ra iꞌndí-la̱ ma nga tsatetji-la̱, ko̱ ti̱ꞌkoa̱á tsikíꞌta
chi̱ba̱-tse jñà ngaꞌtsì xi̱ta̱ chi̱ꞌnda-la̱ ra ya̱ kitsin niꞌya-la̱, ko̱ jñà xi̱ta̱
ra tsatse to̱n-ni. Ngaꞌtsì jñà xi̱ta̱ ra tjíijyo ya̱ niꞌya-la̱ ra síxá-la̱, isiꞌta
chi̱ba̱á-tse ya̱ chrjo̱ba̱ sko̱ ijo ꞌxi̱n-la̱, koni ꞌsín jè Nainá tsikíꞌtin jè
Abraham. 24–25 Jè Abraham ijyeè tjín-la̱ ijòn-kan ko̱ chrjoꞌòn ijòn nó,
ko̱ jè Ismael ra iꞌndí-la̱ ma ijyeé tejàn nó tjín-la̱ ꞌkia̱ nga kititji-la̱ jè
chrjo̱ba̱ sko̱ ijo ꞌxi̱n-la̱. 26 Ti̱jé-ni ni̱chjin kititji chrjo̱ba̱ sko̱ ijo ꞌxi̱n-la̱
jè Abraham ko̱ jè Ismael ra iꞌndí-la̱ ma. 27 Ko̱ ngaꞌtsì xi̱ta̱ íchjá ra

a 17:19 Isaac Jè ꞌí ra Isaac tsò, ꞌkia̱ nga ꞌén hebreo, kjoa̱bijnochaá tsò-ni.



39 GÉNESIS 18

tjítsa̱hijyo ya̱ niꞌya-la̱, jñà ra ya̱ kitsin, ko̱ jñà ra tsatse to̱n-ni ta̱ñaá
kititji-tse-la̱.
Kóꞌsín jè Nainá tsjá kìxi̱ ꞌén-la̱ nga jè Abraham ꞌse̱ jngo-la̱ iꞌndí

18 Ra ma a̱skan-ni jè Abraham tsatsíjen-la̱ Jè ra Tíjnakon Kiꞌta ya̱
i̱ꞌnde ñánda̱ tjín ítá ꞌtse̱ xi̱ta̱ ra ꞌmì Mamre, ꞌkia̱ kjòn chi̱ba̱-la̱

tíjnajto xo̱tjo̱ba̱ niꞌya-la̱ jè Abraham, ꞌkia̱ nga masen ni̱chjin nga ꞌñó
tsjè tíma ndabá. 2 Jè Abraham iskiítje̱n sko̱ ko̱ kijtse nga ti̱kjiá jàn
xi̱ta̱ íchjá i̱nchaꞌta chraña-la̱. ꞌKia̱ nga kijtse, ndi̱to̱ón tsasítje̱n nga
nda isìsin-la̱, ko̱ tsasèn-xkóꞌnchi-niñanè i̱sén-la̱ skanda ya̱ a̱ꞌta nangi
nga kijtsexkón. 3 Ko̱ kitsò-la̱:

—Ji̱ Na̱ꞌìn, tsa ji̱ ra ko̱ꞌsín matsja-lì jè ra a̱ꞌta tsa̱ꞌa̱n, bitsáꞌba-là nga
kì ta chjàn ꞌmì ndi̱to̱n-ni. 4 Jchíñakjoa̱-là jngohíjta, ko̱ꞌsín katafìꞌcha
i̱tsé-no nandá mé-ni nga ma ki̱níjno-no jñà ndsa̱kò ko̱ a̱kjòn ti̱kjáya
jngohíjta nga ti̱tsa̱ꞌngién ya̱ a̱ngi yá ra̱kiòo̱. 5 Íꞌka kjòn-la̱ i̱tsé-no
tsajmì jè ra ma chji̱ne̱e nga ko̱hìkon inìma̱-no, a̱kjòn ꞌkia̱ kongí-no;
mé ta̱ nda chi̱ba̱-la̱ nga i̱ kabitjaa̱to-nájiòn ꞌa̱n ra chi̱ꞌnda-no ꞌmì-ná.

Ko̱ ra jñà kitsò-ní:
—Nda tjín tsaꞌkoa̱, ko̱ꞌsín ꞌti̱ìn tsa ji̱ ra ko̱ꞌsín mejèn-lì.
6 ꞌKia̱á jè Abraham ra tsò ra ská-la̱ ꞌjahaꞌsen ya̱ niꞌya-la̱ ra ꞌtse̱

chrjo̱ba̱ cho̱ nga kitsò-la̱ Sara:

—¡Sasa kjón ko̱ꞌti̱in! Chjíbí tsa kan kilo chijo trigo, jè ra tsje kjòn
i̱jncha, nda kjòn ti̱ndí ko̱ a̱kjòn ti̱chjín ya̱ a̱jin xóꞌbí.

7 Ko̱ jè Abraham maachikon kjòn nga kijì ñánda̱ tjíijyo jñà
nchra̱ja̱, tsjahíjin jngo nchra̱ja̱ iꞌndí ra ꞌñó nda ꞌki, ko̱ kitsjá-la̱ jè
chi̱ꞌnda-la̱, ko̱ jè chi̱ꞌnda ra̱kìi̱ jna̱hijo kjón isìꞌken nga tsikínda. 8 Ko̱
ti̱ꞌkoa̱á iskábé-tse tsjín xiné ko̱ tsjín nandá, ko̱ jè nchra̱ja̱ ra ijye
kichjàn ya̱á tsikíijyo masen-la̱ jñà xi̱ta̱ ingio. Ko̱ jè Abraham ya̱á
tsikijnako̱ ya̱ a̱ngi yá nga tsakjèn jñà xi̱ta̱ ingie.

9 Ko̱ ꞌkia̱á iskonangi-la̱ nga kitsò-la̱:
—Ñánda̱ tíjna Sara ra chjo̱ón-lì ma.
Ko̱ jè Abraham kitsó-ní:
—Ya̱á tíjnaꞌya niꞌya i̱jndáa̱.
10 ꞌKia̱á kitsò jngo jñà xi̱ta̱ íchjá ingio:
—ꞌNdi̱ inó kjíi̱ꞌtse india-là, ko̱ jè chjo̱ón-li Sara jngo iꞌndí si̱jna-la̱.
ꞌKoa̱á-la̱ chi̱ba̱-la̱ jè Sara tíꞌnchré se̱n ya̱ a̱jto̱n xo̱tjo̱ba̱ niꞌya, ya̱ a̱ya

íꞌtsi̱n Abraham. 11 Jè Abraham ko̱ jè Sara ijyeé ꞌñó xi̱ta̱ jchínga, ko̱ jè
Sara ijyeé mìkì ti̱ ꞌfiì-la̱ sá-la̱. 12 Ko̱ jè Sara ta tsijnokesi̱i, ko̱ kitsò: «A
ko̱maá ꞌse̱ isa-na jè kjo̱tsja nga ma ꞌse̱ jngo-na iꞌndí, nga̱ ijyeè chjo̱ón
jchínga-ná ra ꞌa̱n ko̱ jè ꞌxi̱n-na̱ ijyeè ꞌñó xi̱ta̱ jchínga-tse.» 13 Tanga Jè
ra Tíjnakon Kiꞌta kitsó-la̱ jè Abraham:

—Mé-ni nga ta tímijnoke-ni jè Sara. A mí makjiìn-la̱ nga ma ꞌse̱
jngo-la̱ iꞌndí ni̱ꞌsín ijye ꞌñó chjo̱ón jchínga. 14 A tjín jngo kjoa̱ ra chjá
tjín ra jè Nainá mìkì ma-la̱ ꞌsín. ꞌNdi̱ inó kjíi̱ꞌtse india-là ko̱ ꞌkia̱ nga
ijye ki̱jchò ni̱chjin ra̱kìi̱, jè Sara jngo iꞌndí ꞌse̱-la̱.

15 ꞌKia̱ nga kiíꞌnchré jè Sara itsakjón-ní ko̱ tsikíꞌma-ní. ꞌKoa̱á ma-ni
nga kitsò:

—Mì tsa kamijnoke̱-jiàa̱n.
Tanga Jè ra Tíjnakon Kiꞌta kitsó-la̱:
—Kabeé-là, nga kamijnocha-ní.

Abraham síjétjì a̱ꞌta ꞌtse̱ na̱xi̱ndáꞌñó Sodoma
16 ꞌKia̱á jñà xi̱ta̱ íchjá ingio tsinchakìxi̱-ni, ko̱ kijì kìxi̱ ya̱ ndi̱yá

ꞌtse̱ na̱xi̱ndáꞌñó Sodoma. Ko̱ jè Abraham tsakáhijtako̱-ní koni ꞌsín nga
kijì-ni jñà xi̱ta̱ ingio. 17 ꞌKia̱á Jè ra Tíjnakon Kiꞌta isíkítsjen nga kitsò:
«A kíꞌma-la̱ jè Abraham jè kjoa̱ ra tíbítsjen-na nga ꞌsiaa̱n, 18 nga̱ jé
ko̱ma na̱ꞌìn-la̱ jngo na̱xi̱ndá-je ra ꞌñó je ko̱ ra ꞌñó kíjna. Nga̱ ijyeé
kitsjá kìxi̱-la̱ ꞌén-na̱ nga a̱ꞌta ꞌtse̱é kji̱nchrabà-ni nga sichíkonꞌtiaa̱n
ngaꞌtsì na̱xi̱ndá iꞌi ra tjín ya̱ i̱sàꞌnde. 19 Nga̱ ꞌa̱án xá ko̱ꞌsín ítsjahíjin-na

mé-ni nga ki̱ìꞌtin-ni jñà i̱xti-la̱ ko̱ jñà xi̱ta̱ tje̱-la̱ nga katasíitjasòn jè
ra ꞌa̱n ko̱kòn-yá-la̱ ti̱ꞌkoa̱á ko̱kataꞌsín ijye kjoa̱ ra nda tjín ko̱ ra kìxi̱
tjín, mé-ni nga ꞌa̱n siitjásòn ijye-na jñà ꞌén ra ijye kítsja-la̱.»

20 ꞌKoa̱á ma-ni Jè ra Tíjnakon Kiꞌta kitsò-la̱:
—Ta nga̱tjì-la̱ jñà xi̱ta̱ ꞌtse̱ na̱xi̱ndáꞌñó Sodoma ko̱ ꞌtse̱ Gomorra ꞌñó

kjìn kjoa̱ꞌcho naꞌyá-la̱ ra a̱ꞌta ꞌtse̱, ko̱ jñà jé ra i̱nchibátsji tíbatonè-la̱
chi̱ba̱-la̱, 21 ꞌndi̱ ꞌndi̱-ni̱ ya̱á jnchro tífìkatsíjen-jén-la̱, mé-ni nga
ske-naa̱ a ꞌén kìxi̱-ní nga jñà kjoa̱ꞌcho-la̱ ijye tíbatonè-la̱ chi̱ba̱-la̱ koni
ꞌsín ijye kiꞌmì-na; ko̱ tsa mì tsa ko̱ꞌsín tjín-ni, ya̱á ske jnchro-na.

22 Jò xi̱ta̱ ingie itjojin-ni ya̱ i̱jndáa̱ ko̱ ya̱á kijì ya̱ Sodoma; tanga
jè Abraham takó ya̱á síjna ya̱ ngixko̱n Jè ra Tíjnakon Kiꞌta. 23 Jè
Abraham tsasènꞌtachraña isa-la̱ nga iskonangi-la̱ nga kitsò-la̱:

—A ta̱jngo si̱kjeesòn-ní jñà xi̱ta̱ ra kìxi̱ ꞌsín ko̱ jñà ra ꞌcho ꞌsín.
24 Tsa ki̱i ni̱chjin-ni ma icháte xi̱ta̱ ra nda ꞌsín ya̱ a̱jin na̱xi̱ndá, a
takó si̱kjeesòn-ní jè na̱xi̱ndá ra̱kiòo̱, a mí tsa si̱jchàꞌta-la̱ji̱ ta nga̱tjì-la̱
nga tsjachi jñà xi̱ta̱ ra ichán-te ma-nioo̱. 25 ¡ꞌKoa̱á ma-na nga mì tsa
ya̱ ta̱ña si̱ꞌken-kjii̱ jñà xi̱ta̱ ra kìxi̱ ꞌsín ko̱ jñà xi̱ta̱ ra ꞌcho ꞌsín, koni
tsa ngásòn tjín-la̱ jé! Ji̱, ra xi̱ta̱xá ítjòn ra bindajín jé-la̱ ngaꞌtsì xi̱ta̱
i̱sàꞌnde, a mì tsa ko̱ꞌsín kíndajín-la̱ji̱ nga jngó jngó koni ꞌsín tjín kjoa̱
ra i̱nchiꞌsín.

26 Ko̱ ꞌkia̱á Jè ra Tíjnakon Kiꞌta kitsò-la̱:
—Tsa sa̱kò icháte-na ra xi̱ta̱ kìxi̱ ya̱ a̱jin-la̱ na̱xi̱ndá Sodoma,

si̱ìjcháꞌta ijyeè-la̱ ngaꞌtsì ra títsa̱jna kótíjngo ya̱ i̱ꞌnde ra̱kìi̱ ta nga̱tjì-la̱
nga tsjake̱ ra icháte.

27 Tanga jè Abraham ti̱ꞌkoa̱á ti̱ kitsò indiaá-i̱la̱:
—Ti̱ijchaàꞌtà-ná nga bato táhijín tíꞌsiaa̱n nga ko̱ꞌsín tíchjà-là, nga̱

Nainá-ní ra ji̱, ko̱ ta chijo niꞌnde-náa̱ ra ꞌa̱n. 28 Tsa kiì ni̱chjin-ni ngi
ꞌòn jchi̱jaꞌta isa-la̱ nga ko̱ma icháte, a si̱kjeesòn ijye-ní ngaꞌtsì xi̱ta̱
na̱xi̱ndá tsa ta ꞌòn jchi̱jaꞌta isa-la̱.

Ko̱ jè Nainá kitsó-ní:
—Tsa sa̱kò-na ra ichán ꞌòn xi̱ta̱ kìxi̱, mìkì sikjéesòn jiàa̱n.
29 Ko̱ kiìchja̱ india-ni jè Abraham:
—Ko̱ tsa ki̱i ni̱chjin-ni ta ichán xi̱ta̱ kìxi̱ tjíijyo.
Kitsó Nainá:
—Mìkì sikjéesòn jè na̱xi̱ndá ta nga̱tjì-la̱ nga tsjake̱ jñà ra ichán.
30 Tanga jè Abraham ti̱ꞌkoa̱á ti̱ kitsò ìjngoka̱à-ni:
—Bitsáꞌba-là, kì ta chjàn majti-lì nga ta̱ si tíꞌsin-là, tsa kiì

ni̱chjin-ni ta katé xi̱ta̱ kìxi̱ tjíijyo.

Ko̱ jè Nainá kitsó india-la̱ jè Abraham:
—Mìkì sikjéesòn jè na̱xi̱ndá ta nga̱tjì-la̱ jñà xi̱ta̱ kìxi̱ ra katé ma-ni.
31 Ko̱ jè Abraham india kiìchja̱ isa:
—Ji̱ Na̱ꞌìn, batoó táhijín kitia nga ko̱ꞌsín tíchjà-là, mé ra ko̱ma tsa

ta kan xi̱ta̱ kìxi̱ sa̱kò-lì.
Ko̱ jè Nainá kitsó-la̱:
—Mìkì sikjéesòn jè na̱xi̱ndá ta nga̱tjì-la̱ jñà xi̱ta̱ kìxi̱ ra kan ma-ni.
32 Ti̱ india ko̱kitsò ngá-ni jè Abraham:
—ꞌTi̱ìn kjo̱nda Na̱ꞌìn, ki ta chjàn majti-li nga ìjngo ꞌka̱ kichjà isa-là

ko̱ mìkì ti̱ sijtí isa-là ꞌndi̱-ni̱, mé ra ꞌsi̱n, tsa ta te ma-ni ra xi̱ta̱ kìxi̱
sa̱kò-lì.

Ko̱ jè Nainá kitsó-la̱:
—Mìkì sikjéesòn jè na̱xi̱ndá ta nga̱tjì-la̱ jñà xi̱ta̱ kìxi̱ ra te ma-ni.
33 Ko̱ Jè ra Tíjnakon Kiꞌta kijì-ní ya̱ i̱jndáa̱ ꞌkia̱ nga ijye

tsakáko̱na̱jmí jè Abraham; ko̱ jè Abraham tsáfaá-ni ya̱ niꞌya-la̱.
Nainá isikjeesko jè na̱xi̱ndáꞌñó Sodoma

ko̱ jè na̱xi̱ndáꞌñó Gomorra

19 Ijchó ya̱ na̱xi̱ndáꞌñó Sodoma jñà ngajò ìkja̱li̱ ꞌkia̱
nga ijye tímahixòn. Ko̱ jè Lot ya̱á tíjna ya̱ xo̱tjo̱ba̱-la̱

na̱xi̱ndá, ko̱ ꞌkia̱ nga kijtse Lot ndi̱to̱ón tsasítje̱n nga isìsin-la̱, ko̱
tsasèn-xkóꞌnchi-niñanè i̱sén-la̱ skanda ya̱ a̱ꞌta nangi.

2 Ko̱ kitsò-la̱:
—Jiòn ra Na̱ꞌìn-na̱ xìn-no, ꞌtia̱àn kjo̱nda ꞌkoa̱áꞌsín tísíjé-no nga ya̱

ti̱kjáya jngo ni̱tje̱en ya̱ niꞌya-na̱, ꞌa̱n ra chi̱ꞌnda-no maa̱. Ko̱ nga ko̱ma
ki̱níjno jñà ndsa̱kò, nchijòn ta̱jñòya kongí-no.

Tanga ra jñà kitsò-ní:
—Majìn, ya̱á si̱kato-ji̱n ni̱tje̱n ya̱ ndi̱tsi̱n ján.
3 Tanga jè Lot ꞌñó tsikítsaꞌba-la̱, ko̱ a̱kjòn tsakáhijtako̱ nga kiìko̱

ya̱ niꞌya-la̱. ꞌKia̱ nga ijchò, jè Lot ngi nda kjón isìsin-la̱, ko̱ tsikínda-la̱
ni̱ño̱, ko̱ jñà xi̱ta̱ ingio tsakjèn-ní.

4 ꞌKia̱ nga ti̱kje fahijyo, ngaꞌtsì xi̱ta̱ ꞌxi̱n ꞌtse̱ na̱xi̱ndá jngo tjandi kijì
ya̱ niꞌya-la̱ Lot, bíꞌtsia̱ kjòn-ni ra ꞌsa̱ i̱xti skanda jñà ra xi̱ta̱ jchínga.
5 Ko̱ kiìchja̱-la̱ jè Lot nga kitsò-la̱:

—Ñánda̱ tjíijyo jñà xi̱ta̱ íchjá jñà ra kaꞌfiíꞌtsé-li jè jñò ra̱kìi̱.
¡Ti̱náchrji mé-ni nga ma tsjáxkóko̱-naji̱n!

6 ꞌKia̱á jè Lot itjo nga kiìchja̱-la̱, tsikíchjàjto kjòn xo̱tjo̱ba̱ niꞌya-la̱.
7 Ko̱ kitsò-la̱:

—ꞌTia̱àn kjo̱nda, jiòn ra ꞌndsè xin-no, ki ko̱tjín kjoa̱chi̱nga̱ ra ꞌnià.
8 Tjíijyo jò-na i̱xti íchjín xo̱ngó ra kjè sa ꞌxi̱n be; ko̱chrje-no ndi̱tsiaán
ko̱ꞌsín ti̱ko̱o koni ꞌsín mejèn-no, tanga ki ta chjàn mé ra nìko̱o jñà
xi̱ta̱ ingie, nga̱ ꞌa̱án kaꞌfiíꞌtsé-na.

9 Tanga jñà xi̱ta̱ ingio kitsò-ní:
—¡Ti̱si̱jnaꞌtaxín-ná ján ra ji̱!
Ko̱ kitsò isa:
—Yá-ni ra ji̱, skanda mì tsa i̱ i̱ꞌnde-lì, mé-ni nga ji̱ mejèn-li

ko̱ꞌkín-náji̱n kóꞌsín mejèn-nàji̱n nga ꞌsia̱n ji̱n. ¡ꞌNdi̱ ꞌndi̱-ni̱ ta isa̱á ton
si̱ko̱ isa-làji̱n koni ra jñà!

Ti̱ꞌkia̱á tsikíꞌtsia̱ nga taxki̱ toón isìko̱ jè Lot, ko̱ isìchraña isa
nga mejèn-la̱ ko̱chrjejto xo̱tjo̱ba̱-la̱ niꞌya. 10 Tanga jñà xi̱ta̱ íchjá
ra ꞌjiíꞌtse Lot tsachrjekjá tsja nga isikjaaꞌsen-ni niꞌya jè Lot, a̱kjòn
tsikíchjàjto-ni jè xo̱tjo̱ba̱. 11 Ko̱ jñà xi̱ta̱ ra tjíijyo ndi̱tsiaán ngi
isìxka̱-ní nga mìkì ti̱ tsatsíjen-i̱la̱. Maꞌtsia̱ kjòn-ni jñà ra i̱xti skanda
jñà ra xi̱ta̱ jchínga. Ko̱ tsakátsjijno tsakátsjiꞌta jè xo̱tjo̱ba̱-la̱ niꞌya kó
ra itsiꞌon-la̱.

12 Ko̱ jñà xi̱ta̱ íchjá ra ꞌjiíꞌtse jè Lot kitsò-la̱:
—A tjíijyo isa xi̱ta̱ xàngi̱i ya̱ i̱jndíi̱. Koni jñà i̱xti íchjín-li ko̱

i̱xti íchjá-li ko̱ jñà xkaꞌnda-li ko̱ ngaꞌtsì ra tjín-li ya̱ na̱xi̱ndá ra̱kìi̱;
ti̱náchrjejin ko̱ kjin tiki̱i. 13 Nga̱ si̱kjeesòn-náji̱n jè i̱ꞌnde ra̱kìi̱. Nga̱
ijyeè ijchotji̱ngi-la̱ Jè ra Tíjnakon Kiꞌta jñà kjoa̱ꞌcho ra naꞌyá-la̱ ra
a̱ꞌta ꞌtse̱, ꞌkoa̱á ma-ni nga Jè ra Tíjnakon Kiꞌta kásíkasén-naji̱n nga
si̱kjeesòn-ji̱n.

14 ꞌKia̱á itjo jè Lot nga kiìchja̱-la̱ jñà xi̱ta̱ ra ijye ko̱ꞌsín tjínda-la̱ nga
xkaꞌnda-la̱ ko̱ma, nga̱ ijyeé títsa̱jnaꞌñó i̱xti íchjín-la̱ nga jñà ki̱xan-ko̱,
nga kitsò-la̱:

—¡Ti̱xátíya, títjo̱jion ya̱ i̱ꞌnde ra̱kìi̱ nga̱ Jè ra Tíjnakon Kiꞌta
si̱ìkjeskoò jè na̱xi̱ndáꞌñó ra̱kìi̱!

Tanga jñà xkaꞌnda-la̱ ta kjoa̱ská kjomà-la̱, koni ꞌsín kitsò-la̱ jè Lot.
15 ꞌKia̱ nga ijye tíꞌse i̱sén jñà ìkja̱li̱ ra xi̱ta̱ íchjá kjòn isíxátíya-la̱ jè
Lot, nga kitsò-la̱:

—¡Ti̱xátíyi! Chjíbí jè chjo̱ón-li, ko̱ jñà ngajò i̱xti íchjín-li, tsa
majìn-li ki̱yí ꞌkia̱ nga ꞌki̱-la̱ kjo̱hiꞌin jè na̱xi̱ndáꞌñó ra̱kìi̱.

16 Tanga jè Lot mìkì síxátíya, ꞌkia̱á jñà ìkja̱li̱ itsabà jè tsja Lot ko̱
ꞌtse̱ chjo̱ón-la̱ ko̱ jñà tsja i̱xti íchjín-la̱ ra jò ma-nioo̱, tà nga̱tjì-la̱ Jè
ra Tíjnakon Kiꞌta ꞌkoa̱áꞌsín tse kjo̱hi̱ma̱takòn kiꞌse-la̱ ra a̱ꞌta ꞌtse̱, ko̱

tsachrjekajin ya̱ na̱xi̱ndáꞌñó mé-ni nga ma ko̱to-ni. 17 ꞌKia̱ nga ijye
itjojin ya̱ na̱xi̱ndá, ꞌkia̱á kitsò jngo xi̱ta̱ íchjá ra ꞌjiíꞌtse:

—¡Ti̱tjáa̱chingi! Kì ta chjàn íꞌndsin chítsijen-ni, kì ta chjàn bisìn
ya̱ kótíjngo i̱jncha̱ ra̱kìi̱. ꞌTin skanda jè nindo ra̱kiòo̱ ján, tsa mejèn-li
nga ki̱jnakin.

18 Tanga jè Lot kitsò-ní:
—¡Majìn ji̱ na̱ꞌìn! 19 Ra jiòn batoó tse tjín-ni kjo̱nda ra

i̱nchinìko̱-ná, ko̱ batoó tse kjo̱hi̱ma̱takòn ra i̱nchibakòn-ná nga
i̱nchinikatojin-ná kjo̱biya nga kóti̱jnakon isa, tanga mìkì ko̱ma
kijchoo̱ skanda ya̱ nindo ján, tsa majìn ya̱á ki̱jchòtji̱ngi-na jè kjo̱hiꞌin
ko̱ ya̱á ki̱yáa̱. 20 I̱ kixi̱-la̱ i̱jndíi̱ tíjna chrañaà jngo na̱xi̱ndá i̱tsé, ya̱
ñánda̱ ma kjoáa̱chinga, ¡ti̱ꞌnde-ná nga ma ya̱ kjián ján nga ma ko̱to
kjo̱binachon-na̱, ko̱ a mí tsijen-ni nga na̱xi̱ndá i̱tsé ꞌki!

21 ꞌKia̱á kitsò jngo xi̱ta̱ íchjá ingio:
—Ijyeè kaꞌnchrè-là ko̱ ꞌkoa̱áꞌsín ꞌsiaa̱n koni ꞌsín nga káníjé-ná,

mìkì sikjéesko jè na̱xi̱ndá ra ko̱ꞌmì-la̱. 22 Tanga ti̱xátíyi nga ꞌtin ya̱
ján, nga̱ mìkì mé ra ma ꞌsiaa̱n ꞌkia̱ nga ti̱kje bijchi ya̱ i̱ꞌnde ra̱kiòo̱.

ꞌKoa̱á ma-ni nga jè na̱xi̱ndá ra̱kiòo̱ Zoara tsiꞌkìn.
23 Ijyeé tíbitjokátji tsáꞌbí, ꞌkia̱ nga jè Lot ijchò ya̱ na̱xi̱ndá ra ꞌmì

Zoar. 24 ꞌKia̱á Jè ra Tíjnakon Kiꞌta isiꞌka jtsí ra ngi niꞌí ko̱ ra chijo
tsjè kjòn ya̱ a̱jin-la̱ na̱xi̱ndáꞌñó Sodoma ko̱ Gomorra. 25 Ko̱ isikjeesòn
ijyeè jè na̱xi̱ndá, kótíjngo ya̱ i̱jncha̱-la̱, ko̱ ngaꞌtsì jñà xi̱ta̱ ra tjíijyo ya̱
i̱jndáa̱, ko̱ ngaꞌtsì tsajmì tje̱-la̱. 26 Tanga jè chjo̱ón-la̱ Lot isíkófaà-ni
íꞌtsi̱n, ko̱ ya̱á isasèn nga ngi jngo na̱jo̱ na̱xa̱ kjomà.

a 19:22 Zoar ꞌÍ ra tsò-ni ꞌkia̱ nga ꞌén hebreo: Na̱xi̱ndá i̱tsé.

27 Ra ma nchijòn nga ta̱jñò, jè Abraham kií india-ni ya̱ i̱ꞌnde
ñánda̱ tsakáko̱na̱jmí Jè ra Tíjnakon Kiꞌta. 28 Iskotsíjen-jén ya̱ kìxi̱-la̱
na̱xi̱ndáꞌñó Sodoma ko̱ ya̱ Gomorra, kótíjngo i̱ꞌnde-la̱ ñánda̱ i̱jncha̱
chon. Ko̱ kijtse-ní nga kótíjngo ya̱ i̱ꞌnde ra̱kiòo̱ tíbitjo xóxó ni̱ꞌndi̱
koni tsa jngo nga̱já. 29 ꞌKoa̱áꞌsín kjomà ꞌkia̱ nga jè Nainá isikjeesko
jñà na̱xi̱ndáꞌñó ꞌtse̱ i̱jncha̱ ya̱ ñánda̱-nioo̱ nga jè Lot tsikijna, tanga
jè Nainá itjokítsjen-la̱ a̱ꞌta ꞌtse̱ Abraham ko̱ tsachrjekajiìn jè Lot ya̱
i̱ꞌnde ra ijyeèsòn.

Ñánda̱ inchrabà-tje̱-ni jñà xi̱ta̱ moabita̱ ko̱ jñà xi̱ta̱ amonita̱
30 ꞌKia̱á jè Lot itsakjòn-ní nga tsikijna ya̱ i̱ꞌnde ra ꞌmì Zoar, ya̱á

kijì ya̱ nindo ján ko̱ ngajò i̱xti íchjín-la̱, ko̱ ya̱á tsikìtsa̱hijyongí jngo
ngijo. 31 Jngo ni̱chjin, jè tsati jchínga kitsò-la̱ jè tsati ndichja ra ma
iꞌndí:

—Jè a̱pá-ná ijyeè jchínga-ní, ko̱ ya̱ i̱ꞌnde ra̱kìi̱ ñánda̱ nga titsa̱jneé
mìkì ti̱ yá xi̱ta̱ ꞌxi̱n tjín-ni ra ma kítsa̱jnako̱-ná nga ma ꞌse̱-ná i̱xti.
32 ꞌKi̱-lá ndá-xán totséjé a̱pá-ná nga katamaꞌchi̱, ko̱ a̱kjòn tsjáxkóke̱e,
mé-ni nga ma kataꞌse-ná i̱xti ra a̱ꞌta ꞌtse̱ kji̱nchrabà-ni.

33 Ko̱ ꞌkoa̱áꞌsín isìꞌki ndá-xán totséjé jè a̱pá-la̱ jè jñò ra̱kiòo̱, ko̱
jé tsati jchínga tsakjajnaxkóko̱ ítjòn, tanga jè a̱pá-la̱ mìkì tsijen
kjomà-la̱ ꞌkia̱ nga tsakjajnaꞌta-la̱ ni̱ ꞌkia̱ nga tsasítje̱nꞌta-la̱.

34 ꞌKia̱ ra ma nchijòn jè tsati jchínga kitsó-la̱ jè tsati ndichja ra ma

iꞌndí:
—Koni ꞌsín ijye tjíjin-lì, ꞌa̱án tsakjajnaxkóko̱ jè a̱pá-ná ngojña̱

kjojñò, ti̱ꞌkoa̱á jè jñò ra̱kìi̱ si̱ꞌki india-né ndá-xán totséjé, mé-ni
nga katamaꞌchi̱ india-ni ko̱ a̱kjòn tsjajna̱xkóki̱i ra ji̱ mé-ni nga ma
kataꞌse-ná i̱xti ngajò-ná ra a̱ꞌta ꞌtse̱ a̱pá-ná.

35 Ko̱ ꞌkoa̱áꞌsín isìꞌki india-ni ndá-xán totséjé jè a̱pá-la̱ jè jñò
ra̱kiòo̱, ko̱ jé tsati ra ma iꞌndí tsakjajnaxkóko̱, tanga jè a̱pá-la̱ mìkì
tsijen kjomà-la̱ ꞌkia̱ nga tsakjajnaꞌta-la̱, ni̱ ꞌkia̱ nga tsasítje̱nꞌta-la̱.
36 ꞌKoa̱áꞌsín jñà ngajò i̱xti íchjín-la̱ Lot isìhiꞌma-la̱ i̱xti ra ꞌtse̱ a̱pá-la̱.
37 Ko̱ jè tsati jchínga-la̱ kitsiìn jngo-la̱ iꞌndí ra Moab tsikíꞌta ꞌí-la̱,
jé kjomà xi̱ta̱ jchínga-la̱ xi̱ta̱ moabita̱ skanda jè ni̱chjin ꞌndi̱-ni̱.
38 Ti̱ꞌkoa̱á jè tsati ra ma iꞌndí, kitsiìn jngo-tse-la̱ iꞌndí ra Ben-ammi
tsikíꞌta ꞌí-la̱, ko̱ jé kjomà xi̱ta̱ jchínga-la̱ xi̱ta̱ amonita̱ skanda jè
ni̱chjin ꞌndi̱-ni̱.

Abraham ko̱ jè xi̱ta̱xá ítjòn ra ꞌmì Abimelec

20 Jè Abraham itjojiín ya̱ i̱ꞌnde ñánda̱ tjíijyo, ko̱ ya̱á kijì ya̱ i̱ꞌnde
ra ꞌmì Neguev, ko̱ ya̱á tsikijna ya̱ na̱xi̱ndá ra ꞌmì Gerar koni

tsa xi̱ta̱ xìn nangi, ra ya̱ kjijnaꞌnchò masen-la̱ na̱xi̱ndá ra ꞌmì Cades ko̱
ra ꞌmì Shur. 2 ꞌKia̱ nga tjíijyo i̱jndáa̱, jè Abraham, ꞌkoa̱áꞌsín kitsò nga
ndichjaà ma jè Sara ra chjo̱ón-la̱. ꞌKia̱á jè Abimelec ra xi̱ta̱xá ítjòn
ꞌtse̱ na̱xi̱ndá Gerar, kiìchja̱-la̱ jè Sara mé-ni nga chjo̱ón-la̱ ꞌsi̱in-ni.
3 Tanga jè ni̱tje̱n ra̱kiòo̱ jè Abimelec jngo nijñá kiꞌtsì-la̱, ñánda̱ nga
jè Nainá kitsò-la̱: «Ti̱náꞌyi koni ꞌsín xín-la, ijyeé ki̱yá-ní, ta nga̱tjì-la̱
jè chjo̱ón ra káchjíbí ijyeè tjín-la̱ ꞌxi̱n.» 4 Tanga jè Abimelec, kje tsa
ngi fajnaxkóko̱ kjòn-ni jè Sara, ko̱ kitsò-ní:

—Ji̱ Na̱ꞌìn, a si̱ꞌken-ní jngo xi̱ta̱ ra kjè tsa mé jé bátsji. 5 A mí tsa jè
Abraham xá ko̱ꞌsín kitsò-na: Chjo̱ón tichja̱a ma. Ko̱ ti̱koa̱á kitsó-tse
jè Sara: ꞌNdsèe̱ ma. Ngi tjíjngoó jè inìma̱-na̱ ko̱ ngi tsjeé tjín jñà ndsa̱
nga ko̱ꞌsín kaꞌsiaa̱n.

6 Ko̱ jè Nainá kitsó-la̱ ya̱ a̱jin nijñá-la̱:
—Ti̱ꞌkoa̱á beé-tse nga ngi tjíjngoó inìma̱-li jñà kjoa̱ ra kaꞌnì, ꞌkoa̱á

ma-ni kabatechjá-là nga mìkì kafatsji-jí ra a̱ꞌta tsa̱ꞌa̱n ko̱ ꞌkoa̱á ma-ni
nga mìkì katsjaꞌndé-là nga kacháajni. 7 ꞌKoa̱á ma-ni ꞌndi̱ ꞌndi̱-ni̱,
ti̱káfa-la̱ jè chjo̱ón-la̱ jè xi̱ta̱ ra̱kìi̱; nga̱ jè xi̱ta̱ ra̱kiòo̱ Nainá chja̱
ngajò-la̱, ko̱ jé ki̱ìtsaꞌbatji-li, mé-ni nga mìkì ki̱yá-ni; tanga tsa mìkì

si̱káfa-ni chjo̱ón-la̱, ngi kjo̱hixi̱í ra xìn-là ki̱yá-ni ko̱ ngaꞌtsì ra ya̱ ta̱ña
tjíijyoko̱-li.

8 ꞌKia̱á jè Abimelec ta̱jñó tsasítje̱n ra ma nchijòn ko̱ kiìchja̱ ijye-la̱
ngaꞌtsì chi̱ꞌnda-la̱, ko̱ tsiꞌkéna̱jmí ijye-la̱ kótsò nijñá ra kiꞌtsì-la̱. ꞌKia̱
nga kiíꞌnchré-la̱, jñà xi̱ta̱ ingio ꞌñó itsakjòn. 9 ꞌKia̱á jè Abimelec
kiìchja̱-la̱ jè Abraham, ko̱ kitsò-la̱:

—¡Mé-ni ko̱ꞌsín inìko̱-náji̱n! Mé ra ta̱ ꞌcho kíꞌsin kjòo̱n ra a̱ꞌta
tsa̱ji, nga ko̱ꞌsín ta̱ tse jé mejèn ya̱ kachinijin-ná ko̱ jñà ra ꞌa̱n
tíbatéxoma-la̱. Jè ra mìkì tjínè-la̱ nga ko̱ꞌsín ꞌsi̱in ta isa̱á jnchro ko̱ꞌsín
kanìko̱-ná. 10 Kitsó isa-la̱ Abimelec jè Abraham:

—Mé ra tjiníkítsjìn ꞌkia̱ nga ko̱ꞌsín kanìko̱-ná.
11 Ko̱ jè Abraham kitsò-ní:
—ꞌKoa̱áꞌsín isíkítsjee̱n ra ꞌa̱n nga kíxin-náa̱ tsa tsín kjoa̱skon ꞌtse̱

Nainá ya̱ i̱ꞌnde ra̱kìi̱, ko̱ tsa si̱ìꞌkeèn-na jè ra ta nga̱tjì ꞌtse̱ chjo̱ón-na̱.
12 Ko̱ ngi nga kìxi̱ kitií kjoa̱ nga tichja̱a ma, nga tsati-la̱á ma jè
a̱pá-na̱, tanga mì tsa tsati-la̱ a̱má-na̱, ꞌkoa̱á ma-ni nga tsakáti̱jnako̱
nga chjo̱ón-na̱ ma. 13 ꞌKia̱ nga jè Nainá kitsjà-na kjo̱hixi̱ nga ítjo̱
niꞌya-la̱ jè a̱pá-na̱, ꞌkoa̱áꞌsín ísíjé-la̱ ra jè, nga jngó jngó i̱ꞌnde ñánda̱
nga kijcho-ji̱n, ꞌkoa̱áꞌsín ki̱tso̱ nga ꞌa̱án ma ꞌndse̱.

14 ꞌKia̱á jè Abimelec iskábé iꞌnga forrè, nchra̱ja̱ ko̱ chi̱ꞌnda íchjín
ko̱ chi̱ꞌnda íchjá nga kitsjá-la̱ jè Abraham ko̱ a̱kjòn isìnga̱tsja-ni jè
Sara ra chjo̱ón-la̱ ma.

15 Ko̱ kitsó jè Abimelec:
—Ti̱náꞌyi koni ꞌsín xín-la, ya̱á tíjna masen-li jè na̱xi̱ndá-na̱,

chjáajin jngi i̱ꞌnde ra ꞌñó nda chon-li ko̱ ya̱ ti̱jni.
16 Ko̱ jè Sara ki̱íꞌsín kiꞌmì-la̱:
—Ti̱náꞌyi, jngo jmi to̱n chroba tjín-ni jè ra katsja-la̱ jè ꞌndsì,

jè chjí-la̱ nga ma ki̱si̱ko̱tjì ijo-lì nga nda kítjo̱ngi ya̱ ngixko̱n ra
tjíijyoko̱-li. Ko̱ ni̱yá ra ma ꞌcho ki̱tso̱ ra a̱ꞌta tsa̱ji.

17 ꞌKia̱á jè Abraham kiìchja̱ꞌta-la̱ Nainá; ko̱ jè Nainá isindaá-ni jè
Abimelec ko̱ jè chjo̱ón-la̱, ko̱ jñà íchjín chi̱ꞌnda-la̱, ko̱ kjomà kiꞌse-i̱la̱
i̱xti. 18 Nga̱ ta nga̱tjì ꞌtse̱é-ni Sara nga jè Nainá ko̱ꞌsín isìko̱ jñà íchjín
ra tjíijyo ya̱ niꞌya-la̱ Abimelec nga mìkì ma ꞌse̱-la̱ i̱xti.

ꞌKia̱ nga kitsin jè Isaac

21 Jè ra Tíjnakon Kiꞌta isiìtjasòn jè ꞌén-la̱ ko̱ jè Sara koni ꞌsín
nga ijye kitsjà kìxi̱-la̱ ꞌén-la̱. 2 Ko̱ jè Sara isìhiꞌma jngo-la̱ iꞌndí

ra ꞌtse̱ Abraham ni̱ꞌsín ijye ꞌñó jchínga, ko̱ ꞌkia̱á ko̱kjamà jè kjòn

ni̱chjin ra jè Nainá ijye ko̱ꞌsín kitsò. 3 Ko̱ jè iꞌndí ra kitsin-la̱ Sara,
jè Abraham, Isaac tsikíꞌta ꞌí-la̱. 4 Ko̱ jè Abraham tsikíꞌta chi̱ba̱á jè
iꞌndí-la̱ nga tsatetji-la̱ ꞌkia̱ nga ijye ijchò-la̱ jin ni̱chjin, koni ꞌsín nga
jè Nainá tsikíꞌtin. 5 Jè Abraham ijyeè jngo sindo̱ nó tjín-la̱ ꞌkia̱ nga
kitsin jè Isaac.

6 ꞌKia̱á kitsò Sara: «Jè Nainá kisikijnokeè-na, ko̱ ta yá-ni ra
kji̱ꞌnchré nga jngo iꞌndí kiꞌse-na, ti̱ꞌkoa̱á ki̱jno̱keko̱ó-tse-na.»

7 Ko̱ kitsó isa: «Yá ra be ra a̱ꞌta ꞌtse̱ Abraham tsa ki̱jchó jngo ni̱chjin
nga ꞌse̱ jngo-na iꞌndí ra ꞌtse̱. Tanga ijyeé kitsjá jngo-na iꞌndí ni̱ꞌsín ijye
xi̱ta̱ jchínga ra jè.»

Agar ko̱ jè Ismael inachrje ya̱ niꞌya-la̱ Abraham
8 Ko̱ jè Isaac kjójchínga-ní, ko̱ kitsjiìn chikii̱, jè ni̱chjin ꞌkia̱ nga

mìkì ti̱ tsaki-ni, jè Abraham ꞌñó je ꞌsí tsikíjna. 9 Ko̱ jè Sara kijtseè
nga jè iꞌndí-la̱ Agar jè chjo̱ón chi̱ꞌnda-la̱ ra ya̱ Egipto i̱ꞌnde-la̱ ra jè
Abraham kitsjà-la̱ iꞌndí, sísabàꞌtiìn jè Isaac. 10 ꞌKia̱á jè Sara kitsò-la̱
jè Abraham: «¡Ti̱ìtji̱ngi-la̱ jè chjo̱ón chi̱ꞌnda ra̱kìi̱ ko̱ jè iꞌndí-la̱! Nga̱
jè iꞌndí-la̱ mìkì tjínè-la̱ nga ko̱ko̱-tse-la̱ jè ra bako̱-la̱ iꞌndí-na̱ Isaac.»

11 ꞌKia̱ nga kiíꞌnchré ꞌén ingie Abraham taxki̱ ꞌon kjomà-la̱ ta
nga̱tjì-la̱ nga iꞌndí-la̱á ma-tse. 12 Tanga jè Nainá kitsó-la̱: «Kì ta chjàn
makájno-li ra a̱ꞌta ꞌtse̱ ti ko̱ jè chjo̱ón chi̱ꞌnda-li. Ko̱ꞌsín ꞌti̱ìn koni ꞌsín
nga ki̱tso̱-li jè Sara, nga̱ jè tje̱-lì ya̱á kji̱nchrabà-ni ra a̱ꞌta ꞌtse̱ Isaac.
13 Ti̱ꞌkoa̱á jè ti-la̱ chjo̱ón chi̱ꞌnda-li, ꞌkoa̱áꞌsín ꞌsiaa̱n ra a̱ꞌta ꞌtse̱ nga
jngo na̱xi̱ndá-je ko̱ma, ta nga̱tjì-la̱ nga iꞌndí-lì ma-tse.»

14 Ra ma nchijòn jè Abraham taxki̱ ta̱jñó tsasítje̱n, iskábé ni̱ño̱
ko̱ jngo chrjo̱ba̱ ra tjíya nandá, kitsjá-la̱ jè Agar nga isìꞌkamijìn ko̱
isìnga̱tsja-tse iꞌndí-la̱ ko̱ a̱kjòn ko̱kitsò-la̱ nga katafì. Jè chjo̱ón ra̱kiòo̱
kijì-ní ko̱ ta ꞌkoa̱áꞌsín tsajme ya̱ i̱ꞌnde a̱ꞌta xìn ñánda̱ nga nangi kixì,
ra ꞌmì Beerseba. 15 ꞌKia̱ nga ijye ijyeeꞌtà nandá ra tjíya-la̱ chrjo̱ba̱,
jè iꞌndí-la̱ ya̱á isíkíjnangi jngo yá ra mì tsa ꞌñó ꞌnga; 16 ko̱ kjiín
tsikijna-ni, ꞌkoa̱à-la ꞌki koni ꞌki kjin sasén jngo yá ijò-sko ra kjaán-ni
xi̱ta̱, nga̱ kitsó-ní: «Majìn-na skee̱ kóꞌsín nga ki̱yá jè ti ra̱kìi̱.»

ꞌKia̱ nga ijye kjin tíjna, jè ti tsikíꞌtsia̱á nga iskindaya. 17 Ko̱ jè Nainá
kiíꞌnchré-la̱ jta̱-la̱ jè ti ꞌkia̱ nga tíkjindáya; ko̱ jè ìkja̱li̱-la̱ Nainá ján
ngajmi kiìchja̱á-ni nga kitsò-la̱ jè Agar: «Mé ra ma-li Agar. Kì ta chjàn
skon-jìn nga̱ jè Nainá ijyeé káꞌnchré jta̱-la̱ jè ti skanda ya̱ ñánda̱ tíjna
ra jè. 18 Ti̱sítji̱in ko̱ chjímitji̱ìn jè ti, ko̱ ki̱ ta chjàn jmi-jìn jè tsja,

ꞌñó ti̱nda̱ba̱ꞌñí, nga̱ ꞌa̱án ko̱ꞌsín ꞌsiaa̱n nga ya̱ a̱ꞌta ꞌtse̱ kji̱nchrabàꞌtà
jngo-ni na̱xi̱ndá ra ꞌñó je ꞌkioo̱.»

19 ꞌKia̱á jè Nainá ko̱ꞌsín kiꞌsìn nga jè Agar kijtse jngo nga̱jo̱ nandá,
ko̱ kijì-ní nga tsinchá jè chrjo̱ba̱-la̱, ko̱ a̱kjòn isìꞌki jè iꞌndí-la̱. 20–21 Jè
ti kjójchínga-ní ko̱ jè Nainá tsasìko̱-ní, ko̱ ya̱á tsikijna ya̱ i̱ꞌnde a̱ꞌta
xìn ñánda̱ nangi kixì ra ꞌmì Parán, ko̱ ꞌñó nda kjomà-la̱ nga tsasén
jè yá ijò-sko ra kjaán-ni xi̱ta̱ ra basénya-ni yá chrjo̱ꞌbía. Ko̱ jè a̱má-la̱
jngoó chjo̱ón isikixan-ko̱ ra ya̱ i̱ꞌnde-la̱ ya̱ na̱xi̱ndá-je Egipto.

Jngo kjoa̱ tsikíꞌñó jè Abraham ko̱ jè Abimelec
22 Kja̱me ti̱ꞌkia̱á-ni jè ni̱chjin, jè Abimelec íkáko̱na̱jmí jè Abraham

kjiijtako̱ xi̱ta̱ ra ꞌmì Ficol ra chíchàn ítjòn tíjna-la̱ ngaꞌtsì chíchàn-la̱,
ko̱ jè Abimelec kitsó-la̱ jè Abraham:

—Tsijeèn-naji̱n nga jè Nainá ndaá tíjnako̱-lì a̱ꞌta ꞌtse̱ ngaꞌtsì mé ra
ꞌnì. 23 ꞌKoa̱á ma-ni, ꞌti̱ kìxi̱-ná ꞌén-li ꞌndi̱-ni̱ ya̱ ngixko̱n Nainá, nga mì
tsa mé ra kjoa̱ꞌcho si̱ko̱-ná ra ꞌa̱n, ni̱ jñà i̱xti-na̱, ni̱ jñà i̱xti ndi̱í-na̱.
Ko̱ ꞌti̱ kìxi̱-tse-ná ꞌén-li nga ndaá xi̱ta̱ si̱ko̱-ná koni ꞌsín nga nda xi̱ta̱
tísikó-là ra ji̱, ko̱ ti̱ꞌkoa̱á ti̱ꞌsín si̱ko̱-tsi jñà xi̱ta̱ ra tjíijyo i̱ na̱xi̱ndá
ra̱kìi̱ ñánda̱ nga tijni ꞌndi̱-ni̱.

24 Ko̱ kitsó jè Abraham:
—ꞌKoa̱áꞌsín tsja kìxi̱-là ꞌén-na̱.
25 Ko̱ jè Abraham tsakjajnajé-la̱ jè Abimelec ra ta kjoa̱ ꞌtse̱-ni jngo

nga̱jo̱ nandá ra jñà chi̱ꞌnda-la̱ Abimelec tsjaꞌán-la̱ Abraham. 26 Ko̱ jè
Abimelec kitsó-ní:

—Mìkì bee̱ yá ra ko̱ꞌsín kiꞌsìn, ko̱ ra ji̱ nda kjee tsa koꞌmì-náa̱,
skanda ꞌndi̱í tíꞌnchrè-tse ra ꞌa̱n nga ko̱tjìꞌmì-ná.

27 ꞌKia̱á jè Abraham iskábé forrè ko̱ nchra̱ja̱, ko̱ kitsjá-la̱ jè
Abimelec; ko̱ jè ni̱chjin ra̱kiòo̱ jngo kjoa̱ tsikíꞌñó ngajò. 28 Ko̱ jè
Abraham ito forrè íchjín tsikíijyoꞌtaxìn ya̱ ínchíꞌbá-la̱. 29 Ko̱ ꞌkia̱á jè
Abimelec iskonangi-la̱ jè Abraham nga kitsò-la̱:

—Ko̱ꞌsín chja̱-ni jñà forrè íchjín ra ito ma-ni ra kaminchaꞌtaxìn.
30 Ko̱ jè Abraham kitsó-la̱:
—Jñà forrè ingie ra ito ma-ni ra tísingátsja-la jñá ko̱kòn-chi̱ba̱ nga

ꞌa̱án tsjaꞌngiaa̱ jè nga̱jo̱ nandá ra̱kìi̱.

a 21:20-21 Yá chrjo̱ꞌbí ꞌKoa̱áꞌsín kjòn ra isichjeén xi̱ta̱ kjotseé ra síꞌken-ni cho̱ ko̱
ra síchjeén nga fì kjo̱jchán koni jè ngoya-la̱ tjo̱.

31 ꞌKoa̱á ma-ni nga Beerseba tsikíꞌta ꞌí-la̱ jè i̱ꞌnde ra̱kìi̱, nga̱ ya̱

i̱jndáa̱ jngo kjoa̱ tsikíꞌñó ngajò.
32 ꞌKia̱ nga ijye tsikíꞌñó jngo kjoa̱ ya̱ i̱ꞌnde ra ꞌmì Beerseba, jè

Abimelec ko̱ jè Ficol ra jè tíjna ítjòn-la̱ chíchàn tsáfaá-ni ya̱ nangi-la̱
xi̱ta̱ filisteo. 33 Ko̱ jè Abraham tsikítje̱ jngo yá ra ꞌmì tamarisco ya̱
Beerseba, ko̱ ya̱ i̱jndáa̱ kijtsexkón jè ꞌí-la̱ Jè ra Tíjnakon Kiꞌta ra mìkì
feeꞌta ni̱chjin-la̱. 34 Jè Abraham tseé tsikijna ya̱ nangi-la̱ xi̱ta̱ filisteo.

Jè Nainá iskóꞌta jè kjoa̱makjiín-la̱ Abraham

22 ꞌKia̱ nga ijye kjìn ni̱chjin tsato, jè Nainá iskóꞌta jè
kjoa̱makjiín-la̱ Abraham, nga kitsò-la̱:

—Abraham.
Ko̱ ra jè kiìchja̱ nga kitsò:
—I̱í tíjna i̱jndíi̱.
2 Jè Nainá kitsó-la̱:
—Chjíbí jè Isaac, jè iꞌndí ra ta jè ta̱jngo-ni ra ꞌñó tsjachi, ko̱ ꞌtin

ya̱ nangi Moriah. ꞌKia̱ nga ijye ya̱ tijni ya̱ a̱sòn nindo ra ꞌa̱n kokon-là,
ko̱ꞌsín ti̱nga̱tsja-ná koni jngo kjo̱tjò ra tì.

3 Ko̱ jè Abraham ta̱jñó tsasítje̱n, nga tsikísòn-la̱ naxá-tjé jè
búrró-la̱, jò chi̱ꞌnda-la̱ tsakáhijtako̱ ko̱ jè Isaac ra iꞌndí-la̱ ma, ko̱
tsate-tse chikín jè ra ko̱kà-ni kjo̱tjò ko̱ a̱kjòn kijì ya̱ i̱ꞌnde ñánda̱ jè
Nainá ko̱kitsò-la̱. 4 ꞌKia̱ nga ijye ma jàn ni̱chjin nga tjímaya ndi̱yá, jè
Abraham ijchò xko̱n ko̱ ti̱ kjiín kijtse-ni jè i̱ꞌnde ra ko̱kitsò-la̱ Nainá.
5 ꞌKia̱á jè Abraham kitsò-la̱ jñà chi̱ꞌnda-la̱:

—I̱ jchíña-náji̱n i̱jndíi̱ ko̱ jè búrró, ꞌa̱n ko̱ jè ti-na̱ ya̱ kjòn-là
mangí asa-ji̱n skanda ya̱ ján, nga jcha̱xkón-ji̱n jè Nainá ko̱ a̱kjòn ꞌsa̱á
koa̱áfa-náji̱n.

6 Ko̱ jè Abraham iskábé jñà chikín ra ko̱kà-ni jè kjo̱tjò ko̱ a̱kjòn
isiꞌka jè ti-la̱; ko̱ iskábé jngo kochìlo̱ ko̱ niꞌí ko̱ a̱kjòn kijì ngajò.

7 Kiìchja̱ jè Isaac kitsò-la̱ jè a̱pá-la̱:
—¡A̱pa̱a!
Ko̱ jè Abraham kitsó-la̱:
—Mé-ni ndí ꞌxi̱n.
Ko̱ ꞌkia̱á kitsó jè Isaac:
—Ijyeé kiꞌché chikín ko̱ niꞌí, tanga ñánda̱ tíjna jè ndí forrè-xó ra

ko̱keè.
8 Ko̱ jè Abraham kitsó-ní:

—Jé Nainá tsjá jè forrè-xó jè ra ko̱keè ji̱ ndí ꞌxi̱n.
Ko̱ tje̱n-kjo ngajò nga i̱nchifì isa. 9 ꞌKia̱ nga ijchò ya̱ i̱ꞌnde ñánda̱

nga jè Nainá ko̱kitsò-la̱, jè Abraham tsikíndaá jngo chrjó na̱jo̱ ko̱
tsikíkjoꞌá chikín-la̱, ko̱ a̱kjòn tsikíꞌñó jè Isaac ra ti-la̱ ma ko̱ ya̱á
tsakájnasòn chrjó na̱jo̱ ya̱ a̱sòn chikín. 10 ꞌKia̱ nga iskiítje̱n kochìlo̱-la̱
jè Abraham nga ijye si̱ìꞌken jè ti-la̱, 11 ꞌkia̱á kiìchja̱-la̱ jè ìkja̱li̱-la̱ Jè
ra Tíjnakon Kiꞌta nga kiìchja̱-ni skanda ya̱ ján ngajmi, nga kitsò-la̱:

—¡Abraham! ¡Abraham!
Kiìchja̱ jè Abraham nga kitsò:
—I̱í tíjna̱ Na̱ꞌìn.
12 Jè ìkja̱li̱ kitsò-la̱:
—Ti̱náje̱n-ni ndsi̱i ko̱ kì ta chjàn mé ra niki̱i jè ti-lì, nga̱ ijyeè

be-náa̱ nga̱ tjín-li kjoa̱skon ꞌtse̱ Nainá, nga̱ mìkì tsa kanixkon-ná jè
iꞌndí-li ra ta jè ta̱jngo-ni.

13 Jè Abraham ꞌkia̱á isíkáfa i̱sén-la̱ ko̱ kijtse nga ya̱ a̱jto̱n íꞌtsi̱n
tíjna jngo forrè ꞌxi̱n nga tjíkóngi nchra̱já-la̱ ya̱ jngo yá naꞌyá; ko̱
jè Abraham kijì-ní nga kiíꞌká ko̱ iskábé jè forrè ꞌxi̱n ra̱kiòo̱, nga
isìnga̱tsja Nainá nga tsaká-la̱ nga jè kjomà ngajo-la̱ iꞌndí-la̱. 14 A̱kjòn
jè Abraham ki̱íꞌsín tsikíꞌta ꞌí-la̱ jè i̱ꞌnde ra̱kiòo̱: «Jé ra Tíjnakon Kiꞌta
tsjá-ná koni ꞌki machjeén-ná.»

Kií jnchro takó ko̱tsò-ni ꞌén ra tíjna skanda ꞌndi̱: «Ya̱á a̱sòn nindo
ra̱kìi̱, tsjá-ná kjo̱nda Jè ra Tíjnakon Kiꞌta.»

15 Jè ìkja̱li̱-la̱ Jè ra Tíjnakon Kiꞌta kiìchja̱ india-la̱ jè Abraham ra
ma-ni jò ꞌka̱ nga kiìchja̱-ni ján ngajmi, 16 ko̱ kitsó-la̱:

—Jè ra Tíjnakon Kiꞌta ki̱íꞌsín tsò: “Ti̱ ꞌa̱án báse̱n-na nga tsja kixia̱à
ꞌén-na̱ ta nga̱tjì-la̱ nga ko̱ꞌsín kaꞌnì nga mì tsa kanixkon-ná jè iꞌndí-li
ra ta jè ta̱jngo-ni, 17 ngi ꞌén kìxi̱-ní nga sichíkonꞌtin-là ko̱ ti̱ꞌkoa̱á
sikjínya-ná jñà xi̱ta̱ tje̱-lì koni ꞌsín kjìn ma-ni jñà nitse ra tjín ya̱
ján ngajmi, ko̱ koni jñà chrjo̱ ra tjín ya̱ a̱ndi ndáchikon, ko̱ jñà xi̱ta̱
tje̱-lì si̱ìkijne-la̱ jñà xi̱ta̱ ra ko̱jtike. 18 Ra ta nga̱tjì ꞌtse̱ jñà xi̱ta̱ tje̱-lì,
ko̱chikonꞌtiìn ngaꞌtsì na̱xi̱ndá ra tjín kóotíjngo i̱sàꞌnde, nga̱ maá-li
kaniìtjasìn jè ꞌén-na̱.”

19 Jè Abraham tsáfaá-ni ya̱ i̱ꞌnde ñánda̱ iskoñá chi̱ꞌnda-la̱, ko̱ a̱kjòn
ta̱ña kijì-ni ya̱ Beerseba, ya̱ ñánda̱-nioo̱ nga jè Abraham isíjchá ijo-la̱.

Jñà i̱xti-la̱ Nacor ra ꞌndse̱ ma Abraham
20 ꞌKia̱ nga ijye tsato ni̱chjin, jè Abraham jngo ꞌén ꞌji-la̱ ra tsò:

Jè Milca ti̱ꞌkoa̱á ijyeé tjín-tse-la̱ i̱xti ra ꞌtse̱ ꞌndsì jè ra ꞌmì Nacor.
21 Jè iꞌndí tjòn-la̱ Nacor Uz tsikíꞌta ꞌí-la̱, a̱kjòn ꞌkia̱á kitsin ꞌndse̱ ra
kiꞌmì Buz, ko̱ jè ra kiꞌmì Kemuel jé kjomà na̱ꞌìn-la̱ jè ra kiꞌmì Aram.
22 A̱kjòn ꞌkia̱á kitsin jè ra kiꞌmì Quesed, ra kiꞌmì Hazo, ra kiꞌmì Pildas,
ra kiꞌmì Jidlaf ko̱ ra kiꞌmì Betuel. 23 Jè Betuel jé kjomà na̱ꞌìn-la̱ jè ra
kiꞌmì Rebeca. Jìn kjomà i̱xti-la̱ Milca, jè ra kitsjá-la̱ Nacor ra ꞌndse̱
ma Abraham.

24 Ko̱ jè Nacor kiꞌseé-tse-la̱ i̱xti ra ko̱ chjo̱ón ra ijchojò-ni ra Reúma
kiꞌmì, ko̱ ki̱íꞌsín tsiꞌkìn i̱xti-la̱: Jngo ra kiꞌmì Teba, jngo ra kiꞌmì
Gaham, jngo ra kiꞌmì Tahas ko̱ jngo ra kiꞌmì Maaca.

ꞌKia̱ nga ꞌken jè Sara ko̱ kóꞌsín nga isiijin

23 Jè Sara jngo sindo̱ ko̱ kan-íto nó tsikijnakon, 2 ko̱ ya̱á ꞌken
ya̱ i̱ꞌnde ra ꞌmì Quiriat-arba, jè ra na̱xi̱ndá Hebrón ꞌmì-tse, ya̱

nangi ra chja̱-ni Canaán. Ko̱ jè Abraham ꞌñó iskindayake jè Sara nga
tsikijnajin kjoa̱ndasin. 3 Jè Abraham itjoò ya̱ ñánda̱ nga kjijna masen
ndí miꞌken chjo̱ón-la̱ nga íkáko̱na̱jmí jñà xi̱ta̱ hitita, nga kitsò-la̱:

4 —Xi̱ta̱ xìn nangi-ná ra ꞌa̱n ko̱ ta tsáꞌba̱són-náa̱ nga ko̱ꞌsín i̱
tíjnajin-no, ta̱ti̱na jngoꞌndé-ná nangi ñánda̱-nioo̱ nga ínchíꞌbá miꞌken
ko̱ma, mé-ni nga ko̱ma ya̱ kiìjin-na jè ndí miꞌken chjo̱ón-na̱.

5 ꞌKia̱á jñà xi̱ta̱ hitita kitsò-la̱ jè Abraham:

6 —¡Ji̱ nàmi̱, ti̱náꞌya-náji̱n! Ji̱-ní jngo xi̱ta̱ ítjòn-la̱ Nainá ra i̱

tíjnajin-naji̱n, ya̱ tiijin chjo̱ón-li ya̱ chrjó miꞌken ra iꞌsa̱ ꞌñó nda ꞌki,
ni̱yá ra ko̱ma si̱ìxkon-lì chrjó miꞌken-la̱, ko̱ ni̱yá ra ko̱techjà-lì nga
kíijin jè miꞌken-li.

7 ꞌKia̱á jè Abraham tsasèn-kìxi̱ nga tsasèn-xkóꞌnchiꞌtà-la̱ nga
kijtsexkón jñà xi̱ta̱ na̱xi̱ndá hitita, 8 ko̱ kitsò-la̱:

—Tsa ngi tjíjngoó takòn nga mejèn-no i̱ kiíjian jè chjo̱ón-na̱,
ꞌtia̱àn kjo̱nda ti̱nákjoa̱tji-ná ngixko̱n jè Efrón, ra iꞌndí-la̱ ma jè Zohar,
9 mé-ni nga katabatína-nà jè ngijo ꞌtse̱ Macpela, jè ra kjijna ñánda̱
nga machinchróko̱ nangi-la̱, kíchjí-la̱ koni ꞌki nga ki̱tso̱, mé-ni nga
tsa̱ꞌa̱n xín-la̱ jè i̱ꞌnde ra̱kiòo̱ ñánda̱ nga ma si̱ìjin miꞌken.

10 Ko̱ jè Efrón ra xi̱ta̱ hitita ya̱á chi̱ba̱-la̱ tíjnajin masen-tse, kitsò-la̱
jè Abraham, nga kiíꞌnchré-la̱ jñà xi̱ta̱ xákjín ko̱ jñà xi̱ta̱ ra ya̱ chi̱ba̱-la̱
i̱nchifaàꞌsen ya̱ xo̱tjo̱ba̱-la̱ na̱xi̱ndá:

11 —¡Majìn ji̱ nàmi̱, ti̱náꞌya-ná! Ta tsja kjo̱tjò-la̱ jè nangi ko̱ jè ngijo
ra ya̱ tíjnajin, ko̱ ya̱ kjón ngixko̱n ngaꞌtsì xi̱ta̱ xàngia̱ nga ꞌa̱n títsja-là,
ya̱ tiijin jè chjo̱ón-lì.

12 Tanga jè Abraham kijtsexkón india-ni jñà xi̱ta̱ ra ya̱ ꞌtse̱ i̱ꞌnde
ra̱kiòo̱. 13 Ko̱ kitsó-la̱ jè Efrón ya̱ ngixko̱n na̱xi̱ndá ra tjíijyo masen:

—¡ꞌTi̱ìn kjo̱nda ꞌkoa̱áꞌsín bitsáꞌba-là ti̱náꞌya-ná! Kíchjí-náa̱ jè
nangi ra̱kiòo̱ koni tjín chjí-la̱, chjíbí to̱n ra tsja-là ko̱ ꞌkia̱á ko̱ma
kíijiaa̱n jè chjo̱ón-na̱.

14 ꞌKia̱á jè Efrón kitsò-la̱ jè Abraham:
15 —Ji̱ nàmi̱, ti̱náꞌya-ná: Jè nangi ra̱kìi̱ ijòn sindo̱ to̱n chroba

chjí-la̱. A ta ꞌkoa̱á tjín ꞌsa̱-nì to̱n ra jchi̱tiya-ná, ya̱ tiíjin jè chjo̱ón-lì.
16 Jè Abraham isinda-la̱ jè chjí-la̱ nangi ra jè Efrón kitsjà ya̱

ngixko̱n jñà xi̱ta̱ hitita, ko̱ ijòn sindo̱ to̱n chroba kitsjà-la̱ koni ꞌsín
bíchjí jñà xi̱ta̱ ra batseya-ni tsajmì. 17 ꞌKoa̱áꞌsín kjomà-ni nga jè
Abraham kiìchja̱ꞌnda ijye jè nangi ꞌtse̱ Efrón ra kjijna ya̱ Macpela ya̱
kìxi̱-la̱ ñánda̱ bitjokátji-ni tsáꞌbí ñánda̱ kjijna na̱xi̱ndá ra ꞌmì Mamre,
nangi ñánda̱-nioo̱ nga kjijna ngijo ko̱ ngaꞌtsì yá ra tjín ya̱ i̱ꞌnde ra̱kiòo̱
ko̱ ya̱ kóotíjngo jngo tjandi-la̱, 18 ko̱ i̱jncha masen kjòn jñà xi̱ta̱ hitita
ko̱ ngaꞌtsì ra ya̱ i̱nchifaàꞌsen-ni xo̱tjo̱ba̱-la̱ na̱xi̱ndá.

19 ꞌKia̱ nga ijye isindajín jñà kjoa̱ ingie jè Abraham kiíkíijiìn jè
chjo̱ón-la̱ ra Sara kiꞌmì ya̱ ngijo ra tíjna ya̱ i̱ꞌnde ꞌtse̱ Macpela ra
ya̱ kjijna chraña-la̱ na̱xi̱ndá ra ꞌmì Mamre kìxi̱-la̱ ñánda̱ bitjokátji-ni
tsáꞌbí, ra ya̱ Hebrón chja̱-ni ra nangi Canaán. 20 ꞌKoa̱á ma-ni nga ꞌtse̱

kjomà jè Abraham jè nangi ko̱ jè ngijo ra ya̱ kjijnajin, ra jñà xi̱ta̱
hitita tsatína-la̱ nga ínchíꞌbá miꞌken kiꞌsìn.

Jè Abraham bátsji-la̱ chjo̱ón jè Isaac

24 Jè Abraham ijyeè ꞌñó xi̱ta̱ jchínga, ko̱ Jè ra Tíjnakon Kiꞌta
ꞌñó nda isìchikonꞌtin kóꞌsín nga tsikijna. 2 Jngo ni̱chjin jè

Abraham kiìchja̱-la̱ jè chi̱ꞌnda ítjòn-la̱ ra ꞌñó kjotseé tíjnako̱ jè ra
nga̱tsja ijye ngaꞌtsì tsajmì ra tjín-la̱, kitsò-la̱:

—Tjahijyoꞌnchí ndsi̱i ya̱ a̱ꞌnchò chrja̱ꞌmí-na̱, 3 ko̱ ꞌti̱ kìxi̱-ná ꞌén-li
ko̱ kjòn ꞌí-la̱ Jè ra Tíjnakon Kiꞌta, Nainá ra ꞌtse̱ ngajmi ko̱ ra ꞌtse̱
i̱sàꞌnde, nga mìkì ki̱ꞌndi nga jè iꞌndí-na̱ Isaac nga jè ki̱xan-ko̱ jngo
chjo̱ón ra ꞌtse̱ Canaán, ñánda̱-nioo̱ nga tísíjcháa̱ ijo-na̱. 4 Ta isa̱á ya̱á
ꞌkín ya̱ nangi-na̱ ko̱ chjáajin jngo-la̱ chjo̱ón ra ꞌtse̱ ko̱ma ya̱ a̱jin-la̱
íchjín ꞌtse̱ xi̱ta̱ xàngia̱.

5 Ko̱ jè chi̱ꞌnda ra̱kìi̱ kitsò-ní:
—Tanga tsa jè chjo̱ón mìkì ko̱mejèn-la̱ nga kji̱nchrabàko̱-na, mé

ra ꞌsiaa̱n. A íko̱-náa̱ jè ti-li ya̱ i̱ꞌnde ñánda̱ nga ji̱ inchrabà-ni.
6 Abraham kitsò-ní:
—¡Majìn, mì tsa ya̱ kíko̱-jìn ti-na̱ ya̱ ján! 7 Jè ra Tíjnakon Kiꞌta,

Nainá ra ꞌtse̱ ngajmi, jé kiìchja̱-na nga ítjo̱ ya̱ niꞌya-la̱ a̱pá-na̱ ko̱
ya̱ nangi-la̱ xi̱ta̱ xàngia̱, ꞌkoa̱áꞌsín kitsjá-na ꞌén-la̱ nga jè tsjá-la̱ jñà
xi̱ta̱ tje̱-na̱ jè i̱ꞌnde ra̱kìi̱, ko̱ jé si̱ìkasén-tse ìkja̱li̱-la̱ nga ki̱ji̱ ítjòn-lì
mé-ni nga ko̱ma kji̱nchrabàko̱ jngo-la̱ chjo̱ón jè ti-na̱. 8 Tsa jè chjo̱ón
majìn-la̱ kji̱nchrabàko̱-lì, ki̱jnandi̱í-ni a̱ꞌta ꞌtse̱ ꞌén ra ji̱ tjiꞌbikìxi̱i,
¡tanga kì ni̱kjiá ya̱ mìki̱ì jè ti-na̱ ya̱ ján!

9 ꞌKia̱á jè chi̱ꞌnda ra̱kìi̱ tsakáꞌncho tsja ya̱ a̱ꞌnchò chrja̱ꞌmí-la̱ jè
Abraham ra ni-la̱ ma, ko̱ kitsjà kìxi̱í ꞌén-la̱ nga si̱ìtjasòn-ní koni
ꞌsín nga tíníjé-la̱. 10 A̱kjòn jè chi̱ꞌnda tsjahíjin iꞌnga kjo̱tjò ra nda
kjòn, ra tjín-la̱ ni-la̱, te cho̱ káto̱ íꞌtsi̱n iskábé ko̱ kijì ya̱ na̱xi̱ndá
ꞌtse̱ Nacor, ya̱ Mesopotamia. 11 ꞌKia̱ nga jè chi̱ꞌnda ra̱kìi̱ ijchò chraña
ya̱ na̱xi̱ndá ra̱kìi̱, ijyeè mejèn maꞌña̱. Jé chi̱ba̱ ra̱kiòo̱ nga jñà íchjín
fìikáchrje nandá. Ko̱ jè chi̱ꞌnda ra̱kìi̱ isíkíijyokjáya jngohíjta jñà cho̱
káto̱ íꞌtsi̱n ko̱ jñà cho̱ ingie ya̱á tsjakjahijyondí ya̱ chraña-la̱ jngo
nga̱jo̱ nandá. 12 Ko̱ tsikíꞌtsia̱ nga tsikítsaꞌba-la̱ Nainá, nga kitsò: «Ji̱
ra Tìjnakon Kiꞌti, Nainá-la̱ jè ni-na̱ Abraham, ko̱ꞌsín ꞌti̱ìn ꞌndi̱-ni̱ nga
nda katabítjo̱, ko̱ jcha̱hi̱ma̱takìn jè ni-na̱ Abraham. 13 I̱í tíjna̱ꞌta jè
nga̱jo̱ nandá ra̱kìi̱, ꞌkoa̱á-là chi̱ba̱-la̱ nga jñà i̱xti íchjín ꞌtse̱ na̱xi̱ndá
ra̱kìi̱ kjꞌi̱íkachrje nandá. 14 Ti̱ꞌndi nga jè tsati ra ꞌa̱n ko̱xín-la̱: “ꞌTi̱ìn

kjo̱nda ti̱náji̱in jè nisa-lì, mé-ni nga ko̱ma skꞌi̱ i̱tsé-na jè nandá-lì”,
ko̱ jè ki̱tso̱-na: “ꞌTi̱ì ji̱, ko̱ ti̱ꞌkoa̱á tsja-tse-la̱ jñà cho̱ káto̱ íꞌtsi̱n-lì”, jè
chjo̱ón ra̱kiòo̱ katama jè ra ji̱ ichjaájin-la̱ jè chi̱ꞌnda-li Isaac. ꞌKoa̱áꞌsín
ske-naa̱ nga kamàhi̱ma̱cha-ni jè ni-na̱.»

15 Takó tíbítsaꞌbaà isa nga kijtse jè Rebeca nga tjísòn-chrja nisa
nandá-la̱, ra tsati-la̱ ma xi̱ta̱ ra ꞌmì Betuel, jè Betuel, Milca ꞌmì
a̱má-la̱ jè ra chjo̱ón-la̱ ma Nacor, ko̱ jè Nacor, ꞌndse̱é ma jè Abraham.
16 Jè Rebeca batoó nda ꞌki, jngoó chjo̱ón xo̱ngó ra kjè sa ꞌxi̱n be.
Ya̱á itjojen ya̱ ñánda̱ tíjna jè nga̱jo̱ nandá, ko̱ isìjtse jè nisa-la̱ ko̱
tsáfaá ndi̱to̱ón-ni. 17 ꞌKia̱á jè chi̱ꞌnda ra̱kiòo̱ tsaachikon-tji̱ngi-la̱ nga
kitsò-la̱:

—ꞌTi̱ìn kjo̱nda ꞌti̱ i̱tsé-ná nandá ra ko̱ma skꞌia̱a ra tjíya jè nisa-li.
18 Jè Rebeca kitsò-ní:
—Ka̱ma-ní nàmi̱, maá tsja-là.
Ndi̱to̱ón tsaje̱n-ngi jè nisa-la̱, itsabáꞌñó kjòn nisa nandá-la̱ nga

isìꞌki nandá jè xi̱ta̱ ra̱kìi̱. 19 ꞌKia̱ nga ijye kiꞌtsi nandá jè chi̱ꞌnda ra̱kìi̱,
jè Rebeca kitsò-ní:

—Ti̱ꞌkoa̱á kochrjé-tse-la̱ ra ꞌtse̱ cho̱ káto̱ íꞌtsi̱n-lì, ko̱ kataꞌbi skanda
kóoꞌki nga ko̱ma-la̱.

20 Sasa kjón-ní nga tsikítiya nandá ra tjíya nisa-la̱ ya̱ chitso
nandá-la̱ cho̱, kjín-ꞌka̱ kiꞌsìn nga ikachrje-la̱ nandá ya̱ nga̱jo̱ ngaꞌtsì
cho̱ káto̱ íꞌtsi̱n. 21 Ko̱ jè chi̱ꞌnda ra̱kìi̱ ta isasenjyó-ní ko̱ ni̱jngo ꞌén
kiìchja̱, nga̱ mejèn-la̱ si̱jngo ikon a Jé ra Tíjnakon Kiꞌta ra ko̱ꞌsín ti̱ꞌsín
nga nda tíbitjasòn jè xá ra ijchò-ni o̱ ra majìn-ní. 22 ꞌKia̱ nga ijye kiꞌtsi
nandá jñà cho̱ káto̱ íꞌtsi̱n, jè chi̱ꞌnda ra̱kìi̱ iskábé jngo jto̱ngo ra ngi
ki̱cha̱ fatesinè ra ꞌñó chjí-la̱ ra jon gramo̱ iyí, ko̱ ya̱á tsikíꞌta ni̱tjo̱n,
ko̱ jò ki̱cha̱ fatesinè ra ꞌñó chjí-la̱ tsikíkjá ya̱ chrja-la̱ ra jngo sindo̱
gramo̱ iyí. 23 Ko̱ kitsò-la̱:

—ꞌTi̱ìn kjo̱nda ko̱ꞌtín-ná, yá-ni a̱pá-lì, ko̱ a tsiꞌndé niꞌya-la̱ xi̱ta̱
jchínga-li ñánda̱ ma si̱kjáya jngo ni̱tje̱n-ji̱n.

24 Ko̱ jè Rebeca kitsò-ní:
—Jé a̱pá-na̱ jè ra ꞌmì Betuel, ra ti-la̱ ma jè Milca ko̱ jè Nacor. 25 Ko̱

kitsó isa:
—Tsiꞌndé ya̱ niꞌya-na̱ji̱n nga ko̱ma si̱kjáya jngo ni̱tje̱n-jiòn, ko̱

ti̱ꞌkoa̱á tjín-tse ndi̱jyi̱ kixì ko̱ xka̱ ijñá ra ma ko̱kje̱n jñà cho̱ káto̱
íꞌtsi̱n-no.

26 ꞌKia̱á jè chi̱ꞌnda ra̱kìi̱ tsasèn-xkóꞌnchi, ko̱ kijtsexkón Jè ra
Tíjnakon Kiꞌta, 27 kitsò: «¡Mé ta tse kjo̱nda tjín-la̱ Jè ra Tíjnakon

Kiꞌta, jè Nainá-la̱ Abraham ra ni-na̱ ma, nga mì tsa xìn kásíkíjna-la̱ jè
kjo̱hixi̱-la̱ ko̱ jè kjohi̱ma̱takòn-la̱, nga kásíkasén ndi̱yá-na ya̱ niꞌya-la̱
xi̱ta̱ xákjín!»

28 ꞌKia̱á jè Rebeca tsaachikon nga kijì niꞌya-la̱ nga tsiꞌkéna̱jmí-la̱
jè a̱má-la̱ ngaꞌtsì jñà kjoa̱ ra kjomà. 29 Ko̱ jè Rebeca tíjnaá jngo-la̱
ꞌndse̱ ra ꞌmì Labán, ꞌkia̱ nga kiíꞌnchré, tsaachikon ñánda̱ tíjna jè
nga̱jo̱ nandá nga kiìkátsji jè xi̱ta̱ ꞌxi̱n ra̱kiòo̱, 30 nga̱ ijyeé kijtse jè
jto̱ngo ra tjíꞌta ni̱tjo̱n ko̱ jñà ki̱cha̱ ra tjíkjá chrja-la̱ ndichja, ko̱ ijyeè
kiíꞌnchré-tse ꞌkia̱ nga tsiꞌkéna̱jmí koni ꞌsín kitsò-la̱ jè xi̱ta̱ ra̱kiòo̱.
Jè Labán kiìkasènꞌta chraña-la̱ jè chi̱ꞌnda-la̱ Abraham, nga̱ takó ya̱á
síjnaꞌta isa ya̱ nga̱jo̱ nandá ko̱ jñà cho̱ káto̱ íꞌtsi̱n-la̱, 31 ko̱ kitsò-la̱:

—Nchrabí, tse kjo̱nda kataꞌse-la̱ ra a̱ꞌta tsa̱ji Jè ra Tíjnakon Kiꞌta;
mé-ni ndi̱tsiaán tisijna-nì. ¡Ijyeé kasitsíꞌndé-náa̱ jè niꞌya ko̱ jè i̱ꞌnde
ñánda̱ ma si̱nchá cho̱ káto̱ íꞌtsi̱n-li!

32 ꞌKia̱á jè chi̱ꞌnda ra̱kiòo̱ kiìko̱ ya̱ niꞌya-la̱. Ko̱ jè Labán tsaje̱èn-la̱
jñà ꞌchá-la̱ cho̱ káto̱ íꞌtsi̱n ko̱ isìkjèn, ko̱ a̱kjòn ꞌjiìkó-la̱ nandá jè
chi̱ꞌnda ra̱kiòo̱ ko̱ jñà xi̱ta̱-la̱ mé-ni nga ma ki̱níjno-ni jñà ndsa̱ko̱.

33 ꞌKia̱ nga isìijyo-la̱ tsajmì ra ko̱kje̱n, jè chi̱ꞌnda ra̱kìi̱ kitsò-ní:
—Nga ti̱kje-ni bákje̱n, tjíné-na nga ko̱xín-no jè xá ra káfíꞌi̱-na.
Kitsó Labán:
—Maá ti̱nákji̱i.
34 Ko̱ jè chi̱ꞌnda ra̱kìi̱ kitsò-ní:
—ꞌA̱n-náa̱ jè chi̱ꞌnda-la̱ Abraham. 35 Jè ra Tíjnakon Kiꞌta batoó

nda tísíchikonꞌtin jè ni-na̱, ko̱ ꞌñó tse kjoa̱nchi̱ná títsjá-la̱: tjín-la̱ forrè,
ko̱ nchra̱ja̱, ko̱ ki̱cha̱ fatesinè ra ꞌñó chjí-la̱ ko̱ ki̱cha̱ chroba, chi̱ꞌnda
íchjín ko̱ chi̱ꞌnda íchjá, ko̱ cho̱ káto̱ íꞌtsi̱n ko̱ búrró. 36 Ti̱ꞌkoa̱á jè Sara,
ra chjo̱ón-la̱ ma jè ni-na̱, kitsjá jngo-la̱ iꞌndí ꞌkia̱ nga ijye ꞌñó chjo̱ón
jchínga, ko̱ jè ni-na̱ jé isìnga̱tsja ijye iꞌndí-la̱ ngaꞌtsì mé ra tjín-la̱. 37 Ko̱
jè ni-na̱ ꞌkoa̱áꞌsín tsikínè-na nga kítsja kìxi̱-la̱ jè ꞌén-na̱, ko̱ kitsò-na:
“Ki ta chjàn biꞌnde-jìn nga jè ti-na̱ bixan-ko̱ jngo ra i̱xti íchjín-la̱ xi̱ta̱
cananeo, ra tjín ya̱ i̱ꞌnde ñánda̱ ꞌa̱n tíjna̱ ꞌndi̱-ni̱, 38 ta isa̱á ya̱ ꞌkín
ya̱ ñánda̱ tjíijyo xi̱ta̱ xákjín a̱pá-na̱ ra xi̱ta̱ xàngia̱ ma, ko̱ ya̱á kjótsji
jngo-la̱ chjo̱ón ra ki̱xan-ko̱ jè ti-na̱ ya̱ a̱jin-la̱ xi̱ta̱ xàngia̱.” 39 Ko̱ ꞌa̱n
kíxiín-la̱: “Tanga tsa jè chjo̱ón mìkì ko̱mejèn-la̱ kji̱nchrabàko̱-na.”
40 ꞌKia̱á ra jè kitsò-na: “Jè ra Tíjnakon Kiꞌta ra ya̱ tsáꞌba̱ya ndi̱yá-la̱,
jè si̱ìkasénꞌta-lì ìkja̱li̱-la̱, mé-ni nga nda ki̱tjo jè xá ra tjiꞌmi-ni, nga
jngo chjo̱ón kjótsji-la̱ jè ti-na̱ ya̱ a̱jin-la̱ íchjín ꞌtse̱ xi̱ta̱ xàngia̱, jé ra

ko̱xin-la̱, ra xi̱ta̱ xákjín kjòn a̱pá-na̱. 41 Ta̱jngoó tsa jñà xi̱ta̱ xàngia̱
mìkì tsjá-li jè tsati-la̱, ki̱jnandi̱í-ni ra a̱ꞌta ꞌtse̱ ꞌén ra tjiꞌbi kìxi̱-ná.”

42 ꞌKoa̱áꞌsín ma-ni nga káfíꞌia̱ ya̱ nga̱jo̱ nandá ra̱kiòo̱, ko̱
kachjàꞌtá-la̱ Jè ra Tíjnakon Kiꞌta, jè ra Nainá-la̱ ma jè ni-na̱ Abraham
nga kàxin-la̱: “Tsa ji̱ ra mejèn-li nga nda ki̱tjasòn jè xá ra káfíꞌi̱-na,
43 bitsáꞌba-là ꞌndi̱-ni̱ ꞌkia̱ nga tíjna̱ꞌta ya̱ nga̱jo̱ nandá ra̱kìi̱, nga ki̱ꞌsín
katama; jè tsati ra kjꞌi̱íkachrje nandá jè ra ꞌa̱n ko̱ꞌsín xín-la̱: ꞌTi̱ìn
kjo̱nda, ꞌti̱ i̱tsé-ná nandá ra ko̱ma skꞌia̱a ra tjíya nisa-li, 44 ko̱ tsa
jè ki̱tso̱-na: ꞌTi̱ì ji̱, ko̱ ti̱ꞌkoa̱á kochrjé-tse-la̱ nandá jñà cho̱ káto̱
íꞌtsi̱n-lì, jé chjo̱ón ra̱kìi̱ katama jè ra ijye ji̱ ichjaájin, Ji̱ ra Tìjnakon
Kiꞌti, nga jè katama chjo̱ón-la̱ ra ti-la̱ ma jè ni-na̱.” 45 Ti̱kjeè-ni nga
feeꞌta-na nga tíbitsáꞌbaa̱, nga kabee̱ jè Rebeca nga tjísòn-chrja jè
nisa-la̱, nga kabijchó-kajen ñánda̱ tíjna nga̱jo̱ nga kabachrje nandá,
ko̱ kàxin-la̱: “ꞌTi̱ìn kjo̱nda ꞌti̱ i̱tsé-ná nandá ra skꞌia̱a.” 46 Ko̱ jè tsati
ra̱kìi̱ ndi̱to̱ón kabàje̱n-ngi jè nisa-la̱, nga kàtsò-na: “ꞌTi̱ì ji̱, ko̱ ti̱ꞌkoa̱á
kataꞌbi-tse nandá jñà cho̱ káto̱ íꞌtsi̱n-li.” Ko̱ jè kátsjá-na nandá, ko̱
ti̱ꞌkoa̱á kásíꞌkiì-tse nandá jñà cho̱-na̱. 47 A̱kjòn ꞌkia̱á kakjonangi-la̱:
“Yá-ni a̱pá-lì” Ko̱ ra jè katsó-na: “Jé a̱pá-na̱ jè ra ꞌmì Betuel, ra
ti-la̱ ma Nacor ko̱ jè Milca.” ꞌKia̱á kabiꞌtá jngo-la̱ jto̱ngo ya̱ ni̱tjo̱n
ko̱ jò ki̱cha̱ kábíkjá-la̱ ya̱ chrja-la̱, 48 ko̱ kábáse̱n-xkóꞌnchi-ná nga
kabexkóo̱n Jè ra Tíjnakon Kiꞌta, nga jeya kásíkíjna, jè ra Nainá-la̱ ma
Abraham ra ni-na̱ ma, nga̱ ndaá kabasén ndi̱yá-na nga ma tjábé-na jè
tsati-la̱ ra xi̱ta̱ xákjín ni-na̱, ra chjo̱ón-la̱ ko̱ma jè ti-la̱. 49 ꞌNdi̱ ꞌndi̱-ni,
ko̱ꞌtín-ná a ꞌse̱é-no kjoa̱hi̱ma̱takòn ko̱ kjoa̱kìxi̱ ko̱ jè ni-na̱, ko̱ tsa
majìn ko̱ꞌtìn-tse-ná, mé-ni ske-naa̱ mé ra ꞌsiaa̱n.

50 ꞌKia̱á kichjà jè Labán ko̱ Betuel nga kitsò-la̱:
—Ngaꞌtsì kjoa̱ ingie ya̱á nchrabá-ni a̱ꞌta ꞌtse̱ Jè ra Tíjnakon Kiꞌta,

ko̱ ra ji̱n-ji̱n mìkì ko̱ma kixó-ji̱n tsa ko̱ma ko̱ tsa mìkì ko̱ma. 51 Tíjna
i̱jndáa̱ jè Rebeca, chjíbí ko̱ ꞌtin-nì; ko̱ jè katama chjo̱ón-la̱ jè ti-la̱ ni-lì,
koni ꞌsín nga Jè ra Tíjnakon Kiꞌta ijye tjínda-la̱.

52 ꞌKia̱ nga jè chi̱ꞌnda-la̱ Abraham kiíꞌnchré jñà ꞌén ingie,
tsasèn-xkóꞌnchi-niñanè i̱sén-la̱ skanda ya̱ a̱ꞌta nangi ya̱ ngixko̱n Jè
ra Tíjnakon Kiꞌta. 53 A̱kjòn ꞌkia̱á tsachrje ijye jñà ngaꞌtsì tsajmì ra
ngi ki̱cha̱ fatesinè ko̱ ki̱cha̱ chroba ko̱ jchꞌó, ko̱ kitsjà-la̱ jè Rebeca;
ko̱ ti̱ꞌkoa̱á kiꞌtsì-tse-la̱ jè ꞌndse̱ ko̱ jè a̱má-la̱ tsajmì ra ꞌñó nda kjòn.
54 A̱kjòn tsakjèn ko̱ kiꞌtsi jè chi̱ꞌnda ra̱kìi̱ ko̱ jñà xi̱ta̱ ra kjiijtako̱, ko̱
ya̱á isíkjáya jngo ni̱tje̱n. Ra ma nchijòn ꞌkia̱ nga ijye itjoꞌfá-la̱ nga
tsasítje̱n ngaꞌtsiòo̱, kitsó jè chi̱ꞌnda ra̱kìi̱:

—Ti̱ꞌnde-ná nga koa̱áfa-na ya̱ niꞌya-la̱ ni-na̱.
55 Tanga jè ꞌndse̱ ko̱ jè a̱má-la̱ Rebeca kitsó-la̱:
—Ngi te ni̱chjin katijnako̱ isa-naji̱n jè tsati, ko̱ a̱kjòn ꞌkia̱ ki̱ko̱-no.
56 Tanga jè chi̱ꞌnda kitsó-la̱:
—Ki ta chjàn chinìchjin isa-ná, Jè ra Tíjnakon Kiꞌta ijyeé ko̱ꞌsín

káꞌsín nga nda kabitjasòn jè xá ra jíꞌi̱-nà, ti̱ꞌnde-ná mé-ni nga ma
koa̱áfa-na ya̱ niꞌya-la̱ ni-na̱.

57 ꞌKia̱á kitsò ra jñà:
—Ki̱nákjoa̱-lá jè tsati, ko̱ chji̱nangi-lá kótsò ra jè.
58 ꞌKia̱á kinakjoá-la̱ jè Rebeca nga itjonangi-la̱:
—A mejèn-lì nga kíki̱i jè xi̱ta̱ ra̱kìi̱.
Ko̱ jè tsati kitsó-ní:
—Jon, kjín-náa̱.
59 ꞌKia̱á kitsjáꞌnde-la̱ nga kijì jè Rebeca ko̱ jè chjo̱ón chi̱ꞌnda ra

isíjchá, ko̱ kijí-tse jè chi̱ꞌnda-la̱ Abraham ko̱ jñà xi̱ta̱ ra kjiijtako̱. 60 Ko̱
inìchikonꞌtin jè Rebeca nga kiꞌmì-la̱:

«Ji̱, ra chjo̱ón ndichjaa̱ xin-là,
¡ꞌÑó kjín jmi katama jñà xi̱ta̱ ra tje̱-lì kji̱nchrabà-ni!
¡Ko̱ jñà xi̱ta̱ tje̱-lì
Katasíkijne-la̱ jñà na̱xi̱ndá-la̱ jñà xi̱ta̱ ra jtike ꞌsi̱in!»

61 ꞌKia̱á jè Rebeca ko̱ jñà íchjín chi̱ꞌnda-la̱ tsikìtsa̱sòn-la̱ cho̱ káto̱
íꞌtsi̱n nga kiìtji̱ngi-la̱ chi̱ꞌnda-la̱ Abraham. ꞌKoa̱áꞌsín kjomà-ni nga jè
chi̱ꞌnda ra̱kiòo̱ itjábé-la̱ jè Rebeca ko̱ a̱kjòn kijì-ni.

62 Ko̱ jè Isaac ya̱á tínchrabá-ni nga̱jo̱ nandá ra ꞌmì «Jè ra Tíjnakon
ko̱ ra Kotsíjen-na», nga̱ ya̱á tíjna i̱ꞌnde ra ꞌmì Neguev. 63 ꞌKia̱ nga ijye
tímahixòn jè Isaac ya̱á kiísíkítsjen-jín jngohíjta ya̱ a̱jin ijñá ján, ko̱
ꞌkia̱ nga iskiíꞌnga sko̱, kijtse-ní nga i̱nchinchrabá iꞌnga cho̱ káto̱ íꞌtsi̱n.
64 Ti̱ꞌkoa̱á jè Rebeca iskiíꞌnga-tse sko̱, ko̱ kijtse-tse jè Isaac, ndi̱to̱ón
itjokajen-la̱ cho̱ káto̱ íꞌtsi̱n. 65 Ko̱ iskonangi-la̱ jè chi̱ꞌnda:

—Yá xi̱ta̱-ni ra tsáꞌbajin ijñá ján ra ki̱ꞌsín tínchrabá i̱jndíi̱.
Jè chi̱ꞌnda kitsò-ní:
—Jé-ní ra ni-na̱ ma.
ꞌKia̱á jè Rebeca iskábé nikje xo̱ꞌba̱-la̱ nga tsakájtsa i̱sén-la̱. 66 Jè

chi̱ꞌnda ra̱kiòo̱ tsiꞌkéna̱jmí ijye-la̱ jè Isaac mé ra ta̱ kiꞌsìn. 67 ꞌKia̱á
Isaac kiìko̱ jè Rebeca ya̱ niꞌya ꞌtse̱ chrjo̱ba̱ cho̱ ra ꞌtse̱ a̱má-la̱ kjomà,

ko̱ tsixan-ko̱ Rebeca. Jè Isaac ꞌñó kjotsjake jè Rebeca, ko̱ ꞌkoa̱áꞌsín
kjoje ikon-ni a̱ꞌta ꞌtse̱ nga ꞌken jè a̱má-la̱.

I̱xti ra kiꞌse-la̱ Abraham ko̱ jè chjo̱ón-la̱ ra ꞌmì Cetura
(1 Cr. 1:32-33)

25 Jè Abraham kiꞌseé jngo isa-la̱ chjo̱ón ra Cetura kiꞌmì. 2 Jñà
i̱xti ra kiꞌse-la̱ ko̱ jè chjo̱ón ra̱kìi̱ ki̱íꞌsín tsiꞌkìn, jngo ra kiꞌmì

Zimram, jngo ra kiꞌmì Jocsán, jngo ra kiꞌmì Medán, jngo ra kiꞌmì
Madián, jngo ra kiꞌmì Isbac ko̱ jngo ra kiꞌmì Súa. 3 Jè Jocsán jé kjomà
na̱ꞌìn-la̱ ra kiꞌmì Seba ko̱ ra kiꞌmì Dedán. Jñà xi̱ta̱ tje̱-la̱ Dedán jñá
kjomà xi̱ta̱ asureo, jñà xi̱ta̱ letuseo ko̱ jñà xi̱ta̱ leumeo. 4 Jñà i̱xti-la̱
Madián ki̱íꞌsín tsiꞌkìn jngo ra kiꞌmì Efa, jngo ra kiꞌmì Efer, jngo ra
kiꞌmì Hanoc, jngo ra kiꞌmì Abida ko̱ jngo ra kiꞌmì Elda. Ngaꞌtsì xi̱ta̱
ingie jñá kjomà xi̱ta̱ tje̱-la̱ Cetura. 5 Jé Isaac kjonga̱tsja ijye ngaꞌtsì
tsajmì ra tjín-la̱ jè Abraham. 6 Jñà i̱xti-la̱ Abraham ra ꞌtse̱ íchjín-la̱
riìꞌnga, ta jngoó kjo̱tjò ra kitsjà-la̱ ra jñà, ko̱ ꞌkia̱ nga takó tíjnakon
isa jè Abraham isíkítsa̱jnaꞌtaxín-la̱ jè Isaac, nga ya̱á isìkasén ya̱ kìxi̱-la̱
i̱ꞌnde ñánda̱ bitjokátji-ni tsáꞌbí.

ꞌKia̱ nga ꞌken jè Abraham
7 Jè Abraham jngo sindo̱ ko̱ jàn-kan ko̱ chrjoꞌòn nó tsikijnakon.

8 Ta indiaá iskenjtá isa, a̱kjòn ꞌken, nga̱ ijyeé ꞌñó xi̱ta̱ jchínga ko̱ ꞌñó
kjìn nó kjomà-la̱, ko̱ ya̱á kijìtji̱ngi-la̱ ya̱ ñánda̱ ijye ya̱ tjíijyo jñà xi̱ta̱

jchínga-la̱. 9 Jè Isaac ko̱ Ismael jñà ra i̱xti-la̱ ma, ya̱á kiíkíijin ya̱ ngijo
ꞌtse̱ Macpela, ra kjijna ya̱ kìxi̱-la̱ ñánda̱ bitjokátji-ni tsáꞌbí nangi ꞌtse̱
Mamre, jè ra kjomà nangi-la̱ Efrón, jè ti-la̱ Zohar ra xi̱ta̱ hitita. 10 Jé
nangi ra̱kìi̱ ra jè Abraham tsatse-la̱ xi̱ta̱ hitita. Ya̱á i̱jndáa̱ isìiꞌnde jè
Abraham ya̱ ñánda̱ tjíiꞌnde jè Sara ra chjo̱ón-la̱ kjomà. 11 ꞌKia̱ nga ijye
ꞌken Abraham, Nainá isìchikonꞌtiìn jè Isaac, ya̱á tsikijnaꞌta chraña-la̱
jè nga̱jo̱ nandá ra ꞌmì «Jè ra Tíjnakon ko̱ ra Kotsíjen-na.»

Jñà xi̱ta̱ tje̱-la̱ Ismael
(1 Cr. 1:28-31)

12 Jñá ingie kjomà xi̱ta̱ tje̱-la̱ Ismael ra iꞌndí-la̱ Abraham jè ra ꞌtse̱
chjo̱ón chi̱ꞌnda-la̱ Sara ra Agar kiꞌmì. 13 Ki̱íꞌsín i̱jnchandi̱yá koni ꞌsín
nga kitsin: Jè iꞌndí tjòn-la̱ Ismael, Nebaiot kiꞌmì, ꞌkia̱á kitsin ra kiꞌmì
Cedar, ko̱ jngo ra kiꞌmì Adbeel, jngo ra kiꞌmì Mibsam, 14 jngo ra kiꞌmì
Misma, jngo ra kiꞌmì Duma, jngo ra kiꞌmì Massa, 15 jngo ra kiꞌmì
Hadar, jngo ra kiꞌmì Tema, jngo ra kiꞌmì Jetur, jngo ra kiꞌmì Nafis ko̱
jngo ra kiꞌmì Cedema. 16 Jñá ingie ꞌí-la̱ i̱xti-la̱ Ismael ra tejò ma-nioo̱,
ko̱ ꞌkoa̱áꞌsín kiꞌyaxkon-la̱ koni ꞌsín ꞌmì ya̱ i̱ꞌnde-la̱ ko̱ ya̱ niꞌya-la̱, jngó
jngó tsincha ítjòn-la̱ jñà xi̱ta̱-la̱.

17 Ko̱ jè Ismael jngo sindo̱ ko̱ kan chrjoꞌòn jò nó tjín-la̱ ꞌkia̱
nga ꞌken, ko̱ ya̱á kijìtji̱ngi-la̱ ya̱ ñánda̱ ijye ya̱ tjíijyo jñà xi̱ta̱
jchínga-la̱. 18 Jñà xi̱ta̱ tje̱-la̱ ya̱á tsikìtsa̱hijyo ya̱ nangi ra tíjnaꞌncho
masen-la̱ Havila ko̱ Shur ra tíjna koꞌán na̱xi̱ndá-je Egipto ndi̱yá ra ya̱
nchrabá-ni Asiria. Ya̱á ꞌken ya̱ ngixko̱n ngaꞌtsì ꞌndse̱.

ꞌKia̱ nga kitsin jè Jacob ko̱ jè Esaú
19 Jñá ingie kjomà xi̱ta̱ tje̱-la̱ Isaac ra iꞌndí-la̱ Abraham. 20 Ko̱ jè

Isaac ichán nó tjín-la̱ ꞌkia̱ nga tsixan-ko̱ jè Rebeca, ra tsati-la̱ ma
Betuel ra chjo̱ón ndichja ma Labán ra xi̱ta̱ arameo ra ya̱ tjíijyo
Padan-aram. 21 Ko̱ jè Isaac tsikítsaꞌbaá-la̱ Nainá a̱ꞌta ꞌtse̱ chjo̱ón-la̱,
ta nga̱tjì-la̱ chjo̱ón ꞌndi̱-ní, ko̱ Jè ra Tíjnakon Kiꞌta isaseèn-la̱ nga
tsikítsaꞌba jè Isaac, ko̱ isìhiꞌma-la̱ iꞌndí jè Rebeca. 22 Tanga jñà i̱xti-xó
ra títsa̱ya ya̱ i̱ndsi̱ꞌba̱ i̱nchikjaán-kjo-ní, ko̱ jè Rebeca isíkítsjen-ní nga
kitsò: «Tsa ꞌkoa̱áꞌsín ma, mé chjí-la̱ nga kóti̱jnakon isa.»

ꞌKia̱á tsakáko̱na̱jmí Jè ra Tíjnakon Kiꞌta ra a̱ꞌta ꞌtse̱ kjoa̱ ra̱kìi̱. 23 Ko̱
jè ra Tíjnakon Kiꞌta kitsó-la̱:

«Jò na̱xi̱ndá iꞌi títsa̱ya i̱ndsi̱ꞌbì,
Jò na̱xi̱ndá ra ti̱ya̱ i̱nchimajòya-ni ya̱ a̱ya i̱ndsi̱ꞌbì,
Jè ra jngo na̱xi̱ndá, isa̱á ꞌñó ꞌse̱-la̱ ngaꞌñó, koni rijngo,
Jè ra isa̱ jchínga jé si̱íxá-la̱ jè ra ma iꞌndí nga chi̱ꞌnda-la̱

ko̱ma.»

24 ꞌKia̱ nga ijye ijchò ni̱chjin nga ijyeeꞌtin-la̱ jè Rebeca, ngi i̱xtiꞌño̱ó
kitsin kiti-la̱. 25 Jè ra kitsin ítjòn ngi lasá ꞌki jè tsja̱sko̱ ko̱ kjijna tsja̱
tsja̱ kótíjngo ijo-la̱, ko̱ Esaú isiꞌta ꞌí-la̱. 26 A̱kjòn kitsin-tji̱ngi-la̱ ꞌndse̱
ra ngi itsabáꞌñó jè ngitsjì ndsa̱ko̱ Esaú, ꞌkoa̱á ma-ni nga Jacob isiꞌta
ꞌí-la̱. Jàn-kan nó tjín-la̱ jè Isaac ꞌkia̱ nga kitsin-la̱ i̱xti jè Rebeca.

Jè Esaú tsjá kjo̱hixi̱-la̱ ra ꞌtse̱ iꞌndí tjòn
27 Ko̱ jñà i̱xti ingio kjójchínga-ní. Jè Esaú jé kjomà jngo xi̱ta̱ ra

ꞌñó tsjake nga tsajmejín ijñá, ko̱ ꞌñó xi̱n kjomà, tanga jè Jacob ta xi̱ta̱
indakjoa̱á kjomà nga tsikijna ya̱ niꞌya-la̱. 28 Jè Isaac isa̱á ꞌñó tsjake
kjomà jè Esaú ta nga̱tjì-la̱ ꞌñó nda chine-la̱ jñà cho̱ ra síꞌken ra jè,
tanga jè Rebeca jé Jacob isa ꞌñó kjotsjake.

29 Jngo ni̱chjin ꞌkia̱ nga jè Jacob tíbínda tsajmì ra ski̱ne̱, ko̱ jè Esaú
sí itsiꞌon-la̱ nga ꞌji-ni ya̱ a̱jin ijñá, 30 ko̱ kitsó-la̱ jè Jacob:

—ꞌTi̱ìn kjo̱nda ꞌti̱ i̱tsé-ná jè tsajmì ra ma chine ra tjín inì-inì ra
tjíya-li i̱jndáa̱, nga̱ taxki̱ kjomá-na nga kjoaajò-na.

ꞌKoa̱á ma-ni nga jè Esaú, Edoma tsiꞌkìn-tse-la̱.

a 25:30 Edom ꞌÍ ra tsò-ni ꞌkia̱ nga ꞌén hebreo: Inì.

31 Ko̱ jè Jacob kitsò-ní:
—Ta̱ti̱na-ná jè ni̱chjin ra̱kìi̱ jè kjo̱hixi̱ ra tjín-li koni nga iꞌndí tjòn

tijni. 32 ꞌKia̱á kitsò jè Esaú:
—Taxki̱ kjomá-na nga kjoaajò-na, jè kjo̱hixi̱ ra tjín-na koni nga

iꞌndí tjòn tíjna̱, mì tsa mé chjí-la̱ ra a̱ꞌta tsa̱ꞌa̱n.
33 Ko̱ jè Jacob kitsó-la̱:
—ꞌTi̱ kìxi̱-ná ꞌén-li ꞌndi̱ kjòn ꞌndi̱.
Jè Esaú kitsjá kìxi̱í ꞌén-la̱, ko̱ ꞌkoa̱áꞌsín kjomà-ni nga tsatína-la̱

jè Jacob jè kjo̱hixi̱ ra tjín-la̱ nga jè ma iꞌndí tjòn. 34 ꞌKia̱á jè Jacob
kitsjá-la̱ jè Esaú ni̱ño̱ ko̱ jè na̱jmá lenteja̱. ꞌKia̱ nga ijye tsakjèn ko̱
kiꞌtsi jè Esaú, tsasítje̱n ko̱ a̱kjòn kijì, ꞌkoa̱áꞌsín tsachrjengi jè kjo̱hixi̱
ra tjín-la̱ nga jè ma iꞌndí tjòn.

Jè Isaac fì ya̱ na̱xi̱ndá ra ꞌmì Gerar

26 Ko̱ jè ni̱chjin ra̱kiòo̱ kjinchrá kiꞌse india-ni ya̱ i̱ꞌnde ra̱kiòo̱
koni ꞌsín kjokjinchrá nga ꞌsa̱ ítjòn jè ni̱chjin ꞌkia̱ nga

tsikijnakon jè Abraham, ꞌkoa̱á ma-ni jè Isaac ya̱á kiìkijna ya̱ na̱xi̱ndá
Gerar, ñánda̱ tíjna jè Abimelec, ra xi̱ta̱xá ítjòn-la̱ xi̱ta̱ filisteo. 2 Ko̱
ya̱á tsatsíjen-la̱ Jè ra Tíjnakon Kiꞌta, kitsò-la̱: «Ki ta chjan ya̱ ꞌmì ya̱
na̱xi̱ndá-je Egipto; ya̱ ti̱jni ya̱ i̱ꞌnde ñánda̱ ꞌa̱n ko̱xín-la̱. 3 I̱ ti̱jni koni
jngo xi̱ta̱ xìn nangi, ko̱ ya̱á kóti̱jnako̱-là ko̱ sichíkonꞌtin-là, nga̱ ji̱í
tsja-là ngaꞌtsì nangi ingie ko̱ jñà xi̱ta̱ tje̱-lì. Ko̱ ꞌkoa̱áꞌsín sikíxi̱ya jè
ꞌén ra ꞌa̱n kítsja kìxi̱-la̱ jè a̱pá-lì Abraham. 4 ꞌA̱án sikjínya jñà xi̱ta̱
tje̱-lì nga ko̱ꞌsín kjìn katama koni jñà nitse ra tjín ya̱ ján ngajmi,
ko̱ jñá tsja-la̱ kóoꞌki jñà i̱ꞌnde ingie. Ko̱ ta a̱ꞌta ꞌtse̱é xi̱ta̱ tje̱-lì nga
ko̱chikonꞌtin ngaꞌtsì na̱xi̱ndá iꞌi ra tjín ya̱ i̱sàꞌnde. 5 Ta nga̱tjì-la̱ jè
Abraham isìitjasòn-ní koni ꞌsín tjín ꞌén ra ꞌa̱n ko̱kíxin-la̱ ko̱ ꞌkoa̱áꞌsín
kiꞌsìn koni ꞌsín nga tsikiꞌtián, ko̱ koni ꞌsín tsò jñà ko̱tèxoma-na̱ ra
kítsja-la̱, ko̱ jñà ꞌén ra kjo̱ꞌñó tjínè-la̱ nga si̱ìtjasòn ko̱ jñà ꞌén ra ꞌa̱n
tsakonyá-la̱.»

6 ꞌKoa̱á ma-ni jè Isaac ya̱á tsikijna ya̱ na̱xi̱ndá ra ꞌmì Gerar.
7 Ko̱ jñà xi̱ta̱ ra ya̱ tjíijyo ya̱ i̱ꞌnde ra̱kiòo̱ iskonangií-la̱ ra a̱ꞌta ꞌtse̱
Rebeca, tanga jè Isaac itsakjón-ní mìkì kitsò ikon nga tsiꞌkéna̱jmí tsa
chjo̱ón-la̱a ma, ꞌkoa̱áꞌsín kitsò-là nga ndichjaà ma; ꞌkoa̱áꞌsín isíkítsjen
tsa ya̱ si̱ìꞌken jñà xi̱ta̱ ra tjín ya̱ i̱ꞌnde ra̱kiòo̱, ta nga̱tjì-la̱ jè Rebeca
batoó ꞌñó nda ꞌki.

8 ꞌKia̱ nga ijye kjìn ni̱chjin tsato nga tjíijyo ya̱ i̱jndáa̱, jngo ni̱chjin
jè Abimelec ya̱á tíkotsíjen-kjá xo̱tjo̱ba̱ i̱tsé-la̱ niꞌya-la̱, kijtseè nga jè

Isaac tíkaájno jè Rebeca ra chjo̱ón-la̱ ma. 9 ꞌKia̱á kiìchja̱-la̱ jè Isaac
ko̱ kitsò-la̱:

—Ki sisin-là chjo̱ón-lì ma-ni jè chjo̱ón ra̱kìi̱. Mé-ni si-ni nga chjo̱ón
tichjiì ma.

Ko̱ jè Isaac kitsó-ní:
—ꞌKoa̱áꞌsín isíkítsjen tsa ya̱ yá ra si̱ìꞌken-na ra ta nga̱tjì ꞌtse̱ jè

chjo̱ón-na̱. 10 Jè Abimelec kitsó-la̱:
—Mé-ni ko̱ꞌsín inìko̱-náji̱n. Kja̱meé-la tsa jngo xi̱ta̱ ra i̱ na̱xi̱ndá-la̱

tsakjajnaxkóko̱ jè chjo̱ón-li, ko̱ tseé-la jé tsakjatsji-náji̱n tsa ko̱ꞌsín
kjomà.

11 ꞌKia̱á jè Abimelec kitsjà-la̱ kjo̱hixi̱ ngaꞌtsì xi̱ta̱ na̱xi̱ndá, nga
kitsò-la̱:

—Tsa yá ra si̱ìjti-la̱ jè xi̱ta̱ ra̱kìi̱ ko̱ tsa mé ra si̱ìko̱ jè chjo̱ón-la̱,
jngókjá ki̱yá-ní.

12 Ti̱jè-ni nó ra̱kiòo̱ jè Isaac tsikítje̱ tsajmì ya̱ i̱ꞌnde ra̱kiòo̱, ꞌñó nda
kjójchá-la̱ tsajmì, jngo sindo̱ ꞌka̱ tsikíxkó tsajmì ra tsikítje̱, ko̱ ꞌñó nda
isìchikonꞌtin Jè ra Tíjnakon Kiꞌta. 13 ꞌÑó nchi̱ná kjomà, ko̱ ndaá itjo
ta mé ra kiꞌsìn, kóonda nga ꞌñó kjonchi̱ná isa. 14 Taxki̱ kjín forrè ko̱
nchra̱ja̱ íchjín kiꞌse-la̱, ko̱ kjín chi̱ꞌnda kiꞌse-tse-la̱, ngi kjòchi̱ni̱keé
jñà xi̱ta̱ filisteo. 15 Jñà ngaꞌtsì nga̱jo̱ nandá ra iskíꞌxa̱ jñà chi̱ꞌnda-la̱
Abraham ꞌkia̱ nga takó tíjnakon isa, jñá xi̱ta̱ filisteo isìjtse india-ni
niꞌnde nga tsikíiꞌndeya. 16 Ta̱chaán ijchò ni̱chjin nga jè Abimelec
kitsò-la̱ jè Isaac:

—Ti̱se̱nꞌtaxìn-náji̱n, nga̱ ijyeé bato ꞌñó kjonchi̱ní, nda mí ꞌkoa̱
jnchro-ni koni ra ji̱n.

17 Ko̱ jè Isaac itjojiín ya̱ i̱jndáa̱, ko̱ ya̱á tsakájna niꞌya-la̱ ya̱
kongaya ꞌtse̱ na̱xi̱ndá ra ꞌmì Gerar ko̱ ya̱á tsikijna. 18 Ko̱ jè Isaac tsjàꞌí
india-ni jñà nga̱jo̱ nandá ra jè a̱pá-la̱ tsjàꞌì ꞌkia̱ nga tsikijnakon, jñà
ra tsikíiꞌndeya xi̱ta̱ filisteo ꞌkia̱ nga ijye ꞌken jè Abraham, ko̱ ꞌkoa̱á
ti̱ꞌsín tsikíꞌta ꞌí india-i̱la̱ koni ꞌsín nga jè a̱pá-la̱ tsikíꞌta ꞌí-la̱. 19 Tanga
ꞌkia̱ nga jñà chi̱ꞌnda-la̱ Isaac i̱nchifaꞌì jngo nga̱jo̱ nandá ya̱ ñánda̱
kongaya chon, isakoò jngo-la̱ nga̱jo̱ nandá ra ngi títjo kjiꞌta, 20 jñà
chji̱ngo̱ cho̱ ra ya̱ ꞌtse̱ na̱xi̱ndá Gerar iskajànkjò-ní ko̱ jñà chji̱ngo̱ cho̱
ꞌtse̱ Isaac, nga̱ ꞌkoa̱áꞌsín kitsò nga ꞌtse̱ ró jè nandá. ꞌKoa̱á ma-ni nga jè
nga̱jo̱ nandá ra̱kiòo̱, jè Isaac, ko̱ꞌsín tsikíꞌta ꞌí-la̱ nga Esek kitsò-la̱, «ra
kjaán-kjo» tsò-ni, ta nga̱tjì-la̱ nga iskajànyaà-ni nandá. 21 ꞌKia̱á jñà
chi̱ꞌnda-la̱ Isaac tsjàꞌí jngo isa nga̱jo̱ nandá, ra ti̱ꞌkoa̱á iskajànya-ni,

ꞌkoa̱á ma-ni nga jè nga̱jo̱ nandá ra̱kìi̱ ko̱ꞌsín isiꞌta ꞌí-la̱ nga Sitna kiꞌmì,
«ra jtike xákjín» tsò-ni.

22 Ko̱ jè Isaac kijì nga ikjaꞌi jngo isa nga̱jo̱ nandá, ko̱ mìkì ti̱
iskajànya-ni ya̱ i̱jndáa̱, ko̱ ꞌkoa̱á ma-ni nga ko̱ꞌsín tsikíꞌta ꞌí-la̱ nga
Rehobot kitsò-la̱, «ra kjoa̱ndi̱í» tsò-ni, nga̱ kitsò-ní: «Jè ra Tíjnakon
Kiꞌta ijyeé kábíijyondi̱í-ná nga ma ko̱kjìnyeè ya̱ nangi ra̱kìi̱.»

23 Ya̱á itjo-ni i̱jndáa̱ nga kijì ya̱ i̱ꞌnde ra ꞌmì Beerseba. 24 ꞌKia̱ jè
ni̱tje̱n ra̱kiòo̱ tsatsíjen-la̱ Jè ra Tíjnakon Kiꞌta, ko̱ kitsò-la̱:

«ꞌA̱án-náa̱ jè Nainá-la̱ Abraham jè ra kjomà a̱pá-li,
Kì ta chjàn skon-jìn, nga̱ ꞌa̱án tíjnako̱-là,
Ko̱ sichíkonꞌtin-là, ko̱ sikjínya-ná jñà tje̱-lì
Tà nga̱tjì-la̱ nga kjotsjàke̱ jè chi̱ꞌnda-na̱ Abraham.»

25 ꞌKia̱á jè Isaac tsikínda jngo chrjó na̱jo̱ nga kijtsexkón jè ꞌí-la̱ Jè
ra Tíjnakon Kiꞌta, ko̱ ya̱á tsakájna niꞌya-la̱ ya̱ i̱jndáa̱, ko̱ jñà chi̱ꞌnda-la̱
jngo nga̱jo̱ nandá tsjàꞌì.

Jngo kjoa̱ tsikíꞌñó jè Isaac ko̱ jè Abimelec
26 Jngo ni̱chjin jè xi̱ta̱xá ítjòn Abimelec ra inchrabà-ni skanda ya̱

na̱xi̱ndá Gerar nga ꞌjiìkáko̱na̱jmí jè Isaac. Kjiijtako̱ jè xi̱ta̱ ra nda báko̱
ra ꞌmì Ahuzat ko̱ jè Ficol ra chíchàn ítjòn tíjna-la̱ ngaꞌtsì chíchàn-la̱.
27 Ko̱ jè Isaac kitsó-la̱:

—Mé-ni i̱ nchrabátji̱ngi-nájiòn, kì inachrjengiì-nájiòn kó skanda
inachrjekajin-ná ya̱ nangi-no.

28 Ko̱ ra jñà kitsò-la̱:
—Ijyeé i̱nchiꞌya-náji̱n nga Jé Nainá ra Tíjnakon Kiꞌta tíjnako̱-lì ko̱

ꞌkoa̱áꞌsín i̱nchibixó-ji̱n nga jngo kjoa̱ kíꞌñé ra ji̱ ko̱ ra ji̱n. 29 Nga kì ta
chjàn ꞌcho niko̱-náji̱n koni ꞌsín nga mì tsa ji̱ i̱nchinìjti-laji̱n, ta isa̱á
jnchro nda inìko̱-laji̱n ko̱ ngi ko̱ó kjo̱ꞌnchán inikasén-laji̱n, ko̱ ꞌndi̱-ni̱
Jè ra Tíjnakon Kiꞌta ndaá tísíchikonꞌtin-li.

30 ꞌKia̱á jè Isaac tsikíjna jngo-la̱ ꞌsí ra ꞌñó jè, nga tsakjèn ko̱ kiꞌtsi.
31 Ra ma nchijòn ta̱jñó jchán tsinchatje̱n ko̱ kitsjà kìxi̱-la̱ ꞌén-la̱ xákjín
nga jngó jngó, jè Isaac isíkjáya-la̱ nga kijì-ni ko̱ ra jñà ꞌnchán kijì nga
nda tsajo̱ó-ni.

32 Ti̱jè-ni ni̱chjin jñà chi̱ꞌnda-la̱ Isaac, ꞌjiìkó-la̱ ꞌén nga ijyeè ró
isakò-la̱ nandá ya̱ nga̱jo̱ nandá ra i̱nchifaꞌì. 33 Jè Isaac ꞌkoa̱áꞌsín

tsikíꞌta ꞌí-la̱ jè nga̱jo̱ nandá ra̱kìi̱ nga Seba kitsò-la̱. ꞌKoa̱á ma-ni nga
Beerseba kitsò-la̱ jè na̱xi̱ndá ra̱kiòo̱ skanda ni̱chjin ꞌndi̱-ni̱.

34 ꞌKia̱ nga jè Esaú ijye tjín-la̱ ichán nó, tsixan-ko̱ò jò íchjín, jngo
ra kiꞌmì Judit ra tsati-la̱ kjomà ra kiꞌmì Beeri ra xi̱ta̱ heteo ko̱ jngo ra
kiꞌmì Basemat ra tsati-la̱ kjomà ra kiꞌmì Elón ra xi̱ta̱ heteo. 35 Ko̱ jñà
ngajò íchjín ingie batoó isijtijín-la̱ inìma̱-la̱ jè Isaac ko̱ jè Rebeca.

Jè Jacob tjábé-la̱ jè kjoa̱nichikonꞌtin-la̱ Isaac

27 ꞌKoa̱áꞌsín kjomà-ni ꞌkia̱ nga jè Isaac ijye ꞌñó xi̱ta̱ jchínga ko̱
jñà xko̱n ijyeé kjòxa̱ nga mìkì ti̱ tsatsíjen-la̱, ꞌkia̱á kiìchja̱-la̱

jè Esaú jè ra ti tjòn-la̱ ma, nga kitsò-la̱:
—¡Ji̱ ndí ꞌxi̱n!
Ko̱ jè Esaú kitsò:
—Mé-ni a̱pa̱a.
2 Jè a̱pá-la̱ kitsò-la̱:
—Ijyeé tjìꞌyi nga ijyeé ꞌñó xi̱ta̱ jchíngaa̱, ko̱ mìkì be mé ni̱chjin-ni

nga ki̱yáa̱. 3 Chjíbí jñà ki̱cha̱-lì ra nìꞌken-ni cho̱ ijñá, ꞌtin xi̱n ya̱
a̱ngi ijñá ján, ko̱ ti̱ꞌken jngo-ná cho̱. 4 Ko̱ a̱kjòn tinda-ná koni ꞌsín
nga tsjake̱ nga kjíne̱ ko̱ nchrabáko̱-ná nga skíne̱e, mé-ni nga ko̱ma
sichíkonꞌtin-là ꞌkia̱ ti̱kje biya.

5 Ko̱ jè Rebeca tíꞌnchré-ní ꞌkia̱ nga jè Isaac tíbáko̱ jè Esaú, ꞌkia̱ nga
jè Esaú kijì ya̱ a̱ngi ijñá ján nga íkátsji jngo-la̱ cho̱ jè a̱pá-la̱, 6 ꞌkia̱á
jè Rebeca kichjà-la̱ jè Jacob ra iꞌndí-la̱ ma nga kitsò-la̱:

—Ti̱náꞌyi koni ꞌsín xín-là, kaꞌnchreè-la̱ jè a̱pá-lì nga tíbáko̱ jè ꞌndsì
Esaú nga títsò-la̱: 7 “ꞌTin a̱jin ijñá ján nga ꞌtin-ni̱ꞌkèn jngo-ná cho̱ ko̱
tinda jngo-ná kando̱ mé-ni nga skíne̱ ko̱ sichíkonꞌtin-là ya̱ ngixko̱n
Jè ra Tíjnakon Kiꞌta, ꞌkia̱ nga ti̱kje biya.”

8 Ko̱ kitsó isa-la̱ Rebeca jè Jacob:
—ꞌNdi̱ kjòn ꞌndi̱, ndí ꞌxi̱n, nda kjòn ti̱náꞌya-ná koni ꞌsín nga xín-là:

9 ꞌTin ya̱ ínchíꞌbá-la̱ tíndsó ján, nga jò tíndsó iꞌndí tijchi ra ꞌñó nda
kjòn mé-ni nga ma kindá-la̱ jè a̱pá-lì, koni ꞌsín nga tsjake ra jè, 10 ko̱
ji̱í kíko̱-la̱ mé-ni nga katakjine-ni, mé-ni nga ji̱ katasíchikonꞌtin-lì ꞌkia̱
nga ti̱kje biya.

11 Tanga jè Jacob kitsó-la̱ jè a̱má-la̱:
—Ndaá ꞌyi nga jè ꞌndsè Esaú tíjna tsja̱ tsja̱ ijo-la̱ ra jè, tanga ra ꞌa̱n

mì tsa ko̱ꞌsín kji-jiàa̱n. 12 Kí tsa ska̱ájno-na jè a̱pá-na̱ ko̱ tsa ske̱-la̱ ikon
nga ta̱ tíkonda̱cha̱a-la̱, jè ngoya-la̱ nga siìchikotin-na ta isa̱á jnchro
kjoa̱ton ska̱nè-na.

13 Ko̱ jè a̱má-la̱ kitsó-la̱:
—Ji̱ ndí ꞌxi̱n, ꞌa̱n katakanè-na jè kjoa̱ꞌcho ra̱kiòo̱, ta jé-ni nga

ti̱itjasìn ra ji̱ koni ꞌsín nga tíxin-là ko̱ tijcha-ná jñà tíndsó iꞌndí ingio.
14 ꞌKia̱á jè Jacob kijì nga kiíꞌká jñà tíndsó ko̱ inchrabàko̱-la̱ jè

a̱má-la̱, ko̱ jè a̱má-la̱ tsikínda jngo-la̱ kando̱ tíndsó jè Isaac ra tsjaá
totjo tjín koni ꞌsín nga tsjake nga kjine ra jè. 15 Ko̱ iskábé nikje ra
ꞌñó nda kjòn ra ꞌtse̱ Esaú ra ti tjòn-la̱ ma, jè ra ya̱ kjiijyotjó-la̱ ya̱
niꞌya-la̱ ko̱ isíkáya jè Jacob ti-la̱ ra ma iꞌndí. 16 Ko̱ ti̱ jñà-ni chrjo̱ba̱-la̱
tíndsó isíkáya jñà chrja-la̱ ko̱ ya̱ ísin ñánda̱ tsìn-la̱ tsja̱. 17 Ko̱ kitsjà-la̱
jè Jacob jè kando̱ tíndsó ko̱ jè ni̱ño̱ ra tsikínda.

18 ꞌKia̱á jè Jacob ꞌjahaꞌsen ñánda̱ tíjna jè a̱pá-la̱ ko̱ kitsò-la̱:
—¡Ji̱ a̱pa̱a!
Jè Isaac kitsò-ní:
—I̱í tíjna i̱jndíi̱. Yá-ni ra ji̱ ndí ꞌxi̱ín.
19 Ko̱ jè Jacob kitsò-la̱:
—ꞌA̱án-náa̱ jè Esaú ra ti tjòn-li ma. Kasiìtjásòn-là koni ꞌsín nga

kaꞌmí-ná: Ti̱sítji̱in-ni̱, ko̱ ti̱jna kìxi̱ì, ko̱ chji̱ni̱i jè ijo-la̱ cho̱ ra
kabiꞌtin-ná, mé-ni nga ꞌti̱í-ná jè kjoa̱nichikonꞌtin-lì. 20 ꞌKia̱á jè Isaac
kitsò-la̱ jè ti-la̱:

—Mé ta̱ sasa kàsakó-li ji̱ ndí ꞌxi̱n.
Ko̱ ra jè kitsò-ní:
—Nga̱ jè Nainá-li Jè ra Tíjnakon Kiꞌta, jé ko̱káꞌsín nga sasa kjòn

kàsakó-na.
21 Jè Isaac kitsó-la̱ jè Jacob:
—Ti̱se̱nꞌtachraña-ná mé-ni nga ko̱ma skaájno-là, a ji̱-ní ti-na̱ Esaú

o̱ ra majìn-ní.
22 Jè Jacob tsasènꞌtachraña-la̱ jè a̱pá-la̱ nga iskaájno ko̱ kitsò-la̱:

«Jè jta̱, jta̱-la̱ Jacob-ní, tanga jñà chrja ingie, ꞌtse̱é Esaú.»
23 Ko̱ mìkì ma kijtsexkon tsa jé-ni, nga̱ jñà chrja-la̱ tsja̱á tjín-la̱

koni jñà chrja-la̱ Esaú; tanga ꞌkia̱ nga mejèn tísíchikonꞌtin, 24 india
iskonangi isa-la̱:

—Ndí ꞌxi̱n, a ji̱ kiti-ní Esaú.
Ko̱ jè Jacob kitsó-ní:
—Jon, ꞌa̱án-náa̱.
25 ꞌKia̱á jè Isaac kitsò-la̱:
—Tiya-ná ji̱ ndí ꞌxi̱n jè ra kabindi, mé-ni nga ma skíne̱-nà cho̱ ra

kaniꞌkin ko̱ ꞌkia̱á ma tsja-là kjoa̱nichikonꞌtin-na̱.

Jè Jacob tsikíyaà-la̱ nga tsakjèn jè a̱pá-la̱, ko̱ ꞌjiìkó-tse-la̱ ndá-xán
totséjé. Jè Isaac tsakjèn ko̱ kiꞌtsi. 26 A̱kjòn jè Isaac kitsò-la̱:

—Ti̱se̱nꞌtachraña-ná ji̱ ndí ꞌxi̱n ko̱ chji̱ne̱ꞌti jtsa-na̱.
27 Ko̱ jè Jacob tsasènꞌtachrañaà-la̱ nga ma ski̱ne̱ꞌta jtsa-la̱, ko̱ jè

Isaac iskíjne̱jta jè nikje-la̱, ko̱ isìchikonꞌtin nga kitsò-la̱:

«Ngi kìxi̱í kjoa̱, jè jta̱ ra tíkjíjne̱ ꞌtse̱é jè ti-na̱,
Koni ꞌsín jne̱ jta̱ ra tjín ya̱ a̱jin ijñá ján
Ñánda̱ Jè ra Tíjnakon Kiꞌta tísíchikonꞌtin.
28 Nainá, katatsjá-li jè xoño ra ngajmi nchrabá-ni,
Ko̱ ndaá katamajchá tsajmì tjé ya̱ a̱jin nangi ñánda̱ ji̱ si̱xí,
Kjìn tjachó trigo, ko̱ tse ndá-xán totséjé katasakó-li.
29 Kjìn na̱xi̱ndá ji̱ katasíitjasòn-lì,
¡Ko̱ jñà na̱xi̱ndá iꞌi katabinchaxkóꞌnchiꞌta-lì!
Ko̱ ji̱ ti̱se̱n ítjòn-la̱ ra ti̱jñà-ni ꞌndsì,
Nga ti̱ꞌkoa̱ katabinchaxkóꞌnchiꞌta-lì.
Jñà ra kjoa̱ton si̱íjéꞌtin-lì, jè Nainá, kjoa̱toón si̱ìkasén-nè

ngajò-ni,
Ko̱ mé ta̱ nda-la̱ jñà ra si̱ichikonꞌtin-lì nga̱ ko̱chikonꞌtin

ngajò-ni.»

30 ꞌKia̱ nga jè Isaac ijye isìchikonꞌtin jè Jacob, sa ta ꞌkia̱ kjón tíbitjo
jè Jacob ya̱ ñánda̱ tíjna jè a̱pá-la̱, nga jè Esaú ꞌjiì-ni xi̱n. 31 Ti̱ꞌkoa̱á
tsikínda-tse-la̱ kando̱ ra ꞌñó totjo tjín, ko̱ kiìko̱-la̱ jè a̱pá-la̱, kitsò-la̱:

—Ti̱sítji̱in ji̱ a̱pa̱a, ko̱ chji̱ni̱i jè ijo-la̱ cho̱ ijñá jè ra ꞌa̱n kasiꞌkén,
mé-ni nga ꞌti̱-ná jè kjoa̱nichikonꞌtin-lì.

32 ꞌKia̱á jè Isaac iskonangi-la̱ nga kitsò-la̱:
—Yá-nii̱ ra ji̱.
Ko̱ ra jè kitsò:
—ꞌA̱án-náa̱ Esaú ra ti tjòn-li ma.
33 Jè Isaac ngi ta ꞌkoa̱á kjomà-la̱ ko̱ ngi jatséꞌa-ní, nga kitsò:
—Yá-ni ra̱kìi̱ ijye kaꞌfi nga kàꞌfiìkó-na ijo-la̱ cho̱ ijñá ko̱ ijyeé

kátsjá-na, ko̱ ijyeé kákjíne̱ ꞌkia̱ nga ti̱kje fíꞌi̱-ni ra ji̱. Katsjaà-la̱ jè
kjoa̱nichikonꞌtin-na̱ ko̱ ijyeé kamachikonꞌtin.

34 ꞌKia̱ nga jè Esaú kiíꞌnchré koni ꞌsín nga títsò-la̱ jè a̱pá-la̱, taxki̱
ꞌñó iskindaya ba-ba, ko̱ kitsò-la̱:

—¡Ti̱ꞌkoa̱á ti̱chikoꞌtin-tse-ná ra ꞌa̱n, ji̱ a̱pa̱a!
35 Ko̱ ꞌkia̱á kitsò jè a̱pá-la̱:

—Ijyeé kaꞌfi jè ꞌndsì nga kakònda̱cha̱-nà ko̱ jé kátjábé-la̱ jè
kjoa̱nichikonꞌtin-lì.

36 Ko̱ jè Esaú kitsò-ní:
—¡Kiì-la jnchro ko̱ꞌsín isiꞌta ꞌí-la̱ nga Jacoba kiꞌmì! ¡Ijyeé kjo jò

ꞌka̱ tjín-ni nga ko̱ꞌsín kònda̱cha̱-na! Ítjón tsjahíxìn-na jè kjo̱hixi̱ ra
bako̱-na koni ti tjòn tíjna̱ ko̱ ꞌndi̱ ꞌndi̱-ni̱ sa jé kjoa̱nichikonꞌtin-na̱
kafaꞌán-ngá-na.

Ko̱ kitsò isa:
—A mí ti̱ mé kjoa̱nichikonꞌtin tíjnatjò-li ra a̱ꞌta tsa̱ꞌa̱n.
37 Jè Isaac kitsò-la̱ jè Esaú:
—Ijyeè jé Jacob kasíkíjnaa̱ nga jè tjínè-la̱ ko̱tèxoma-li, ko̱ jé kíjna

ítjòn-la̱ ngaꞌtsì jñà xi̱ta̱ xákjín, ko̱ ꞌkoa̱áꞌsín kàxin-tse-la̱ nga kjín
tjachó trigo katamajchá-la̱ ko̱ tseé ndá-xán totséjé katasakó-la̱. Tanga
ra ji̱ ndí ꞌxi̱n, mé ra ma ꞌsiaa̱n ra a̱ꞌta tsa̱ji.

38 Jè Esaú kitsò-la̱ jè a̱pá-la̱:
—A ni̱ì ti̱ jngo kjoa̱nichikonꞌtin tjín kiti-lì ra a̱ꞌta tsa̱ꞌa̱n, ji̱ a̱pa̱a.

¡Ti̱ꞌkoa̱ ti̱chikoꞌtin-tse-náni̱!
Ko̱ ꞌñó iskindaya ba-ba india-ni.
39 ꞌKia̱á jè Isaac kichjà nga kitsò-la̱:

«Kjiín ki̱jna-la̱ji̱ ya̱ i̱ꞌnde ñánda̱ nga nda majchá tsajmì tjé,
Ko̱ ñánda̱ nga jè xoño ra ꞌtse̱ ngajmi mìkì bijchó.
40 Ko̱ó jè ki̱cha̱ ndajò ra ijò ngajò-ꞌka̱ ki̱si̱ko̱tjì-nì ijo-lì
Ko̱ ji̱í ko̱mi chi̱ꞌnda-la̱ ꞌndsì;
Tanga ꞌkia̱ nga ijye ꞌñó tája tisìn,
Ki̱jnandi̱í-ni a̱ꞌta ꞌtse̱ kóꞌsín nga ske̱ton-lì.»

Jacob faachinga-la̱ jè Esaú
41 Ko̱ jè Esaú isijtikeé jè Jacob ta nga̱tjì-la̱ jè kjoa̱nichikonꞌtin ra

jè a̱pá-la̱ kitsjá-la̱, ko̱ kitsó ya̱ a̱jin inìma̱-la̱: «Ki̱jchó ni̱chjin nga ki̱yá
jè a̱pá-na̱ nga ki̱tsa̱jin-ji̱n kjoa̱ndasin, a̱kjòn ꞌkia̱á siꞌkén jè Jacob ra
ꞌndsèe̱ ma.»

42 ꞌKia̱ nga ijchò-la̱ ꞌén jè Rebeca koni ꞌsín nga tísíkítsjen jè Esaú
ra ti tjòn-la̱ ma, ꞌkia̱á kichjà-la̱ jè Jacob ti ra ijchò jò-ni, ko̱ kitsò-la̱:

—Ti̱náꞌyi koni ꞌsín xín-là, jè ꞌndsì Esaú ꞌkoa̱áꞌsín tísíkítsjen ꞌkia̱á ró
ko̱jngo ikon skanda kó ra si̱ìꞌken-lì. 43 ꞌKoa̱á ma-ni ji̱ ndí ꞌxi̱n, ti̱tjaàsìn
koni ꞌsín nga xín-là, ti̱jnandi ko̱ ti̱tjáa̱chingi nga ꞌtin ya̱ i̱ꞌnde Harán

a 27:36 Jacob ꞌÍ ra tsò-ni ꞌkia̱ nga ꞌén hebreo: Ra kònda̱cha̱.

ya̱ niꞌya-la̱ Labán ra ꞌndsèe̱ ma, 44 ya̱ tìki̱jni skanda ꞌkia̱ nga ko̱to jè
kjoa̱jti-la̱ ꞌndsì, 45 ko̱ jcha̱àjin-la̱ jè kjoa̱jti ra tjíjin-la̱ ra a̱ꞌta tsa̱ji ko̱
a̱ꞌta ꞌtse̱ jè kjoa̱ ra inìki̱; ꞌkia̱á sikásén ꞌén-la nga ma koa̱áfa india-ni.
¡Majìn-na nga ta jngo ni̱chjin sijchíja ta ngajò i̱xti-na̱!

46 ꞌKia̱á jè Rebeca kitsò-la̱ jè Isaac:
—Ijyeè kjosi-na nga tíjnakon, ta nga̱tjì ꞌtse̱ jñà íchjín hitita ingie

ra jè Esaú tsixan-ko̱. Tsa jè Jacob jngo chjo̱ón hitita ra i̱ i̱ꞌnde-la̱
ki̱xan-ko̱-tse, koni jñà ingie, isa̱á-la nda-ni tsa katabiya jnchro.

28 ꞌKia̱á jè Isaac kiìchja̱-la̱ je Jacob, ko̱ isìchikonꞌtin, tsikíꞌtin nga
kitsò-la̱: «Ki ta chjàn jñà íchjín i̱jndíi̱ ra ꞌtse̱ Canaán bixan-ki̱ì.

2 Ti̱jnandi ko̱ ꞌtin ya̱ i̱ꞌnde Padan-aram, ya̱ niꞌya-la̱ nàmi̱íxtín-lì
Betuel jè ra a̱pá-la̱ ma a̱má-lì ko̱ ti̱xan-ko̱ jngi tsati-la̱ tsini-lì
Labán ra ꞌndse̱ ma a̱má-lì. 3 Ko̱ jè Nainá ra tjín ijye-la̱ ta mé
ngaꞌñó-ni katasíchikonꞌtin-lì ko̱ katasítje̱-lì ti̱ꞌkoa̱ katasíkjìnya-lì,
skanda ꞌkia̱ nga ijye kjìn xi̱ta̱ na̱xi̱ndá katama tje̱-lì; 4 ko̱ jè Nainá, ti̱
jè kjoa̱nichikonꞌtin katatsjá-lì koni jè ra kiꞌtsì-la̱ jè Abraham, ko̱ jñà
xi̱ta̱ tje̱-lì; mé ni nga tsa̱ji katama-ni jè nangi ra̱kìi̱ ñánda̱ titsa̱jneé
ꞌndi̱-ni̱, ra jè Nainá kitsjà-la̱ jè Abraham.»

5 ꞌKoa̱áꞌsín jè Isaac isìkasén jè Jacob ya̱ i̱ꞌnde Padan-aram, nga
ijchò ñánda̱ tíjna ra ꞌmì Labán ti-la̱ Betuel ra xi̱ta̱ arameo, jè ra ꞌndse̱
ma Rebeca ra a̱má-la̱ ma jè Jacob ko̱ jè Esaú.

Bixan india-ni jè Esaú
6 Ko̱ kijtseè jè Esaú ꞌkia̱ nga jè Isaac isìchikonꞌtin jè Jacob, ko̱ nga

ya̱ isìkasén ya̱ i̱ꞌnde Padan-aram, nga ma ki̱xan-ko̱ jngo i̱xti íchjín ra
tjín ya̱ ján, ko̱ ꞌkia̱ nga tísíchikonꞌtin tsikíꞌtin nga kitsò-la̱:

—Ki ta chjàn jñà íchjín i̱jndíi̱ ra ꞌtse̱ Canaán bixan-ki̱i.
7 Ko̱ jè Jacob ꞌkoa̱áꞌsín isìitjasòn-la̱ jè a̱pá-la̱ ko̱ jè a̱má-la̱ nga kijì

ya̱ i̱ꞌnde Padan-aram. 8 Ko̱ kijtseè jè Esaú nga jè a̱pá-la̱ mìkì sasén-la̱
jñà íchjín ꞌtse̱ Canaán; 9 ꞌkoa̱á ma-ni nga ikatsíjen-la̱ jè Ismael ra ti-la̱
Abraham ma-tse, ko̱ iskábé jngo tsati-la̱ ra ꞌmì Mahalat nga tsixan-ko̱,
ra ndichja ma jè Nebaiot, ni̱ꞌsín ta̱ꞌkoa̱ ijye tjíijyoko̱-tse jñà íchjín-la̱
riìꞌnga.

Nainá tsatsíjen-la̱ jè Jacob ya̱ Betel
10 Jè Jacob itjojin-ní ya̱ na̱xi̱ndá Beerseba, nga kijì ya̱ Harán. 11 Ko̱

ijchò jngo i̱ꞌnde, ko̱ ya̱á isíkjáya jngo ni̱tje̱n, ta nga̱tjì-la̱ ijye iskatjì
jè tsáꞌbí, ko̱ iskábé jngo na̱jo̱ ra tjín i̱jndáa̱ nga tsikíngisko, ko̱ ya̱á

tsakjajnafè. 12 Ko̱ jngo nijñá kiꞌtsì-la̱ ñánda̱-nioo̱ nga jngo ki̱jo̱n síjna
ya̱ a̱ꞌta nangi ko̱ bijchó skanda ya̱ ján ngajmi, ko̱ jñà ìkja̱li̱-la̱ Nainá
ko̱ꞌki fìmijìn ko̱ ko̱ꞌki nchrabájen-nè ra jè. 13 Ko̱ Jè ra Tíjnakon Kiꞌta
ján ngajmi kiìchja̱-la̱, nga kitsò-la̱: «ꞌA̱án-náa̱ Jè ra Tíjnakon Kiꞌta, jè
ra Nainá-la̱ ma nàmi̱íxtín-lì Abraham ko̱ jè Nainá-la̱ jè a̱pá-li Isaac;
ya̱ nangi ñánda̱ titsjajni, ji̱í tsja-la̱ ko̱ jñà xi̱ta̱ tje̱-lì. 14 Ko̱ jñà xi̱ta̱
tje̱-lì ꞌkoa̱áꞌsín kjìn ko̱ma koni jñà chijo niꞌnde ra tjín ya̱ a̱ꞌta nangi,
ko̱ngason-ní skanda ya̱ kó nga ijòn ngàchrja̱ngi̱-la̱ i̱sàꞌnde, ta a̱ꞌta
tsa̱ji-ní ko̱ a̱ꞌta ꞌtse̱é xi̱ta̱ tje̱-lì nga ko̱chikonꞌtin jñà xi̱ta̱ ra tjín ya̱
i̱sàꞌnde. 15 Nda ti̱náꞌyi koni ꞌsín tíxin-là, ꞌa̱án tíjna̱ko̱-là ko̱ sikónda̱
kjiꞌtá-là ta ñánda̱-nioo̱ nga ki̱tjájmi, ko̱ síkófaà india-là ya̱ nangi ra̱kìi̱.
Mìkì tsjin tákon-là ꞌkia̱ nga ti̱kje siitjásòn jñà ꞌén ꞌa̱n ra ko̱tíxin-là.»

16 ꞌKia̱ nga jè Jacob itjoꞌfá-la̱ nga tíꞌbì-la̱ nijñá, kitsó-ní: «Ngi kìxi̱
kitií kjoa̱ nga jè Nainá tíjna ya̱ i̱ꞌnde ra̱kìi̱, ko̱ ra ꞌa̱n nda mí be.»

17 Ko̱ taxki̱ ꞌñó itsakjòn, nga kitsò: «A ꞌkoa̱á ta̱ xkón-ni jè i̱ꞌnde
ra̱kìi̱. Ngi jé i̱ꞌnde ra̱kìi̱ ra niꞌya-la̱ Nainá, ¡ko̱ xo̱tjo̱ba̱-la̱ ngajmi-ní!»

18 ꞌKia̱á jè Jacob ta̱jñó tsasítje̱n ko̱ iskábé jè na̱jo̱ ra tsikíngisko
nga tsasíjna iꞌnde koni jngo chi̱ba̱ ko̱ tsikíxtenjnó siìti̱. 19 Ko̱ Betel
tsikíꞌta ꞌí-la̱ jè i̱ꞌnde ra̱kiòo̱, ni̱ꞌsín ngàꞌsa̱ Luz ꞌmì na̱xi̱ndá ra kisijna
ítjòn.

20 Jè Jacob kitsjá kìxi̱í ꞌén-la̱ ya̱ i̱jndáa̱, nga kitsò: «Tsa Nainá
ko̱hijtako̱-na, ko̱ ko̱si̱ko̱-na ñánda̱ nga tífia ko̱ tsjá-na ni̱ño̱ ra skíne̱
ko̱ nikje ra kjójna̱ya, 21 ko̱ tsa nda koa̱áfa-na ya̱ niꞌya-là a̱pá-na̱, Jé
ra Tíjnakon Kiꞌta ko̱ma jè Nainá-na̱. 22 Jè na̱jo̱ ra kabasijná-iꞌnde, jé

ko̱kòn chi̱ba̱ nga niꞌya-la̱ Nainá ko̱ma i̱jndíi̱, ko̱ ngaꞌtsì tsajmì ra ji̱
ꞌki̱-ná, jngoyá kochrjéꞌta jè ra teya, ra tsa̱ji ko̱ma.»

Jacob bijchó ya̱ Harán

29 Jè Jacob kijí isa, ko̱ ya̱á kijì ya̱ nangi-la̱ xi̱ta̱ ra ya̱ tjítsa̱jna ya̱
kìxi̱-la̱ ñánda̱ bitjokátji-ni tsáꞌbí.

2 Ya̱ a̱jin ijñá kijtseè jngo nga̱jo̱ nandá, ko̱ ya̱ chrañaꞌta-la̱, jàn jtín
ꞌtse̱ forrè ya̱ kjiijyokjáya, nga̱ ya̱á ꞌbi nandá ra ya̱ tjíyaxkó ngaꞌtsì cho̱,
ko̱ ya̱ xo̱tjo̱ba̱-la̱ nga̱jo̱ nandá ra̱kiòo̱ jngo na̱jo̱ ra ꞌñó je ꞌki kjijnajto.
3 ꞌKia̱ nga maxkóꞌta-la̱ xákjín ngaꞌtsì jtín ꞌtse̱ forrè; jñá chji̱ngo̱ cho̱
faáhixìn jè na̱jo̱-je ra kjijnajto ya̱ xo̱tjo̱ba̱-la̱ nga̱jo̱ nandá ra̱kiòo̱ mé-ni
nga ma ꞌbi-ni nandá jñà forrè-la̱, ko̱ a̱kjòn bíchjàjto india-ni. 4 Ko̱ jè
Jacob kitsó-la̱:

—Jiòn ndí ꞌndsè, ñánda̱-ni tsa̱jiòn.
Ko̱ ra jñà kitsò-ní:
—Ya̱á Harán tsa̱ji̱n-ji̱n.
5 Ko̱ ra jè kitsó-la̱:
—A ꞌyaxkon-nájiòn jè Labán jè iꞌndí-la̱ Nacor.
Ko̱ ra jñà kitsò-ní:
—Jon, ꞌyaxkon-náji̱n.
6 Ko̱ jè Jacob iskonangií isa-la̱ nga kitsò-la̱:
—A ndaá tíjna.
Ko̱ ra jñà kitsò-ní:
—Jon, ndaá tíjna, ko̱ ya̱á jnchro nchrabá i̱jndáa̱ jè tsati-la̱ ra ꞌmì

Raquel nga tínchrabáko̱ jñà forrè-la̱.
7 Ko̱ jè Jacob kitsó-la̱:
—Takó xátí isa, kjè tsa bijchó chi̱ba̱-la̱ nga kjoa̱àꞌsen-ni jñà cho̱,

ti̱ꞌkio nandá ko̱ tangí ti̱kjèn india-no.
8 Ko̱ ra jñà kitsò-ní:
—Mìkì ma ko̱ꞌsín ꞌsiaa̱n-ji̱n. Tjínè-la̱ nga jchíña-laji̱n nga

katamaxkóꞌta ijye-la̱ xákjín ngaꞌtsì jtín ꞌtse̱ forrè ko̱ jñà chji̱ngo̱ cho̱,
mé-ni nga ma chjáhixìn-naji̱n jè na̱jo̱ ra tjíjto ya̱ xo̱tjo̱ba̱-la̱ nga̱jo̱
nandá, mé-ni nga ko̱ma si̱ꞌki-naji̱n nandá jñà forrè.

9 ꞌKia̱á chi̱ba̱-la̱ jè Jacob tíbáko̱ jñà xi̱ta̱ ingio, ꞌjiìkó jè Raquel jñà
forrè-la̱ a̱pá-la̱, nga̱ jé ma chji̱ngo̱ cho̱. 10 ꞌKia̱ nga jè Jacob kijtse
jè Raquel tsati-la̱ Labán ra ꞌndse̱ ma jè a̱má-la̱, ko̱ jñà forrè-la̱,
isìchrañaꞌtá-la̱ nga tsjahíxin-ko̱ jè na̱jo̱ ra kjijnajto ya̱ xo̱tjo̱ba̱-la̱
nga̱jo̱ nandá, ko̱ a̱kjòn isìꞌki nandá jñà forrè-la̱ tsini-la̱; 11 ko̱ jè Jacob

ꞌkia̱á isíkjáya-la̱ jè Raquel nga iskineꞌta jtsa-la̱, ko̱ ngi iskindaya-ní.
12 Ko̱ jè Jacob tsiꞌkéna̱jmí-la̱ Raquel nga ti-la̱ ma jè Rebeca ko̱ nga
ti xákjín ma jè Labán, jè Raquel tsaachikoòn nga kiíꞌkéna̱jmí-la̱ jè
a̱pá-la̱.

13 ꞌKia̱ nga kiíꞌnchré jè Labán ra a̱ꞌta ꞌtse̱ Jacob ti-la̱ ndichja, ngi
tsaachikon-ní nga íꞌká india ko̱ itsabákjá ko̱ iskineꞌta jtsa-la̱ ko̱ kiìko̱
ya̱ niꞌya-la̱. ꞌKia̱á jè Jacob tsiꞌkéna̱jmí ijye-la̱ mé ra ta̱ kjomàꞌtin.

14 Ko̱ jè Labán kitsó-ní: «ꞌÉn kìxi̱ kiti-ní nga ti̱jé-ni jní-na̱
kiꞌchà-ni.»

Ko̱ jè Jacob jngo sá ya̱ tsikijnako̱ jè Labán.
Jè Jacob síxá ra ta nga̱tjì ꞌtse̱ jè Raquel ko̱ jè Lea

15 ꞌKia̱á jè Labán kitsò-la̱ jè Jacob:
—Mì-la̱ tsa ta ki-ni nga xàngie̱é meé, nga ta si̱xá kjo̱tjò-ná.

Ko̱ꞌtín-ná kótjín ko̱chjí-li.
16 Jè Labán jò ma-ni i̱xti íchjín tjíijyo-la̱: Jè tsati tjòn-la̱ Lea ꞌmì

ko̱ jè ra ma iꞌndí Raquel ꞌmì. 17 Jè Lea tsi̱lì-xkoòn ꞌki, tanga jè Raquel
taxki̱ ndaá ꞌki ko̱ taxki̱ ndaá tsijen.

18 Ko̱ jè Jacob jé tsasén-la̱ xko̱n jè Raquel, kitsò-la̱:
—Ito nó síxá-la̱ ra ta nga̱tjì tse Raquel, jè ra tsati iꞌndí-li ma.
19 Ko̱ jè Labán kitsó-la̱:
—Isa̱á nda-ni nga ji̱ tsja-la̱, mì ꞌkoa̱à-ni tsa kjꞌi̱í xi̱ta̱ tsja-la̱; nda

tjín, i̱ ti̱xáko̱-ná.
20 ꞌKoa̱áꞌsín jè Jacob ito nó isíxá ra ta nga̱tjì ꞌtse̱ Raquel, ta chibaá

ni̱chjin kjomà-la̱ ta nga̱tjì-la̱ ꞌñó kjotsjake.
21 ꞌKia̱ nga ijye tsato ra ito nó, jè Jacob kitsó-la̱ jè Labán:
—ꞌTi̱-náni̱ jè ra chjo̱ón-na̱ ko̱ma, mé-ni nga ma ki̱xan-ko̱-na, nga̱

ijyeé itjasòn jè ni̱chjin koni ꞌsín nga kítsja kìxi̱-là ꞌén-na̱ nga isíxá ra
ta nga̱tjì ꞌtse̱.

22 ꞌKia̱á jè Labán isíkjíꞌnchré ngaꞌtsì xi̱ta̱ ra tjíijyoꞌtachraña-la̱
nga si̱ìkíjna jngo ꞌsí ꞌkia̱ nga ki̱xan tsati-la̱. 23 Tanga ꞌkia̱ nga ijye
kjojñò iskábé jè Lea ra tsati-la̱ ma kiìko̱-la̱ jè Jacob, ko̱ jè Jacob
tsakjajnaxkóko̱. 24 Ti̱ꞌkoa̱á Labán kitsjá jngo-la̱ chjo̱ón chi̱ꞌnda ra
Zilpa ꞌmì jè ra ko̱si̱ko̱ꞌta jè Lea. 25 ꞌKia̱ ra ma ta̱jñò jè Jacob ta ꞌkoa̱á
kjomà-la̱ nga ta jè sa̱à-ni Lea ra tsakjajnaxkóko̱, ko̱ tsakjajnajéꞌta-la̱
jè Labán, nga kitsò-la̱:

—Mé-ni ko̱ꞌsín kanìko̱-ná. A mí tsa ta nga̱tjì ꞌtse̱ Raquel nga
isíxáko̱-là. Mé-ni nga ko̱ꞌsín kachìndo̱cha̱-ná.

26 Ko̱ jè Labán kitsó-ní:
—Mì tsa ko̱ꞌsín kiꞌchà-naji̱n ra i̱ i̱ꞌnde-na̱ji̱n, nga jè tsati iꞌndí ki̱xan

ítjòn ko̱ nga a̱skan ki̱xan jè ra tsati tjòn. 27 Ti̱kjeèꞌta kjòn-li jè xomàna̱
ra̱kìi̱ nga tsixan-ki̱i jè Lea, ko̱ ti̱ꞌkoa̱á tjábé-tse-li rijngo tsa ngi ito nó
si̱xáko̱ isa-ná.

28 Ko̱ jè Jacob ꞌkoa̱áꞌsín kiꞌsìn ko̱ isikjeeꞌtá xomàna̱-la̱ nga
tsixan-ko̱ jè Lea, ko̱ jè Labán kitsjá-tse-la̱ Raquel nga chjo̱ón-la̱
kjomà. 29 Jè Labán ti̱ꞌkoa̱á kitsjá jngo-tse-la̱ chjo̱ón chi̱ꞌnda ra ꞌmì
Bilha jè ra ko̱si̱ko̱ꞌta jè Raquel. 30 Ko̱ jè Jacob tsakjajnaxkóko̱ò-tse jè
Raquel, ko̱ isa̱á ꞌñó kjotsjake koni jè Lea ko̱ ngi ito nó isíxá isa-la̱ jè
Labán.

Jñà i̱xti-la̱ Jacob
31 Jè ra Tíjnakon Kiꞌta kijtse-ní nga jè Lea nachrjengi, ꞌkoa̱á ma-ni

nga jé ko̱ꞌsín kiꞌsìn nga jè Lea ma kiꞌse-la̱ i̱xti, tanga jè Raquel mìkì
ma kiꞌse-la̱ ra jè. 32 Ko̱ jè Lea isìhiꞌma jngo-la̱ iꞌndí ko̱ a̱kjòn kitsin,
ko̱ Rubéna tsikíꞌta ꞌí-la̱, nga̱ kitsò-ní: «Jè ra Tíjnakon Kiꞌta kijtseè-na
nga ba tjín-na, ꞌkoa̱á ma-ni ꞌndi̱ ꞌndi̱-ni̱, jè ꞌxi̱n-na̱ ko̱tsjakeè-lanà.»

33 Ti̱ india isìhiꞌma jngo isa̱á-la̱ iꞌndí, ko̱ a̱kjòn kitsin ra kjomà
a̱skaa̱n ko̱ Simeón tsikíꞌta ꞌí-la̱, nga̱ kitsò-ní: «Jè ra Tíjnakon Kiꞌta
káꞌnchré-ní nga bachrjengi-na jè ꞌxi̱n-na̱, ꞌkoa̱á ma-ni nga kátsjá-na
jè iꞌndí ra̱kìi̱.»

34 Ra ma a̱skaa̱n, isìhiꞌma jngo isa-la̱ iꞌndí ko̱ a̱kjòn kitsin, ko̱ Leví
tsikíꞌta ꞌí-la̱, nga̱ kitsò-ní: «ꞌNdi̱-ni̱, iꞌsa̱à ꞌñó nda kíjnako̱-na jè ꞌxi̱n-na̱
ta nga̱tjì-la̱ ijyeé jàn i̱xti kaꞌse-na ra ꞌtse̱.»

35 Ko̱ ti̱ india isìhiꞌma jngo isa̱á-la̱ iꞌndí ko̱ a̱kjòn kitsin, ko̱ Judáb
tsikíꞌta ꞌí-la̱, nga̱ kitsò-ní: «ꞌNdi̱ ꞌndi̱-ni̱ jé sitsjáko̱ Jè ra Tíjnakon
Kiꞌta.»

A̱kjòn isikjòn-la̱ nga mìkì ti̱ i̱xti kiꞌse-la̱.

30 ꞌKia̱ nga kijtse-la̱ ikon jè Raquel nga mìkì ma ꞌse̱-la̱ i̱xti,
kjòchi̱ni̱keé jè ndichja, ko̱ kitsó-la̱ ꞌxi̱n-la̱:

—ꞌTi̱-ná i̱xti ko̱ tsa majìn katabiya jnchro.
2 Ko̱ jè Jacob kjojtiì-la̱ ra a̱ꞌta ꞌtse̱ Raquel, kitsò-la̱:
—A ꞌa̱án-náa̱ jè Nainá ra tsatéchjà-la̱ i̱ndsi̱ꞌbì nga mìkì ma ꞌse̱-li

i̱xti.

a 29:32 Rubén ꞌÍ ra tsò-ni ꞌkia̱ nga ꞌén hebreo: Jngo iꞌndí ꞌxi̱n.
b 29:35 Judá ꞌÍ ra tsò-ni ꞌkia̱ nga ꞌén hebreo: Sitsjáko̱-ná.

3 Ko̱ jè Raquel kitsó-la̱:
—Tíjna i̱jndíi̱ chjo̱ón chi̱ꞌnda-na̱ Bilha; tsjajna̱xkóki̱i ra jè, ko̱ ꞌkia̱

nga ꞌse̱-la̱ i̱xti ꞌkoa̱á ngoya-la̱ koni tsa ꞌa̱n kjòn-na ra jtsín-na i̱xti.
ꞌKoa̱áꞌsín ko̱ma-ni nga ꞌse̱-na i̱xti.

4 ꞌKoa̱áꞌsín jè Raquel kitsjà-la̱ jè chjo̱ón chi̱ꞌnda-la̱ jè Jacob, nga
chjo̱ón-la̱ kiꞌsìn, ko̱ a̱kjòn tsakjajnaxkóko̱. 5 Ko̱ isìhiꞌma jngo-la̱ iꞌndí
ra ꞌtse̱ Jacob, ko̱ a̱kjòn kitsin ra kjomà a̱skan.

6 ꞌKia̱á kitsò Raquel: «Jè iꞌndí ra̱kìi̱ Dana si̱ꞌta-ꞌí-la̱, ta nga̱tjì-la̱
Nainá káꞌnchré kjoa̱bitsaꞌba-na̱ ko̱ kjoa̱kìxi̱ì ra kásíko̱-na nga kátsjá
jngo-na iꞌndí.»

7 Ko̱ jè Bilha ra chjo̱ón chi̱ꞌnda-la̱ Raquel, isìhiꞌma jngo isa-la̱ iꞌndí
ko̱ a̱kjòn kitsin ra kjomà a̱skan, ra takó ti̱ ꞌtse̱-ni Jacob.

8 Jè Raquel kitsò-ní: «Neftalíb ꞌkín jè iꞌndí ra̱kìi̱, ta nga̱tjì-la̱ ꞌñó
tíkjaán-ko̱ jè ndichjaa̱ ko̱ ꞌa̱án tísikíjnè-la̱.»

9 ꞌKia̱ nga kijtse jè Lea nga mìkì ti̱ ma ꞌse̱-la̱ i̱xti, iskábé Zilpa ra
chjo̱ón chi̱ꞌnda-la̱ ma ko̱ kitsjà-la̱ jè Jacob nga chjo̱ón-la̱ kiꞌsìn. 10 ꞌKia̱
nga jè Zilpa kitsin jngo-la̱ iꞌndí ra ꞌtse̱ Jacob.

11 Kitsó Lea: «¡Mé ta̱ nda kábítjo̱!»
ꞌKoa̱á ma-ni nga Gadc tsikíꞌta ꞌí-la̱.
12 ꞌKia̱á jè Zilpa ra chjo̱ón chi̱ꞌnda-la̱ Lea, isìhiꞌma jngo isa-la̱ iꞌndí

ra takó ti̱ ꞌtse̱-ni Jacob, ko̱ a̱kjòn kitsin ra kjomà a̱skan.
13 Ko̱ jè Lea kitsò-ní: «¡Taxki̱ tsjaá tjín-na ꞌndi̱-ꞌndi̱! Jñà íchjín

ꞌkoa̱áꞌsín ki̱tso̱: ¡Nga tsjaá tjín-na!
ꞌKoa̱á ma-ni nga jè iꞌndí-la̱ Aserd tsikíꞌta ꞌí-la̱.»
14 Jngo ni̱chjin kijì jè Rubén, ꞌkia̱ nga ni̱chjin-la̱ nga tímajchá jè

tjachó trigo ko̱ isakò jngo tjaꞌtsin-la̱ xka̱ ra ꞌmì mandrágorae, ko̱ ya̱á
kiìko̱-la̱ jè Lea ra a̱má-la̱ ma. ꞌKia̱á jè Raquel kitsò-la̱ jè Lea:

—ꞌTi̱ìn kjo̱nda ꞌti̱ iꞌnga-ná jñà mandrágora ra kafìikó-lì jè ti-lì.
15 Ko̱ jè Lea kitsò-ní:
—A sí ta mí majngo takìn nga ichjíbí jè ꞌxi̱n-na̱. ¡Ko̱ ti̱ꞌkoa̱á

mejèn-tse-li chjíꞌan-ná jñà xka̱ mandrágora ra kàsakó-la̱ jè ti-na̱!
Ko̱ jè Raquel kitsò:

a 30:6 Dan ꞌÍ ra tsó-ni ꞌkia̱ nga ꞌén hebreo: Jé tsikíndajín.
b 30:8 Neftalí ꞌÍ ra tsò-ni ꞌkia̱ nga ꞌén hebreo: Kjoa̱bixkankjo.
c 30:11 Gad ꞌÍ ra tsò-ni ꞌkia̱ nga ꞌén hebreo: Kjoa̱ ra nda bitjo.
d 30:13 Aser ꞌÍ ra tsò-ni ꞌkia̱ nga ꞌén hebreo: Kjo̱tsja.
e 30:14 Mandrágora Jñá kja̱ma̱-la̱ xka̱ ra̱kìi̱ ra síchjeén íchjín koni tsa jngo xki nga
ma sìhiꞌma-la̱ i̱xti.

—Tsa ꞌki̱-ná jè xka̱ ijñá ra kàsakó-la̱ jè ti-lì, tsjaꞌndé-là nga
katafajnaxkó-ko̱-lì jè ni̱tje̱n ra̱kìi̱ jè Jacob.

16 ꞌKia̱ nga jè Jacob ꞌjiì-ni xá-la̱ nga ngixòn, jè Lea íꞌká india-ní ko̱
kitsò-la̱:

—ꞌA̱án tsjájnaxkóko̱-náa̱ ꞌndi̱-ni̱, ta nga̱tjì-la̱ ijyeè kakjiña jngo
nítje̱n-là nga kasikjáatjiya-là ko̱ jñà xka̱ mandrágora ra kàsakó-la̱
ti-na̱.

Ko̱ jè Jacob tsakjajnaxkóko̱ò jè ni̱tje̱n ra̱kiòo̱ jè Lea. 17 Kiíꞌnchré
Nainá kjoa̱bitsaꞌba-la̱ Lea, ꞌkoa̱à ma-ni nga india isìhiꞌma jngo isa-la̱
iꞌndí ra ꞌtse̱ Jacob, jè ra ijchò ꞌòn-ni. 18 Ko̱ kitsò jè Lea: «Jè iꞌndí
ra̱kìi̱ Isacara ꞌkín, nga̱ jè Nainá kátsjá jngo-na kjo̱tjò ra kasikíjnee̱, ta
nga̱tjì-la̱ kítsja-la̱ jè chjo̱ón chi̱ꞌnda-na̱ jè ꞌxi̱n-na̱.»

19 Ko̱ jè Lea india isìhiꞌma jngo isa-la̱ iꞌndí ra ijchò jon-ni ra ꞌtse̱
Jacob, 20 ko̱ kitsò: «ꞌÑó nda ꞌki kjo̱tjò ra kátsjá-na jè Nainá, ꞌndi̱
ꞌndi̱-ni̱ kíjnako̱-lanà jè ꞌxi̱n-na̱, nga̱ ijyeé jon i̱xti katsja-la̱. ꞌKoa̱á
ma-ni nga jè iꞌndí ra̱kìi̱ Zabulónb ꞌkín.»

21 Ra kjomà a̱skan jè Lea jngo iꞌndí chjo̱ón kitsin-la̱, ra Dina tsikíꞌta
ꞌí-la̱. 22 Ko̱ ꞌkia̱á jè Nainá ítsjen-la̱ ra a̱ꞌta ꞌtse̱ Raquel; ko̱ kiíꞌnchré jè
kjo̱bitsaꞌba-la̱ ko̱ kitsjáꞌndeé nga ma kiꞌse-la̱ i̱xti. 23 ꞌKia̱ nga kitsin
ítjòn jngo-la̱ iꞌndí, kitsó-ní: «Jé Nainá kafaáxìn-na jè kjo̱sabà-na̱ nga
mìkì ma ꞌse-na i̱xti.» 24 Ko̱ Joséc tsikíꞌta ꞌí-la̱ jè iꞌndí-la̱, nga̱ kitsò-ní:
«Mé-la ta̱ nda-ni tsa Jè ra Tíjnakon Kiꞌta katatsjáson jngo isa-na
iꞌndí.»

Jacob ko̱ Labán kònda̱cha̱ kañá-la̱ xákjín
25 ꞌKia̱ nga jè Raquel ijye kitsin-la̱ jè iꞌndí ra kiꞌmì José, Jacob

kitsò-la̱ jè Labán:
—Ti̱ꞌnde-ná nga ma koa̱áfa-na ya̱ ñánda̱ kjòn-ni nangi-na̱.

26 ꞌTi̱-ná jñà íchjín-na̱ ko̱ jñà i̱xti-na̱, nga̱ ijyeé isíxá-là ra ta nga̱tjì ꞌtse̱
ra jñà, ko̱ ti̱ꞌnde-ná nga kjín-na. Ji̱ ndaá kijchi kóꞌsín nga isíxáko̱-là.

27 Tanga jè Labán kitsó-la̱:

a 30:18 Isacar ꞌÍ ra tsò-ni ꞌkia̱ nga ꞌén hebreo: Kjo̱tjò ra nikijneé.
b 30:20 Zabulón ꞌÍ ra tsò-ni ꞌkia̱ nga ꞌén hebreo: Kjo̱tjò ra tse tjín-ni.
c 30:24 José ꞌÍ ra tsò-ni ꞌkia̱ nga ꞌén hebreo: Jè ra Tíjnakon Kiꞌta katatsjáson jngo
isa.

—Kataꞌse-li kjo̱nda ra a̱ꞌta tsa̱ꞌa̱n, ti̱xáko̱ isa-ná. Ijyeé
tsakatsjíya-náa̱ nga jè Nainá ra Tíjnakon Kiꞌta tísichikoꞌtin-na ra ta
nga̱tjì tsa̱ji. 28 Ko̱ꞌtín-ná kóꞌki mejèn-li nga si̱kijni ko̱ kíchjí-là.

29 ꞌKia̱á jè Jacob kitsò:
—Ji̱ ndaá jchii̱ kóꞌsín nga ísíxáko̱-là ko̱ ko̱ꞌsín nga ískoꞌndáa̱ jñà

cho̱-lì; 30 ꞌkia̱ nga ti̱kje fíꞌia̱ chibaá ma-ni, ko̱ ꞌndi̱-ni̱ ijyeé ꞌñó kjokjìn,
skanda ꞌkia̱ nga jíꞌia̱ Jè ra Tíjnakon Kiꞌta tísíchikonꞌtiìn-lì; tanga, kjiá
kiꞌtsiáa̱ nga síxáꞌaa̱ jñà ra tjíijyo ya̱ niꞌya-na̱.

31 Jè Labán kitsò-ní:
—Kótjín mejèn-li nga kíchjí-là.
Ko̱ jè Jacob kitsó-la̱:
—Ki ta chjàn mé ra ꞌbì-ná, tsa sasén-li koni ꞌsín nga xín-la̱, skoꞌndá

isa jñà forrè-lì, 32 ti̱ꞌnde-ná ꞌndi̱-ni̱ nga ma kjoáa̱ꞌse̱njiàa̱n ñánda̱
tjíijyo jñà cho̱-lì, mé-ni nga ko̱ma kiíjyoꞌtaxìn-na jñà tíndsó-xó ko̱
forrè-xó ra jmà kjòn, ra píndójin píndóꞌa kjòn ko̱ jñà ra pi̱ríkjá kjòn.
Jñá ingio ko̱ma chjí-na̱. 33 ꞌKoa̱áꞌsín jcha̱-ni jè kjoa̱xkón-takòn ra
tjín-na jñà ni̱chjin ra ꞌsa̱ nchrabá, tsa ya̱ ínchíꞌbá cho̱-na̱ tjítsa̱jnajin
iꞌnga ra mì tsa píndójin píndóꞌa kjòn ko̱ jñà ra pi̱ríkjá kjòn ko̱ jñà ndí
forrè-xó ra jmà kjòn, ꞌkia̱á-ní nga tísichíjé-là.

34 Ko̱ jè Labán kitsó-ní:
—Nda tjín tsaꞌkoa̱, ko̱ꞌsín katama koni ꞌsín kasi.
35 Ti̱jè-ni ni̱chjin ra̱kiòo̱ jè Labán tsikíijyoꞌtaxìn ngaꞌtsì chibato̱

ra píndójin píndóꞌa kjòn ko̱ tíndsó íchjín jñà ra pi̱ríkjá kjòn ko̱ jñà
forrè-xó ra jmà kjòn ra i̱tsé chroba tjíkójin, ko̱ a̱kjòn isìnga̱tsja i̱xti
íchjá-la̱ nga jñà katakoꞌndá. 36 A̱kjòn kjiín kiìko̱ꞌtàxìn ñánda̱ tíjna jè
Jacob jñà cho̱ ingie, skanda jàn ni̱chjin tjín-ni ra ndsa̱ké mangí-ná
ñánda̱ nga kiìko̱.

Ko̱ jè Jacob, ꞌkoa̱à-là chi̱ba̱-la̱ nga tíkoꞌndá isa jñà cho̱ ra tsijnengi
isa-ni ra ꞌtse̱ Labán. 37 ꞌKia̱á jè Jacob tsikíꞌtsia̱ nga tsate chrja-la̱
ínga, ko̱ ꞌtse̱ yá almendro̱ ko̱ ꞌtse̱ yá kastaño̱, ko̱ a̱kjòn tsíchrjájno
chrjo̱ba̱-la̱ yá mé-ni nga kjomà isindi̱yájno-ni nga tsatsíjen-ni ra
chroba. 38 A̱kjòn tsinchájin jñà yá ra ijye isijno-la̱ ya̱ i̱ꞌnde ñánda̱ nga
ꞌbi nandá jñà cho̱, ko̱ ya̱á i̱jndáa̱ jñà cho̱ ꞌxi̱n fasòn-la̱ jñà cho̱ íchjín,
39 nga ma ꞌba i̱xti jñà cho̱ íchjín ꞌkia̱ nga i̱nchajin jñà yá ingio ya̱
nandá, jñà i̱xti-la̱ ꞌkia̱ nga tsin ngi píndójin píndóꞌa kjòn ko̱ pi̱ríkjá
kjòn. 40 Ko̱ jè Jacob bíijyoꞌtaxìn jñà cho̱ xó, jñà ra pi̱ríkjá kjòn ko̱
ra jmà kjòn ra tsijnengi-la̱ Labán. ꞌKoa̱áꞌsín kjomà-ni nga jè Jacob
kisikjìn cho̱ ra ngi ꞌtse̱ nga tsikíijyoꞌtaxìn-la̱ jè ra ꞌtse̱ Labán. 41 ꞌKia̱

nga india india jñà cho̱ ra nchíkjoa̱ kjòn fasòn-la̱ xákjín nga ma ꞌse̱-la̱
cho̱ xó, Jacob binchájin-la̱ jñà yá ya̱ i̱ꞌnde ñánda̱ nga ꞌbi nandá mé-ni
nga ko̱ma ske̱-ni jñà yá ingio ꞌkia̱ chiba-la̱ nga fasòn-la̱ xákjín jñà cho̱;
42 tanga ꞌkia̱ nga ꞌfiì jñà cho̱ ra xa̱nínda kjòn mì tsa binchájin-la̱ jñà
yá. ꞌKoa̱á ma-ni nga jñà cho̱ ra xa̱nínda kjòn ꞌtse̱é kjomà jè Labán
ko̱ jñà cho̱ ra ꞌsa̱ nchíkjoa̱ kjòn ꞌtse̱é kjomà jè Jacob. 43 Ko̱ ꞌkoa̱áꞌsín
kjomà-ni nga jè Jacob ꞌñó nchi̱ná kjomà ko̱ kiꞌse jchán-la̱ cho̱, ti̱ꞌkoa̱
kiꞌse-la̱ chi̱ꞌndaꞌñó ra íchjín ko̱ íchjá, ko̱ cho̱ káto̱ íꞌtsi̱n ko̱ búrró.

Jacob tsajo̱óyaá-ni nga kjoa̱achinga ra a̱ꞌta ꞌtse̱ Labán

31 Ko̱ kiíꞌnchré jè Jacob nga jñà i̱xti-la̱ Labán, i̱nchitsò: «Jé Jacob
tíkjábé ijye ngaꞌtsì tsajmì ra ꞌtse̱ kjòn-ni jè a̱pá-ná, ko̱ jè

tímijne-la̱ nga tímanchi̱ná-ni.»
2 Ti̱ꞌkoa̱á jè Jacob kjòchi̱ya̱à-tse-la̱ nga jè Labán mìkì ti̱ nda

koꞌán-ni, koni nga ti̱ꞌsa̱ ítjòn. 3 ꞌKia̱á Jè ra Tíjnakon Kiꞌta kitsò-la̱
jè Jacob: «Ta̱áfa-ni ya̱ nangi-la̱ xi̱ta̱ jchínga-lì, ya̱ ñánda̱ tjíijyo xi̱ta̱
xàngi̱i, ko̱ ꞌa̱n ya̱á kojmekó kiꞌta-là.»

4 ꞌKoa̱á ma-ni jè Jacob isìkasén ꞌén-la̱ jè Raquel ko̱ jè Lea, mé-ni
nga katafìtji̱ngi-la̱ ya̱ a̱jin ijñá jàn ñánda̱ nga tíkoꞌndá forrè-la̱. 5 Ko̱
kitsò-la̱:

—ꞌKoa̱áꞌsín tsijen-na nga jè a̱pá-najiòn mìkì ti̱ ndaá koꞌán-na
koni nga ti̱ꞌsa̱ ítjòn; tanga jè Nainá-la̱ a̱pá-na̱ ya̱á tíjnako̱ kjiꞌta-na.
6 Ndaá i̱nchiꞌya-jiòn nga ꞌa̱n ꞌñó tíbiné-la̱ ijo-na̱ nga tísíxá-la̱ jè
a̱pá-najiòn, 7 tanga ra jè tíkonda̱cha̱à-na, ko̱ kjín jchán ꞌka̱ tjín-ni nga
tísíkjaàtjiya-la̱ jè chjí-na̱. Tanga jè Nainá mìkì títsjáꞌnde-la̱ nga iꞌsa̱
ꞌcho tísíko̱-na. 8 Ta iꞌsa̱à jnchro, ꞌkia̱ nga jè tsò: “Jè chjí-li, jñá ko̱ma
cho̱ ra píndó kjòn” ko̱ jñà cho̱ íchjín tsiìn-la̱ perító ra píndó kjòn;
ko̱ ꞌkia̱ nga tsò: “Jè chjí-li jñá ko̱ma cho̱ ra pi̱ríkjá kjòn”, ko̱ jñà cho̱
íchjín tsiìn-la̱ perító ra pi̱ríkjá kjòn. 9 ꞌKoa̱áꞌsín kjomà-ni nga jè Nainá
tsjaꞌán-la̱ jñà cho̱-la̱ a̱pá-najiòn, nga ma ꞌa̱n títsjá-na.

10 Jngo ni̱chjin, ꞌkia̱ nga jñà cho̱ íchjín mejèn-la̱ cho̱ ꞌxi̱n, kiꞌtsí
jngo-na nijñá ñánda̱-nioo̱ nga iskiítje̱n skoàa̱, kíjtse-náa̱ nga jñà cho̱
ꞌxi̱n ra fasòn-la̱ cho̱ íchjín ra pi̱ríkjá kjòn, ko̱ píndójin píndóꞌa kjòn,
ko̱ ra si̱yájin si̱yáꞌa kjòn. 11 Ko̱ jè ìkja̱li̱-la̱ Nainá kitsó-na ya̱ a̱jin
nijñá: “Jacob.” Ko̱ ra ꞌa̱n kíxiín-la̱: “I̱í tíjna̱ i̱jndíi̱.” 12 ꞌKia̱á jè ìkja̱li̱
kitsò-nà: “Ndaá chítsijin, ko̱ jcha̱-ní jñà ngaꞌtsì cho̱ ꞌxi̱n ra fasòn-la̱
jñà cho̱ íchjín, ra pi̱ríkjà kjòn, ko̱ ra píndójin píndóꞌa kjòn ko̱ ra
si̱yájin si̱yáꞌa kjòn, nga̱ ꞌa̱n ijyeé tíbe-náa̱ koni ꞌsín nga tísíko̱-lì jè

Labán. 13 ꞌA̱án-náa̱ jè Nainá ra tsatsíjen-li ya̱ Betel, ñánda̱-nioo̱ nga
ji̱ tsikìxtenjní siìti̱ ya̱ a̱sòn na̱jo̱, ko̱ nga kiꞌtsì-ná ꞌén-lì. Ti̱sítji̱in ko̱
títjo̱jin-ni ya̱ i̱ꞌnde ra̱kìi̱, ta̱áfa-ni ya̱ nangi ñánda̱-nioo̱ nga kitsin.”

14 ꞌKia̱á jè Raquel ko̱ jè Lea kitsò-la̱:
—Ra ji̱n mìkì ti̱ mé ra bako̱-naji̱n ra ꞌtse̱ niꞌya-la̱ a̱pá-náji̱n. 15 Ta

isa̱á jnchro, ꞌkoa̱áꞌsín isìko̱-naji̱n koni tsa xi̱ta̱ xìn nangi-ji̱n, ¡skanda
tsatínaà-naji̱n, ko̱ ta jé isikjeeya ijye ngaꞌtsì ra ji̱ tsikíchjí-la̱ji̱ ra a̱ꞌta
tsa̱ji̱n! 16 Ngi kjo̱hixi̱-ní, ngaꞌtsì kjoa̱nchi̱ná ra jè Nainá tsjahíxìn-la̱
jè a̱pá-na̱ji̱n, tsa̱ji̱n-náji̱n ꞌndi̱-ni̱ ko̱ ꞌtse̱é jñà i̱xti-ná. Ko̱ꞌsín ꞌti̱ìn koni
ꞌsín jè Nainá ijye ko̱kàtsò-li.

Jacob faachinga chijé-la̱ jè Labán
17–18 Jè Jacob tsikijnanda-ní nga ma koa̱áfa-ni ya̱ nangi ꞌtse̱

Canaán, ñánda̱ tíjna Isaac ra a̱pá-la̱ ma. Ko̱ isíkítsa̱jnakjá-la̱ cho̱
káto̱ íꞌtsi̱n jñà i̱xti-la̱ ko̱ jñà íchjín-la̱, ko̱ iskábé ngaꞌtsì ra tjín-la̱,
nga isikinchá ndi̱yá jñà cho̱-la̱ ra tsijne-la̱ ra ꞌtse̱ chjí-la̱ ya̱ i̱ꞌnde
Padan-aram. 19 ꞌKoa̱à-là chi̱ba̱-la̱ jè Labán jñá forrè-la̱ íkíjno-la̱, ko̱
jè Raquel isichijé nainá xkósòn ra ꞌtse̱ a̱pá-la̱. 20 ꞌKoa̱áꞌsín kjomà-ni
nga jè Jacob iskonda̱cha̱-la̱ jè Labán ra xi̱ta̱ arameo, nga mìkì
tsiꞌkéna̱jmí-la̱ tsa tífì-nì. 21 Jaachingako̱ò ngaꞌtsì tsajmì ra tjín-la̱. Ko̱
ya̱á tsatojin ya̱ xa̱ngá-je̱ ra ꞌmì Éufrates, ko̱ kijì ya̱ kìxi̱-la̱ nindo ra
tjín i̱ꞌnde ꞌtse̱ Galaad.

Labán fìtji̱ngi-la̱ jè Jacob
22 Ijyeé jàn ni̱chjin tsato, nga kiíꞌnchré jè Labán nga ijye ró

jaachinga jè Jacob. 23 ꞌKia̱á jè Labán tsikíxkóya xi̱ta̱ xákjín, nga

kiìtji̱ngi-la̱ Jacob, ko̱ skanda ito ni̱chjin tjín-ni nga mangí-ná ndsa̱ké
ijchòtjingi-la̱ ya̱ nindo ra tjín i̱ꞌnde ꞌtse̱ Galaad. 24 Tanga jè ni̱tje̱n
ra̱kiòo̱ jè Nainá tsatsíjen-la̱ jè Labán ra xi̱ta̱ arameo ya̱ a̱jin nijñá, nga
kitsò-la̱: «Ti̱náꞌyi, ki taxki̱ nìkati chi̱ba̱-la̱ nga ki̱nákjoa̱-la̱ jè Jacob.»

25 Jè Labán ijchotji̱ngií-la̱ jè Jacob ya̱ nindo ra tjín ya̱ i̱ꞌnde ꞌtse̱
Galaad, ñánda̱ tsakájna niꞌya-la̱ ra ꞌtse̱ chrjo̱ba̱ cho̱. Ko̱ ti̱ ya̱á tsikíijyo
chraña-ni jè Labán ko̱ jñà xi̱ta̱ xákjín, 26 ko̱ jè Labán kitsò-la̱ jè Jacob:

—Mé-ni ko̱ꞌsín inìko̱-ná, nga kichìndo̱cha̱-ná. ¡Nga ko̱ꞌsín
inchrabàki̱i jñà i̱xti íchjín-na̱ koni tsa íchjín ra títsa̱jnaꞌñó
ꞌtse̱ kjo̱jchán! 27 Mé-ni ko̱ꞌsín kichìndo̱cha̱-ná ko̱ nga ta
itjáa̱chingaꞌma-ni. Ko̱ nda mí tsa ti̱ ngi ko̱kiꞌmì-ná, tsa ꞌkoa̱á-là
kiꞌmì-ná, ngi ko̱ó-là ko̱tsja-na̱ isíkófa-là ko̱ ngi ko̱ó-là jtambo̱, ko̱
níꞌñó ko̱ arpa janetji̱ngi-lì tsa nda. 28 Skanda mí ki kjomà iskíne̱ꞌta
jtsa-la̱ jñà i̱xti íchjín-na̱ ko̱ jñà ndí i̱xti ndi̱í-na̱. ¡Ngi ta kjoa̱ská
kjin-ní ra kiꞌnì! 29 Tjín-na ngaꞌñó nga ma ꞌcho sikó-najiòn, tanga
na̱ti ni̱tje̱n kàchja̱a-na jè Nainá-la̱ a̱pá-li nga kàtsò-na: “Ti̱náꞌyi, ki
taxki̱ nìkati chi̱ba̱-la̱ nga nakjoá-la̱ jè Jacob.” 30 Tanga tsa batoó
ꞌñó mejèn-li nga máfa-ni ya̱ niꞌya-la̱ a̱pá-li, ko̱ ꞌkoa̱á ma-ni nga
i̱nchimangió, tanga, mé-ni nga jñà nainá-na̱ kinichijé-ná.

31 ꞌKia̱á jè Jacob kitsò-la̱ jè Labán:
—Ítsakjon-náa̱. ꞌKoa̱áꞌsín isíkítsjee̱n tsa kií ni̱chjin-ni kjo̱ꞌñó

chjíꞌan-ná jñà i̱xti íchjín-li. 32 Tanga tsa tíjna jngo i̱jndíi̱ ra tjíijyo-la̱
jñà nainá-li, ¡Katabiya! Tsa mé tsajmì ra sa̱kó-lì ra tsa̱ji ya̱ ngixko̱n
xi̱ta̱ xàngie̱é, tìko̱-ni.

Tanga jè Jacob mìkì be tsa jè Raquel isichijé jñà nainá-la̱ Labán.
33 Jè Labán ꞌjahaꞌsen ya̱ niꞌya chrjo̱ba̱ cho̱-la̱ jè Jacob, a̱kjòn

ꞌjahaꞌsen ꞌtse̱ Lea ko̱ ti̱ꞌkoa̱á ꞌtse̱ jñà ngajò íchjín chi̱ꞌnda-la̱, tanga
mìkì isakò-la̱. ꞌKia̱ nga ijye itjo-ni ya̱ niꞌya ꞌtse̱ Lea, ꞌjahaꞌsen-tse ya̱
ꞌtse̱ Raquel, 34 tanga jè Raquel iskábé jñà nainá ingio, nga tsikíngiꞌma
ya̱ naxá tjé-la̱ cho̱ káto̱ íꞌtsi̱n, ko̱ a̱kjòn ya̱ tsikìjnanè. Jè Labán
tsakátsji kótíjngo niꞌya chrjo̱ba̱ cho̱, tanga mìkì isakò-la̱. 35 ꞌKia̱á jè
Raquel kitsò-la̱ jè a̱pá-la̱:

—Ki ta chjàn majti-li nga mìkì ma kósi̱tje̱n ya̱ ngixkìn, ta nga̱tjì-la̱
nga̱ sá-na̱a tíꞌfì-na ꞌndi̱-ni̱.

Ko̱ jè Labán tsakátsji jñà nainá xkósòn-la̱ tanga mìkì isakò-la̱.
36 ꞌKia̱á kjojti-la̱ jè Jacob tsakátiko̱ jè Labán nga kitsò-la̱:

—Ñánda̱ ta ísikátoo̱ chi̱ba̱-la̱. Ko̱ mé jé ra ta̱ tsakatsjí kjòn, nga ngi
ko̱ó kjojti-li nga kjo̱ꞌñó kanchrabátji̱ngi-ná. 37 Ijyeé jnchro kafatsji



GÉNESIS 31 80

tíjngi ya̱ a̱jin tsajmì-na̱, ko̱ mé ra kàsakó-li jè ra tsa̱ji. ¡Ti̱kíijyo masin
ya̱ ngixko̱n jñà xi̱ta̱ xàngi̱i ko̱ jñà ra xi̱ta̱ xàngia̱, mé-ni nga jñà
ko̱katatsò-ni yá ra tjín-la̱ jé! 38 Kóonda ra kan nó nga isíxáko̱-là,
ni̱kjiá tsijne jñà i̱xti-la̱ forrè íchjín-lì, ni̱ jñà tíndsó-lì, ko̱ ni̱kjiá ískíne̱
jngo cho̱ ꞌxi̱n-la̱ jñà forrè-lì; 39 ko̱ ni̱kjiá nga ji̱ ꞌjíi̱ko̱-là jñà ra cho̱
ijñá isìꞌken, ꞌa̱án bíchjiáa̱ jè ra chija; ko̱ tsa ni̱chjin ko̱ tsa ni̱tje̱n
machijé jñà cho̱-lì, ꞌa̱án iníkíchjí-ná. 40 ꞌKia̱ nga ni̱chjin bajmejín
jtso-jtso ndabá ko̱ ꞌkia̱ nga ni̱tje̱n chi̱ba̱ biya-náa̱ ꞌnchán, ¡skanda mí
nchrabá-na nijñá! 41 ꞌKoa̱áꞌsín kjomàꞌtiaa̱n jè ra kan nó tsakáti̱jnaa̱
ya̱ niꞌya-li; jñà ra a̱ꞌta ꞌtse̱ ngajò i̱xti íchjín-li te ijòn nó ísíxá-là, ko̱
jon nó ísikónda̱a jñà ra nga̱tjì ꞌtse̱ cho̱-lì; ko̱ kjín ꞌka̱ tjín-ni nga
inikaàtjiya-la̱ji̱ kóꞌsín nga tsikíchjí-ná. 42 Tsa mí-la̱ ya̱ tíjnako̱-na jè
Nainá-la̱ Abraham, ko̱ jè Nainá ra kitsakjòn-ke a̱pá-na̱ Isaac, ra ngi
kjo̱hixi̱ kjòn, ta tjinikasén tiyaá-iná, tanga jè Nainá kijtseè jè kjo̱hiꞌin
ra tísikjiáa̱n ko̱ jè chjí-la̱ xá-na̱, ꞌkoa̱á ma-ni nga kábátiko̱-lì na̱ti
ni̱tje̱n.

Jngo kjoa̱ tsikíꞌñó jè Jacob ko̱ jè Labán
43 ꞌKia̱á jè Labán kitsò-la̱ jè Jacob:
—Jñà íchjín ingie i̱xti íchjín-na̱a ma, ko̱ jñà i̱xti ingie, i̱xti ndi̱í-na̱a

ma, ko̱ jñà forrè ingie, forrè-na̱a ma. ¡Ko̱ ngaꞌtsì ra tsijen-li tsa̱ꞌa̱n
ijye-ná! Tanga, mé ra ma ꞌsiaa̱n ra a̱ꞌta ꞌtse̱ jñà i̱xti íchjín-na̱ ko̱ jñà
i̱xti ra kitsin-la̱. 44 ꞌKoa̱á jnchro ma-ni, nchrabí; jngo kjoa̱ kíꞌñé, jè ra
tsjá ꞌén a̱ꞌta tsa̱jién ngajò-né.

45 ꞌKia̱á jè Jacob iskábé jngo na̱jo̱ nga tsasíjna iꞌnde koni jngo
chi̱ba̱, 46 ko̱ jè Jacob kitsò-la̱ jñà xi̱ta̱ xákjín:

—¡Tíxkó na̱jo̱!
Ko̱ ra jñà tsikíxkó na̱jo̱ nga tsincháxkó, ko̱ ti̱ ya̱á tsikitsa̱jna

chraña-ni nga tsakjèn. 47 Ko̱ jè Labán, «Jegar Sahaduta» tsikíꞌta ꞌí-la̱
jè i̱ꞌnde ra̱kiòo̱, ko̱ «Galaad» tsikíꞌta ꞌí-la̱ ra jè Jacob.

48 ꞌKia̱á jè Labán kitsò:
—ꞌNdi̱ ꞌndi̱-ni̱ jñà na̱jo̱ ra i̱nchaxkó i̱jndíi̱, jñá tsjá ꞌén ra a̱ꞌta tsa̱jién

ngajò-né.
ꞌKoa̱á ma-ni nga Galaad tsikíꞌta ꞌí-la̱ jè i̱ꞌnde ra̱kiòo̱. 49 Ko̱ ti̱ꞌkoa̱á

Mizpa kitsò-tse-la̱, nga̱ jè Labán kitsò-ní:
—Jè ra Tíjnakon Kiꞌta katasíkonda̱-ná ngajò-né, ꞌkia̱ nga ijye

ki̱nchaꞌtaxìn-là xàngie̱é. 50 Tsa jcha̱tin jñà i̱xti íchjín-na̱, ko̱ tsa kjꞌi̱í

íchjín ki̱xan-ki̱i, ni̱ꞌsín mì tsa yá ra tsjáꞌtin-ná ꞌén, ndaá ꞌyi nga jè sabá
Nainá tsjáꞌtin-ná ꞌén ngajò-né.

51 Ko̱ jè Labán kitsó isa-la̱ jè Jacob:
—Chítsijen-la̱ jñà na̱jo̱ ra i̱nchaxkó i̱jndíi̱ ko̱ jè na̱jo̱ ra

kabasijná-iꞌnde, ra kasíkijna ra a̱ꞌta tsa̱ji ko̱ ra a̱ꞌta tsa̱ꞌa̱n. 52 Jñà
katatsjáꞌtin-ná ꞌén jñà na̱jo̱ ingie, nga mìkì ma ko̱totjì-lá, ni̱ ra
ji̱ ni̱ ra ꞌa̱n, ni̱ jè chi̱ba̱ ra̱kìi̱, nga ꞌcho si̱ke̱é xàngie̱é. 53 Jè
Nainá-la̱ nàmi̱íxtín-lì Abraham ko̱ Nainá-la̱ nàmi̱íxtín-na̱ Nacor
katabíndajín-ná.

A̱kjòn jè Jacob kitsjà kìxi̱ ꞌén-la̱ ra a̱ꞌta ꞌtse̱ Nainá ra itsakjòn-ke
jè Isaac ra a̱pá-la̱ ma. 54 ꞌKia̱á jè Jacob isìꞌken jngo cho̱ ya̱ nindo
ra̱kiòo̱ ra a̱ꞌta ꞌtse̱ Nainá koni jngo kjo̱tjò, ko̱ kiìchja̱-la̱ xákjín nga
tsakjèn-kjò. Tsakjèn ijyeè ngaꞌtsiòo̱ ko̱ ya̱á isíkjáya jngo ni̱tje̱n ya̱
nindo ra̱kiòo̱.

55 Ra ma nchijòn, ta̱jñó tsasítje̱n jè Labán nga iskineꞌta jtsa-la̱ jñà
i̱xti ndi̱í-la̱ ko̱ jñà i̱xti íchjín-la̱; ko̱ ꞌkia̱á isìchikonꞌtin ko̱ a̱kjòn tsáfa-ni
ya̱ nangi-la̱.

Jè Jacob bijnanda nga ma ska̱jin india-ni jè Esaú

32 Jè Jacob kijí isa nga tsáꞌbaya ya̱ ndi̱yá, ko̱ iskajiìn iꞌnga
ìkja̱li̱-la̱ Nainá.

2 Ko̱ ꞌkia̱ nga kijtse jè Jacob kitsò-ní: «Jtín ꞌtse̱ chíchàn-la̱ Nainá-ní
ra títsa̱jna i̱jndíi̱.»

ꞌKoa̱á ma-ni nga Mahanaima isiꞌta ꞌí-la̱ jè i̱ꞌnde ra̱kiòo̱.
3 Jè Jacob isìkasén iꞌnga xi̱ta̱ ra kiìko̱ ꞌén-la̱ jè Esaú ra ꞌndse̱ ma, ya̱

nangi Seir, i̱ꞌnde ra chja̱-ni Edom. 4 Ki̱í tsò ꞌén ra kisìkasén-la̱: «Ki̱ꞌsín
ꞌtìn-là jè ꞌndsè Esaú: “Jè chi̱ꞌnda-li Jacob tíjnanda-ní nga si̱ìtjasòn-li,
ki̱íꞌsín tsò ꞌén ra kásíkasén-lì nga ꞌa̱n ko̱xín-là: Ya̱á tsakáti̱jnako̱ jè
Labán kóonda jñà ni̱chjin ra ijye tsato, 5 ko̱ tjín-naa̱ nchra̱ja̱, tjín-na
búrró, tjín-na forrè, tjín-na chi̱ꞌnda íchjín ko̱ íchjá. Ki̱i xá kásíkasén
ꞌén-la ji̱ ra ni-na̱ mi, jé ra mejèn-na̱ nga sa̱kò-na̱ kjo̱nda ya̱ ngixkìn.”»

6 ꞌKia̱ nga tsáfa-ni jñà xi̱ta̱ ra kiìko̱ ꞌén, kitsó-la̱ jè Jacob:
—Tsangìtsíjeèn-laji̱n jè ꞌndsì Esaú, ko̱ ra jè, ijyeé tínchrabá-tse

nga tínchrabáꞌká india-li, ko̱ ijòn sindo̱ xi̱ta̱ kjiijtako̱.
7 ꞌKia̱ nga kiíꞌnchré jñà ꞌén ingie jè Jacob taxki̱ ꞌñó itsakjòn

ko̱ isíkájno-ní. ꞌKia̱á isìjòya jñà xi̱ta̱-la̱ ra tjíijyoko̱ nga jò i̱ꞌnde

a 32:2 Mahanaim ꞌÍ ra tsò-ni ꞌkia̱ nga ꞌén hebreo: Jò jtín ꞌtse̱ xi̱ta̱.

isíkítsa̱hijyo, ko̱ jñà forrè-la̱, ko̱ jñà nchra̱ja̱-la̱, ko̱ jñà cho̱ káto̱
íꞌtsi̱n. 8 Kitsó nga isíkítsjen: «Tsa jè Esaú kji̱nchrabàtji̱ngi-la̱ jè jtín
ꞌtse̱ xi̱ta̱ ra jngo i̱ꞌnde tjítsa̱jna nga ska̱jàn-ko̱, jè jtín rijngo ko̱maá
kjoa̱achinga.»

9 ꞌKia̱á tsikíꞌtsia̱ nga tsakáko̱ jè Nainá nga kitsò-la̱: «Ji̱ Na̱ꞌìn
ra Nainá-la̱ ma jè nàmi̱íxtín-na̱ Abraham ko̱ ꞌtse̱ a̱pá-na̱ Isaac,
nga ꞌkoa̱áꞌsín kiꞌmì-náa̱ nga maà koa̱áfa-naa̱ ya̱ nangi-na̱ ko̱ nga
koa̱áfaꞌta-la̱ jñà xi̱ta̱ xàngia̱, ko̱ nga ndaá si̱ìko̱-nà: 10 Mìkì bakìn-na
jè kjoa̱hi̱ma̱takòn-li ko̱ jè kjo̱hixi̱ ra tjinichjiìn nga tjinikonda̱-ná ꞌa̱n
ra chi̱ꞌnda-lì ma. Ta jé koròti̱-na̱ ꞌyaa̱ ꞌkia̱ nga tsatojin ítjòo̱n ya̱
xa̱ngá-je̱ Jordán, ko̱ ꞌndi̱ ꞌndi̱-ni̱ ijyeé jò jtín ma-ni xi̱ta̱ ra tjín-na.
11 ¡ꞌTi̱ìn kjo̱nda, ti̱náchrjetjí-ná ya̱ a̱ya tsjá ꞌndsèe̱ Esaú! Nga̱ taxki̱
títsakjòn-náa̱, tsa ya̱ ska̱jàn-ko̱-nà ko̱ si̱ìꞌken jñà íchjín ko̱ jñà i̱xti-la̱.
12 Ji̱ ijyeé kóꞌsín kisi kìxi̱ nga ndaá kítjo̱ ko̱ nga jñà xi̱ta̱ tje̱-na̱ ꞌñó
kjìn ko̱ma koni jñà chrjo̱ ra tjín ya̱ a̱ndi ndáchikon, nga mìkì ma
maxki̱ya.»

13 Jè Jacob ya̱á tsakjajnafè nga isíkjáya jngo ni̱tje̱n ko̱ tsjahíjin
iꞌnga ta ngaꞌtsì cho̱-la̱, nga jngo kjo̱tjò tsjá-la̱ jè Esaú ra ꞌndse̱ ma:
14 jò sindo̱ tíndsó íchjín, kan tíndsó ꞌxi̱n, jò sindo̱ forrè íchjín ko̱ kan
forrè ꞌxi̱n, 15 katé cho̱ káto̱ íꞌtsi̱n ra sa ta ꞌkia̱ kjòn kitsin i̱xti-la̱, ichán
nchra̱ja̱ íchjín ko̱ te nchra̱ja̱ ꞌxi̱n, kan burra̱ ko̱ te búrró. 16 A̱kjòn
isìnga̱tsja jñà chi̱ꞌnda-la̱ nga tsikíijyoꞌtaxìn nga jngó jngó jtín cho̱, ko̱
kitsò-la̱:

—Tje̱n tangí ítjòn ra-jiòn, ko̱ kja̱ kjin kja̱ kjin ti̱ncha-la xàngio̱o
nga jngó jngó jtín.

17 Jè ra isìkasén ítjòn, kitsó-la̱:
—Tsa ska̱jin jè ꞌndsèe̱ Esaú ko̱ tsa sko̱nangi-lì, nga ki̱tso̱-lì, yá-ni jè

ni-lì, ko̱ ñánda̱ tjiꞌmi ko̱ yá ra tjimìko̱-la̱ jñà cho̱ ra tje̱n-ki̱i; 18 ki̱íꞌsín
ꞌkín-la̱: “Jngoó kjo̱tjò ra tsa̱ji, ji̱ nàmi̱ Esaú, ra jè chi̱ꞌnda-li Jacob
tísíkasén-lì. Ti̱ꞌkoa̱á ra jè ꞌsa̱á tínchrabátji̱ngi-náji̱n.”

19 Ti̱ꞌkoa̱á isìkasén-tse jè ra ijchò jò-ni, ko̱ ra ijchò jàn-ni ko̱ ngaꞌtsì
xi̱ta̱ ra tje̱n-ngi-la̱ jñà jtín, kitsò-la̱:

—ꞌKia̱ nga ska̱jiòn jè Esaú, ti̱ꞌkoa̱á ko̱ꞌsín ꞌtin-tse-là: 20 “Jè Jacob
jè ra chi̱ꞌnda-lì, ꞌsa̱á tínchrabátji̱ngi-náji̱n.”

Nga̱ jè Jacob kitsò-ní nga isíkítsjen: «Si̱ìkjajeèn-la̱ jè kjoa̱jti-la̱ nga
tje̱n tísikásén-la̱ jñà kjo̱tjò ingie, a̱kjòn ꞌkia̱á skèe̱ ra jè sabà kjòn. Tsa
kiì ni̱chjin-ni nga nda ska̱ábétjò-na.»

21 Ko̱ ꞌkoa̱áꞌsín kjomà-ni nga tje̱n isìkasén ítjòn jñà kjo̱tjò ingio,

ko̱ ra jè ya̱á isíkjáya jè ni̱tje̱n ra̱kiòo̱ ya̱ i̱ꞌnde ñánda̱ tjítsa̱jnajtín-la̱
xi̱ta̱-la̱.

Jè Jacob, jngo xi̱ta̱ ꞌxi̱n kjaán-ko̱ ya̱ Peniel
22 Ti̱jè-ni ni̱tje̱n ra̱kiòo̱, tsasítje̱n jè Jacob nga iskábé jñà ngajò

íchjín-la̱, ko̱ jñà ngajò íchjín chi̱ꞌnda-la̱ ko̱ jñà i̱xti-la̱ ra tejngo ma-ni,
nga isikatojin ñánda̱-nioo̱ xa̱n tjín nandá ya̱ xa̱ngá-je̱ ra ꞌmì Jaboc,
23 ꞌKia̱ nga ijye isikatojin nandá ra jñà ko̱ ngaꞌtsì tsajmì ra tjín-la̱.
24 ꞌKia̱ nga ijye tsikijna ta̱jngo jè Jacob, jngo xi̱ta̱ iskajàn-ko̱ skanda
nga kiꞌse i̱sén; 25 tanga jè xi̱ta̱ ra̱kiòo̱ ra tíkjaán-ko̱ ꞌkia̱ nga kijtse nga
mìkì ma tísíkijne-la̱ jè Jacob, tsíꞌkékjá jngo ndáyá-la̱, ko̱ ngi itjokjoò
ninda ndáyá-la̱ ꞌkia̱ nga chi̱ba̱-la̱ i̱nchikjaán. 26 ꞌKia̱á jè xi̱ta̱ ra̱kiòo̱
kitsò:

—Ti̱jmí-ná nga̱ ijyeé tíꞌseè i̱sén.
Ko̱ jè Jacob kitsó-la̱:
—Mìkì tsjin-là tsa mìkì si̱chikonꞌtin-ná.
27 Ko̱ jè xi̱ta̱ ra̱kiòo̱ iskonangií-la̱ nga kitsò-la̱:
—Kóꞌmi-lì.
Ko̱ ra jè kitsò-ní:
—Jacob ꞌmì-na.
28 ꞌKia̱á jè xi̱ta̱ ra̱kiòo̱ kitsò-la̱:
—Mì tsa ti̱ Jacob ꞌkín-lì. Israela ꞌkín-lì ꞌndi̱-ni̱, ta nga̱tjì-la̱ nga̱

Nainá-ní ra kabìxkàn-ki̱i ko̱ ti̱ꞌkoa̱ ko̱ó jñà xi̱ta̱, ko̱ kanìkijne-ní.
29 Jacob iskonangií-la̱ nga kitsò-la̱:
—Ko̱ꞌtín-ná kóꞌmì-lì.
ꞌKia̱á jè xi̱ta̱ ra̱kiòo̱ kitsò:
—Mé-ni ꞌí-na̱ chjinangi-ná.
A̱kjòn jè xi̱ta̱ ra̱kiòo̱ isìchikonꞌtiìn jè Jacob ya̱ i̱jndáa̱. 30 Ko̱ jè

Jacob, Penielb tsikíꞌta ꞌí-la̱ jè i̱ꞌnde ra̱kiòo̱, nga̱ kitsò-ní: «Ijyeé kàbe
nga̱ꞌa kjón-nà jè ra Nainá, ko̱ takó tíjna̱kon-náa̱.»

31 ꞌKia̱ nga ijye tíbatojin Jacob ya̱ i̱ꞌnde Peniel, ya̱á itjo-la̱ tsáꞌbí,
ko̱ ta nga̱tjì-la̱ nga itsiꞌon jè ninda ndáyá-la̱, ta tsáyáꞌtá tíꞌsín isa nga
tífì. 32 ꞌKoa̱á ma-ni nga skanda ꞌndi̱-ni̱ jñà xi̱ta̱ tje̱-la̱ Israel mìkì kjine

a 32:28 Israel ꞌÍ ra tsò-ni ꞌkia̱ nga ꞌén hebreo: Jè ra kjaánkjo-ko̱ jè Nainá.
b 32:30 Peniel ꞌÍ ra tsò-ni ꞌkia̱ nga ꞌén hebreo: Jè i̱sén-la̱ Nainá.

jñà naxá chiꞌndé ra tjíkjo-ni ninda ndáyá-la̱ cho̱, ta nga̱tjì-la̱ jè Jacob
ya̱á inìkiꞌon-la̱.

Jacob ko̱ jè Esaú tsajo̱ónda-ni

33 ꞌKia̱ nga jè Jacob iskiíꞌnga sko̱, kijtseè nga tínchrabá jè Esaú
nga kjiijtako̱ jñà xi̱ta̱ ra ijòn sindo̱ ma-ni, ꞌkia̱á jè Jacob

iskábé jñà i̱xti-la̱ nga isìnga̱tsja jñà ra ꞌtse̱ Lea ko̱ ra ꞌtse̱ Raquel,
ko̱ jñà ra ꞌtse̱ jñà ngajò íchjín chi̱ꞌnda-la̱. 2 Jñá isikinchá ítjòn jñà
íchjín chi̱ꞌnda-la̱ ko̱ jñà i̱xti-la̱, a̱kjòn ꞌkia̱á isikinchá jè Lea ko̱ jñà
i̱xti-la̱, ko̱ isikjeeꞌta-ni jè Raquel ko̱ jè José. 3 A̱kjòn ꞌkia̱á jè Jacob
kijì ítjòn-la̱, ko̱ ito ꞌka̱ tsasèn-xkóꞌnchi-niñanè i̱sén-la̱ skanda ya̱
a̱ꞌta nangi, kóonda ijchokaꞌtàchraña-la̱ jè ꞌndse̱. 4 Tanga jè Esaú
tsaachikonꞌtá-la̱ ꞌkia̱ nga kijtse, a̱kjòn itsabàngisin ko̱ iskineꞌta jtsa-la̱.
Ko̱ iskindayake xákjín ngajò. 5 ꞌKia̱á jè Esaú iskiíꞌnga sko̱ ko̱ kijtse jñà
íchjín ko̱ jñà i̱xti, kitsò-la̱:

—Yá-ní jñà ingie.
Ko̱ jè Jacob kitsò-ní:
—Jñà i̱xti ra jè Nainá kitsjá-na̱ ꞌa̱n ra chi̱ꞌnda-lì ma.
6 ꞌKia̱á jñà íchjín chi̱ꞌnda ko̱ jñà i̱xti-la̱ ijchò-kinchaꞌtachraña-la̱

ko̱ a̱kjòn tsincha-xkóꞌnchi-niñanè i̱sén-la̱ skanda ya̱ a̱ꞌta nangi.
7 A̱kjòn ijchò-kinchaꞌtachraña-tse-la̱ jè Lea ko̱ jñà i̱xti-la̱ ko̱ ti̱ꞌkoa̱á
ti̱ꞌsín tsincha-xkóꞌnchi-niñanè-tse i̱sén-la̱ skanda ya̱ a̱ꞌta nangi; ko̱
ijyeeꞌtà-ni jè José ko̱ Raquel nga ti̱ꞌkoa̱á ti̱ꞌsín kiꞌsìn-tse ra jñà. 8 ꞌKia̱á
jè Esaú kitsò-la̱:

—Mé ra tíbítsjen-li nga ko̱ꞌsín kjòn jtín ꞌtse̱ cho̱ ra tíkajiàa̱n.
Jè Jacob kitsò-ní:
—Mé-ni nga sa̱kò-na kjo̱nda ya̱ ngixkìn.
9 Jè Esaú kitsò-ní:
—Majìn, ji̱ ndí ꞌndsé, ijyeé tjín jchán-na ra ꞌa̱n. Katiijyo-li ra tsa̱ji.
10 Tanga jè Jacob kjo̱ꞌñó mejèn-la̱ nga tsjá-la̱, kitsò-la̱:
—Majìn-jìn, ꞌti̱ìn kjo̱nda chjíbí jè kjo̱tjò ra títsja-la, tsa ko̱ꞌsín tsja

tjín-li nga kaꞌyaxkon india-né xàngie̱é, nga̱ ꞌkia̱ nga kabee̱ i̱sén-li,
koni kabe kjòn-náa̱ jè i̱sén-la̱ Nainá, nga̱ ngaji̱ ꞌñó nda kachjíbétjo-ná.
11 ꞌKoa̱áꞌsín tíbitsáꞌba-là nga chjíbí jè kjo̱tjò ra káꞌfíi̱ko̱o-là, nga̱ jè
Nainá ꞌñó nchi̱ná tíꞌsín-na ko̱ ni̱ mé ra chijaꞌta-na.

Sií kiꞌsìn jè Jacob, ꞌkoa̱á ma-ni nga iskábé jè Esaú jñà kjo̱tjò ingio.
12 Ko̱ jè Esaú kitsò-ní:
—Nda tjín tsaꞌkoa̱, tíkjiaán. ꞌA̱án kjín ítjòn-là.

13 Ko̱ jè Jacob kitsò-la̱:
—Ji̱ ꞌndsè, tjiꞌya-ní nga jñà i̱xti i̱tsíñá kjè tsa nda chíkjoa̱-la̱, ko̱

tjínè-la̱ nga sikónda̱-tse jñà forrè ko̱ jñà nchra̱ja̱ ra tjín-la̱ cho̱ xó, tsa
ki̱ꞌon-la̱, ta jngoó-là ni̱chjin ki̱yá tsje-ni jñà forrè. 14 Isa̱á nda, ngaji̱
tje̱n ꞌtin-ítjòn-ná, ko̱ ꞌa̱n ra chi̱ꞌnda-li ma, ta̱fi ta̱fi-la kjiáa̱n, koni ꞌsín
nga i̱nchifì jñà cho̱ ra tje̱n-ítjòn-na, ko̱ koni ꞌsín nga i̱nchifì jñà i̱xti
i̱tsíñá, skanda kó ra kijchotji̱ngi-là ya̱ nangi Seir.

15 —Nda tjín, —kitsò jè Esaú,
—Ti̱ꞌnde-ná nga kiíjyo iꞌnga-là jñà xi̱ta̱ ra ꞌa̱n tji̱ko̱-na.
Tanga jè Jacob kitsò-ní:
—¡Mé ra ꞌsin-na! Ijyeé jnchro tsja tjín-na nga kàbe india-la ra ji̱.
16 Ti̱jé-ni ni̱chjin ra̱kiòo̱, jè Esaú tsáfaá-ni ya̱ nangi Seir. 17 Tanga

jè Jacob ya̱á kijì ya̱ nangi Sucota, ko̱ ya̱ i̱jndáa̱ tsikínda niꞌya-la̱ ko̱
tsikínda-tse-la̱ niꞌya tji̱kien jñà cho̱-la̱. ꞌKoa̱á ma-ni nga Sucot tsikíꞌta
ꞌí-la̱ jè i̱ꞌnde ra̱kiòo̱.

18 ꞌKia̱ nga jè Jacob itjokajin ya̱ Padan-aram ni̱mé ra kjomà-la̱
ko̱ tsjaá nda ijchò ya̱ nangi ꞌtse̱ Canaán, ko̱ ya̱á tsikijna ya̱ ñánda̱
tsijenꞌtá-ni jè na̱xi̱ndáꞌñó Siquem. 19 Ko̱ tsatseé jngoꞌndé nangi
ra jngo sindo̱ to̱n chroba kitsjá-la̱ jñà i̱xti-la̱ Hamor, jè xi̱ta̱ ra
a̱pá-la̱ ma Siquem, ko̱ ya̱ i̱jndáa̱ tsakájna niꞌya ra ꞌtse̱ chrjo̱ba̱ cho̱.
20 ꞌKia̱á tsikínda jngo chrjó na̱jo̱ ñánda̱ ma ꞌyaxkón jè Nainá ko̱
El-Elohe-Israelb tsikíꞌta ꞌí-la̱.

Kóꞌsín kjojndà-ni ꞌkia̱ nga indabàton jè Dina

34 Jè Dina ra tsati-la̱ Lea, jè ra kiꞌse-la̱ ko̱ Jacob, itjo-ní nga
kiìkatsíjen-la̱ jñà i̱xti íchjín ꞌtse̱ i̱ꞌnde ra̱kiòo̱. 2 ꞌKia̱ nga

kijtse jè Siquem ra ti-la̱ ma Hamor ra xi̱ta̱ heveo, xi̱ta̱ ítjòn-la̱
na̱xi̱ndá ra̱kiòo̱, kjo̱ꞌñó kiꞌsin-la̱ nga tsakjajnaxkóko̱ nga itsabaton.
3 Ko̱ jè Siquem batoó ꞌñó kjotsjake jè Dina ra tsati-la̱ Lea, ko̱
ngi ꞌñó isasén-takòn, ko̱ kjo̱ꞌñó tsakátsjiꞌnde-la̱ kóꞌsín nga jè Dina
katamatsjake ra jè. 4 Ko̱ jè Siquem tsakáko̱na̱jmí jè a̱pá-la̱ nga
kitsò-la̱:

—Tìni̱jé-ná jè tsati ra̱kiòo̱. Jé mejèn-na ko̱ma chjo̱ón-na̱.

a 33:17 Sucot ꞌÍ ra tsò-ni ꞌkia̱ nga ꞌén hebreo: Jñà tji̱kien.
b 33:20 El-Elohe-Israel ꞌÍ ra tsò-ni ꞌkia̱ nga ꞌén hebreo: Jè Nainá, ra Nainá-la̱ ma jè
Israel.

5 Jè Jacob kiíꞌnchré-ní nga jè Siquem kijtseton jè Dina ra tsati-la̱

ma, tanga jñà i̱xti íchjá-la̱ ya̱á tjíma a̱jin ijñá ján nga i̱nchikoꞌndá
jñà cho̱-la̱, ni-mé ko̱kitsò skanda nga ꞌji-ni jñà i̱xti-la̱. 6 ꞌKoa̱à-la
chi̱ba̱-la̱ jè Hamor ra a̱pá-la̱ ma Siquem kiìkatsíjen-la̱ jè Jacob, nga
ma koa̱àko̱na̱jmí.

7 ꞌKia̱ nga ꞌji-ni ya̱ a̱jin ijñá ján jñà i̱xti-la̱ Jacob, kiíꞌnchré-ní
koni ꞌsín nga kjomà, ꞌñó kjoba-la̱ ko̱ ꞌñó kjojti-la̱, ta nga̱tjì-la̱ batoó
tse kjo̱sabà tsakátsji-la̱ ya̱ a̱jin na̱xi̱ndá Israel nga jè Siquem kjo̱ꞌñó
tsakjajnaxkóko̱ jè tsati-la̱ Jacob. ¡Jngo kjoa̱ ra mìkì ko̱ꞌsín tjínè-la̱ nga
ko̱ꞌsín kiꞌsìn tsa nda kjòn-ni! 8 Tanga jè Hamor tsakáko̱ò jñà i̱xti-la̱
Jacob nga kitsò-la̱:

—Jè ti-na̱ Siquem batoó ꞌñó sasén-takòn jè tsati ndichja-jiòn.
ꞌTia̱àn kjo̱nda, ti̱ꞌnde-là nga chjo̱ón-la̱ katama. 9 Ko̱ xàngie̱é katameé;
ꞌkoa̱áꞌsín ko̱ma-ni nga ma ki̱xan-ko̱ ji̱n jñà i̱xti íchjín-najiòn ko̱
ra jiòn-jiòn, ma ki̱xan-ko̱-tse jñà i̱xti íchjín-na̱ji̱n. 10 Ti̱tsa̱jna-i̱ꞌnde
ko̱-náji̱n, jè nangi ta kjijna-ní nga ma ya̱ ki̱tsa̱hijyo, ko̱ ta̱ti̱naya
tsajmì, ko̱ ti̱ndá isa nangi.

11 Ti̱ꞌkoa̱á jè Siquem kiìchja̱-tse ra kinda̱ ꞌtse̱ nga kitsò-la̱ jè a̱pá-la̱
Dina ko̱ jñà ꞌndse̱:

—Katasasén-takòn-nájiòn, ko̱ tsa mé ra si̱jé-nájiòn, tsjaà-no.
12 Mé ra ko̱ma-la̱ ni̱ꞌsín bato ꞌñó tse tjín-ni chjí ra si̱jé-nájiòn koni

ꞌsín nga bakìn kjòn-la̱, ko̱ ni̱ꞌsín kjìn tjín-ni kjo̱tjò ra si̱jé-ná, tsjaà-no
koni ꞌki nga kixó jiòn, tanga ti̱ꞌnde nga jè tsatii̱, chjo̱ón-na̱ katama.

13 Tanga jñà i̱xti-la̱ Jacob tsakátsjií-la̱ kóꞌsín nga iskonda̱cha̱-la̱ jè
Siquem ko̱ Hamor ra a̱pá-la̱ ma, ta nga̱tjì-la̱ nga kijtseton jè Dina ra
ndichja ma, 14 nga kitsò-la̱:

—Mìkì ma ko̱ꞌsín ꞌsia̱n-ji̱n nga jè tichja-ji̱n ꞌki̱-laji̱n jngo xi̱ta̱ ra
mì tsa kititji-la̱, nga̱ kjo̱sabà-ní tsa ko̱ꞌsín ꞌsia̱n-ji̱n. 15 Ta̱jngoò-là tsa
mé ra ꞌsia̱n ngajo-najiòn nga ma ki̱ꞌnde-ji̱n: Tsa mejèn-najiòn ko̱ꞌsín
kjòn ko̱ma-jiòn koni ꞌsín kjòn-ji̱n, katatitji-la̱ nga katasiꞌta chi̱ba̱
ijye ngaꞌtsì xi̱ta̱ ꞌxi̱n ra títsa̱jnajin-no. 16 A̱kjòn ꞌkia̱á ko̱ma ꞌki̱-laji̱n
jñà i̱xti íchjín-na̱ji̱n ko̱ ko̱ma chjíbé-tse-ji̱n jñà ra tsa̱jiòn ko̱ ya̱á
ki̱tsa̱jnajin-laji̱n nga jngo na̱xi̱ndá katama-ná ngaꞌtsì-ná. 17 Tanga tsa
mìkì si̱itjasòn-jiòn nga kichátji-là ijo-no, kítjo̱jin-náji̱n ya̱ i̱jndíi̱ ko̱
kohíko̱-náji̱n jè tichja-ji̱n.

18 Jè Hamor ko̱ jè Siquem ndaá isasèn-la̱ koni ꞌsín nga kitsò ꞌén ra
kitsjá-la̱ ra jñà. 19 Ko̱ mìkì iskanìchjin isa-la̱ jè ti ra̱kiòo̱ nga kititji-la̱,
ta nga̱tjì-la̱ nga ꞌñó nda ꞌki-la̱ jè tsati-la̱ Jacob. Ko̱ jè Siquem jè-ní

ra isa ꞌñó nda baxki̱ ya̱ niꞌya-la̱ na̱ꞌìn-la̱. 20 Kijí ra jè ko̱ jè Hamor ra
a̱pá-la̱ ya̱ ñánda̱ bitjàa̱ꞌse̱njin-ná na̱xi̱ndá nga íkáko̱na̱jmí ngaꞌtsì jñà
xi̱ta̱ ꞌxi̱n ꞌtse̱ na̱xi̱ndá-la̱ nga kitsò-la̱:

21 —Jñà xi̱ta̱ ꞌxi̱n ingie ndaá báko̱-ná ko̱ i̱í kítsa̱jnajin-ná nga
ko̱tìnaya-ni tsajmì ya̱ i̱ꞌnde ra̱kìi̱, nga̱ batoó tse i̱ꞌnde tjín ko̱
maà kítsa̱jna; ko̱ma ki̱xan-ke̱é jñà i̱xti íchjín-la̱ ko̱ ra jñà ko̱maà
ki̱xan-ko̱-tse jñà tsa̱jién. 22 Tanga, mé-ni nga jngo na̱xi̱ndá ko̱ma-né
ko̱ ra jñà, nga̱ jñà mejèn-la̱ i̱ kítsa̱jnajín-ná, jngo kjoa̱ tísíjé-ná ra jñà
nga ꞌsie̱én: jè-ní nga ngaꞌtsì xi̱ta̱ ꞌxi̱n katatitji-la̱ nga katasiꞌta chi̱ba̱
ijo-la̱, koni ꞌsín nga kititji-la̱ ra jñà. 23 Ngaꞌtsì tsajmì ra tjín-la̱ ko̱
ngaꞌtsì cho̱-la̱, tsa̱jién ꞌkín ijye-lá. Ta jè-ní nga ko̱ꞌkín-lá nga ko̱ma-ní,
ko̱ ra jñà ya̱á kítsa̱hijyoko̱-ná.

24 Ngaꞌtsì jñà xi̱ta̱ ꞌxi̱n ra ya̱ bitjo-ni ya̱ xo̱tjo̱ba̱-la̱ na̱xi̱ndá
isìitjasòn koni ꞌsín nga kitsò-la̱ jè Hamor ko̱ jè Siquem ra ti-la̱ ma,
ko̱ ngaꞌtsì xi̱ta̱ ꞌxi̱n kititjiì-la̱ nga isiꞌta chi̱ba̱ ijo-la̱. 25 Tanga ra ma
jàn ni̱chjin, ꞌkia̱ nga ꞌñó ajò isa ijo-la̱ jñà xi̱ta̱ ingio ñánda̱ nga isiꞌta
chi̱ba̱, jè Simeón ko̱ jè Leví ra i̱xti-la̱ ma Jacob, ra ꞌndse̱ ma Dina,
iskábé ki̱cha̱ ndajò-la̱ nga jngó jngó, nga kijì ya̱ a̱jin na̱xi̱ndá nga
kiísíꞌken ngaꞌtsì xi̱ta̱ ꞌxi̱n ꞌkia̱ nga tjíijyoxkꞌén. 26 Ko̱ isiꞌkeèn-tse jè
Hamor ko̱ Siquem ra ti-la̱ ma, nga ko̱ ki̱cha̱ ndajò isìꞌken-ni a̱kjòn
tsachrje-ni jè Dina ya̱ niꞌya-la̱ Siquem ko̱ kijì. 27 Ti̱ꞌkoa̱á ꞌjiì-tse jñà
i̱xti-la̱ Jacob jñà riìꞌnga, kjiꞌtin kjinè jñà miꞌken nga isichijé ya̱ a̱jin
na̱xi̱ndá nga isìjndà-ni jè kjoa̱ton ra inìko̱ jè tsati ndichja. 28 Ko̱ kiìko̱
jñà forrè, nchra̱ja̱, búrró ko̱ ngaꞌtsì ra tjín ya̱ a̱jin na̱xi̱ndá ko̱ ya̱ a̱jin
ijñá ján; 29 ko̱ kiìko̱ ijyeè ngaꞌtsì tsajmì ra tjín ya̱ a̱ya niꞌya, ko̱ kjo̱ꞌñó
kiìko̱ jñà i̱xti i̱tsíñá ko̱ jñà íchjín. 30 ꞌKia̱á jè Jacob kitsò-la̱ jè Simeón
ko̱ jè Leví:

—Mé ta̱ tse kjoa̱ kafatsjiì-nájiòn, nga̱ batoó ꞌcho kaníkíjna-nájiòn
ya̱ a̱jin-la̱ kótíjngo xi̱ta̱ ra tjítsa̱hijyo jè i̱ꞌnde ra̱kìi̱, jñà xi̱ta̱ cananeo
ko̱ ferezeo si̱ìjtike-na, ko̱ ki̱íxkóyaà xákjín nga ska̱jàn-ko̱-na, ko̱ nga
si̱ìꞌken-na ko̱ jñà ra tjíijyo ya̱ niꞌya-na̱, nga̱ ta chibaá ma-ni xi̱ta̱-na̱.

31 Tanga ra jñà kitsò-ní:
—Mé-ni nga ta chjo̱ón skáya kijtse tákon-ni jè tichja-ji̱n.

Nainá síchikonꞌtin jè Jacob ya̱ Betel

35 Nainá kitsò-la̱ jè Jacob: «Ti̱jnandi ko̱ ya̱ tìki̱jni ya̱ jàn Betel.
Ko̱ ya̱ tinda jngi chrjó na̱jo̱ nga ma jcha̱xkón-ná koni ꞌsín kiꞌnì

ꞌkia̱ nga ísikatsíjen-la̱ ijo-na̱ ꞌkia̱ nga tsitjaa̱chinga-la̱ jè ꞌndsì Esaú.»

2 ꞌKia̱á jè Jacob kitsò-la̱ jñà xi̱ta̱ ra tjítsa̱hijyo ya̱ niꞌya-la̱ ko̱ jñà ra

kjiijtako̱:
—Chjáhixiòn ngaꞌtsì nainá xkósòn-no ra tjítsa̱hijyo-no, ti̱tsje

ijo-no ko̱ ti̱kjaàtjiya jñà nikje-no. 3 Ti̱xátíya nga tjiaán ya̱ ján Betel,
nga̱ ya̱á kindá jngoo̱ chrjó na̱jo̱ ñánda̱ skexkóo̱n jè Nainá jè ra
tsasìko̱-na ꞌkia̱ nga tsatojiaa̱n kjo̱hiꞌin, ko̱ nga ya̱á tsikijnako̱ kjiꞌta-na
ta ñánda̱-nioo̱ nga tsajme.

4 ꞌKia̱á kiꞌtsi-la̱ jè Jacob ngaꞌtsì jñà nainá xkósòn ra ya̱ tjíijyo-la̱ jñà
xi̱ta̱, ko̱ jñà ki̱cha̱ chíká ra tjíngi-la̱, jè Jacob ya̱á tsikíiꞌnde ya̱ a̱ngi
tjaꞌtsin ítá ra ya̱ síjna chraña ya̱ nangi Siquem. 5 ꞌKia̱ nga itjojin-ni
ya̱ i̱jndáa̱, jè Nainá ꞌkoa̱áꞌsín isìko̱ jñà xi̱ta̱ na̱xi̱ndá ra títsa̱jnandi
chraña-la̱ nga kataꞌse-la̱ kjoa̱skon, ko̱ ꞌkoa̱á ma-ni nga jñà xi̱ta̱ ingie,
mìkì tsaatji̱ngi-la̱ jñà i̱xti-la̱ Jacob.

6 Jè Jacob ko̱ ngaꞌtsì xi̱ta̱ xákjín ra ya̱ tje̱n-ko̱, ijchó ya̱ i̱ꞌnde ra ꞌmì
Luz, ra ti̱ꞌkoa̱ Betel ꞌmì-tse ra ya̱ tíjna nangi Canaán. 7 Ko̱ ya̱ i̱jndáa̱
jngo chrjó na̱jo̱ tsikínda nga kijtsexkón Nainá, ko̱ El-Betel tsikíꞌta
ꞌí-la̱ i̱ꞌnde ra̱kiòo̱, nga̱ ya̱á i̱jndáa̱ tsatsíjen tsijen-la̱ jè Nainá ꞌkia̱ nga
tífaachinga-la̱ jè ꞌndse̱. 8 Ti̱ꞌkoa̱á ya̱á ꞌken jè Débora, chjo̱ón ra isíjchá
jè Rebeca ko̱ ya̱á isìiꞌnde ya̱ a̱ngi ítá, ya̱ chrañaꞌta-la̱ Betel, jè Jacob,
«Alón-bacut»a tsikíꞌta ꞌí-la̱ ya̱ i̱ꞌnde ra̱kiòo̱.

9 ꞌKia̱ nga jè Jacob itjokajin ya̱ i̱ꞌnde ꞌtse̱ Padan-aram, india ti̱
tsatsíjen tsijen-ila̱ jè Nainá, ko̱ jè Nainá isìchikonꞌtiìn jè Jacob.
10 Ki̱íꞌsín kitsò-la̱:

«Jacob ꞌmì jè ꞌí-lì
Tanga mì tsa ti̱ ko̱ꞌsín ꞌkín-lì,
ꞌNdi̱í maꞌtsia̱-ni nga Israel ꞌkín-lì.»

Ko̱ Israel tsikíꞌta ꞌí-la̱. 11 Ti̱ꞌkoa̱á kitsó isa-la̱:

«ꞌA̱án-náa̱ jè Nainá ra tjín ijyee-na ta mé ngaꞌñó-nì:
Kjín jchán katama jñà i̱xti-lì ko̱ jñà xi̱ta̱ tje̱-lì,
Ko̱ ya̱á a̱ꞌta tsa̱ji kji̱nchrabà-ni jngo na̱xi̱ndá-je ko̱ kjín na̱xi̱ndá

iꞌi ya̱ ki̱tjo-ni.
Ko̱ ki̱tjojiìn iꞌnga-tse xi̱ta̱xá ítjòn ya̱ a̱jin tje̱-lì.
12 Jè nangi ra kítsja-la̱ jè Abraham ko̱ jè Isaac,

a 35:8 Alón-bacut ꞌÍ ra tsò-ni ꞌkia̱ nga ꞌén hebreo: Ítá ꞌtse̱ kjoa̱ndasin.

Ti̱ꞌkoa̱á títsjaà-tse-là ra ji̱,
ꞌKia̱ nga ijye ki̱yí ra ji̱, jñá tsja-la̱ jñà xi̱ta̱ tje̱-lì.»

13 Ko̱ jè Nainá kijí-ni ꞌkia̱ nga ijye tsakáko̱ jè Jacob ya̱ i̱ꞌnde ra̱kiòo̱,
14 ko̱ jè Jacob iskábé jngo na̱jo̱ ra tsasíjna iꞌnde koni jngo chi̱ba̱ ko̱
a̱kjòn tsikíxtenjnó siìti̱ ko̱ ndá-xán totséjé nga isìnga̱tsja jè Nainá.
15 Ko̱ jè Jacob, Betel tsikíꞌta ꞌí-la̱ jè i̱ꞌnde ra̱kiòo̱ ñánda̱ nga kiìchja̱-la̱
jè Nainá.

ꞌKia̱ nga ꞌken jè Raquel
16 A̱kjòn kijì-ni ya̱ Betel, ta chibaá chija isa-la̱ nga ki̱jchò ya̱ i̱ꞌnde

ra ꞌmì Efrata, ꞌkia̱ nga jè Raquel kitsin iꞌndí-la̱, ꞌñó tse kjo̱hiꞌin isìkjiín.
17 ꞌKia̱ nga chi̱ba̱-la̱ chjá tíma-la̱, jè chjo̱ón ra tísíjtsin jè iꞌndí-la̱
kitsó-la̱: «Ki ta chjàn skon-jìn, takó ndí iꞌndí ꞌxi̱n-ní ra títsin-lì.»

18 ꞌKia̱ nga ijye mejèn tíbiya Raquel, ta maà india kiìchja̱ isa nga
Benonia tsikíꞌta ꞌí-la̱ jè iꞌndí-la̱, tanga jè Jacob, Benjamínb tsikíꞌta
ꞌí-la̱.

19 ꞌKoa̱áꞌsín kjomà ꞌkia̱ nga ꞌken jè Raquel, ko̱ ya̱á isìiꞌnde ya̱ ndi̱yá
ꞌtse̱ Efrata, jè ra ꞌmì kjòn-ni Belén. 20 Jè Jacob tsasíjnaà jngo ítsji tája
ya̱ a̱sòn ñánda̱ nga isìiꞌnde jè Raquel, ko̱ jé ítsji tája ra̱kìi̱ bakón ñánda̱
tjíiꞌnde jè Raquel skanda ꞌndi̱.

21 Ko̱ jè Israel kijí isa, ko̱ ya̱á tsakájna jè niꞌya-la̱ skanda nga
bato-lá ya̱ ján i̱ꞌnde ra ꞌmì Migdal-edar.

Jñà i̱xti ra kiꞌse-la̱ jè Jacob
(1 Cr. 2:1-2)

22 ꞌKia̱ nga ijye ya̱ títsa̱jna jè Israel ya̱ i̱ꞌnde ra̱kiòo̱, jè Rubén ꞌja
nga tsakjajnaxkóko̱ jè Bilha ra chjo̱ón tje̱nꞌta-la̱ a̱pá-la̱. Ko̱ kiìꞌnchré jè
Israel kjoa̱ ra kjomà. Jè Israel tejò kjomà i̱xti-la̱: 23 Jñà i̱xti ra kiꞌse-la̱
ko̱ Lea ki̱íꞌsín tsiꞌkìn; jè iꞌndí tjòn-la̱ Rubén kiꞌmì, a̱kjòn ꞌkia̱á kitsin
jè ra kiꞌmì Simeón, ko̱ jngo ra kiꞌmì Leví, jngo ra kiꞌmì Judá, jngo
ra kiꞌmì Isacar ko̱ jngo ra kiꞌmì Zabulón. 24 Ko̱ jñà ra kiꞌse-la̱ ko̱ jè
Raquel, jngo ra kiꞌmì José ko̱ jngo ra kiꞌmì Benjamín. 25 Ko̱ jñà ra
kiꞌse-la̱ ko̱ jè Bilha ra chjo̱ón chi̱ꞌnda-la̱ Raquel, jngo ra kiꞌmì Dan

a 35:18 Benoni ꞌÍ ra tsò-ni ꞌkia̱ nga ꞌén hebreo: Iꞌndí ꞌtse̱ kjo̱ba-na̱.
b 35:18 Benjamín ꞌÍ ra tsò-ni ꞌkia̱ ꞌén hebreo: Iꞌndí ra tíjna ya̱ ngakìxi̱-na̱.

ko̱ jngo ra kiꞌmì Neftalí. 26 Ko̱ jñà ra kiꞌse-la̱ ko̱ jè Zilpa ra chjo̱ón
chi̱ꞌnda-la̱ Lea, jngo ra kiꞌmì Gad ko̱ jngo ra kiꞌmì Aser. Jñá ingie
kjomà i̱xti-la̱ Jacob ra kitsin ya̱ Padan-aram.

ꞌKia̱ nga ꞌken jè Isaac
27 Jè Jacob ikatsíjen-la̱ jè Isaac ra a̱pá-la̱ ma ya̱ i̱ꞌnde Mamre, ra

na̱xi̱ndá Arba, jè ra ti̱ꞌkoa̱á Hebrón ꞌmì-tse, ya̱ ñánda̱ nga isíjchá ijo-la̱
jè Abraham ko̱ jè Isaac. 28 Jngo sindo̱ ko̱ ijòn kan nó kjomà-la̱ jè Isaac.
29 Ko̱ isìchijajtaà ijo-la̱ ko̱ a̱kjòn ꞌken, ko̱ ijyeé ꞌñó xi̱ta̱ jchínga nga̱
ꞌñó kjìn nó kjomà-la̱, jè Esaú ko̱ jè Jacob ra i̱xti-la̱ ma ya̱á tsikíiꞌnde
ñánda̱ nga isìiꞌnde jñà xi̱ta̱ jchínga-la̱.

Jñà ra kjomà xi̱ta̱ tje̱-la̱ Esaú
(1 Cr. 1:34-54)

36 Ki̱íꞌsín inchrabà-ni jñà tje̱-la̱ jè ra kiꞌmì Esaú, ra ti̱ꞌkoa̱á Edom
kiꞌmì-tse. 2 Jè Esaú, jñá ingie kjomà íchjín-la̱ ra ya̱ i̱ꞌnde-la̱ ya̱

nangi Canaán: Jngo ra kiꞌmì Ada ra tsati-la̱ Elón ra xi̱ta̱ heteo, ko̱ jè
ra kiꞌmì Aholibama ra tsati-la̱ Aná, tsati ndi̱í-la̱ ra kiꞌmì Zibeón ra xi̱ta̱
heveo, 3 ko̱ jè chjo̱ón-la̱ Esaú ra ijchò jàn-ni Basemat kiꞌmì, ra tsati-la̱
Ismael, jè ra ndichja ma Nebaiot. 4 Jè Ada kitsiìn jngo-la̱ iꞌndí ra ꞌtse̱
Esaú ra Elifaz tsikíꞌta ꞌí-la̱; ko̱ jè Basemat kitsiìn jngo-tse-la̱ iꞌndí ra
Reuel kiꞌmì; 5 ti̱ꞌkoa̱á jè Aholibama jàn i̱xti kitsin-la̱, jngo ra kiꞌmì
Jeús, jngo ra kiꞌmì Jaalam ko̱ jngo ra kiꞌmì Coré; jñá ingie i̱xti-la̱ jè
Esaú, ra kitsin ꞌkia̱ nga tsikijna ya̱ nangi ꞌtse̱ Canaán.

6 Itjojiín ya̱ i̱ꞌnde ra̱kiòo̱ jè Esaú ko̱ jñà íchjín-la̱, ti̱ꞌkoa̱á iko̱o-tse
jñà i̱xti íchjín-la̱ ko̱ jñà i̱xti íchjá-la̱, ko̱ ngaꞌtsì xi̱ta̱ ra ya̱ tjítsa̱hijyo
ya̱ niꞌya-la̱, ko̱ ngaꞌtsì jñà cho̱ ra kjójchá-la̱ ya̱ na̱xi̱ndá Canaán, nga
tsasènꞌtaxìn-la̱ jè Jacob ra ꞌndse̱ ma nga xìn i̱ꞌnde kijì. 7 Nga̱ batoó ꞌñó
kjokjìn jñà tsajmì ra tjín-la̱ ko̱ mìkì ti̱ ma-ni nga ta̱ña tsikìtsa̱hijyokjo,
ko̱ ya̱ i̱ꞌnde ñánda̱ tjíijyo-tse mìkì ti̱ chóya-la̱ nga síkjen jñà cho̱-la̱.
8 ꞌKoa̱á ma-ni nga jè Esaú ra ti̱ꞌkoa̱á Edom ꞌmì-tse ya̱á kiìkijna ya̱
nindo ꞌtse̱ Seir.

9 Jñá ingie kjomà tje̱-la̱ ra kiꞌmì Esaú, ra xi̱ta̱ jchínga-la̱ xi̱ta̱
edomita, jñà ra tsikìtsa̱hijyo ya̱ nindo ꞌtse̱ Seir. 10 Jñá ingie jñà ꞌí-la̱
i̱xti-la̱ Esaú: Jè Elifaz, jé kjomà a̱má-la̱ ra kiꞌmì Ada chjo̱ón-la̱ Esaú,
ko̱ Reuel jé kjomà a̱má-la̱ ra kiꞌmì Basemat chjo̱ón-la̱ Esaú. 11 Jñà
i̱xti-la̱ Elifaz ki̱íꞌsín tsiꞌkìn jngo ra kiꞌmì Temán, jngo ra kiꞌmì Omar,

jngo ra kiꞌmì Zefo, jngo ra kiꞌmì Gatam ko̱ jngo ra kiꞌmì Cenaz. 12 Ko̱
jè Elifaz kiꞌseè jngo-la̱ chjo̱ón ra ijchojò-ni ra Timna kiꞌmì, ko̱ jngo
iꞌndí kitsin-la̱ ra Amalec tsikíꞌta ꞌí-la̱. Jñá ingie kjomà i̱xti-ndi̱í-la̱ Ada
ra chjo̱ón-la̱ Esaú kjomà. 13 Jñà i̱xti-la̱ Reuel ki̱íꞌsín tsiꞌkìn jngo ra
kiꞌmì Nahat, jngo ra kiꞌmì Zera, jngo ra kiꞌmì Sama ko̱ jngo ra kiꞌmì
Miza. Jñá ingie kjomà i̱xti-ndi̱í-la̱ Basemat ra chjo̱ón-la̱ Esaú kjomà.
14 Jñà i̱xti-la̱ Aholibama jè chjo̱ón ijchò jàn-la̱ Esaú, ra tsati-la̱ Aná
ra tsati ndi̱í-la̱ Zibeón kjomà, ki̱íꞌsín tsiꞌkìn: Jngo ra kiꞌmì Jeús, jngo
ra kiꞌmì Jaalam ko̱ jngo ra kiꞌmì Coré, i̱xti ra jè Esaú kitsjà-la̱.

15 Jñá xi̱ta̱ ingie tsincha ítjòn-la̱ a̱jin tje̱-la̱ jè Esaú: Ra ꞌtse̱ tje̱-la̱
Elifaz, jè ra iꞌndí tjòn-la̱ Esaú; jngo ra kiꞌmì Temán, jngo ra kiꞌmì
Omar, jngo ra kiꞌmì Zefo ko̱ jngo ra kiꞌmì Cenaz, 16 jngo ra kiꞌmì
Coré, jngo ra kiꞌmì Gatam ko̱ jngo ra kiꞌmì Amalec; jñá ingie kjomà
jñà xi̱ta̱ ítjòn ra ꞌtse̱ Elifaz ya̱ nangi ꞌtse̱ Edom, kóngaꞌtsiòo̱, i̱xti-ndi̱í-la̱
Ada kjomà ra chjo̱ón-la̱ Esaú. 17 Jñà ra i̱xti-la̱ jè Reuel ti-la̱ jè Esaú;
jñá ingie ra tsincha ítjòn, ra kiꞌmì Nahat, ra kiꞌmì Zera, ra kiꞌmì Sama
ko̱ ra kiꞌmì Miza; jñá ingie kjomà jñà xi̱ta̱ ítjòn ra ꞌtse̱ Reuel ya̱ nangi
ꞌtse̱ Edom, ko̱ ngaꞌtsì ingie i̱xti ndi̱í-la̱ Basemat ra chjo̱ón-la̱ kjomà
Esaú. 18 Jñà ra i̱xti-la̱ jè Aholibama chjo̱ón ijchò jàn-la̱ jè Esaú ra
tsati-la̱ Aná, jñá ingie ra tsincha ítjòn, ra kiꞌmì Jeús, ra kiꞌmì Jaalam
ko̱ ra kiꞌmì Coré. 19 Ngaꞌtsì xi̱ta̱ ingio xi̱ta̱ tje̱-lá kjomà Esaú ra ti̱ꞌkoa̱á
Edom kiꞌmì-tse ko̱ ti̱ꞌkoa̱á xi̱ta̱ ítjòn kjomà-tse ra ꞌtse̱ jngó jngó tje̱-la̱.

20 Jñá ingie i̱xti-la̱ Seir ra xi̱ta̱ horeo, ra ya̱ tsikíijyo ya̱ i̱ꞌnde ra̱kiòo̱;
jngo ra kiꞌmì Lotán, jngo ra kiꞌmì Sobal, jngo ra kiꞌmì Zibeón, jngo
ra kiꞌmì Aná, 21 jngo ra kiꞌmì Disón, jngo ra kiꞌmì Ezer ko̱ jngo ra
kiꞌmì Disán; jñá ingie kjomà xi̱ta̱ ítjòn ra ꞌtse̱ horeo, jñà ra tje̱-la̱
jè Seir, ya̱ nangi ꞌtse̱ Edom. 22 Jñà i̱xti-la̱ Lotán ki̱íꞌsín tsiꞌkìn; jngo
ra kiꞌmì Hori jngo ra kiꞌmì Hemam, ko̱ jè Timna ndichjaà kjomà jè
Lotán. 23 Jñà i̱xti-la̱ Sobal ki̱íꞌsín tsiꞌkìn; jngo ra kiꞌmì Alván, jngo ra
kiꞌmì Manahat, jngo ra kiꞌmì Ebal, jngo ra kiꞌmì Sefo ko̱ jngo ra kiꞌmì
Onam. 24 Jñà i̱xti-la̱ Zibeón ki̱íꞌsín tsiꞌkìn; jngo ra kiꞌmì Aja ko̱ jngo ra
kiꞌmì Aná. Ko̱ jé Aná ra isakò-la̱ ñánda̱ títjo nandá ya̱ i̱ꞌnde kixì, ꞌkia̱
nga chi̱ba̱-la̱ tíkoꞌndá jñà búrró-la̱ ꞌtse̱ Zibeón ra a̱pá-la̱ ma. 25 Jè Aná
kiꞌseè jngo-la̱ iꞌndí ra kiꞌmì Disón ko̱ jngo tsati ra kiꞌmì Aholibama.
26 Jñà i̱xti-la̱ Disón ki̱íꞌsín tsiꞌkìn; jngo ra kiꞌmì Hemdán, jngo ra kiꞌmì
Esbán, jngo ra kiꞌmì Itrán ko̱ jngo ra kiꞌmì Querán. 27 Jñà i̱xti-la̱ Ezer
ki̱íꞌsín tsiꞌkìn; jngo ra kiꞌmì Bilhán, jngo ra kiꞌmì Zaaván ko̱ jngo ra

kiꞌmì Acán. 28 Jñà i̱xti-la̱ Disán ki̱íꞌsín tsiꞌkìn; jngo ra kiꞌmì Uz ko̱ jngo
ra kiꞌmì Arán.

29 Ko̱ jñà xi̱ta̱ ítjòn-la̱ xi̱ta̱ horeo ki̱íꞌsín tsiꞌkìn, jngo ra kiꞌmì Lotán,
jngo ra kiꞌmì Sobal, jngo ra kiꞌmì Zibeón, jngo ra kiꞌmì Aná, 30 jngo
ra kiꞌmì Disón, jngo ra kiꞌmì Ezer ko̱ jngo ra kiꞌmì Disán, jñá ingie ra
tsincha ítjòn-la̱ xi̱ta̱ horeo, nga tsatéxoma ya̱ i̱ꞌnde ꞌtse̱ Seir.

31 Ko̱ jñá ingie jñà xi̱ta̱xá ítjòn ra tsatéxoma ya̱ nangi ꞌtse̱ Edom,
ꞌkia̱ nga ti̱kje xi̱ta̱xá ítjòn tjín-la̱ jñà xi̱ta̱ Israel; 32 jngo ra kiꞌmì Bela
ra iꞌndí-la̱ ma Beor, jé tsatéxoma ya̱ Edom; ko̱ jè ꞌí-la̱ jè na̱xi̱ndáꞌñó-la̱
Dinaba kiꞌmì. 33 ꞌKia̱ nga ijye ꞌken jè Bela, jé tsatéxoma ngajò-la̱ jè ra
kiꞌmì Jobab ra iꞌndí-la̱ ma Zera ra ya̱ na̱xi̱ndá-la̱ Bosra. 34 ꞌKia̱ nga ijye
ꞌken jè Jobab, jé tsatéxoma ngajò-la̱ jè ra kiꞌmì Husam ra ya̱ i̱ꞌnde-la̱
Temán. 35 ꞌKia̱ nga ijye ꞌken jè Husam, jé tsatéxoma ngajò-la̱ jè ra
kiꞌmì Hadad ra iꞌndí-la̱ Bedad, jè-ní ra isikijne-la̱ jñà xi̱ta̱ na̱xi̱ndá
Madián ya̱ i̱ꞌnde ꞌtse̱ Moab; ko̱ jè ꞌí-la̱ na̱xi̱ndáꞌñó-la̱ Avit kiꞌmì. 36 ꞌKia̱
nga ijye ꞌken jè Hadad, jé tsatéxoma ngajò-la̱ jè ra kiꞌmì Samla ra
ya̱ na̱xi̱ndá-la̱ Masreca. 37 ꞌKia̱ nga ijye ꞌken jè Samla, jé tsatéxoma
ngajò-la̱ jè ra kiꞌmì Saúl ra ya̱ i̱ꞌnde-la̱ Rehobot ra ya̱ kjijnakjòko̱ jngo
xa̱ngá-je̱. 38 Ko̱ ꞌkia̱ nga ijye ꞌken jè Saúl, jé tsatéxoma ngajò-la̱ jè ra
kiꞌmì Baal-hanán ra iꞌndí-la̱ Acbor. 39 ꞌKia̱ nga ijye ꞌken jè Baal-hanán
ra iꞌndí-la̱ Acbor, jé tsatéxoma ngajò-la̱ jè ra kiꞌmì Hadar jè ꞌí-la̱
na̱xi̱ndá-la̱ Pau kiꞌmì; ko̱ jè ꞌí-la̱ chjo̱ón-la̱ Mehetabel kiꞌmì ra tsati-la̱
ra kiꞌmì Matred, ra tsati ndi̱í-la̱ Mezaab.

40 Jñá ingie ꞌí-la̱ jñà xi̱ta̱ ra tsincha ítjòn-la̱ jè Esaú koni ꞌsín nga
jngó jngó tje̱ tjín-ni, ko̱ nga jngó jngó i̱ꞌnde tjín-ni, ko̱ kóꞌsín nga
tsiꞌkìn ꞌí-la̱ nga jngó jngó: ra kiꞌmì Timna, ra kiꞌmì Alva, ra kiꞌmì
Jetet, 41 ra kiꞌmì Aholibama, ra kiꞌmì Ela, ra kiꞌmì Pinón, 42 ra kiꞌmì
Cenaz, ra kiꞌmì Temán, ra kiꞌmì Mibzar, 43 ra kiꞌmì Magdiel ko̱ ra
kiꞌmì Iram. Jñá ingie tsincha ítjòn-la̱ jñà xi̱ta̱ ꞌtse̱ Edom koni ꞌsín tjín
jngó jngó i̱ꞌnde ra jñà itjábé-la̱. Jè ra kiꞌmì Edom ti̱jé-ni ra kiꞌmì Esaú,
ra xi̱ta̱ jchínga-la̱ xi̱ta̱ edomita kjomà.

37 Jè Jacob ya̱á tsikijna ya̱ nangi ꞌtse̱ Canaán, ñánda̱-nioo̱ nga
tsikijna jè a̱pá-la̱. 2 Ki̱íꞌsín tjín kjoa̱ ra kjomàꞌtin jñà xi̱ta̱ tje̱-la̱

jè Jacob: ꞌKia̱ nga jè José tjín-la̱ chrjoꞌòn jò nó, forrè koꞌndá ko̱ jñà
ꞌndse̱, jñà ra i̱xti-la̱ Bilha ko̱ ꞌtse̱ Zilpa jñà ra kjomà íchjín tje̱nꞌta-la̱
a̱pá-la̱. Ko̱ jè José ꞌbéna̱jmí-la̱ jè a̱pá-la̱ kóꞌsín nga ꞌcho tjín kjoa̱ ra
ꞌsín jñà i̱xti ꞌndse̱.

ꞌKia̱ nga jè José majticha
3 Jè Israel isa̱á ꞌñó kjotsjake jè José koni jñà i̱xti-la̱ riìꞌnga, tà

nga̱tjì-la̱ ꞌkia̱á kiꞌse-la̱ ꞌkia̱ nga ijye xi̱ta̱ jchínga ra jè. ꞌKoa̱á ma-ni
nga tsikínda jngo-la̱ nikje ra fanaya sonꞌnga-ni ra ꞌñó nda ꞌki i̱sén-la̱.
4 ꞌKia̱ nga kijtse jñà ꞌndse̱ nga jè a̱pá-la̱ ìsa̱á ꞌñó tsjake jè José koni ra
jñà, tsachrjengi-ní ko̱ mìkì ti̱ nda tsakáko̱-ni.

5 Jè José jngo nijñá kiꞌtsì-la̱, ko̱ tsiꞌkéna̱jmí-la̱ jñà ꞌndse̱, tanga ra
jñà, ta isa̱á ꞌñó isìjtike isa, 6 Ta nga̱tjì-la̱ nga̱ jè José kitsó-la̱:

—Ti̱náꞌya nga kènájmí-no kótsò jè nijñá ra kaꞌbì-na. 7 Ki̱í tsò
jè nijñá ra kaꞌbì-na: Nga ngaꞌtsì-ná timajieèn ya̱ a̱jin ijñá ján, nga
jngó jngó jté i̱nchifaꞌñé íchrjí-la̱ tjachó trigo, ta kjoa̱ ndi̱to̱n kjón-ní
nga jè jté ra tíbáꞌñóo̱ kabasèn kìxi̱, ko̱ jñà jté ra i̱nchifaꞌñó-jiòn ya̱á
kabinchandi-la̱ jè tsa̱ꞌa̱n nga kabinchaxkóꞌnchiꞌtà-la̱.

8 ꞌKia̱á jñà i̱xti ꞌndse̱ kiìchja̱ nga kitsò-la̱:
—A ꞌkoa̱áꞌsín sii̱ nga ji̱í ko̱mi jè xi̱ta̱xá ítjòn-na̱ji̱n, ko̱ nga ji̱

ko̱tèxoma-náji̱n.
Ko̱ isa ꞌñó isìjtike isa, ta nga̱tjì-la̱ jñà nijñá ra kiꞌtsi-la̱ ko̱ ko̱ꞌsín

nga ꞌbéna̱jmí.
9 Ra ma a̱skan, jè José ìjngo isa nijñá kiꞌtsì-la̱ ra ti̱ꞌkoa̱á

tsiꞌkéna̱jmí-la̱ jñà ꞌndse̱ nga kitsò-la̱:
—Ti̱náꞌya, ìjngo nijñá kaꞌbì isa-na, ñánda̱-nioo̱ nga kabee̱ jè tsáꞌbí,

jè sá ko̱ tejngo ma-ni nitse, nga kabinchaxkóꞌnchiꞌtà-na.
10 Ti̱ꞌkoa̱á tsiꞌkéna̱jmí-la̱ jè a̱pá-la̱ jè nijñá ra kiꞌtsi-la̱, ko̱ jè a̱pá-la̱

tsakátiko̱-ní nga kitsò-la̱:
—Ko̱ꞌsín chja̱-ni jè nijñá ra kaꞌbì-lì. A ꞌkoa̱áꞌsín chja̱-ni, nga jè

a̱má-li, ko̱ jñà ꞌndsì ko̱ ra ꞌa̱n tjínè-la̱ nga ji̱ ki̱nchaxkóꞌnchiꞌtá-laji̱n
nga jcha̱xkón-làji̱n.

11 Ko̱ jñà ꞌndse̱ kjòchi̱ni̱ke-ní, tanga jè a̱pá-la̱ síkítsjenjin-ní jñà
kjoa̱ ingie.

ꞌKia̱ nga jè José isatína
12 Jngo ni̱chjin jñà ꞌndse̱ José ya̱á kijì ya̱ Siquem, nga ikoꞌndá jñà

forrè ko̱ jñà tíndsó-la̱ a̱pá-la̱. 13 ꞌKia̱á jè Israel kitsò-la̱ jè José:
—ꞌTiin-tsíjèn-la̱ jñà ꞌndsì ya̱ ján Siquem ñánda̱ nga i̱nchikoꞌndá

forrè.
Ko̱ jè José kitsò-ní:
—Nda tjín ko̱maà kjián. 14 Ko̱ jè Israel kitsó isa-la̱:
—Nda tjín, nda chítsijen-la̱ kóꞌsín tjíijyo jñà ꞌndsì ko̱ jñà forrè, ko̱

ta̱áfa ndi̱to̱n-ni nga nchrabáko̱-ná ꞌén.
Jè Israel isìkasén jè José nga itjo-ni ya̱ i̱jncha̱ ꞌtse̱ Hebrón, ko̱ ꞌkia̱

nga jè José ijchò ya̱ Siquem, 15 ya̱á ichijà ya̱ a̱jin ijñá. ꞌKia̱á iskajin
jngo xi̱ta̱ ko̱ iskonangi-la̱, nga kitsò-la̱:

—Mé ra tjifatsjii̱.
16 Jè José kitsò-ní:
—Jñà ꞌndsèe̱ tíbatsjiáa̱. ꞌTi̱ìn kjo̱nda ta̱kón-ná ñánda̱ i̱nchikoꞌndá

forrè.
17 Ko̱ jè xi̱ta̱ ra̱kiòo̱ kitsò-ní:
—Na̱tiì kàfì-ni i̱jndíi̱, ko̱ kaꞌnchreè-la̱ nga i̱nchitsò-la̱ xákjín nga

ya̱á i̱nchifì ya̱ Dotán.

Jè José kiìkátsjií jñà ꞌndse̱ ko̱ ya̱á isakò-la̱ ya̱ Dotán. 18 Ko̱ jñà ꞌndse̱
kjiín kijtse-ni nga tínchrabá, ko̱ ꞌkia̱ nga ti̱kje bijchótji̱ngi chraña-la̱
tsajo̱óya-ni nga si̱ìꞌken.

19 Kitsò-la̱ xákjín nga jngó jngó:
—¡Chítsijen-là, nchrabá ján jè ra ta nijñá tíꞌbì kiꞌta-la̱! 20 Nchrabá

ko̱ si̱ꞌkeèn; ko̱ a̱kjòn jngo nga̱jo̱ nandá si̱kàtje̱nyeé, ko̱ ꞌkoa̱áꞌsín kixé
nga jngoó cho̱ ijñá iskine. ¡Ko̱ chítsijen-lá, a ki̱tjasón ró-tse jñà
nijñá-la̱!

21 ꞌKia̱ nga jè Rubén kiíꞌnchré jñà ꞌén ingie, kjomejèn-la̱ tsasìko̱tjì
jè José nga mìkì mé katasíko̱ jñà ꞌndse̱, ko̱ kitsò:

—Majìn, mìkì si̱ꞌkeèn.
22 Ko̱ kitsò isa jè Rubén:
—Kì ta chjàn ko̱ꞌsín jní bixten. Ya̱ ti̱kàtje̱nya jnchro ya̱ nga̱jo̱

nandá ra kjijna ya̱ nangi kixì ján, ki ta chjàn ko̱ꞌsín ndsa̱à fì.
Ki̱i ko̱kitsò-ni jè Rubén ta nga̱tjì-la̱ jé mejèn-la̱ ko̱si̱ko̱tjì jè José

nga ma si̱íkófa-la̱ jè a̱pá-la̱.
23 ꞌKia̱ nga jè José ijchò ñánda̱ tjíijyo jñà ꞌndse̱, jñà ꞌndse̱ itsabà

ko̱ tsachrje-la̱ jè nikje-la̱ ra kjiyasonꞌnga-ni ra ꞌñó nda ꞌki i̱sén-la̱,
24 itsabáꞌñó ko̱ a̱kjòn isìkàtje̱nya jngo nga̱jo̱ nandá ra ijye kixìya.
25 A̱kjòn ꞌkia̱á tsijen tsikìtsa̱hijyo kjòn nga tsakjèn. Ko̱ ꞌkia̱á kijtse
nga i̱nchinchrabá jngo jtín xi̱ta̱ ra tje̱-la̱ Ismael ma, ra ya̱ ꞌji-ni ya̱
Galaad, nga tje̱n-ko̱ cho̱ káto̱ íꞌtsi̱n-la̱ ra ꞌya-la̱ nandá jta̱ ixi, ko̱ ꞌya
xicha-la̱ yá ko̱ chrjongó-yá ra nda jne̱, nga i̱nchifìko̱ ya̱ na̱xi̱ndá-je
Egipto.

26 ꞌKia̱á jè Judá kitsò-la̱ jñà ꞌndse̱:
—Mé ra ki̱jne-ná nga si̱ꞌkeèn jè ꞌndsé ko̱ a̱kjòn kíꞌmeè ijo-la̱ nga

kixé ijye kàbiya. 27 Ìsa̱á nda-ni tsa ko̱ti̱na-lá jñà xi̱ta̱ ismaelita, mì
ꞌkoa̱à-ni tsa si̱ꞌkeèn, nga̱ ꞌndsé ma.

Ko̱ jñà ꞌndse̱ ndaá isasèn-la̱ koni ꞌsín nga tsajo̱óya-ni.
28 Ko̱ ꞌkia̱ nga i̱nchiꞌfa jñà xi̱ta̱ ra ya̱ ꞌji-ni nangi ꞌtse̱ Madián ra

batínaya-ni tsajmì, jñà ꞌndse̱ José, ikachrjeè-ni ya̱ nga̱jo̱ jè José ko̱
kaàn to̱n chroba tsatína-la̱ jñà xi̱ta̱ ismaelita. Ko̱ ꞌkoa̱áꞌsín kjomà-ni
nga jè José ijchò ya̱ na̱xi̱ndá-je Egipto.

29 ꞌKia̱ nga jè Rubén tsáfa india-ni ya̱ nga̱jo̱ ra̱kiòo̱ ko̱ mìkì ti̱ yá
tjín-ni jè José ya̱ a̱ya nga̱jo̱, iskíchrja̱yajnoó ijo-la̱. 30 Ko̱ ꞌkia̱á tsáfa
india-ni ñánda̱ tjíijyo jñà ꞌndse̱ riìꞌnga, kitsò-la̱:

—¡Mìkì yá tjín-jìn jè José ya̱ a̱ya nga̱jo̱ ján! Ko̱ ra ꞌa̱n, mé ra ꞌsiaa̱n
ꞌndi̱-ni̱.

31 ꞌKia̱á ꞌja jñà xi̱ta̱ ingie, isìꞌken jngo chibato̱ ko̱ iskábé jè nikje-la̱
José ra fanaya sonꞌnga, nga isikìꞌngá jè jní-la̱ chibato̱. 32 A̱kjòn
isìkasén-la̱ jè a̱pá-la̱, jè nikje ra kjinaya sonꞌnga ra ꞌñó nda ꞌki i̱sén-la̱,
nga kitsò-la̱: «Jngo nikje kàsakó-náji̱n. Nda chítsijen-la̱, a jé nikje
sonꞌnga-la̱ ti-lì o̱ ra majìn-ní.»

33 ꞌKia̱ nga jè Jacob kijtsexkon, kitsò-ní: «¡Jon, jé nikje sonꞌnga-la̱
iꞌndí-na̱! Jngo-la cho̱ ijñá kásíxkoa̱ kásíꞌnde iꞌndí-na̱ nga kakjine.»

34 ꞌKia̱á jè Jacob iskíchrja̱yajno ijo-la̱ ko̱ nikje naxáskeé
tsakjajnaya ko̱ kjín jchán ni̱chjin tsikijnajin kjo̱ba ꞌtse̱ ndí miꞌken
iꞌndí-la̱. 35 Ngaꞌtsì jñà i̱xti íchjín-la̱ ko̱ i̱xti íchjá-la̱ isìje-ikon-ní, tanga
ra jè majìn-la̱ nga inije-ikon ta isa̱á jnchro ìsa̱ ꞌñó iskindayake jè

iꞌndí-la̱ nga kitsò: «Ngi ko̱ó kjo̱ba-na̱ nga kjín-tji̱ngi-la̱ jè iꞌndí-na̱ nda
ya̱ kjo̱biya.»

36 Ko̱ jñà xi̱ta̱ ra ya̱ ꞌtse̱ nangi Madián ra tsatse-ni jè José ya̱á
tsatína-la̱ jè xi̱ta̱ ra ꞌmì Potifar ya̱ na̱xi̱ndá-je Egipto, ra ya̱ síxáꞌta-la̱
ko̱ nga chíchàn ítjòn tíjna nga síkonda̱ jè faraón ra xi̱ta̱xá ítjòn ma.

Jñà i̱xti ra kiꞌse-la̱ Judá

38 India jngo ni̱chjin, jè Judá tsasènꞌtaxín-la̱ jñà ꞌndse̱ ko̱ ya̱á
kiìkijna ya̱ jngo niꞌya-la̱ xi̱ta̱ ra kiꞌmì Hira ra ya̱ i̱ꞌnde-la̱ ya̱

na̱xi̱ndá ra ꞌmì Adulam. 2 Ko̱ ya̱á kijtsexkon jngo tsati-la̱ xi̱ta̱ cananeo
ra ꞌmì Súa; ko̱ tsixan-ko̱, ko̱ a̱kjòn ꞌkia̱á tsakjajnaxkóko̱, 3 jè chjo̱ón
ra̱kìi̱ isìhiꞌma jngo-la̱ iꞌndí ko̱ ꞌkia̱ nga ijye kitsin, Er tsikíꞌta ꞌí-la̱.
4 Ìjngoꞌká isìhiꞌma jngo isa-la̱ iꞌndí ko̱ ꞌkia̱ nga ijye kitsin, Onán
tsikíꞌta ꞌí-la̱. 5 India ti̱ isìhiꞌma jngo isa̱á-ila̱ iꞌndí ko̱ ꞌkia̱ nga ijye kitsin
Sela tsikíꞌta ꞌí-la̱, ꞌkia̱ nga tjíijyo ya̱ ñánda̱ ꞌmì Quezib.

6 Jè Judá isikixaàn jè Er ra ti tjòn-la̱ ma, ko̱ jngo chjo̱ón ra Tamar
kiꞌmì. 7 Ko̱ jè Er ra ti tjòn-la̱ Judá ꞌchoó kiꞌsin ya̱ ngixko̱n jè Nainá ra
Tíjnakon Kiꞌta, ꞌkoa̱á ma-ni nga tsjahíxín-la̱ jè kjo̱binachon-la̱. 8 ꞌKia̱á
jè Judá kitsò-la̱ jè Onán ra ti-la̱ ma-tse:

—Chjíbí jè chjo̱ón jchꞌa̱n-la̱ ndí miꞌken ꞌndsì nga ti̱xan-ki̱i, mé-ni
nga a̱ꞌta tsa̱ji ko̱ma ko̱kjìnya-ni jñà tje̱-la̱ jè ꞌndsì.

9 Tanga jè Onán be-ní nga jñà i̱xti ra ꞌse̱-la̱ mì tsa ꞌtse̱ ko̱ma. ꞌKoa̱á
ma-ni ꞌkia̱ nga india india fajnaxkóko̱ jè chjo̱ón jchꞌa̱n-la̱ ndí miꞌken
ꞌndse̱, ya̱á bíxten jè jmi̱-la̱ ya̱ a̱ꞌta nangi, nga̱ majìn-la̱ nga jè ꞌndse̱
si̱ijyo tje̱-la̱. 10 Mìkì isasèn-la̱ Jè ra Tíjnakon Kiꞌta koni ꞌsín nga kiꞌsìn
jè Onán, ꞌkoa̱á ma-ni nga jè Nainá, tsjahíxín-tse-la̱ kjo̱binachon-la̱.
11 ꞌKia̱á jè Judá kitsò-la̱ jè Tamar ra kja̱ꞌnda-la̱ ma:

—Ya̱ tiki̱jna-ni ya̱ niꞌya-la̱ jè a̱pá-li, nga ko̱ꞌsín ti̱jnajchꞌi̱ìn, skanda
ꞌkia̱ nga ijye ko̱jchínga jè iꞌndí-na Sela.

Jè Judá ꞌkoa̱áꞌsín isíkítsjen nga tsa ya̱ ki̱yá-tse jè Sela koni ꞌsín nga
ꞌken jñà ꞌndse̱. Ko̱ jè Tamar kijì-ní nga kiìkijna ya̱ niꞌya-la̱ a̱pá-la̱.

Judá ko̱ jè Tamar
12 ꞌKia̱ nga ijye kjìn ni̱chjin tsato, ꞌkeén jè chjo̱ón-la̱ Judá, tsati-la̱

xi̱ta̱ ra kiꞌmì Súa. ꞌKia̱ nga jè Judá ijye nda kiꞌse-ni ikon nga ko̱ꞌsín
ꞌken chjo̱ón-la̱, ya̱á kijì ya̱ na̱xi̱ndá ra ꞌmì Timnat ya̱ ñánda̱ tjíijyo xi̱ta̱
ra bíjno-la̱ jñà forrè-la̱, ko̱ tsakáhijtako̱ jè xi̱ta̱ ra nda báko̱ ra kiꞌmì
Hira xi̱ta̱ adulamita. 13 ꞌKia̱ nga jè Tamar kiíꞌnchré nga jè níxáya-la̱

ya̱ kijì ya̱ na̱xi̱ndá Timnat nga ikíjno-la̱ jñà forrè-la̱, 14 tsachrjeè jñà
nikje-la̱ ra bakón nga chjo̱ón jchꞌa̱n, tsakájtsa jngo nikje xo̱ꞌba̱ ya̱
i̱sén-la̱ nga majìn-la̱ yá ra ske̱xkon, ko̱ ya̱á tsikijna ya̱ xo̱tjo̱ba̱-la̱
na̱xi̱ndá Enaim, ya̱ kìxi̱-la̱ ndi̱yá ꞌtse̱ na̱xi̱ndá Timnat. Kiì ko̱ꞌsín
kiꞌsìn-ni nga̱ kijtse-ní nga jè Sela ijyeé kjójchínga, ko̱ jè níxáya-la̱
kjè tsa síkixan-ko̱ ra jè.

15 ꞌKia̱ nga jè Judá kijtse, ꞌkoa̱áꞌsín isíkítsjen tsa chjo̱ón skáya-ní,
ta nga̱tjì-la̱ tjíjtsaꞌmaà-la̱ jè i̱sén-la̱. 16 ꞌKia̱à tsasèn ko̱ kiìkasènꞌta
chraña-la̱, ko̱ nda mì be-ni tsa jé-ni kja̱ꞌnda-la̱, ko̱ kitsò-la̱:

—A mí mejèn-li tsa kjójnaxkóko̱ i̱tsé-la.
ꞌKia̱á jè chjo̱ón kitsò:
—Mé ra ꞌki̱í-náa̱ tsa xín-laa̱ ko̱ma-ní.
17 ꞌKia̱á jè Judá kitsò-la̱:
—Jngo tíndsó-xó ra tjíijyo-na sikásén-là.
ꞌKia̱á kitsò jè chjo̱ón ra̱kìi̱:
—Nda tjín, tanga tjín mé ra ti̱kíjna jngo-ná skanda ꞌkia̱ nga

si̱kasén-ná jè tíndsó-xó.
18 Ko̱ jè Judá iskonangi-ní nga kitsò-la̱:
—Mé ra mejèn-li nga síkíjna-là.
Ko̱ jè chjo̱ón kitsò-la̱:
—ꞌTi̱-ná jè seyo̱-lì ko̱ jè naꞌñó ra tjíꞌta-la̱, ko̱ jè koròti̱ ra kjiya ndsi̱i.
Ko̱ jè Judá isìnga̱tsja, ko̱ a̱kjòn tsakjajnaxkóko̱ ko̱ jè Tamar

isìhiꞌma jngo-la̱ iꞌndí.
19 A̱kjòn jè Tamar kijì-ni ko̱ tsjahíxìn-ni jè nikje xo̱ꞌba̱ ra kjijtsa-la̱

i̱sén-la̱, ko̱ tsakjajnaya india-ni jè nikje ra bakón nga chjo̱ón jchꞌa̱n.
20 Ko̱ jè Judá isìkasén jè xi̱ta̱ adulamita ra nda báko̱, nga kiìko̱-la̱

tíndsó-xó mé-ni nga ma si̱íkófa-ni jñà tsajmì ra kitsjà-la̱ jè chjo̱ón
ra tsakjajnaxkóko̱, tanga jè xi̱ta̱ ra nda báko̱ Judá mìkì isakò-la̱ jè
chjo̱ón. 21 Ko̱ iskonangií-la̱ jñà xi̱ta̱ ra ya̱ tjíijyo ya̱ i̱ꞌnde ra̱kiòo̱ nga
kitsò-la̱:

—Ñánda̱ tíjna jè chjo̱ón skáya ra ꞌtse̱ Enaim, ra ya̱ bijnaya ya̱
ndi̱yá.

ꞌKia̱á jñà xi̱ta̱ kitsò:
—Kjè sa jngo chjo̱ón skáya bijna i̱jndíi̱.
22 ꞌKia̱á ra jè tsáfa-ni ñánda̱ tíjna jè Judá, ko̱ kitsò-la̱:
—Mìkì kàsakó-na jè chjo̱ón ra̱kiòo̱, ko̱ ti̱ꞌkoa̱á jñà xi̱ta̱ ra tjíijyo

ya̱ i̱ꞌnde ra̱kiòo̱ katsó-na, nga kjè ró sa jngo chjo̱ón skáya bijna ya̱
i̱jndáa̱.

23 Ko̱ jè Judá kitsò-ní:
—Katiijyo-la̱ jñà tsajmì ingio, mé-ni nga mìkì yá ra ko̱chrjengi-ná;

nga̱ kasìkásén-náa̱ jè tíndsó-xó ko̱ ra ji̱ mìkì kàsakó-li jè chjo̱ón
ra̱kiòo̱.

24 ꞌKia̱ nga ijye ijchò jàn sá, tjín yá ra tsiꞌkéna̱jmí-la̱ jè Judá nga
kitsò-la̱:

—Jè Tamar, jè ra kja̱ꞌnda-li ma, ijyeé kjoa̱chijngi kiꞌsìn, ko̱ ꞌndi̱-ni̱,
ijyeé iꞌndí tjíhiꞌma-la̱.

—Ko̱ jè Judá ꞌñó kiìchja̱ nga kitsò:
—¡Ti̱náchrje nga ta̱ka tíkon!
25 Tanga ꞌkia̱ nga tínachrje jè chjo̱ón, isìkasén ꞌén-la̱ jè níxáya-la̱

nga kitsò: «Jè ni-la̱ tsajmì ingie jè-ní ra kitsjá-na iꞌndí. Chítsijen-la̱
yá ꞌtse̱ jñà tsajmì ingie, jè seyo̱ ko̱ jè naꞌñó-la̱, ko̱ jè koròti̱.»

26 ꞌKia̱ nga jè Judá kijtsexkon jñà tsajmì ingio, kitsò-ní: «Isa̱á
chjo̱ón kìxi̱ ra jè, nda mí ꞌkoa̱á-ni koni ra ꞌa̱n, ta nga̱tjì-la̱ mìkì
ísikíxan-ko̱ jè ti-na̱ Sela.»

Ko̱ jè Judá ni̱ì ti̱kjiá ti̱ jè Tamar iskaájno-ni.
27 ꞌKia̱ nga jè Tamar ijchò ni̱chjin-la̱ nga jtsín iꞌndí-la̱, kijchaá-la̱

nga i̱xtiꞌño̱ó tjíhiꞌma-la̱. 28 ꞌKia̱ nga i̱nchitsin, jngo-ni ra tsachrjekjá
tsja. Jè chjo̱ón ra tísíjtsin jè iꞌndí-la̱ jngo nachjón inì tsikíꞌñókjá jè
tsja, ko̱ kitsò: «Jé ra̱kìi̱ ra kabitjo ítjòn.»

29 Tanga ti̱ꞌkia̱ kjón-ni jè iꞌndí iskaniꞌsèn india-ni jè tsja, ko̱ jé ꞌndse̱
kitsin ítjòn-ni. ꞌKoa̱á ma-ni nga jè chjo̱ón ra tísíjtsin jè iꞌndí, Faresa
tsikíꞌta ꞌí-la̱, nga̱ kitsò-ní: «¡Kóꞌsín ma katjoꞌnde-li nga kábítjo̱ ítjìn!»

30 A̱kjòn ꞌkia̱á kitsin jè ꞌndse̱ rijngo isa, jè ra tjíꞌñókjá nachjón inì
tsja, ko̱ Zara tsikíꞌta ꞌí-la̱.

José ko̱ jè chjo̱ón-la̱ Potifar

39 ꞌKia̱ nga jñà xi̱ta̱ tje̱-la̱ Ismael ijchoko̱ jè José ya̱ na̱xi̱ndá-je
Egipto, jé xi̱ta̱ ra ꞌmì Potifar ra ya̱ Egipto i̱ꞌnde-la̱ tsatse-ni jè

José, jè Potifar ya̱á síxáꞌta-la̱ jè faraón ra xi̱ta̱xá ítjòn ma, ko̱ nga
chíchàn ítjòn tíjna nga síkonda̱ jè faraón. 2 Tanga Jè ra Tíjnakon
Kiꞌta, ya̱á tíjnako̱ jè José, ko̱ tseé kjo̱nda isakò-la̱ ꞌkia̱ nga tsikijna
ya̱ niꞌya-la̱ xi̱ta̱ egipcio ra ni-la̱ kjomà. 3 Jè Potifar ra ni-la̱ ma
kijtse-ní nga jé Nainá ra Tíjnakon Kiꞌta tíjnako̱ jè José, ko̱ ꞌkoa̱á
ma-ni nga ngaꞌtsì ra ꞌsín ndaá bitjo-la̱. 4 ꞌKoa̱áꞌsín kjomà-ni nga jè

a 38:29 Fares ꞌÍ ra tsò-ni ꞌkia̱ nga ꞌén hebreo: Jè ra kjíꞌxa̱ꞌnde.

ni-la̱ José isasèn-takòn-ní, ko̱ kitsjáxá-la̱ nga chi̱ꞌnda ítjòn-la̱ kiꞌsìn,
ko̱ jé isìnga̱tsja ijye ngaꞌtsì jñà tsajmì ra tjín-la̱ nga jè katasíkonda̱.
5 Skanda jè ni̱chjin ꞌkia̱ nga jè Potifar isìnga̱tsja jè José nga jè
katabe ra a̱ꞌta ꞌtse̱ niꞌya-la̱ ko̱ ngaꞌtsì tsajmì ra tjín-la̱, Jè ra Tíjnakon
Kiꞌta isìchikonꞌtiìn jè Potifar ta nga̱tjì ꞌtse̱-ni jè José, kiꞌseè-la̱ jè
kjoa̱nichikonꞌtin ꞌtse̱ Jè ra Tíjnakon Kiꞌta ya̱ niꞌya-la̱ ko̱ ya̱ a̱jin
nangi-la̱. 6 Ko̱ jé José inìnga̱tsja ijye ngaꞌtsì tsajmì ra tjín-la̱, ko̱ jè
Potifar mìkì ti̱ mé isíkájno-ni ra jè, ta jé isíkájno isa tsajmì ra kjine.
Jè José ꞌñó nda chiꞌán ko̱ ꞌñó xi̱kjoa̱ ꞌki. 7 ꞌKia̱ nga ijye tsato ni̱chjin,
jè chjo̱ón-la̱ Potifar ra ni-la̱ ma jè José kjotsjakeè jè José, ko̱ jngo
ni̱chjin kitsò-la̱:

—Nchrabí, tsjajna̱xkóko̱-ná.
8 Tanga José mìkì kjomejèn-la̱, kitsó-la̱:
—Mé-ni ko̱ꞌsín si-ni, jè ni-na̱ ꞌa̱án isìnga̱tsja ijye-na ngaꞌtsì tsajmì

ra tjín-la̱ ra jè, ꞌkia̱ nga ꞌa̱n tíjna̱ ya̱ i̱jndíi̱, mì tsa mé ra ti̱ síkájno-ni
ra jè. 9 Ya̱ niꞌya ra̱kìi̱, tsìn jngo isa ra ìsa̱ tíjna ítjòn koni ra ꞌa̱n, ko̱ jè
ni-na̱, ꞌa̱án isìnga̱tsja ijye-na mé ra tjín-la̱ nga ꞌa̱n sikónda̱ ko̱ ta ji̱í-ni
ra mìkì tjínè-na nga ya̱ skaájno-là, ta nga̱tjì-la̱ ji̱í mi chjo̱ón-la̱, mé-ni
ko̱tjín kjoa̱ꞌcho ra ꞌsin-na, nga kotsjíjée̱ ya̱ ngixko̱n Nainá.

10 Ni̱ꞌsín jè chjo̱ón ra̱kìi̱ kjiꞌtá ni̱chjin si ꞌsín-la̱ jè José nga mejèn-la̱
kjójnaxkóko̱, tanga ra jè, mìkì isìsin-la̱. 11 Tanga jngo ni̱chjin jè José
ꞌjahaꞌsen ya̱ niꞌya nga ꞌsi̱ìn jè xá-la̱, ko̱ mì tsa yá ra tjín ya̱ niꞌya jè
ni̱chjin ꞌkia̱, 12 jè chjo̱ón kjo̱ꞌñó itsabà jè nikje-la̱ José ko̱ kitsò-la̱:

—A̱bí-ni̱, tsjajna̱xkóko̱-náni̱.
Tanga ra jè, kitsjiìn nikje-la̱ ya̱ a̱ya tsja jè chjo̱ón, ko̱ ra tsò ra

ská-la̱ nga itjo ya̱ niꞌya nga jaachinga.
13 ꞌKia̱ nga jè chjo̱ón ra̱kìi̱ kijtse nga itjochinga jè José ko̱ nga ya̱

isiya tsja nikje-la̱, 14 kiìchja̱-la̱ jñà chi̱ꞌnda ra tjíijyo ya̱ niꞌya-la̱ nga
kitsò-la̱:

—Chítsijen, jè ꞌxi̱n-na̱ ta kiì xá ꞌjiìkó jngo-ni xi̱ta̱ hebreo
nga kjo̱sabà tsjá-náji̱n. I̱í kafaàꞌsen-tji̱ngi-na nga mejèn-la̱ ꞌa̱n
kjójnaxkóko̱-na, ꞌkia̱á ꞌñó kakjindaya̱; 15 ꞌkia̱ nga kàbe nga ꞌñó
kakjindaya̱, ra tsò ra ská-la̱ nga kabitjo ko̱ ngi i̱í katsjin jè nikje-la̱.

16 Ko̱ jè chjo̱ón ra̱kìi̱ tsikíjnatjó jè nikje-la̱ José, skanda ꞌkia̱ nga
ꞌji-ni jè ꞌxi̱n-la̱. 17 Ko̱ ꞌkoa̱á ti̱ꞌsín kitsò-tse-la̱ jè ꞌxi̱n-la̱:

—Jè xi̱ta̱ hebreo ra ꞌjíi̱ki̱ niꞌya-ná i̱í ꞌjahaꞌsen tji̱ngi-na nga
mejèn-la̱ ꞌa̱n ꞌcho si̱ìkíjna-na nga kjójnaxkóko̱-na, 18 ꞌkia̱ nga kijtse
nga ꞌñó ískindaya̱, ra tsò ra ská-la̱ nga itjo ko̱ ngi i̱í kitsjin jè nikje-la̱.

19 Jè ni-la̱ José ꞌñó kjojti-la̱ ꞌkia̱ nga kiíꞌnchré koni ꞌsín kitsò jñà
ꞌén ra tsiꞌkéna̱jmí-la̱ jè chjo̱ón-la̱, 20 ko̱ kitsjá kjo̱hixi̱ jè Potifar nga
indabáꞌñó jè José nga inikjaàꞌsen nda̱yá, ñánda̱-nioo̱ tjítsa̱ꞌyaꞌñó jñà
xi̱ta̱-la̱ jè ra xi̱ta̱xá ítjòn ma, ko̱ ya̱á tsikíjnaꞌya nda̱yá. 21 Tanga Jè ra
Tíjnakon Kiꞌta ya̱á tíjnako̱ jè José ko̱ tsakón jè kjo̱hi̱ma̱takòn-la̱ ko̱
isasèn-takòn-ní jè xi̱ta̱ ítjòn ꞌtse̱ nda̱yá, 22 jè xi̱ta̱ ítjòn ꞌtse̱ nda̱yá jé
isìnga̱tsja jè José nga jè katasíkonda̱ ngaꞌtsì xi̱ta̱ ra tjítsa̱ꞌya nda̱yá,
ko̱ jé kijtse ijye mé ra ta̱ ma ya̱ a̱ya nda̱yá, 23 jè xi̱ta̱ ítjòn ꞌtse̱ nda̱yá,
mì tsa ti̱ mé isíkájno-ní nga ki̱ìꞌtin jè José jè xá ra jè ijye isìnga̱tsja,
nga̱ Jé ra Tíjnakon Kiꞌta tíjnako̱ José ko̱ jè-ní ra ko̱ꞌsín ꞌsín nga nda
bitjo ijye-la̱ ta mé ra ꞌsín.

Jè José jò nijñá síkìchja̱

40 ꞌKia̱ nga ijye tsato jñà kjoa̱ ingie, jè xi̱ta̱ ra tíjna ítjòn-la̱
jñà xi̱ta̱ ra nga̱tsja chi̱tsín-xán ra jè ꞌbiyá xi̱ta̱xá ítjòn ꞌtse̱

na̱xi̱ndá-je Egipto, ko̱ jè xi̱ta̱ ítjòn-la̱ jñà xi̱ta̱ ra bínda ni̱ño̱ nchra̱jín,
ꞌchoó kiꞌsìn ra a̱ꞌta ꞌtse̱ ni-la̱. 2 Ko̱ faraón ra xi̱ta̱xá ítjòn ma, ꞌñó
kjojti-la̱ ra a̱ꞌta ꞌtse̱ ngajò xi̱ta̱ ingie, a̱ꞌta ꞌtse̱ xi̱ta̱ ítjòn-la̱ jñà ra nga̱tsja
chi̱tsín-xán ko̱ a̱ꞌta ꞌtse̱ xi̱ta̱ ítjòn-la̱ jñà ra bínda ni̱ño̱ nchra̱jín, 3 ko̱
ya̱á isìkjaaꞌsen ya̱ niꞌya-la̱ ra xi̱ta̱ ítjòn-la̱ ma jè ra síkonda̱ xi̱ta̱xá
ítjòn nga isíkítsa̱ꞌyaꞌñó nda̱yá ñánda̱ tíjnaꞌya-tse jè José. 4 Ko̱ jè ra
xi̱ta̱ ítjòn-la̱ ma jñà ra síkonda̱ xi̱ta̱xá ítjòn, jé José isìnga̱tsja nga

jè katasísin-la̱ jñà ngajò xi̱ta̱ ítjòn ingie, ko̱ jñà xi̱ta̱ ingie ꞌñó tse
tsikìtsa̱ꞌya nda̱yá.

5 India-ni, jngo ni̱tje̱n jñà ngajò xi̱ta̱ ingie ra tjítsa̱ꞌya nda̱yá, jè xi̱ta̱
ítjòn-la̱ jñà ra nga̱tsja chi̱tsín-xán ko̱ jè ra tíjna ítjòn-la̱ jñà ra bínda
ni̱ño̱ nchra̱jín ra ꞌtse̱ xi̱ta̱xá ítjòn ꞌtse̱ na̱xi̱ndá-je Egipto, jngó jngó
nijñá kiꞌtsì-la̱ jñà xi̱ta̱ ingie, ko̱ kja̱chja̱, kja̱chja̱á-ni nijñá ra kiꞌtsì-la̱
nga jngó jngóo̱. 6 ꞌKia̱ nga ta̱jñò, ꞌkia̱ nga jè José ijchòkatsíjen-la̱,
kijtse-ní nga tjíijyo ba ba xi̱ta̱ ingie. 7 ꞌKoa̱á ma-ni iskonangi-la̱, nga
kitsò-la̱:

—Mé ta ba tsijen-ni i̱sén-najiòn ꞌndi̱-ni̱.
8 Ko̱ jñà xi̱ta̱ ingie kitsò-ní:
—Jngo nijñá kaꞌbì-naji̱n nga jngó jngó-naji̱n, ko̱ tsìn yá ra ma

ko̱tsò-naji̱n ko̱ꞌsín chja̱-nì.
Ko̱ jè José kitsó-la̱:
—A mí tsa jè Nainá be ko̱ꞌsín chja̱-nì nga jngó jngó nijñá.

ꞌTèna̱jmí-ná kótsò jñà nijñá ra kaꞌbì-no.
9 ꞌKia̱á jè xi̱ta̱ ítjòn-la̱ jñà ra nga̱tsja chi̱tsín-xán tsiꞌkéna̱jmí-la̱ jè

José jè nijñá-la̱, kitsò-la̱:
—Jngo tjaꞌtsin naꞌñó totséjé kásínijñá-na nga síjna ítjòn-na, 10 ko̱

jàn naꞌñó-chrja tjín-la̱, ko̱ kabitjoò jtsꞌén-la̱ ko̱ a̱kjòn kabitjo-la̱ naxó,
ko̱ jñà naxó ingio ta ndi̱to̱ón kamajchá jngo ꞌén-la̱ totséjé. 11 Ko̱ jè
chi̱tsín-xán-la̱ faraón ya̱á tíjnaya ndsa̱, ko̱ kákjábé-náa̱ jñà totséjé
nga kábíjtínꞌndáa̱ ya̱ a̱ya chi̱tsín. Ko̱ ꞌa̱n kjòn katsja-la̱ jè chi̱tsín-xán
jè faraón.

12 Ko̱ jè José kitsó-la̱:
—Jè nijñá ra kaꞌbì-lì ki̱íꞌsín tsò-ni: Jñà ngajàn naꞌñó-chrja-la̱

totséjé, ján ni̱chjin chja̱-ni, 13 ko̱ ꞌndi̱ jàn ni̱chjin jè faraón ki̱ìndajín
jè kjoa̱-lì ko̱ tsjá india-lì jè xá-lì ko̱ ji̱í kíya india-la̱ ndá-xán totséjé
jè chi̱tsín jè ra ꞌbiyá jè faraón koni ꞌsín nga kiꞌnì nga ti̱ꞌsa̱-ni.
14 Katabítsjen-li ra a̱ꞌta tsa̱ꞌa̱n ꞌkia̱ nga sa̱kò-lì kjo̱nda ra ko̱tíxin-là,
ko̱ bitsáꞌba-tse-là nga kataꞌse-li kjo̱hi̱ma̱takòn ko̱ ꞌtèna̱jmí-la̱ ra a̱ꞌta
tsa̱ꞌa̱n jè faraón mé-ni nga katabachrje-na ya̱ i̱jndíi̱. 15 Nga̱ ya̱á
nangi-la̱ xi̱ta̱ hebreo inchrabàko̱ chijé-ina jñà xi̱ta̱ ko̱ mìkì bakìn-na
nga nda̱yá kóti̱jna, nga̱ mì tsa mé ra kíꞌsiaa̱n.

16 ꞌKia̱ nga kijtse jè xi̱ta̱ ítjòn-la̱ jñà ra bínda ni̱ño̱ nchra̱jín, nga
jè José ndaá tsiꞌkéna̱jmí kóꞌsín chja̱-ni jè nijñá-la̱ jè xi̱ta̱ rijngo,
kitsó-tse:

—Ti̱ꞌkoa̱á ki̱íꞌsín tsò jè nijñá ra kaꞌbì-na, jàn ndi̱si̱yá ni̱ño̱ nchra̱jín
chroba tjísòn-skòo̱. 17 Jè ndi̱si̱yá ra tíjnasònꞌnga-ni kjín sko̱ya tjín-ni
ni̱ño̱ nchra̱jín ixi ra bato ꞌñó totjo chine tjíya ra ꞌtse̱ faraón, tanga jñà
ni̱se kaꞌfiìkjíne ya̱ a̱ya ndi̱si̱yá ra tjísòn-skòo̱.

18 ꞌKia̱á jè José kitsò-la̱:
—Jè nijñá ra kaꞌbì-lì ki̱íꞌsín tsò-ni: Jñà ra jàn ndi̱si̱yá, ján ni̱chjin

chja̱-ni, 19 ko̱ ꞌndi̱ jàn ni̱chjin, jè xi̱ta̱xá ítjòn ki̱ìndajín jè kjoa̱-lì ko̱ jè
tsjá kjo̱hixi̱ nga katasìtjo̱bángi-lì, ko̱ jñá níké ski̱ne̱ ijo-lì.

20 ꞌKia̱ nga ijchò jàn ni̱chjin jngo ꞌsí tsikíjna jè faraón nga ijye-la̱
nó, tsakjèn-ko̱ jñà xi̱ta̱ ra ya̱ síxáꞌta-la̱, ya̱ ngixko̱n xi̱ta̱ ra isíkjíꞌnchré,
tsikíꞌtin jñà xi̱ta̱-la̱ nga katabachrje-ni nda̱yá jè xi̱ta̱ ítjòn-la̱ jñà ra
nga̱tsja chi̱tsín-xá ko̱ jè xi̱ta̱ ítjòn-la̱ jñà ra bínda ni̱ño̱ nchra̱jín.
21 Jè xi̱ta̱ ítjòn-la̱ ra nga̱tsja chi̱tsín-xán kiꞌtsíxá india-la̱ ko̱ jè tsikíya
india-la̱ ndá-xán totséjé jè faraón; 22 tanga jè xi̱ta̱ ítjòn-la̱ jñà ra bínda
ni̱ño̱ nchra̱jín ꞌkoa̱áꞌsín isìtjo̱ꞌbángi, koni ꞌsín jè José isìkìchja̱ jè nijñá
ra kiꞌtsì-la̱. 23 Tanga jè xi̱ta̱ ítjòn-la̱ jñà ra nga̱tsja chi̱tsín-xán mìkì
ítsjen-la̱ ra a̱ꞌta ꞌtse̱ José, ta isa̱á jnchro isiìjchajin.

Jè José síkìchja̱ jè nijñá ra kiꞌtsì-la̱ jè faraón

41 ꞌKia̱ nga ijye tsato jò nó nga itjasòn ngajò nijñá ra kisìkichja̱
jè José, jngo nijñá kiꞌtsì-la̱ jè faraón nga ꞌkoa̱áꞌsín kjomà-la̱

nga ya̱á síjnandi ya̱ xa̱ngá-je̱ ꞌtse̱ Nilo, 2 ko̱ ya̱ xa̱ngá-je̱ ra̱kiòo̱ ito ró
nchra̱ja̱ itjojin-ni ra ꞌñó nda kjòn ko̱ nchíkjoa̱ kjòn, ko̱ ya̱á tsakjèn
ya̱ a̱jin ndi̱jyi̱. 3 Ko̱ ngi ito nchra̱ja̱ ra ꞌcho kjòn ko̱ ra xa̱nínda kjòn
tje̱n-ngika-la̱ ra ti̱ya̱ i̱nchibitjojin-tse-ni ya̱ xa̱ngá-je̱ ra̱kiòo̱ ko̱ ti̱ya̱á
tsikimaꞌta chraña-la̱ jñà nchra̱ja̱ ra nda kjòn ya̱ a̱ndi xa̱ngá-je̱. 4 Ko̱
ꞌkia̱á jñà nchra̱ja̱ ra ꞌcho kjòn ra xa̱nínda kjòn iskine jñà nchra̱ja̱ ra
ito ma-nioo̱ ra ꞌñó nda kjòn ko̱ ra nchíkjoa̱ kjòn.

Ko̱ jè faraón ta ndi̱to̱ón itjoꞌfá-la̱, 5 ko̱ india ti̱ isijnafé ngá-ni ko̱
ìjngo nijñá kiꞌtsì isa-la̱ ñánda̱-nioo̱ nga ito ró natín itjo-la̱ ra jngo
tjaꞌtsin íchrjí ra ꞌñó nda kjòn ra i̱jncha jtéjté-la̱ tjachó trigo. 6 Ti̱
ìjngo tjaꞌtsin íchrjí isò-ngá-ni ra ito natín ꞌya-tse ra ijye kixìfe ko̱
nga tsakájtso tjo̱-tsjè ra inchrabà-ni kìxi̱-la̱ ñánda̱ bitjo kàtjì-ni tsáꞌbí,
7 ko̱ jñà natín ra ito ma-nioo̱ ra kixìfe kjòn, iskijeèn jñà natín ra ito
ma-ni ra i̱jncha jtéjté-la̱ tjachó. Ko̱ ngi itjoꞌfá india-la̱ jè faraón, ko̱
kjòchi̱ya̱à-la̱ nga ta nijñá-ní ra tíꞌbì-la̱. 8 ꞌKia̱ ra ma ta̱jñò nga tsasítje̱n,
taxki̱ títsakjón jè inìma̱-la̱, ko̱ tsikíꞌtin chi̱ꞌnda-la̱ nga íꞌká-la̱ ngaꞌtsì
xi̱ta̱ ra ꞌñó tjín-la̱ kjoa̱chji̱ne̱ ra ꞌtse̱ na̱xi̱ndá-je Egipto ko̱ ngaꞌtsì jñà

xi̱ta̱ chji̱ne̱-la̱, ko̱ jè faraón tsiꞌkéna̱jmí jñà nijñá-la̱, tanga ra jñà
ni̱jngo ra kjomà-la̱ ko̱kitsò kóꞌsín chja̱-ni. 9 ꞌKia̱á jè xi̱ta̱ ítjòn-la̱ jñà
ra nga̱tsja chi̱tsín, kitsò-la̱ jè faraón:

—ꞌSa̱á tíbítsjen-na ꞌndi̱-ni̱ nga ꞌñó ꞌcho tíꞌsiaa̱n, nga jngo kjoa̱
tjín ra tísichꞌájiàa̱n. 10 ꞌKia̱ nga ji̱ ra xi̱ta̱xá ítjòn ra xkón tijni
iníjchán-ko̱-náji̱n ra chi̱ꞌnda-lì ma-ji̱n, nga nda̱yá ꞌñó inikjaàꞌsen náji̱n
ya̱ niꞌya-la̱ xi̱ta̱ ítjòn-la̱ jñà xi̱ta̱ ra sikónda̱ xi̱ta̱xá ítjòn, ra ꞌa̱n ko̱ jè
xi̱ta̱ ítjòn-la̱ jñà ra bínda ni̱ño̱ nchra̱jín. 11 India, jngo nijñá kiꞌtsì-náji̱n
ra ti̱ jè-ni ni̱tje̱n, ko̱ jngó jngó nijñá-na̱ji̱n kja̱ kiìchja̱ kja̱ kiìchja̱á-ni.
12 Ko̱ ya̱á ta̱ña tsikìjnaꞌyako̱-náji̱n jngo ti ra xi̱ta̱ hebreo, ra chi̱ꞌnda-la̱
ma xi̱ta̱ ítjòn-la̱ jè ra síkonda̱ xi̱ta̱xá ítjòn; tsiꞌkèna̱jmí-la̱ji̱n jñà nijñá
ra kiꞌtsi-naji̱n, ko̱ jè kjomà-la̱ ko̱kitsò kìxi̱-naji̱n ko̱ꞌsín chja̱-ni nijñá
ra kiꞌtsì-naji̱n. 13 ¡Ko̱ koni ꞌsín nga kisìkichja̱-ni nijñá ra kiꞌtsi-naji̱n
ꞌkoa̱áꞌsín kjomà kiti! Ra ꞌa̱n kjònga̱tsjaà india-na jè xá-na̱, ko̱ jè rijngo
isìtjo̱ꞌbángi-ní.

14 ꞌKia̱á jè faraón tsikíꞌtin jè chi̱ꞌnda-la̱ nga íꞌká jè José. Ko̱ ndi̱to̱ón
kiìkachrje-ni nda̱yá. Jè José tsikíjnoò-la̱ tsja̱sko̱, ko̱ isikjaatjiya jè
nikje-la̱, ko̱ ijchò ñánda̱ tíjna jè faraón. 15 Ko̱ jè faraón kitsò-la̱ jè
José:

—Jngo nijñá kiꞌtsì-na, ko̱ ni̱yá ra ma-la̱ ꞌbéna̱jmí kìxi̱-na ko̱ꞌsín
chja̱-ni; ko̱ kíꞌnchré-náa̱ ra a̱ꞌta tsa̱ji, ꞌkia̱ nga yá ra ꞌbèna̱jmí-lì
nijñá-la̱, ma ró li ꞌbèna̱jmí kìxi̱ kóꞌsín chja̱-ni.

16 Kiìchja̱ José nga kitsò-la̱ jè faraón:
—Mì tsa ꞌa̱n jiàa̱n, jé Nainá-ní ra ma-la̱ tsjá-lì ꞌén ra tjichiñá-la̱.
17 ꞌKia̱á jè faraón kitsò-la̱ jè José:
—Ya̱ a̱jin nijñá-na̱ ꞌkoa̱áꞌsín kjomà-na nga ya̱á síjna̱ndiaa̱ ya̱

xa̱ngá-je̱ ꞌtse̱ Nilo, 18 ko̱ ya̱ xa̱ngá-je̱ ra̱kìi̱ ito nchra̱ja̱ itjojin ra ꞌñó
nda kjòn ko̱ nchíkjoa̱ kjòn, ra ya̱ i̱nchibakjèn ya̱ a̱jin ndi̱jyi̱. 19 Ko̱ ngi
ito nchra̱ja̱ tje̱n-ngika-la̱, ra ꞌcho kjòn, ra xa̱nínda kjòn, ¡ko̱ ni̱kje sa
india bee̱ jngo nchra̱ja̱ ra ko̱ꞌsín ta ꞌcho kjòn kótíjngo i̱ na̱xi̱ndá-je
Egipto! 20 A̱kjòn jñà nchra̱ja̱ ra ꞌcho kjòn ra xa̱nínda kjòn iskine jñà
nchra̱ja̱ ra ito ma-nioo̱ ra ꞌñó nda kjòn ko̱ nchíkjoa̱ kjòn. 21 Tanga
ni̱ꞌsín takó ijye iskine xákjín, mìkì tsijen kjòn tsa kjohiꞌi, ko̱ takó
ꞌñó xa̱nínda kjòn koni nga ꞌsa̱ ítjòn. Ko̱ sí ngi itjoꞌfá ská-na̱, ꞌkia̱ nga
tíꞌbì-na nijñá ra ko̱tsò.

22 Ko̱ ti̱ꞌkoa̱á isinijñá-na nga jngo tjaꞌtsin íchrjí-la̱ trigo, nga ito
natín itjo-la̱ ra ꞌñó nda kjòn ra i̱jncha jtéjté-la̱ tjachó. 23 Ko̱ ti̱ꞌkoa̱á
jngo tjaꞌtsin íchrjí itjotji̱ngi-la̱ ra ito natín itjo-tse-la̱ ra ijye kixìfe ko̱

nga tsakájtso tjo̱-tsjè ra inchrabà-ni kìxi̱-la̱ ñánda̱ bitjokátji-ni tsáꞌbí
24 ko̱ jñà natín kixìfe ingio iskijeèn jñà natín ra ito ma-ni ra ꞌñó nda
kjòn. Ko̱ ijyeé ítsiꞌkena̱jmí-la̱ jñà xi̱ta̱ chji̱ne̱ ra ma-la̱ bátsjiya, tanga
ni̱jngo ra kjomà-la̱ tsiꞌkéna̱jmí kìxi̱-na kóꞌsín chja̱-ni.

25 ꞌKia̱á jè José kiìchja̱-la̱ jè faraón nga kitsò-la̱:
—Ji̱ ra Xi̱ta̱xá Ítjòn tijni, jè nijñá-lì jngoó chja̱-ni. Jé Nainá ijye

tsakón-li jè kjoa̱ ra tjínda-la̱ nga ꞌsa̱ ꞌsi̱in ra jè. 26 Jñà nchra̱ja̱ ra
ito ma-nioo̱ ra nda kjòn, itoó nó chja̱-ni; ko̱ ti̱ꞌkoa̱á jñà natín ra ito
ma-tse-ni jñà ra ꞌñó nda kjòn. Jñà nijñá ra kiꞌtsi-lì ta jngo kjoa̱ chja̱-ni
ta ngajòo̱. 27 Jñà nchra̱ja̱ ra ito ma-nioo̱ ra xa̱nínda kjòn, ko̱ nga ꞌcho
kjòn ra tje̱n-ngika-la̱, ito nó chja̱-ni ko̱ ti̱ꞌkoa̱á jñà natín ra ijye kixìfe
ko̱ nga tsakájtso tjo̱-tsjè, ito nó kjinchrá chja̱-ni. 28 ꞌKoa̱áꞌsín tjín koni
ꞌsín nga tíxin-là. Ji̱ ra Xi̱ta̱xá Ítjòn tijni ijyeé kabakón tsijen-li Nainá
koni ꞌsín tjín kjoa̱ ra ꞌsa̱ ꞌsi̱ìn ra jè. 29 Ito nó nchrabá ñánda̱ nga ꞌñó
nda ko̱jchá tsajmì ya̱ kótíjngo na̱xi̱ndá-je Egipto. 30 Ko̱ ra ijye ko̱to
nó ingie, ti̱ꞌkoa̱á ito nó nchrabátji̱ngi-la̱ ñánda̱ nga bato iꞌinya ko̱ma
nga ꞌse̱ kjinchrá; ko̱ ngaꞌtsì xi̱ta̱ jcha̱àjin-la̱ kóꞌki tse kjo̱nda isakò nga
nda kjójchá-la̱ tsajmì ya̱ na̱xi̱ndá-je Egipto, ko̱ jè kjinchrá ra ꞌse̱ batoó
si̱ꞌìnya-la̱ kóotíjngo na̱xi̱ndá. 31 Batoó tse kjo̱hiꞌin tji̱ko̱ jè kjinchrá ra
ꞌsa̱ ꞌse̱, ko̱ nda mí ti̱ yá ra ki̱ítsjen-i̱la̱ jñà nó ꞌkia̱ nga nda kjójchá
tsajmì ko̱ nga ꞌñó nda kjomà. 32 ꞌKia̱ nga ko̱ꞌsín jò ꞌka̱ kaꞌbì-lì nijñá
ra ti̱ ngásòn chja̱-ni ji̱ ra Xi̱ta̱xá Ítjòn tijni, ꞌkoa̱áꞌsín chja̱-ni nga jè
Nainá ijyeé tjínda-la̱ nga ko̱ꞌsín ꞌsi̱ìn, nga ijyeè ta chiba ni̱chjin chija
isa nga ko̱ꞌsín ꞌsi̱ìn.

33 ꞌKoa̱á ma-ni, nga ndaá-la̱ ꞌse̱ tsa tjatsji jngi xi̱ta̱ ra tjín-la̱
kjo̱bítsjen ko̱ ra tjín-la̱ kjoa̱chji̱ne̱, ko̱ jè ti̱nga̱tsjì xá nga jè katabe
a̱ꞌta ꞌtse̱ kótíjngo na̱xi̱ndá-je Egipto. 34 Ko̱ ki̱ꞌsín ꞌtia̱n-tsi; tiꞌtaxá iꞌngi
xi̱ta̱ ra ko̱te̱xoma, jñà ra ki̱ji̱sòn kóotíjngo ya̱ na̱xi̱ndá-je Egipto mé-ni
nga jngoyá ki̱íxkó-ni jè ra ꞌòn-ya tsajmì ra ko̱jchá-la̱ xi̱ta̱ ya̱ kótíjngo
na̱xi̱ndá, jñà tsajmì ra bato ꞌñó ꞌse̱ ra ito nó. 35 Ko̱ katamincháxkó ijye
ngaꞌtsì tsajmì ra nda ko̱ma ꞌtse̱ nó ra ꞌsa̱ nchrabá, a̱ꞌta ꞌtse̱é faraón
katanchrabá-ni jè kjo̱hixi̱ nga ngaꞌtsì na̱xi̱ndáꞌñó kataminchátjò jñà
tjachó trigo. 36 ꞌKoa̱áꞌsín ko̱ma-ni nga si̱ijyotjó jñà tsajmì ingio ra ꞌtse̱
ko̱ma jñà na̱xi̱ndá, mé-ni nga mìkì kjinchrá ki̱yá-ni jñà xi̱ta̱ kóonda
ra ito nó ra mìkì ꞌse̱-la̱ tsajmì ra ski̱ne̱ ya̱ na̱xi̱ndá-je Egipto.

ꞌKia̱ nga jè José kjomà xi̱ta̱xá nga
tsatéxoma ya̱ na̱xi̱ndá-je Egipto

37 Jè kjo̱bítsjen ra kitsjà jè José ndaá isasèn-la̱ jè faraón ko̱ jñà
chi̱ꞌnda ítjòn-la̱, 38 ko̱ jè faraón kitsó-la̱ jñà chi̱ꞌnda-la̱:

—A sa̱kó jngo isa-ná xi̱ta̱ ra ko̱ꞌsín tjín-la̱ kjo̱bítsjen koni jè José,
jè ra tíjnajin-la̱ jè i̱sén ni̱chjin-la̱ Nainá.

39 ꞌKia̱á jè faraón kitsò-la̱ jè José:
—Tsìn jngo isa xi̱ta̱ koni ra ji̱, ra tjín-la̱ kjo̱bítsjen ko̱ ra tjín-la̱

kjoa̱chji̱ne̱, nga̱ jé Nainá kásíchi̱ya ijye-li ngaꞌtsì kjoa̱ ingie. 40 Ji̱í
kijna ítjìn ya̱ niꞌya-na̱, ko̱ ngaꞌtsì xi̱ta̱-na̱ si̱itjasón koni ꞌsín nga ji̱
ꞌki̱i kjo̱hixi̱, ta ꞌa̱án-naa̱ ra isa̱ ꞌnga kóti̱jna-la̱, ta nga̱tjì-la̱ nga̱ ꞌa̱n-ná
jè xi̱ta̱xá ítjòn.

41 Ko̱ jè faraón kitsó isa-la̱ jè José:
—Nda ti̱náꞌyi ꞌa̱n sabà tíbiꞌtáxá-la nga ji̱

ko̱tèxoma-la̱ kóotíjngo na̱xi̱ndá-je Egipto.
 42 A̱kjòn ꞌkia̱á jè faraón tsachrjekjá jè
jto̱ngo-la̱, nga tsikíkjá-la̱ jè na̱jmá tsja
José, ko̱ ti̱ꞌkoa̱á isíkáya-tse jngo nikje chjí
ra ꞌñó nda tsijen, ko̱ jngo tóxki̱ ra ngi ki̱cha̱
fatesinè tsikíngi-la̱ ísin, 43 ko̱ isikiijiìn ya̱
ki̱cha̱ na̱xítji-la̱ ra ijchojò-ni, ko̱ kitsjà kjo̱hixi̱ nga jñà xi̱ta̱ ra tje̱n
ítjòn-la̱ ꞌñó katachja̱ nga katatsò: «¡Ti̱nchaxkóꞌnchiò!»

ꞌKoa̱áꞌsín kjomà-ni nga jé José tsikijna ítjòn-la̱ kóotíjngo
na̱xi̱ndá-je Egipto. 44 ꞌKia̱á jè faraón kitsò isa-la̱ jè José:

—Ni̱ꞌsín ꞌa̱n ma faraón nga xi̱ta̱xá ítjòn tíjna, tsa mì ji̱ ꞌki kjo̱hixi̱
ni̱yá ra ma mé ra ꞌsi̱ìn ya̱ kóotíjngo na̱xi̱ndá-je Egipto.

45 ꞌKia̱á jè faraón tsikíꞌta jngo isa-la̱ ꞌí jè José nga Zafnat-panea
kitsò-la̱, ko̱ jé isíkíjnako̱ chjo̱ón ra ꞌmì Asenat ra tsati-la̱ ma Potifera,
na̱ꞌmì ꞌtse̱ na̱xi̱ndáꞌñó ra ꞌmì On. Ko̱ jé José tsikijna ítjòn-la̱ kóotíjngo
na̱xi̱ndá-je Egipto. 46 Jè José ijyeè katé nó tjín-la̱ ꞌkia̱ nga ijchò ñánda̱
tíjna jè faraón ra xi̱ta̱xá ítjòn ya̱ na̱xi̱ndá-je Egipto.

Ko̱ itjo-ní ñánda̱ nga tíjna jè faraón. Ko̱ kiìkajmesón ya̱ kótíjngo
na̱xi̱ndá-je Egipto. 47 Jñà ra ito nó tsato batoó kjìn tsajmì kjójchá
ra ngi tsatoné-la̱ kótjín tsajmì isakò. 48 Ko̱ jè José tsincháxkó ngaꞌtsì
tsajmì ra kjójchá ya̱ na̱xi̱ndá-je Egipto jñà ra ito nó, ko̱ ya̱á tsincháxkó
ya̱ jngó jngó na̱xi̱ndá-ꞌñó ngaꞌtsì tsajmì ra kjójchá ya̱ i̱ꞌnde ra tjíijyo
jngo tjandi-la̱ na̱xi̱ndáꞌñó ingie. 49 ꞌKoa̱áꞌsín jè José tsincháxkó jñà

tjachó trigo, ꞌkoa̱áꞌsín bato kjìn kjomà koni tsa chrjo̱ ra tjín ya̱ a̱ndi
ndáchikon, skanda mìkì ti̱ ma isìchi̱ba̱-ni, ta nga̱tjì-la̱ batoó kjìn
kjomà.

50 ꞌKia̱ nga ti̱kje maꞌtsia̱ jè nó ra ma-ni jngo ꞌkia̱ nga kiꞌse kjinchrá,
jè José jò i̱xti kiꞌse-la̱ jè ra jè Asenat kitsin-la̱ ra tsati-la̱ ma jè
Potifera jè na̱ꞌmì ꞌtse̱ na̱xi̱ndáꞌñó ra ꞌmì On. 51 Jè iꞌndí tjòn-la̱,
Manasés atsikíꞌta ꞌí-la̱, nga̱ kitsò-ní: «Jè Nainá ko̱ꞌsín kiꞌsìn nga ijye
tíchaàjin-na ngaꞌtsì kjo̱hiꞌin ra tsatojiaa̱n ko̱ ngaꞌtsì ra xi̱ta̱ xàngia̱
ma.» 52 Ko̱ jè iꞌndí-la̱ ra ijchojò-ni Efraínb tsikíꞌta ꞌí-la̱ nga̱ kitsò-ní:
«Jé Nainá kitsjá-na i̱xti ya̱ na̱xi̱ndá-je ñánda̱-nioo̱ tísikjiáa̱n kjo̱hiꞌin.»

53 ꞌKoa̱áꞌsín tsato jñà ra ito nó nga ꞌñó kiꞌse tsajmì ya̱ na̱xi̱ndá-je
Egipto. 54 Ko̱ a̱kjòn kjoꞌtsia̱ ra ito nó nga kiꞌse kjinchrá, koni ꞌsín nga
ijye kitsò jè José, ko̱ kiꞌseé kjinchrá kótíjngo na̱xi̱ndá iꞌi ra tjín, tanga
ya̱ kótíjngo na̱xi̱ndá-je Egipto kiꞌseè-la̱ tsajmì ra iskine. 55 ꞌKia̱ nga
ijye tsijen kjomà nga kjokjinchrá-la̱ ya̱ kótíjngo na̱xi̱ndá-je Egipto,
jñà xi̱ta̱ na̱xi̱ndá ꞌñó si kiꞌsìn-la̱ jè faraón nga isíjé-la̱ jñà tsajmì ra
ski̱ne̱. ꞌKia̱á jè faraón kitsò-la̱ jñà ngaꞌtsì xi̱ta̱ egipcio: «Tangítsijen-la̱
jè José, ko̱ ko̱ꞌsín ꞌtia̱àn koni ꞌsín nga ki̱tso̱-no ra jè.»

56 Ko̱ jè kjinchrá tsangasón ya̱ kótíjngo na̱xi̱ndá. ꞌKia̱á jè José
iskíꞌxa̱ ngaꞌtsì niꞌnga ñánda̱ i̱nchaxkó tjachó trigo mé-ni nga ma
ko̱tina-la̱ jñà xi̱ta̱ egipcio, ta nga̱tjì-la̱ nga batoó ꞌñó kjokjinchrá ya̱
na̱xi̱ndá-je Egipto. 57 Ko̱ jndíi̱ ra ján na̱xi̱ndá inchrabà-ni xi̱ta̱ nga
ꞌjiikatse-la̱ tsajmì jè José, ta nga̱tjì-la̱ ya̱ kótíjngo nangi batoó kiꞌse
kjinchrá.

Jñà ꞌndse̱ José ya̱á kiìkatse tjachó trigo ya̱ na̱xi̱ndá-je Egipto

42 ꞌKia̱ nga kiíꞌnchré jè Jacob nga tjín tjachó trigo ya̱ ján
na̱xi̱ndá-je Egipto, kitsò-la̱ jñà i̱xti-la̱: «A ꞌkoa̱áꞌsín ta jchíꞌan

xàngio̱o. 2 ꞌKoa̱áꞌsín tsò ꞌén ra ꞌnchrèe̱ nga tjín ró tjachó trigo ya̱
ján na̱xi̱ndá-je Egipto. Tangíje̱en nga tangíki̱ndá kóꞌki tjín-ni jè ra
machjeén-ná, mé-ni nga ma ko̱tojieèn jè kjinchrá ra̱kìi̱ ko̱ mìkì ki̱yé.»

3 ꞌKoa̱á ma-ni nga kijì jñà ꞌndse̱ José ra te ma-nioo̱, nga ikatse
tjachó trigo ya̱ na̱xi̱ndá-je Egipto. 4 Tanga jè Jacob mìkì kitsjáꞌnde-la̱
jè Benjamín ra ꞌndse̱ ma José nga tsakáhijtako̱ jñà ꞌndse̱; nga̱ kitsò-ní:

—Tsa ya̱ mé ra ko̱ma-la̱.

a 41:51 Manasés ꞌÍ ra tsò-ni ꞌkia̱ nga ꞌén hebreo: Jè ra síjchaajin-ná.
b 41:52 Efraín ꞌÍ ra tsò-ni ꞌkia̱ nga ꞌén hebreo: Nainá títsjá-na i̱xti.

5 Kijí jñà i̱xti-la̱ Israel nga ikatse tjachó trigo, tje̱njin-la̱ jñà xi̱ta̱

ra kjꞌi̱í ra ti̱ꞌkoa̱ i̱nchifìkatse-tse, ta nga̱tjì-la̱ ta ngatíjngo-ní nga
kjokjinchrá ya̱ nangi ꞌtse̱ Canaán.

6 Ko̱ jé José tíbatéxoma ya̱ na̱xi̱ndá-je Egipto, nga batína-la̱ tjachó
trigo ngaꞌtsì xi̱ta̱ na̱xi̱ndá ra ta ñánda̱ nchrabá-ni. ꞌKia̱ nga jñà ꞌndse̱
José ijchò, ngi tsinchaxkóꞌnchi-niñanè i̱sén-la̱ skanda ya̱ a̱ꞌta nangi.
7 Ko̱ jè José ꞌkia̱ nga kijtse jñà ꞌndse̱, ti̱ꞌkia̱á kijtsexkon, ꞌkoa̱áꞌsín
kiꞌsìn koni tsa mìkì bexkon, ta kiìchja̱ꞌnga-la̱, iskonangi-la̱, nga
kitsò-la̱:

—¡Ñánda̱ kanchrabá-najiòn!
Ko̱ jñà ꞌndse̱ kitsò-ní:
—Ya̱á kanchrabá-naji̱n ya̱ nangi Canaán, nga káꞌfíi̱kinda-ji̱n

tsajmì ra chji̱ne̱-ji̱n.
8 Ni̱ꞌsín jè José kijtsexkon jñà ꞌndse̱, tanga ra jñà mìkì kijtsexkon

ra jè José. 9 ꞌKia̱á jè José itjokítsjen-la̱ jñà nijñá ra kiꞌtsì-la̱ ra a̱ꞌta ꞌtse̱
jñà ꞌndse̱, ko̱ kitsò-la̱:

—Jión-nájiòn xi̱ta̱ ra ki xá tjíma-ni nga kotsíjenꞌma. Ki-la̱ xá
káfíꞌi̱-no nga jcha̱a ko̱ꞌsín chon na̱xi̱ndá-je ra̱kìi̱.

10 —¡Majìn-jìn, ji̱ nàmi̱! —kitsò ra jñà.
—Ji̱n ra chi̱ꞌnda-li ma-ji̱n, ta tsajmì-ní ra káꞌfíi̱kinda-ji̱n. 11 Ta

jngoó na̱ꞌìn ma-naji̱n, ko̱ tjín-naji̱n ra kjoa̱xkón-takòn; ni̱kje tsa
ñánda̱ mangí chitsíjenꞌma-ji̱n.

12 Tanga jè José kitsó isa-la̱:

—Kóꞌsín ko̱ majìn-ni. Kií xá káfíꞌi̱-no nga káꞌfíi̱chitsíjenꞌma jè
nangi ra̱kìi̱.

13 Tanga ra jñà kitsò-ní:
—Ji̱n, tejò ma-naji̱n, ko̱ ta jngoó na̱ꞌìn tjín-náji̱n, jè a̱pá-naji̱n ya̱á

tíjna ya̱ nangi Canaán, jè ꞌndsè-ji̱n ra ma iꞌndí ya̱á tíjna̱ko̱, ko̱ jè rijngo
isa mìkì ti̱ ꞌya-la̱ ñánda̱ tíjna.

14 Ti̱ india ko̱kitsò-i̱la̱ jè José:
—¡ꞌKoa̱áꞌsín tjín koni ꞌsín nga kàxin-no! Nga jión-nájiòn xi̱ta̱

ra fꞌiikatsíjenꞌma ya̱ a̱jin na̱xi̱ndá. 15 Ki̱íꞌsín skóꞌta-najiòn: ꞌKoa̱áꞌsín
tsja kìxi̱-no ꞌén-na̱ ra ngi a̱ꞌta ꞌtse̱ faraón ra xi̱ta̱xá ítjòn tíjna, nga
mìkì ko̱ma kítjo-no i̱jndíi̱ skanda ꞌkia̱ nga kꞌi̱í jè ꞌndsè-jiòn ra ma
iꞌndí. 16 Jngo ti̱kasén jè ra katafíꞌká jè ꞌndsè-jiòn ra ma iꞌndí. Ko̱ jñà
riìꞌnga i̱í kítsa̱jnaꞌya nda̱yá. Ya̱á jcha̱-la̱, a ꞌén kìxi̱-ní koni ꞌsín nga
i̱nchibixó-jiòn, ko̱ tsa mì tsa ꞌén kìxi̱-nì, ꞌkoa̱áꞌsín tsja kixia̱à ꞌén-na̱
ra a̱ꞌta ꞌtse̱ faraón ra xi̱ta̱xá ítjòn tíjna, nga jión-nájiòn xi̱ta̱ ra ta
káꞌfìkatsíjenꞌma.

17 Ko̱ jè José jàn ni̱chjin isíkítsa̱ꞌya nda̱yá ngaꞌtsiòo̱, 18 ꞌkia̱ nga
ijchò ra jàn ni̱chjin jè José kitsò-la̱:

—ꞌA̱n, tsakjon-ké-náa̱ Nainá, ko̱ꞌsín ꞌtia̱àn koni ꞌsín xín-no ko̱
ki̱tsa̱jnakon-nó. 19 Tsa kìxi̱ kjoa̱ nga tjín-no kjoa̱xkón-takòn, ti̱kíjna
jngo xàngio̱o ya̱ a̱ya nda̱yá, ko̱ jñà riìꞌnga maà katafìko̱-la̱ tsajmì
ra ski̱ne̱ jñà xi̱ta̱ ra tjítsa̱jna ya̱ niꞌya-no. 20 Tanga nchrabáko̱-ná jè
ꞌndsè-jiòn ra ma iꞌndí, ko̱ ꞌkoa̱áꞌsín jcha̱-la̱ a ꞌén kìxi̱ kiti-ní koni ꞌsín
bixó-jiòn. Tsa ngi ꞌkoa̱áꞌsín tjín, mìkì tsa ki̱yá-jiòn.

Ko̱ ra jñà, ꞌkoa̱áꞌsín kiꞌsìn. 21 I̱nchitsò-la̱ xákjín nga jngó jngó:
—Ngi kjo̱hixi̱-ní nga tsakjatsjijé-né ra a̱ꞌta ꞌtse̱ ꞌndsé, nga̱ kijcha-né

nga ꞌon kjomà-la̱ jè inìma̱-la̱ ꞌkia̱ nga ꞌñó tsikítsaꞌba-ná, ko̱ mìkì
inaꞌyá-lá, ꞌkoa̱á ma-ni nga ko̱tjín kjo̱hiꞌin tíkané-ná ꞌndi̱.

22 ꞌKia̱á kichjà jè Rubén nga kitsò-la̱:
—A mí tsa kíchjàa̱ ra ꞌa̱n nga ko̱kíxin-no; ki ta chjàn fatsjijé-la

ijo-no ra a̱ꞌta ꞌtse̱ jè ti ꞌndsé ko̱ mìkì inaꞌyákjoa̱-nájiòn. Ya̱á jcha̱a-ni̱,
jién tíkanèjé-ná jè kjoa̱biya-la̱.

23 Tanga ra jñà mìkì be tsa jè José tímachi̱ya-la̱, nga̱ jngoó xi̱ta̱
tísíchjeén jè José ra tísíkatoya-la̱ ꞌén. 24 Ko̱ jè José tsasènꞌtaxín-la̱
jñà ꞌndse̱ nga iskindaya. ꞌKia̱ nga tsáfa india-ni ñánda̱ tjíijyo ra jñà,
kiìchja̱-la̱ ko̱ tsachrjejin jè Simeón ya̱ a̱jin-la̱ xákjín, ko̱ ti̱ ngixko̱on-ni
nga tsinchá naꞌñó. 25 ꞌKia̱á jè José tsikíꞌtin chi̱ꞌnda-la̱ nga katasíjtse-la̱
tjachó trigo jñà naxá-la̱, ko̱ katamáfa-la̱ jè to̱n-la̱ nga jngó jngó, nga

ti̱ya̱ katasíkítsa̱jnajin-la̱ jñà naxá-la̱, ko̱ kataꞌbì-tse-la̱ tsajmì ra ski̱ne̱
ya̱ a̱ya ndi̱yá, ko̱ ꞌkoa̱áꞌsín inìko̱. 26 ꞌKia̱á isiꞌka búrró-la̱ jñà tjachó
trigo, ko̱ kijì-ni ya̱ niꞌya-la̱.

27 ꞌKia̱ nga ijchò ya̱ i̱ꞌnde ñánda̱ ma si̱ìkjáya, jngo xi̱ta̱ ingie iskíꞌxa̱
jngo naxá-la̱ nga isìkjèn jè búrró-la̱, ko̱ kijtseè nga jè to̱n-la̱ ya̱á
tjísònꞌnga-la̱ ya̱ tsaꞌba naxá-la̱.

28 ꞌKia̱á kitsò-la̱ xákjín:
—¡Chítsijen-là! ¡Kaníkáfaà-na jè to̱n-na̱! ¡I̱í tíjnaya naxá-na̱!
Ko̱ jñà riìꞌnga ngi iskìꞌngatsò iskìꞌngaská inìma̱-la̱ nga itsakjòn,

kitsò-la̱ xákjín nga jngó jngó:
—Mé kjoa̱-ni ra ko̱ꞌsín kásíko̱-ná Nainá.
29 ꞌKia̱ nga ijchò-ni ya̱ nangi ꞌtse̱ Canaán, tsiꞌkéna̱jmí-la̱ jè Jacob

ra a̱pá-la̱ ma mé ra ta̱ kjomàꞌtin, nga kitsò-la̱:
30 —Jè xi̱ta̱ ra tíbatéxoma ya̱ na̱xi̱ndá-je ra̱kiòo̱ ta kiìchja̱

ꞌnga-naji̱n, ꞌkoa̱áꞌsín tsakánèjé-naji̱n nga ji̱n ró-ji̱n xi̱ta̱ ra ta
ijchokatsíjenꞌma ya̱ nangi-la̱. 31 Tanga ra ji̱n ki̱íꞌsín tsiꞌkìn-làji̱n:
Nga tjín-naji̱n kjoa̱xkón-takòn, ko̱ ni̱kje tsa ñánda̱ na̱xi̱ndá
mangíchitsíjenꞌma-ji̱n; 32 nga tejò ma-naji̱n, nga jngoó na̱ꞌìn
tjín-naji̱n, ko̱ jngo ꞌndsè-jin ra mì tsa ti̱ya̱ tíjnako̱-naji̱n ko̱ jè ra isa̱
ma iꞌndí ya̱á tíjnako̱ jè a̱pá-na̱ji̱n ya̱ nangi Canaán. 33 Ko̱ jè xi̱ta̱xá
ra ya̱ tíbatéxoma, kitsó-naji̱n: “Ki̱íꞌsín ske-naa̱ tsa ngi kìxi̱ kiti kjoa̱
nga tjín-no kjoa̱xkón-takòn. Ti̱kíjna jngo-ná ꞌndsè-jiòn ko̱ tangí-no
ra jiòn nga tahíko̱ chiba-là tsajmì ra ski̱ne̱ jñà xi̱ta̱ xàngio̱o. 34 Tanga
nchrabáko̱-ná jè ꞌndsè-jiòn ra ma iꞌndí. ꞌKoa̱áꞌsín si̱jngo-ni takoàa̱n
nga ngi kìxi̱í kjoa̱ nga tjín-no kjoa̱xkón-takòn ko̱ nga mí tsa jiòn-jiòn
xi̱ta̱ ra ta inchikotsíjenꞌma ya̱ a̱jin na̱xi̱ndá, a̱kjòn ꞌkia̱á síkíjnandi̱í-na
jè ꞌndsè-jiòn ko̱ ko̱maà tjóꞌnde-no nga ki̱ndá-jiòn ya̱ na̱xi̱ndá ra̱kìi̱.”

35 ꞌKia̱ chi̱ba̱-la̱ nga i̱nchibítiya jñà naxá-la̱, kijtse-ní nga ti̱ ya̱á
tjítsa̱sònꞌnga-la̱ xijtsa to̱n-la̱ ko̱ takó ꞌkoa̱áꞌsín tjíya to̱n nga jngó
jngó. ꞌKia̱ nga kijtse xijtsa to̱n-la̱, jñà xi̱ta̱ ingio ko̱ jè a̱pá-la̱ taxki̱
itsakjòn-ní. 36 ꞌKia̱á kitsò jè Jacob:

—Ijyeé i̱nchichjiꞌán ijye-nájiòn i̱xti-na̱, jè José mìkì ti̱ya̱
tíjnako̱-ná, ti̱ꞌkoa̱á tsin-tse jè Simeón. ¡Sa jé Benjamín mejèn
mahíko̱ò-najiòn! ¡Ko̱ sabà ꞌa̱án tíkané ijye-na ngaꞌtsì kjoa̱ ingie!

37 ꞌKia̱á jè Rubén kiìchja̱ nga kitsò-la̱ jè a̱pá-la̱:
—ꞌA̱n ti̱nga̱tsja sabà-ná jè Benjamín, ko̱ ꞌa̱án síkófa-ilà, ko̱ tsa mìkì

síkófa-ilà, ko̱maà si̱ꞌkin jñà ngajò i̱xti-na̱.
38 Ko̱ jè Jacob kitsó-la̱:

—Mìkì ma ko̱híko̱o-jiòn jè iꞌndí-na̱. Ijyeé jnchro ꞌken jè ꞌndse̱ ko̱
ta jé tíjna isa, ko̱ tsa mé ra ko̱ma-la̱ ya̱ a̱ya ndi̱yá ñánda̱ mangí-jiòn,
jión kjinè-no nga ꞌa̱n ra ijye xi̱ta̱ jchínga, ta kjo̱baà ki̱yájiaa̱n.

Jñà ꞌndse̱ José ijchoko̱ jè Benjamín ra
ꞌndse̱ ma-tse ya̱ na̱xi̱ndá-je Egipto

43 Jè kjinchrá ra tjín sa tímatse sa tímatseè isa ya̱ kótíjngo
na̱xi̱ndá, 2 ko̱ ꞌkia̱ nga ijye ijyeèꞌtà jñà tjachó trigo ra ꞌjiìkó-ni

ya̱ na̱xi̱ndá-je Egipto jñà i̱xti-la̱ Jacob; ꞌkia̱á jè Jacob kitsò india-la̱:
—Tangíkindá chiba isa tsajmì ra chji̱ne̱e.
3 ꞌKia̱á jè Judá kichjà, nga kitsò:
—Jè xi̱ta̱ ra̱kiòo̱, ꞌkoa̱áꞌsín kitsò kìxi̱-naji̱n: “Mìkì ti̱ mejèn-na i̱

ske̱-no tsa mìkì kjíi̱ko̱o jè ꞌndsè-jiòn ra ma iꞌndí.” 4 Tsa ki̱ꞌndii̱ nga
katafìko̱-naji̱n jè Benjamín, ko̱maà kongí-ji̱n nga kongíki̱nda isa-ji̱n
tjachó trigo. 5 Tsa mìkì ki̱ꞌnde-la̱ji̱ nga ki̱ji̱ ra jè, mìkì kongí jnchro-ji̱n.
Nga jè xi̱ta̱ ra̱kiòo̱ ꞌkoa̱áꞌsín kitsò kìxi̱-naji̱n: “Mìkì ti̱ mejèn-na i̱
ske̱-no tsa mìkì kjíi̱ko̱o jè ꞌndsè-jiòn ra ma iꞌndí.”

6 ꞌKia̱á jè Jacob, ra ti̱ꞌkoa̱ Israel ꞌmì-tse, kitsò:
—Mé ta̱ ꞌcho inìko̱-nájiòn, nga ko̱kiꞌmì-là nga tíjna jngo isa

ꞌndsè-jiòn.
7 Ko̱ ra jñà kitsò-ní:
—Jè xi̱ta̱ ra̱kiòo̱ nda kjón iskonangi-naji̱n ra a̱ꞌta ꞌtse̱ xi̱ta̱

xàngi̱-ji̱n, kitsò-naji̱n: “A takó tíjnakoòn isa jè a̱pá-najiòn. A tíjnaá
jngo isa ꞌndsè-jiòn” Ko̱ ꞌkoa̱áꞌsín tsiꞌkèna̱jmí-laji̱n koni ꞌsín tjín ꞌén ra
iskonangi-naji̱n. Kóꞌsín jcha̱-naji̱n tsa ki̱tso̱ò-naji̱n: “Nchrabáko̱-ná jè
ꞌndsè-jiòn ra ma iꞌndí”

8 ꞌKia̱á jè Judá kitsò-la̱ jè a̱pá-la̱:
—Tsa mejèn-ná ki̱tsa̱kon iseé, ti̱ꞌnde-la̱ jè ti ꞌndsè-ji̱n nga

katafìko̱-naji̱n ko̱ ꞌa̱n sabá sikónda̱, ko̱ ꞌndi̱ kjón ꞌndi̱ kongí-ji̱n.
ꞌKoa̱áꞌsín ko̱ma-ni nga mìkì ki̱yé kóotjín ma-ná, ra ji̱-ni̱, ra ji̱n-ji̱n,
ko̱ jñà i̱xti-na̱ji̱n. 9 ꞌA̱án sikónda̱a, ko̱ tsa mé ra ko̱ma-la̱ ꞌa̱n ti̱jé-ná
kinda̱. Tsa mìkì ti̱ síkófà-la, ꞌa̱n tjanèjé-ná skanda ta mé ni̱chjin-nioo̱.
10 Tsa mì-la ta̱ nda inchichinìchjin-la̱ji̱n ijo-na̱ji̱n, ¡ijyeè-la kjojòꞌka̱
mangí-ji̱n ko̱ máfa-naji̱n!

11 ꞌKia̱á jè a̱pá-la̱ kitsò-la̱:
—Tsa ꞌkoa̱áꞌsín tjín tsaꞌkoa̱, ko̱ꞌsín ꞌtia̱àn; chjíbé naxá-no nga tiya

jngo-la̱ kjo̱tjò ra ꞌtse̱ xi̱ta̱ ra̱kiòo̱. Taíko̱-là jñà tsajmì ra majchá i̱
na̱xi̱ndá-ná: Jcha̱ chiba-là xicha-la̱ yá, ko̱ tsjén, ko̱ nandá jta̱ ixi,

ko̱ chrjongó-yá ra nda jne̱, ko̱ totjí ko̱ ꞌngió. 12 Ko̱ jòya ko̱ꞌki to̱n
jcha̱ isa, ko̱ jcha̱-tse jè to̱n ra ti̱ ko̱ꞌsín tsáfa-no jè ra tjísònꞌnga-la̱
tsaꞌba naxá-no, tsa kiì ni̱chjin-ni ta kjo̱hitsibeè ra kjomà-la̱. 13 Ti̱ꞌkoa̱á
tangíko̱-tse jè ꞌndsè-jiòn nga tangí india-no nga tahítsíjèn-là jè xi̱ta̱
ra̱kiòo̱. 14 Jè Nainá ra tjín ijye-la̱ ta mé ngaꞌñó-nì katamahi̱ma̱ke-no
ya̱ ngixko̱n xi̱ta̱ ra̱kiòo̱, mé-ni nga katasíkíjnandi̱i-ni jè ꞌndsè-jiòn jè
rijngo ko̱ jè Benjamín. Ko̱ tsa ꞌkoa̱áꞌsín tjínè-la̱ nga tjáhixìn-na jñà
i̱xti-na̱, ¡Ngo̱ ko̱ꞌsín katama!

15 ꞌKia̱à jñà i̱xti-la̱ Jacob iskábé jñà kjo̱tjò, ko̱ jòya tjín-ni to̱n ra
iskábé, ko̱ kiìko̱-tse jè Benjamín; nga kijì ya̱ na̱xi̱ndá-je Egipto, ko̱
ijchòkinchaà ya̱ ngixko̱n José. 16 ꞌKia̱ nga jè José kijtse jè Benjamín
nga tji̱ko̱ jñà ꞌndse̱, kitsò-la̱ jè chi̱ꞌnda ítjòn ꞌtse̱ niꞌya-la̱:

—Tiki̱i niꞌya ján jñà xi̱ta̱ ingie, ko̱ ti̱ꞌken jngi cho̱ ko̱ a̱kjòn tindi,
nga̱ ya̱á ta̱ña ko̱kje̱n-ko̱-na ꞌkia̱ nga ki̱jchò masen ni̱chjin.

17 Ko̱ jè chi̱ꞌnda ítjòn ra nga̱tsja ijye tsajmì ꞌkoa̱áꞌsín kiꞌsìn koni
ꞌsín kitsò-la̱ jè José, kiìko̱ó jñà ꞌndse̱ José ya̱ niꞌya-la̱. 18 Tanga jñà
ꞌndse̱ José itsakjón-ní ꞌkia̱ nga i̱nchifì ya̱ niꞌya-la̱ José, ko̱ i̱nchitsò-la̱
xákjín:

—Kií-la̱ xá kaꞌfiìkó-ná ya̱ i̱jndíi̱ ta nga̱tjì-la̱ ꞌtse̱ to̱n ra isíkófa-ná
ꞌkia̱ nga ꞌsa̱ ítjòn. Nga̱ ijyeé tjínda-la̱ ko̱ꞌsín nga sko̱ónda̱cha̱ india-ná,
nga ska̱jàn-ko̱-ná ko̱ nga chi̱ꞌndaꞌñó-la̱ ꞌsi̱n-ná ko̱ nga ꞌtse̱ ki̱tso̱-la̱ jñà
búrró ra tji̱ke̱è.

19 ꞌKia̱ nga i̱nchifaàꞌsen niꞌya, isìchrañaꞌtá-la̱ jè chi̱ꞌnda ítjòn ra
nga̱tsja ijye tsajmì ꞌtse̱ niꞌya-la̱ José nga tsakáko̱. 20 Kitsò-la̱:

—¡A ꞌya-ní ji̱ nàmi̱! Ra ngi kjo̱hixi̱ kjòn, ꞌkia̱ nga ti̱ꞌsa̱ jíi̱kinda
ítjòn-ji̱n tjachó trigo, 21 ꞌkia̱ nga ijchò-ji̱n ya̱ i̱ꞌnde ñánda̱ nga
iníkjáya-ji̱n, íchjíꞌxa̱-náji̱n tsaꞌba naxá-na̱ji̱n ko̱ ꞌkoa̱á kjòn jè
to̱n-naji̱n tjísònꞌnga ya̱ tsaꞌba naxá, takó ꞌkoa̱áꞌsín tjíijyo tjíꞌchi ko̱
kiꞌchá india-naji̱n nga ma si̱káfa-laji̱n. 22 Tanga ti̱ꞌkoa̱á kiꞌchá isa-ji̱n
to̱n ra ki̱ndá isa-naji̱n tsajmì. Ko̱ mìkì jcha-ji̱n yá ra ya̱ tsikíya
naxá-na̱ji̱n jñà to̱n ra ijye tsikíchjí-naji̱n tsajmì.

23 Ko̱ jè chi̱ꞌnda ítjòn ra nga̱tsja ijye tsajmì kitsó-la̱:
—Jyò ti̱tsa̱hìjyo, ki ta chjàn skon. Jé-la ra Nainá-no ma ko̱ ra

Nainá-la̱ ma a̱pá-no kitsjá-no jè to̱n-no ra tjísònꞌnga-la̱ naxá-no. Nga̱
ꞌa̱n iskábé-náa̱ jè to̱n-najiòn.

Jè chi̱ꞌnda ítjòn ra nga̱tsja ijye tsajmì tsachrjeè-ni jè Simeón ko̱
kiìko̱-la̱ ñánda̱ tjíijyo ꞌndse̱. 24 A̱kjòn jè chi̱ꞌnda ítjòn ra̱kiòo̱ kiìko̱
jñà xi̱ta̱ ingio ya̱ niꞌya-la̱ José, ko̱ kitsjá-la̱ nandá mé-ni nga ma

ki̱níjno-ni jñà ndsa̱ko̱, ko̱ isìkjèn-tse jñà búrró-la̱. 25 Ko̱ jñà ꞌndse̱ José
tsikìijyondá jñà kjo̱tjò ra ꞌya̱, ꞌkoa̱à-la chi̱ba̱-la̱ nga tínchrabá jè José
nga ki̱jchò masen ni̱chjin, nga̱ ꞌkoa̱áꞌsín tsiꞌkìn-la̱ nga ya̱á ró i̱jndáa̱
tjínè-la̱ nga ko̱kje̱n.

26 ꞌKia̱ nga jè José ijchòkasen ya̱ niꞌya, kitsjá-la̱ jñà kjo̱tjò ra ꞌya,
ko̱ tsinchaxkóꞌnchi-niñanè i̱sén-la̱ skanda ya̱ a̱ꞌta nangi. 27 ꞌKia̱á jè
José iskonangi-la̱ kóꞌsín tjíijyo ra jñà, ko̱ kitsò isa-la̱:

—A ndaá tíjna jè a̱pá-no, jè xi̱ta̱ jchínga ra tsiꞌkèna̱jmí-nájiòn. A
takó tíjnakoòn isa.

28 Ko̱ ra jñà india tsinchaxkóꞌnchiꞌta-la̱ nga kijtsexkón ko̱ kitsò-la̱:
—Jè na̱ꞌìn-naji̱n, ra chi̱ꞌnda-li ma ndaá tíjna. Takó tíjnakon-ní.
29 Ijchò ndi̱to̱ón xko̱n jè José, kijtse jè Benjamín ra ꞌndse̱ ma, ra

ta̱jngo na̱ ko̱ ta̱jngo na̱ꞌìn ma, ko̱ kitsò-la̱:
—Jè ꞌndsè-jiòn ra ma iꞌndí, jè ra ko̱kiꞌmì-nájiòn, a jé ra̱kìi̱.
Ko̱ kitsó-la̱:
—¡Kataꞌse-la̱ kjo̱hi̱ma̱takòn Nainá ra a̱ꞌta tsa̱ji, ji̱ ndí ꞌxi̱n!
30 ꞌKia̱ nga jè José kijtse jè ꞌndse̱ taxki̱ tsjaá kiꞌse-la̱, ngi

inchrabàjen i̱ma̱à-la̱, ra tsò ra ská-la̱ nga ꞌjahaꞌsen niꞌya-la̱ ñánda̱
fajna, ko̱ ya̱á iskindaya. 31 ꞌKia̱ nga ijye jyò tsikijna-ni, tsindókjoa̱n-ni
ko̱ itjo-ni i̱jndáa̱, ko̱ kitsò: «¡Tiya tsajmì ra chji̱ne̱é!»

32 Jè José xín tsakjèn, ko̱ jñà ꞌndse̱ xín tsakjèn-tse, ko̱ ti̱ꞌkoa̱ jñà
xi̱ta̱ egipcio ra ta̱ña bakjèn-ko̱ José ya̱á tsakjènꞌta ya̱ ímixa̱-la̱, ta
nga̱tjì-la̱ jñà xi̱ta̱ egipcio mìkì tjíꞌnde nga ya̱ bakjèn-ko̱ jñà xi̱ta̱
hebreo, ta nga̱tjì-la̱ kjoa̱tjé ma-la̱ jñà xi̱ta̱ egipcio. 33 Jñà ꞌndse̱ José
ya̱á tsikíijyo koꞌán ñánda̱ tsikijna ra jè, ko̱ ꞌkoa̱áꞌsín isíkíijyo koni
tjín nó tjín-la̱ nga jngó jngó, maꞌtsia̱ kjòn-ni jè ra tjòn skanda jè ra
ijyeeꞌtà-ni, ko̱ ra jñà ngi ta i̱nchimaxkón-la̱ nga i̱nchikoꞌán xákjín
nga jngó jngó. 34 Ko̱ jè José ti̱ jé isìkjèn-tse-ni jñà ꞌndse̱ jñà tsajmì
ra tjísòn-la̱ ímixa̱-la̱ ra jè, tanga jè Benjamín isa̱á tse isiya-la̱ koni
jñà ꞌndse̱ riìꞌnga. Jè José ko̱ jñà ꞌndse̱ ya̱á ta̱ña kiꞌtsikjó ko̱ ꞌñó tsja
kiꞌse-la̱.

Jè chi̱tsín ra ꞌbiyá José

44 ꞌKia̱á jè José tsikíꞌtin jè chi̱ꞌnda ítjòn-la̱ ra nga̱tsja ijye tsajmì
ꞌtse̱ niꞌya-la̱, nga kitsò-la̱:

—Ti̱ncha-la̱ tjachó trigo jñà naxá-la̱ xi̱ta̱ ingie koni ꞌki nga ma
ꞌkoa̱, ko̱ ti̱ya̱ tisòn-ꞌnga-la̱ jè to̱n-la̱ ya̱ tsaꞌba naxá-la̱. 2 Ti̱ꞌkoa̱á ya̱

ti̱kíjnajin-tse-la̱ jè chi̱tsín-na̱ ra tse ki̱cha̱ chroba ya̱ tsaꞌba naxá-la̱
ꞌtse̱ ti ra ma iꞌndí, ko̱ jè to̱n-la̱ jè ra tsikíchjí-ni tjachó trigo.

Ko̱ jè chi̱ꞌnda ítjòn ra nga̱tsja ijye tsajmì ꞌkoa̱áꞌsín kiꞌsìn koni ꞌsín
nga tsikíꞌtin jè José.

3 ꞌKia̱ nga ijye kiꞌse i̱sén, tsinchatje̱n jñà ꞌndse̱ José nga kijì-ni ko̱
jñà búrró-la̱. 4 ꞌKia̱ nga takó kjè sa kjìn bijchó nga i̱nchibitjojin jè
na̱xi̱ndá-je ra̱kiòo̱, kitsó-la̱ jè chi̱ꞌnda ítjòn ra nga̱tsja ijye tsajmì-la̱
José:

—Sasa kjón ꞌtin-tji̱ngi-la̱ jñà xi̱ta̱ ingio, ꞌkia̱ nga kijchotji̱ngi-la̱
kiꞌsín ꞌtìn-la̱: “Mé-ni ꞌcho bíchjí-no ꞌkia̱ nga nda kanìko̱-no. Mé-ni
kanìchijé-no jè chi̱tsín ꞌtse̱ ki̱cha̱ chroba 5 ra jè ni-na̱ síchjeén nga
ꞌbiyá ko̱ jè ra ma bátsjiya-ni. ¡Mé ta̱ ꞌcho kaꞌnià-no!”

6 ꞌKia̱ nga jè chi̱ꞌnda ítjòn ijchotji̱ngi-la̱, ꞌkoa̱áꞌsín kitsò kjòn-la̱
koni ꞌsín kiꞌmì-la̱. 7 Ko̱ ra jñà kitsó-ní:

—Mé-ni ko̱ꞌsín ꞌmì-náji̱n nàmi̱. ¡Ji̱n, ra chi̱ꞌnda-lì ma-ji̱n, ni̱kjiá-la̱
ko̱ꞌsín ꞌsia̱n-ji̱n kjoa̱ ra ko̱tjióo̱n! 8 Ndaá jchii̱ nga skanda ya̱á
inchrabà-naji̱n ya̱ nangi Canaán nga iníkáfa-naji̱n jè to̱n ra isakò
ya̱ tsaꞌba naxá-naji̱n, kóꞌsín ko̱ma-la̱ nga síchijé-laji̱n ki̱cha̱ chroba
ko̱ tsa ki̱cha̱ fatesinè ya̱ niꞌya-la̱ jè ni-lì. 9 ¡Tsa sakò jngo chi̱ꞌnda-li
ra tíjna-la̱ jè chi̱tsín-la̱ ni-lì, katabiya, ko̱ ngaꞌtsì-naji̱n chi̱ꞌndaꞌñó-li
katama-ji̱n!

10 Ko̱ jè chi̱ꞌnda ítjòn ra nga̱tsja ijye tsajmì, kitsò-ní:
—Ko̱ꞌsín katama koni ꞌsín nga kabixó, tanga jè ra tíjna-la̱ jè chi̱tsín

ra̱kiòo̱ jé ko̱ma chi̱ꞌndaꞌñó-na̱; ko̱ mì tsa jiòn ska̱nèjé-no.
11 Ko̱ ra jñà sasa kjòn-ní tsaje̱n-ngi jñà ꞌchá-la̱ nga jngó jngó ya̱

a̱ꞌta nangi, nga iskíꞌxa̱ jñà naxá-la̱. 12 Jè chi̱ꞌnda ra nga̱tsja ijye tsajmì
tsakátsji ya̱ jngó jngó naxá-la̱, tsikíꞌtsia̱ kjòn-ni jè ra isa jchínga
skanda jè ra isa ma iꞌndí, ko̱ ya̱á isakò-la̱ jè chi̱tsín ya̱ naxá-la̱ jè
Benjamín. 13 ꞌKia̱á ra jñà iskíchrja̱yajno ijo-la̱ koni jngo chi̱ba̱ nga
ꞌon kjomà-la̱. Ko̱ isiꞌka india-ni ꞌchá-la̱ jñà búrró nga tsáfa india-ni
ya̱ na̱xi̱ndá-je ra̱kiòo̱. 14 ꞌKia̱ nga ijchò jè Judá ko̱ jñà ꞌndse̱, jè José
takó ya̱á tíjna isa ya̱ niꞌya-la̱, tsinchaxkóꞌnchi-niñanè i̱sén-la̱ skanda
ya̱ a̱ꞌta nangi. 15 Ko̱ jè José kitsò-la̱:

—Mé-ni ko̱ꞌsín kaꞌnià-no. A mí jcha-jiòn nga jngo xi̱ta̱ koni ra ꞌa̱n
sakóyaà-ila̱

16 ꞌKia̱á jè Judá kitsò:
—Kóꞌsín ꞌkín isa-laji̱n, ji̱ nàmi̱. Mé ꞌén ra ki̱nákjoa̱-ji̱n, nga kixó-ji̱n

nga mì tsa ji̱n-ji̱n. Ijyeé kabèꞌtín-naji̱n Nainá nga kafatsjijé-náji̱n.

I̱í tjíijyo-ji̱n i̱jndíi̱; chi̱ꞌndaꞌñó-lì katama-ji̱n, ko̱-tse jè ra tíjna-la̱ jè
chi̱tsín.

17 Tanga jè José kitsò-ní:
—Ni̱kjiá-là ko̱ꞌsín ꞌsin kjòn ra ꞌa̱n. Ta jè xi̱ta̱ ra chi̱ꞌndaꞌñó-na̱ ko̱ma

jè ra ya̱ a̱ꞌta ꞌtse̱ kàsakó jè chi̱tsín. Ko̱ ra jiòn, ko̱maà ꞌnchán tangí-no
niꞌya-la̱ a̱pá-no.

Kóꞌsín jè Judá chja̱tjì jè Benjamín
18 ꞌKia̱á jè Judá kiìkasènꞌta chraña-la̱ jè José nga kitsò-la̱:
—ꞌKoa̱áꞌsín bitsáꞌba-là, ji̱ nàmi̱, ti̱ꞌnde-ná nga kokó jngohíjta-là.

ꞌTi̱ìn kjo̱nda ki ta chjàn majti-lì, nga̱ ra ji̱ ꞌkoa̱áꞌsín ngoya-la̱ koni tsa ji̱
kjòn-ní jè faraón. 19 Nga̱ ji̱í xá ichjinangiì-náji̱n nga kisi: A tjín-najiòn
a̱pá ko̱ a tíjnaá jngo isa ꞌndsè-jiòn. 20 Ko̱ ra ji̱n ꞌkoa̱áꞌsín kiꞌmì-laji̱n:
Tíjnaá jè a̱pá-na̱ji̱n ra ijye ꞌñó xi̱ta̱ jchínga ko̱ jngo ꞌndsè-ji̱n ra isa
ma iꞌndí, ꞌkia̱á kitsin ꞌkia̱ nga ijye ꞌñó xi̱ta̱ jchínga jè a̱pá-naji̱n.
Ti̱ꞌkoa̱á tsiꞌkín-tse-laji̱n nga jè a̱pá-na̱ji̱n isa̱á ꞌñó tjò-la̱ ra jè, nga̱ ta
jé-ni iꞌndí ra jnengi isa-la̱ ra ta̱jngo na̱ ma, nga̱ jè ꞌndse̱-ji̱n rijngo
ꞌken-ní. 21 Ko̱ ji̱í iníjé-náji̱n nga kiꞌmì-náji̱n: Nchrabáko̱-ná, mejèn-na
skexkon. 22 Ko̱ ra ji̱n ꞌkoa̱áꞌsín tsiꞌkìn-làji̱n: Jè ti mìkì ma tsjin jè
a̱pá-la̱, nga̱ tsa tsjín, jè a̱pá-la̱ ko̱maà tsa ki̱yá. 23 Ko̱ kiꞌmí-tse-náji̱n:
Tsa jè ꞌndsè-jiòn ra ma iꞌndí mìkì kjíi̱ko̱o, mìkì ti̱ ko̱ma jcha̱-nájiòn.

24 ꞌKia̱ nga ijchò-naji̱n ñánda̱ tíjna jè a̱pá-naji̱n, tsiꞌkèna̱jmí
ijyeè-laji̱n koni ꞌsín nga kiꞌmì-náji̱n. 25 Ko̱ jè a̱pá-naji̱n kitsò-ní:
“Tangíki̱ndá chiba isa tjachó trigo.” 26 Tanga ra ji̱n ki̱íꞌsín
tsiꞌkìn-laji̱n: “Mìkì ko̱ma kongí-ji̱n, tsa mì ko̱ jè ti ꞌndsè-ji̱n ra ma
iꞌndí ki̱ko̱o-naji̱n, tsa mìkì tji̱ko̱-náji̱n, mìkì ti̱ ko̱ma jcha̱-naji̱n jè xi̱ta̱
ra̱kiòo̱.” 27 ꞌKia̱á jè a̱pá-naji̱n, kitsò-naji̱n: “Ndaá i̱nchiꞌya-jiòn nga ta
jò i̱xti kiꞌse-naji̱n ko̱ jè chjo̱ón-na̱; 28 jngo-ni ra mìkì ti̱ ya̱ tíjnako̱-ná,
ko̱ skanda ꞌndi̱-ni̱ kjè ti̱ be-na. ꞌKoa̱áꞌsín tjíjin-na nga jngo-la cho̱
xikjan isixkoa̱ isìꞌnde nga iskine. 29 Ko̱ tsa kohíko̱-tse-jiòn jè iꞌndí-na̱
ra̱kìi̱, tsa ya̱ mé ra ko̱ma-la̱, jiòn kjinè-no tsa jè xi̱ta̱ jchínga ra̱kìi̱
ki̱yá-ni kjo̱ba.”

30 ꞌKoa̱á ma-ni nga jè a̱pá-na̱ji̱n ijyeé ꞌñó kjongaꞌta-la̱ nga ya̱
tímajcháꞌta-la̱ jè ti ra̱kìi̱, ko̱ tsa jè ti ra̱kìi̱ mìkì koa̱áfako̱-naji̱n, 31 tsa
ꞌkia̱ nga mìkì ti̱ ske̱-ni jè ti ra̱kìi̱ nga tji̱ko̱-naji̱n ji̱ín ska̱nèjé-naji̱n nga
kjo̱ba ki̱yá-ni jè a̱pá-na̱ji̱n. 32 ꞌKoa̱áꞌsín kíxin-la̱ jè a̱pá-na̱ nga ꞌa̱án
sikónda̱ jè ꞌndsè, ko̱ ti̱ꞌkoa̱á kíxiín-tse-la̱: “ꞌA̱án kjinéjé-na skanda
ta mé ni̱chjin-ni, tsa mìkì ti̱ kjíi̱ko̱-na jè ti.” 33 ꞌKoa̱á ma-ni nga

bitsáꞌba-là ꞌa̱n jnchro ti̱kíjna-ná koni tsa chi̱ꞌndaꞌñó-li, jè ngajo-la̱
jè ti. Ti̱ꞌnde-la̱ ra jè nga katafìko̱-ni jñà ꞌndsèe̱. 34 Nga̱, kóꞌsín ko̱ma
kijcho india-na tsa mìkì tji̱ko̱ jè ti. Majìn-na skee̱ ko̱ꞌsín ko̱ma jè
a̱pá-na̱ nga si̱ìkjiín kjo̱hiꞌin.

José bakón-la̱ ijo-la̱ jñà ꞌndse̱

45 Jè José mìkì ti̱ ichìkjoa̱-la̱ ya̱ ngixko̱n ngaꞌtsì jñà xi̱ta̱ ra
ya̱ tjíijyoko̱ ko̱ ꞌñó kiìchja̱, nga kitsò-la̱: «¡Sasa kjòn títjo̱o

ngaꞌtsì-no!»
Ko̱ ni̱ì ti̱ jngo chi̱ꞌnda-la̱ tsikitsa̱jna isa-ni, ꞌkia̱ nga jè José tsakón-la̱

ijo-la̱ jñà ꞌndse̱. 2 Taxki̱ ꞌñó iskindaya, ko̱ kiíꞌnchré ngaꞌtsì jñà xi̱ta̱
egipcio, ko̱ skanda ijchó-tse ꞌén ya̱ niꞌya masen ñánda̱ tíjna jè faraón.
3 Ko̱ jè José kitsó-la̱ jñà ꞌndse̱:

—ꞌA̱án-náa̱ jè José. A takó tíjnakoòn jè a̱pá-na̱.
Ko̱ jñà ꞌndse̱ nda mí be kóki̱tso̱-la̱, taxki̱ ꞌñó itsakjòn nga tjíijyo ya̱

ngixko̱n ra jè.
4 Tanga jè José kitsó-la̱ jñà ꞌndse̱:
—ꞌTia̱àn kjo̱nda, ti̱nchaꞌtachraña isa-ná.
Ko̱ ra jñà ikinchaꞌtachrañaà-la̱, ko̱ kitsò jè José:
—ꞌA̱án-náa̱ jè José ra ꞌndsè ma jiòn, jè ra tsatina-lajiòn jñà xi̱ta̱

ꞌtse̱ na̱xi̱ndá-je Egipto.
5 Tanga ꞌtia̱àn kjo̱nda kì ti̱ tsja níkájno-no ko̱ kì ti̱ tsja nìjti-là

ijo-no nga ko̱ꞌsín tsatina-ná, nga̱ jè Nainá isìkasén-na i̱jndíi̱, mé-ni
nga ma ki̱tsa̱jnakon-no. 6 Nga̱ ijyeé jò nó tjín-ni nga tjín kjinchrá ya̱

kótíjngo nangi ra̱kìi̱, ko̱ takó ngi ꞌòn nó chija isa, ni̱ꞌsín yá ra ki̱ìtje̱
tsajmì ni̱mé ra ko̱jchá. 7 Jé Nainá isìkasén ítjòn-na, mé-ni nga mì
jchi̱jatje̱-najiòn ya̱ a̱sòn i̱sàꞌnde, ko̱ mé-ni nga ngi ko̱ó kjo̱xkón nga
ma ko̱tojin-ni kjo̱hiꞌin jè kjo̱binachon-no. 8 ꞌKoa̱á ma-ni nga mì tsa
jiòn-jiòn ra inikasén-ná ya̱ i̱jndíi̱; jé Nainá-ní ra ko̱ꞌsín kiꞌsìn nga ꞌa̱n
isíkíjna-na nga tsja-la̱ kjo̱bítsjen jè faraón, ko̱ ꞌa̱n-náa̱ ra ma ni-la̱
a̱ꞌta ꞌtse̱ ngaꞌtsì mé ra tjín ya̱ niꞌya-la̱, ko̱ ti̱ꞌkoa̱á ꞌa̱án ma xi̱ta̱xá
ya̱ kótíjngo na̱xi̱ndá-je Egipto. 9 Ti̱xátíya nga tahíjchꞌa jè a̱pá-na̱, ko̱
ko̱ꞌtìn-là: “Ki̱íꞌsín tsò jè ti-li José: Jé Nainá isíkíjna-na nga ꞌa̱n tíjna
ítjòn-la̱ ya̱ kótíjngo na̱xi̱ndá-je Egipto. Nchrabátji̱ngi-ná, ki ta chjàn
fichjin-li. 10 Ya̱á ki̱jni ya̱ i̱ꞌnde ꞌtse̱ Gosén, mé-ni nga chraña ki̱jna-ná,
ko̱ jñà i̱xti-li, ko̱ jñà i̱xti ndi̱í-li, ko̱ ngaꞌtsì jñà cho̱-li, ko̱ ngaꞌtsì mé
tsajmì ra tjín-li. 11 I̱í tsja-no tsajmì ra chji̱ne̱e, nga̱ takó ngi ꞌòn nó fì
isa kjinchrá, mé-ni nga mìkì mé ra ko̱tsìn-no, ra ji̱ ko̱ jñà xi̱ta̱ xàngi̱i,
ko̱ ngaꞌtsì ra ya̱ tjíijyoko̱-li.” 12 Jè ꞌndsèe̱ Benjamín ko̱ ra jiòn, ijyeé
nda i̱nchiꞌya-jiòn nga ꞌa̱n sabá ra tíbakó-no. 13 Teꞌna̱jmí-là jè a̱pá-na̱
a̱ꞌta ꞌtse̱ jè kjoa̱jeya ra tjín-na i̱ na̱xi̱ndá-je Egipto, ko̱ ngaꞌtsì mé ra
kaꞌya jiòn ya̱ i̱jndíi̱. ¡Jna̱hijo kjòn tangió nga tahíjchꞌa jè a̱pá-na̱!

14 Jè José itsabàngisin jè Benjamín ra ꞌndse̱ ma ko̱ iskindaya, ko̱
ti̱ꞌkoa̱á jè Benjamín iskindayaá-tse. 15 ꞌKia̱á jè José iskineꞌta jtsa-la̱
jñà ngaꞌtsì ꞌndse̱ ko̱ ngi iskindayaá ꞌkia̱ nga itsabákjá. Ko̱ ꞌkia̱á jñà
ꞌndse̱ kiìchja̱-la̱.

16 Ko̱ ijchó ꞌén ya̱ niꞌya masen ñánda̱ tíjna jè faraón, nga ꞌji jñà
ꞌndse̱ José. Jè faraón ko̱ jñà chi̱ꞌnda ítjòn-la̱ ndaá isasèn-la̱. 17 Ko̱ jè
faraón kitsó-la̱ jè José:

—Ko̱ꞌtìn-la̱ jñà ꞌndsì: Ti̱ꞌka ꞌchá jñà cho̱-no ko̱ tangí-no, nga
ta̱áfa-no ya̱ nangi Canaán; 18 ko̱ nchrabáko̱ò jè a̱pá-no ko̱ jñà xi̱ta̱
xàngio̱o. Ko̱ ꞌa̱án tsja-no i̱ꞌnde ñánda̱ nda chon i̱ na̱xi̱ndá-je Egipto,
ko̱ jñá chji̱ne̱e tsajmì ra ìsa̱ ꞌñó nda kjòn ra majchá i̱ na̱xi̱ndá ra̱kìi̱.
19 Ko̱ ki̱ꞌsín ꞌtin-tse-la̱ jñà ꞌndsì: Chjíbé iꞌnga i̱ na̱xi̱ndá-je Egipto ki̱cha̱
na̱xítji nga tangíko̱o mé-ni nga ma kji̱nchrabàko̱-no jñà i̱xti-no ko̱
jñà íchjín-no, ko̱ jè a̱pá-no. 20 Ko̱ ki ta chjàn jñà síkájno jñà tsajmì
ra tjín-la̱ ꞌndi̱-ni̱, nga̱ ngaꞌtsì tsajmì ra nda kjòn ra tjín i̱ na̱xi̱ndá-je
Egipto ꞌtse̱é ki̱tso̱-la̱.

21 Ko̱ ꞌkoa̱áꞌsín isìitjasòn jñà i̱xti-la̱ Israel. Jè José kitsjá-la̱ jñà
ki̱cha̱ na̱xítji koni ꞌsín nga jè faraón kitsjá kjo̱hixi̱, ko̱ ti̱ꞌkoa̱
kitsjá-tse-la̱ jñà tsajmì ra ski̱ne̱ ya̱ a̱ya ndi̱yáa̱. 22 Nga jngó jngó xi̱ta̱
ingie, jngó jngó-ngá nikje xi̱tse̱ kitsjá-la̱, tanga jè Benjamín jàn sindo̱

to̱n chroba kiꞌtsì-la̱ ko̱ ꞌòn-nga nikje xi̱tse̱. 23 Ko̱ jñá tsajmì ingie ra
isìkasén-la̱ jè a̱pá-la̱: Te búrró isiꞌka tsajmì jñà ra ꞌñó nda kjòn ra tjín
ya̱ na̱xi̱ndá-je Egipto, ko̱ te burra̱ ra isiꞌka tjachó trigo, ko̱ isiꞌkaà-tse
ni̱ño̱, ko̱ tsajmì ra ma ski̱ne̱ jè a̱pá-la̱ ya̱ a̱ya ndi̱yáa̱.

24 ꞌKia̱ nga jè José isìkasén jñà ꞌndse̱, kitsó-la̱:
—Ki̱ ya̱ bixkànkjò ya̱ a̱ya ndi̱yáa̱.
Ko̱ jñà ꞌndse̱ José kijì-ní. 25 Itjojin-ní ya̱ na̱xi̱ndá-je Egipto kó

skanda ijchò india-ni ya̱ nangi Canaán, ñánda̱ nga tísíjchá ijo-la̱ jè
Jacob ra a̱pá-la̱ ma.

26 Ko̱ kitsjà-la̱ ꞌén ra nda tsò, nga kitsò-la̱:
—Jè José takó tíjnakon-ní, ko̱ jé tíbatéxoma ya̱ kótíjngo

na̱xi̱ndá-je Egipto.
Ko̱ jè Jacob ngi ta kjóxkón-la̱, ko̱ mìkì ndi̱to̱n kjokjiín-la̱ jñà ꞌén ra

tíꞌsena̱jmí-la̱. 27 Tanga jñà i̱xti-la̱ nda kjòn tsiꞌkéna̱jmí ijye-la̱ ngaꞌtsì
ꞌén ra kitsjá-la̱ jè José, ko̱ ꞌkia̱ nga kijtse jñà ki̱cha̱ na̱xítji ra isìkasén
jè José nga ma ki̱ko̱, ngi ꞌjiì-ni ikon.

28 ꞌKia̱á kitsò jè Israel: «¡Ngi tjíjngoó takoàa̱n nga be-náa̱ nga jè
iꞌndí-na̱ José takó tíjnakon-ní! Kjín-náa̱ nga íkatsíjen-la̱ iꞌndí-na̱ nga
ti̱kje-ni biya ra ꞌa̱n.»

ꞌKia̱ nga kijì jè Jacob ko̱ jñà xi̱ta̱ xákjín ya̱ na̱xi̱ndá-je Egipto

46 Jè Israel tsikijnandaà nga itjo ko̱ iskábé ngaꞌtsì tsajmì ra
tjín-la̱. ꞌKia̱ nga ijchò ya̱ i̱ꞌnde ꞌtse̱ Beerseba, isìꞌken jngo

cho̱ ra a̱ꞌta ꞌtse̱ Nainá-la̱ Isaac ra a̱pá-la̱ ma koni jngo kjo̱tjò. 2 Jè
ni̱tje̱n ra̱kiòo̱ jè Nainá kiìchja̱ ꞌí-la̱ jè Israel koni tsa nijñá tíꞌbì-la̱, nga
kitsò-la̱:

—¡Jacob, Jacob!
Ko̱ ra jè kitsò-ní:
—I̱í tíjna̱ i̱jndíi̱.
3 ꞌKia̱á jè Nainá kitsò-la̱:
—ꞌA̱án-ná jè Nainá, ra Nainá-la̱ ma jè a̱pá-li. Ki̱ ta chjàn skon-jìn

nga tjiꞌmi ya̱ na̱xi̱ndá-je Egipto, nga̱ ya̱á i̱jndáa̱ nga jngo na̱xi̱ndá-je
ꞌsiaa̱n jñà xi̱ta̱ tje̱-lì. 4 ꞌA̱án kíko̱-la ya̱ na̱xi̱ndá-je Egipto, ko̱ ti̱ ꞌa̱n
sabá síkáfa-na jñà xi̱ta̱ tje̱-lì. Ko̱ jé José ske̱-lì ꞌkia̱ nga ki̱yí.

5 A̱kjòn jè Jacob itjojiín ya̱ Beerseba. Ko̱ jñà i̱xti-la̱ isikiijiìn jè
Jacob ya̱ ki̱cha̱ na̱xítji ra jè faraón isìkasén-la̱ nga ma ki̱ko̱, ko̱ ti̱ꞌkoa̱
isikiijiìn-tse jñà i̱xti i̱tsíñá-la̱ ko̱ jñà íchjín-la̱. 6 Jè Jacob kiìko̱ ijyeè
ngaꞌtsì mé ra tjín-la̱ ya̱ na̱xi̱ndá-je Egipto, ko̱ jñà nchra̱ja̱-la̱ ko̱ jñà

forrè-la̱ ko̱ ngaꞌtsì ra kiꞌse-la̱ ya̱ i̱ꞌnde ꞌtse̱ Canaán. 7 Ko̱ kiìko̱ó-tse
ngaꞌtsì jñà ra i̱xti-la̱ ma, ko̱ jñà ra i̱xti ndi̱í-la̱ ma.

8 Jñá ingie ꞌí-la̱ jñà xi̱ta̱ israelita ra kijì ya̱ na̱xi̱ndá-je Egipto, jè
Jacob ko̱ jñà ra i̱xti-la̱ ma; jè Rubén ra iꞌndí tjòn-la̱ Jacob.

9 Jñà i̱xti-la̱ Rubén ki̱íꞌsín tsiꞌkìn: Jngo ra kiꞌmì Hanoc, jngo ra
kiꞌmì Falú, jngo ra kiꞌmì Hezrón ko̱ jngo ra kiꞌmì Carmi.

10 Ko̱ jñà i̱xti-la̱ Simeón ki̱íꞌsín tsiꞌkìn: Jngo ra kiꞌmì Jemuel, jngo
ra kiꞌmì Jamín, jngo ra kiꞌmì Ohad, jngo ra kiꞌmì Jaquín, jngo ra
kiꞌmì Zohar ko̱ jngo iꞌndí ra kiꞌmì Saúl ra ꞌtse̱ jngo chjo̱ón cananea.

11 Ko̱ jñà i̱xti-la̱ Leví ki̱íꞌsín tsiꞌkìn: Jngo ra kiꞌmì Gersón, jngo ra
kiꞌmì Coat ko̱ jngo ra kiꞌmì Merari.

12 Jñà i̱xti-la̱ Judá ki̱íꞌsín tsiꞌkìn: jngo ra kiꞌmì Er, jngo ra kiꞌmì
Onán, jngo ra kiꞌmì Sela, jngo ra kiꞌmì Fares ko̱ jngo ra kiꞌmì Zara;
tanga jè ra kiꞌmì Er ko̱ ra kiꞌmì Onán ya̱á ꞌken ya̱ i̱ꞌnde Canaán. Ko̱
jñà i̱xti-la̱ Fares ki̱íꞌsín tsiꞌkìn jngo ra kiꞌmì Hezrón ko̱ jngo ra kiꞌmì
Hamul.

13 Jñà i̱xti-la̱ Isacar ki̱íꞌsín tsiꞌkìn: Jngo ra kiꞌmì Tola, jngo ra kiꞌmì
Fúa, jngo ra kiꞌmì Job ko̱ jngo ra kiꞌmì Simrón.

14 Jñà i̱xti-la̱ Zabulón ki̱íꞌsín tsiꞌkìn: Jngo ra kiꞌmì Sered, jngo ra
kiꞌmì Elón ko̱ jngo ra kiꞌmì Jahleel.

15 Jñá ingie kjomà jñà i̱xti-la̱ Lea ra jè Jacob kitsjá-la̱ ꞌkia̱ nga
tjíijyo ya̱ nangi Padan-aram, ti̱ꞌkoa̱á jngo tsati kiꞌse-la̱ ra Dina tsiꞌkìn,
ta ngaꞌtsiòo̱ katé jàn kjomà ra íchjín ko̱ ra íchjá.

16 Jñà i̱xti-la̱ Gad ki̱íꞌsín tsiꞌkìn: Jngo ra kiꞌmì Zifión, jngo ra kiꞌmì
Hagui, jngo ra kiꞌmì Ezbón, jngo ra kiꞌmì Suni, jngo ra kiꞌmì Eri,
jngo ra kiꞌmì Arodi ko̱ jngo ra kiꞌmì Areli. 17 Jñà i̱xti-la̱ Aser ki̱íꞌsín
tsiꞌkìn: Jngo ra kiꞌmì Imna, jngo ra kiꞌmì Isúa, jngo ra kiꞌmì Isúi, jngo
ra kiꞌmì Bería ko̱ jngo ra kiꞌmì Sera ra tsati ndichja kjomà ra jñà.
Jñà i̱xti-la̱ Bería ki̱íꞌsín tsiꞌkìn: Jngo ra kiꞌmì Heber ko̱ jngo ra kiꞌmì
Malquiel. 18 Jñá ingie kjomà jñà i̱xti-la̱ Zilpa ra jè Jacob kitsjà-la̱.
Jè ra kjomà chjo̱ón chi̱ꞌnda-la̱ Lea ra jè Labán kitsjà kjo̱tjò-la̱, ta
ngaꞌtsiòo̱ chrjoꞌòn jngo kjomà.

19 Jñà i̱xti-la̱ Raquel ra chjo̱ón-la̱ Jacob ma, ki̱íꞌsín tsiꞌkìn: Jngo ra
kiꞌmì José ko̱ jngo ra kiꞌmì Benjamín. 20 Jè José jò i̱xti kiꞌse-la̱ ko̱ jè
chjo̱ón-la̱ ra kiꞌmì Asenat ya̱ na̱xi̱ndá-je Egipto, jngo ra kiꞌmì Manasés
ko̱ jngo ra kiꞌmì Efraín. Jè Asenat tsati-la̱á kjomà jè ra kiꞌmì Potifera,
na̱ꞌmì ꞌtse̱ na̱xi̱ndáꞌñó ꞌtse̱ On. 21 Jñà i̱xti-la̱ jè Benjamín ki̱íꞌsín tsiꞌkìn:
Jngo ra kiꞌmì Bela, jngo ra kiꞌmì Bequer, jngo ra kiꞌmì Asbel, jngo

ra kiꞌmì Gera, jngo ra kiꞌmì Naamán, jngo ra kiꞌmì Ehi, jngo ra kiꞌmì
Ros, jngo ra kiꞌmì Mupim, jngo ra kiꞌmì Hupim ko̱ jngo ra kiꞌmì Ard.
22 Jñá ingie kjomà jñà i̱xti-la̱ Raquel ra jè Jacob kitsjà-la̱, ta ngaꞌtsiòo̱
te ijòn kjomà. 23 Jè iꞌndí-la̱ Dan, Husim tsiꞌkìn.

24 Jñà i̱xti-la̱ Neftalí ki̱íꞌsín tsiꞌkìn: Jngo ra kiꞌmì Jahzeel, jngo
ra kiꞌmì Guni, jngo ra kiꞌmì Jezer ko̱ jngo ra kiꞌmì Silem. 25 Jñá
ingie kjomà jñà i̱xti-la̱ Bilha ra jè Jacob kitsjá-la̱. Jè-ní ra kjomà
chjo̱ón chi̱ꞌnda-la̱ jè Raquel ra jè Labán kitsjà kjo̱tjò-la̱, ta ngaꞌtsiòo̱
ito kjomà.

26 Ngaꞌtsì jñà xi̱ta̱ ra ijchoko̱ jè Jacob ya̱ na̱xi̱ndá-je Egipto, ra
ti̱jñà-ni jní-la̱, jàn-kan ko̱ jon kjomà, ko̱ mì tsa kinda̱ kiꞌsìn jñà íchjín
kja̱ꞌnda-la̱. 27 Ko̱ jè José jò i̱xti kiꞌse-la̱ ya̱ na̱xi̱ndá-je Egipto. Tà ngaꞌtsì
xi̱ta̱ xákjín ra ijchoko̱ jè Jacob ya̱ na̱xi̱ndá-je Egipto jàn-kan ko̱ te
kjomà.

28 Jè Jacob tje̱n isìkasén jè Judá nga ikatsíjen-la̱ jè José, mé-ni
nga kji̱íꞌká india-ni ya̱ i̱ꞌnde ꞌtse̱ Gosén; ko̱ ijchò ya̱ i̱ꞌnde ꞌtse̱ Gosén.
29 Ko̱ jè José tsikíjnandaà jè ki̱cha̱ na̱xítji-la̱ mé-ni nga ma kiíꞌká
india-ni jè a̱pá-la̱ ya̱ i̱ꞌnde ꞌtse̱ Gosén. ꞌKia̱ nga tsakón-la̱ ijo-la̱ jè
a̱pá-la̱, itsabàngisin ko̱ taxki̱ tseè iskindaya a̱sòn chrja-la̱. 30 ꞌKia̱á jè
Israel kitsò-la̱ jè José:

—Koni ꞌsín nga ijye nda kàbee̱ i̱sén-li nga takó tijnakoòn isi, ¡Maà
katìyaa̱ ꞌndi̱-ni̱!

31 Ko̱ jè José kitsó-la̱ jñà ꞌndse̱ ko̱ jñà xi̱ta̱ xákjín a̱pá-la̱:
—Ya̱ kjon-là tífìjkon jè faraón, nga kíko̱-la̱ ꞌén. Nga ko̱xín-la̱

nga jñà ꞌndsèe̱ ko̱ jñà xi̱ta̱ xákjín jè a̱pá-na̱, ra ya̱ i̱nchisíjchá ijo-la̱
ya̱ nangi Canaán ijyeè kaꞌfikíijyoko̱-ná; 32 ko̱ kanchrabáko̱ó-tse jñà
forrè-la̱ ko̱ jñà nchra̱ja̱-la̱ ko̱ ngaꞌtsì mé ra tjín-la̱, nga̱ jè xá ra ma-la̱
ꞌsín, jé-ní nga forrè koꞌndá ko̱ nga nchra̱ja̱ síjchá. 33 ꞌKia̱ nga jè faraón
ki̱chja̱-no ko̱ nga sko̱nangi-no: Mé xá ra ma-no ꞌnià. 34 Ra jiòn, ki̱íꞌsín
ꞌtìn-là: Ji̱n ra chi̱ꞌnda-lì ma ji̱n, cho̱o níjchá-ji̱n skanda ti̱ꞌsa̱-ni nga i̱xti
iꞌndí kjòn-ji̱n ko̱ skanda ꞌndi̱-ni̱, koni jñà xi̱ta̱ jchínga-naji̱n. ꞌKoa̱áꞌsín
ko̱ma-ni nga ma ya̱ síjchá ijo-no ya̱ i̱ꞌnde ꞌtse̱ Gosén, nga̱ jñà xi̱ta̱
egipcio kjoa̱tjé ma-la̱ jè xá ra chji̱ngo̱ cho̱ ꞌmì.

47 Ko̱ jè José ꞌjiìkó-la̱ ꞌén jè faraón, nga kitsò-la̱:
—Jè a̱pá-na̱ ko̱ jñà ꞌndsèe̱, ko̱ jñà forrè-la̱ ko̱ jñà tíndsó-la̱

ko̱ jñà nchra̱ja̱-la̱ ko̱ ngaꞌtsì tsajmì ra tjín-la̱, ijyeé ya̱ tjíijyo ya̱ i̱ꞌnde
ꞌtse̱ Gosén nga kanchrabá-ni ya̱ nangi Canaán.

2 Ko̱ ꞌòn ꞌndse̱ iskábé nga isikinchá masen-la̱ jè faraón. 3 ꞌKia̱á jè

faraón iskonangi-la̱ jñà ꞌndse̱ José nga kitsò-la̱:
—Mé xá ra ma-no ꞌnià.
Ko̱ ra jñà kitsò-ní:
—Ji̱n ra chi̱ꞌnda-li ma-ji̱n chji̱ngo̱ cho̱-náji̱n, koni jñà xi̱ta̱

jchínga-naji̱n. 4 Ko̱ kitsó isa:
—Kií xá jíꞌi̱-naji̱n nga ma ki̱tsa̱hijyo-ji̱n jè i̱ꞌnde ra̱kìi̱, nga̱ batoó

tjín kjinchrá ya̱ nangi Canaán ko̱ mìkì ti̱ mé ndi̱jyi̱ tjín-ni ra bakjèn
jñà forrè-naji̱n. ꞌTi̱ìn kjo̱nda, ti̱ꞌnde-náji̱n nga ma ki̱tsa̱hijyo-ji̱n ya̱
i̱ꞌnde ꞌtse̱ Gosén.

5 ꞌKia̱á jè faraón kitsò-la̱ jè José:
—Ijyeè jnchro kaꞌfiìtjíngi-li jè a̱pá-li ko̱ jñà ꞌndsì. 6 Ji̱í nga̱tsji

kóoꞌki na̱xi̱ndá-je Egipto, ꞌti̱-la̱ jè i̱ꞌnde ra isa ꞌñó nda chon ꞌtse̱ Gosén,
mé-ni nga ya̱ katasíjchá-ni ijo-la̱ ya̱ i̱jndáa̱. Tsa jchi̱i nga tjítsa̱jnajin
iꞌnga ꞌndsì ra tjín-la̱ kjo̱bítsjen nga ma-la̱ nda síxá, ꞌti̱-xá-la̱ nga
katasíkonda̱ jñà cho̱ ra tjín-na.

7 Jè José ijchoko̱ó-tse jè Jacob ra a̱pá-la̱ ma nga tsakón-la̱ jè
faraón. Jè Jacob isìchikonꞌtiìn jè faraón. 8 Ko̱ jè faraón iskonangií-la̱
jè Jacob nga kitsò-la̱:

—Kótjín nó tjín-li.
9 Jè Jacob kitsò-ní:
—Ijyeè jngo sindo̱ ko̱ katé nó tjín-na nga ta jndíi̱ ra ján

tsáꞌba̱, chi̱ba̱á nó tjín-ni ko̱ chjá tíma-na nga tíjnakon, ko̱ kjè tsa
bijchótji̱ngi-la̱ jè nó koni ꞌki nga tsikìtsa̱jnakon jñà xi̱ta̱ jchínga-na̱.

10 Ko̱ jè Jacob isìchikonꞌtiìn india-ni jè faraón, ko̱ a̱kjòn itjo-ni
ya̱ i̱jndáa̱. 11 Jè José kitsjá-la̱ nangi ra ꞌñó nda chon ya̱ i̱ꞌnde ꞌtse̱
na̱xi̱ndá-je Egipto, mé-ni nga ma ya̱ si̱ìjchá-ni ijo-la̱, koni ꞌsín nga
ijye kitsjà kjo̱hixi̱ jè faraón. ꞌKoa̱áꞌsín kjomà-ni nga jè a̱pá-la̱ ko̱ jñà
ꞌndse̱ kiꞌse-la̱ nangi ya̱ i̱ꞌnde ꞌtse̱ Ramesés. 12 Jè José ꞌkoa̱áꞌsín kitsjà-la̱
tsajmì ra tsakjèn jñà ngaꞌtsì xi̱ta̱ xákjín, koni ꞌki nga bakìn-la̱ nga jngó
jngó niꞌya.

Kóꞌsín kjomà ꞌkia̱ nga kjokjinchrá
13 Ni̱ì-ti̱ jngo i̱ꞌnde kiꞌse-ni tsajmì ra ma chine, ko̱ jè kjinchrá sa

matse sa matseè isa ya̱ na̱xi̱ndá-je Egipto skanda ya̱ nangi Canaán,
ko̱ jñà xi̱ta̱ ijyeé i̱nchibiya kjinchrá. 14 Ko̱ jè José tsikíxkó ijyeè to̱n
ra tjín-la̱ xi̱ta̱ ya̱ na̱xi̱ndá-je Egipto ko̱ ya̱ nangi Canaán, jè to̱n ra
kjóxkó-la̱ ꞌkia̱ tsatína tsajmì ra ma chine, ya̱á tsikítjo ya̱ niꞌya masen

ñánda̱ tíjna jè faraón. 15 ꞌKia̱ nga mì ti̱ mé to̱n tjín isa-ni ya̱ na̱xi̱ndá-je
Egipto ko̱ ya̱ nangi Canaán, ꞌkia̱á jñà xi̱ta̱ egipcio ijchojkon jè José
nga kitsò-la̱:

—¡Ji̱ ꞌti̱-náji̱n mé tsajmì ra chji̱ne̱-ji̱n! Mì tsa ko̱ꞌsín bijchó chiba-la̱
nga si̱ꞌken kjinchrá-náji̱n, ra ta jè nga̱tjì-la̱ nga mìkì ti̱ mé to̱n
tjín-naji̱n.

16 Ko̱ jè José kitsó-la̱:
—Tsa mì ti̱ mé to̱n tjín kiti-no, nchrabáko̱ò cho̱ ra tjín-no nga

si̱kjaàtjiyeé ko̱ jè tjachó trigo.
17 Ko̱ jñà xi̱ta̱ egipcio ꞌjiìkó-la̱ jè José jñà cho̱-la̱ koni jñà kabàyo̱,

jñà forrè, jñà nchra̱ja̱ ko̱ jñà búrró nga ma isikjaatjiyako̱ tsajmì ra
ma chine kóonda jè nó ra̱kiòo̱. 18 ꞌKia̱ nga ijye tsato jé nó ra̱kiòo̱, jñà
xi̱ta̱ ꞌjiìtjíngi india-la̱ jè José jè nó rijngo nga kitsò-la̱:

—Ji̱ nàmi̱ mìkì ma kíꞌma-laji̱n, ꞌkoa̱á ꞌmì kìxi̱-laji̱n nga ni̱mé ti̱ to̱n
tjín kiti-naji̱n, ko̱ skanda jñà cho̱ ra tjín-naji̱n ijyeé tsa̱ji ijye-ní. Ni̱ì ti̱
mé tjín isa-naji̱n jè ra ma ꞌki̱-laji̱n, ta jñá isa nangi-na̱ji̱n ko̱ ijo-na̱ji̱n.
19 Mé-ni ki̱ꞌnde-ni nga katabiya-ji̱n ya̱ ngixkìn ko̱ nga katama-i̱ma̱
jñà nangi-na̱ji̱n. Ti̱ndá jnchro-náji̱n ra ji̱n ko̱ jñà nangi-naji̱n, ko̱
tjachó trigo ꞌti̱ ngajo-náji̱n. Chi̱ꞌndaꞌñó-la̱ faraón katama-ji̱n ko̱ ti̱ ji̱ín
síxájin-naji̱n jè nangi ra ꞌtse̱ ko̱ma, ꞌti̱-náji̱n tjachó ra kítje̱-ji̱n mé-ni
nga ki̱tsa̱jnakon-naji̱n ko̱ jè nangi-na̱ji̱n mì tsa ko̱-ijñájchá.

20 ꞌKia̱á jè José tsatse ijye ngaꞌtsì nangi Egipto ra ꞌtse̱ faraón
kjomà, ra jñà xi̱ta̱ egipcio kjo̱ꞌñó tsatínatji-la̱ ra ta kjoa̱ ꞌtse̱ kjinchrá.
ꞌKoa̱áꞌsín kjomà-ni nga jñà nangi ingio ꞌtse̱é faraón kjomà. 21 Ko̱
jñà xi̱ta̱ egipcio chi̱ꞌndaꞌñó kjomà kóotíjngo ya̱ na̱xi̱ndá-je Egipto.
22 Tanga jñà nangi ra chja̱ꞌnda jñà na̱ꞌmì mìkì tsatse jè José, ta
nga̱tjì-la̱ jè sabá faraón tsjá-la̱ kóoꞌki tsajmì ra machjeén-la̱ ra kjine
na̱ꞌmì, nga̱ kiì kjine tsajmì ra jè faraón tsjá-la̱; ꞌkoa̱á ma-ni nga mì
tsa tsatína jñà nangi-la̱.

23 ꞌKia̱á jè José kitsò-la̱ jñà xi̱ta̱ na̱xi̱ndá:
—ꞌNdi̱-ni̱, ra jiòn-jiòn ko̱ jñà nangi-no ijyeé kàbatse-na mé-ni

nga ꞌtse̱ faraón ko̱ma-jiòn. I̱í tjíijyo i̱jndíi̱ tjachó, mé-ni nga titje̱-no.
24 Tanga tjínè-la̱ nga jngoyá ꞌki̱-la jiòn jè faraón jè ra ꞌòn-ya jñà tsajmì
ra ko̱jchá-najiòn; ko̱ jñà ra ijòn-ya ma isa-nioo̱, jè ní ra chji̱ne̱-jiòn
ko̱ ra ko̱ma kítje̱e india-najiòn ko̱ ꞌkoa̱áꞌsín ko̱ma-ni nga ki̱tsa̱jnakon,
ko̱ kítsa̱jnakon-tse jñà i̱xti-no ko̱ ngaꞌtsì ra ya̱ tjítsa̱hijyoko̱-najiòn.

25 Ko̱ ra jñà isíkófa-ni ꞌén, nga kitsò-la̱:



123 GÉNESIS 47–48

—Ji̱ batoó nda xi̱ta̱ tjinìko̱-náji̱n, nga tjiníkítsa̱jnakon-náji̱n.
¡Chi̱ꞌndaꞌñó-la̱ faraón katama-ji̱n!

26 ꞌKoa̱áꞌsín jè José tsikíjna jè kjo̱téxoma ra kjo̱ꞌñó tjín-ni nga
ki̱tjasòn kóotíjngo na̱xi̱ndá-je Egipto nga jñà tsajmì ra ꞌòn-ya
ko̱jchá-la̱ xi̱ta̱ ingie, jngoyá tjábé-la̱ jè faraón. Jè kjo̱téxoma ra̱kìi̱ takó
tíjnaá skanda jè ni̱chjin ꞌndi̱-ni̱; tanga jñà na̱ꞌmì mi tsa mé tjínè-la̱ nga
tsjá ra jñà, nga̱ jñà nangi-la̱ mì tsa jè faraón kjonga̱tsja.

Jè kjo̱nda ra isíjé jè Jacob
27 Ko̱ jñà xi̱ta̱ israelita ya̱á isíjchá ijo-la̱ ya̱ na̱xi̱ndá-je Egipto, ꞌtse̱é

kjomà ya̱ i̱ꞌnde Gosén, ko̱ ya̱á i̱jndáa̱ kjokjìnya nga kjìn kjomà. 28 Jè
Jacob chrjoꞌòn-jò nó tsikijnakon isa ya̱ na̱xi̱ndá-je Egipto, ko̱ jngo
sindo̱ ko̱ ichán ito nó kjomà-la̱ nga tsikijnakon.

29 ꞌKia̱ nga jè Israel mejèn tínchrabá-la̱ kjo̱biya. Isìkasén ꞌén-la̱ jè
José ra ti-la̱ ma, nga kitsò-la̱:

—Tsa nda sasén-takòn-là, síjé-là nga tjaꞌnchì ndsi̱i ya̱ a̱ꞌnchò
chrja̱ꞌmí-na̱, ra ngi kjo̱hixi̱í-kjòn nga ꞌse̱é-lì kjo̱hi̱ma̱takòn ra a̱ꞌta
tsa̱ꞌa̱n. ¡Síjé-là, nga kì ta chjàn ya̱ biiꞌnde-ná ya̱ na̱xi̱ndá-je Egipto!
30 ꞌKia̱ nga ki̱yáa̱ nga kjín-tji̱ngi-la̱ jñà xi̱ta̱ jchínga-na̱, ti̱náchrjejin-ná
i̱ na̱xi̱ndá-je Egipto ko̱ ya̱ tikiiꞌnde-ná ñánda̱ tíjna chrjó miꞌken-la̱ xi̱ta̱
jchínga-na̱.

Ko̱ jè José kitsó-ní:
—ꞌKoa̱áꞌsín ꞌsiaa̱n koni ꞌsín nga tjiꞌmì-ná.
31 Ti̱ꞌkoa̱á ti̱ kitsò indiaá-ni jè a̱pá-la̱:
—¡ꞌTi̱ kìxi̱-ná ꞌén-li!
Ko̱ jè José kitsjá kìxi̱í-la̱ ꞌén-la̱. ꞌKia̱á jè Israel tsasèn-niñanè i̱sén-la̱

ya̱ a̱sòn sko̱ na̱chan ko̱ jeyaá isíkíjna jè Nainá.
Jacob síchikonꞌtin jè Efraín ko̱ jè Manasés

48 Sa ta chi̱ba̱á ni̱chjin tjín-ni nga tsato jñà kjoa̱ ingie, ꞌkia̱ nga
kiꞌmì-la̱ jè José:

—Jè a̱pá-lì ijyeé ꞌñó kiya.
ꞌKia̱á jè José kiìkatsíjen-la̱ ko̱ kiìko̱-tse ngajò i̱xti-la̱, ra ꞌmì

Manasés ko̱ jè Efraín.
2 ꞌKia̱á jè Jacob kiꞌmì-la̱:
—Jè José ra ti-lì ma ijye i̱í tíjna nga kaꞌfikatsíjen-lì.
ꞌKia̱á kitsjà ngaꞌñó-la̱ ijo-la̱ nga tsikijna kìxi̱ ya̱ a̱sòn na̱chan. 3 Ko̱

kitsó-la̱ jè José:

—Jè Nainá ra tjín ijye-la̱ ta mé ngaꞌñó-nì jè ra tsatsíjen-na
ya̱ na̱xi̱ndáꞌñó ra ꞌmì Luz, ya̱ nangi Canaán, nga isìchikonꞌtin-na.
4 Ko̱ kitsò-na: “Nda chítsijin, ꞌa̱án ko̱ꞌsín ꞌsiaa̱n nga kjín jchán i̱xti
kataꞌse-li mé-ni katamakjìnya-ni, ko̱ jñà xi̱ta̱ tje̱-lì jngo jtín ꞌtse̱
na̱xi̱ndá iꞌi katama. Ko̱ jñá tsja-la̱ jè nangi ra̱kìi̱ skanda ta kjiá-nioo̱.”
5 Ko̱ ꞌndi̱-ni̱ jñà ngajò i̱xti-li, jè Manasés ko̱ jè Efraín, ra i̱ kitsin i̱jndíi̱
na̱xi̱ndá-je Egipto, ꞌkia̱ nga ti̱kje i̱ fꞌíi̱káti̱jnako̱-là, ꞌkoa̱áꞌsín ko̱ma
koni tsa tsa̱ꞌa̱n kjòn i̱xti ingie. Koni tsa jñà i̱xti-na̱, jè Rubén ko̱ jè
Simeón. 6 Jñà i̱xti ra a̱skan ꞌse̱ isa-lì, tsa̱jií ꞌkín-la̱, ko̱ ta kiì-ní nga
ꞌndse̱ ma jè Efraín ko̱ jè Manasés nga ko̱ko̱ chiba-la̱ jè i̱ꞌnde ra jñà
ki̱chja̱ꞌnda. 7 ꞌKia̱ nga tínchrabá-na ya̱ nangi ꞌtse̱ Padan-aram, ya̱á
ꞌkenꞌta-na jè a̱má-li ya̱ nangi Canaán, ꞌkia̱ nga ta chiba chija isa-la̱
nga kijcho-ji̱n ya̱ i̱ꞌnde ꞌtse̱ Efrata ko̱ ya̱á tsikiíꞌndee̱ ya̱ ndi̱yá ꞌtse̱
Efrata, ñánda̱-nioo̱ nga Belén ꞌmì ꞌndi̱-ni̱.

8 ꞌKia̱ nga jè Israel kijtse jñà i̱xti-la̱ José, kitsó-la̱:
—Yá ma-li i̱xti ingio.
9 Ko̱ jè José kitsó-la̱ jè a̱pá-la̱:
—Jñá ndí i̱xti-na̱ ra jè Nainá kitsjà-na ya̱ i̱jndíi̱.
ꞌKia̱á jè a̱pá-la̱ kitsò-la̱:
—ꞌTi̱ìn kjo̱nda, ti̱kincháꞌta chraña-ná, mé-ni nga ma

sichíkonꞌtin-na.
10 Jè Israel ijyeé ꞌñó xi̱ta̱ jchínga ko̱ jñà xko̱n ijyeé kjòxa̱ nga mìkì

ti̱ nda tsijen-i̱la̱. Jè José isikincháꞌta chraña-la̱ jñà i̱xti-la̱, ko̱ a̱kjòn jè
Israel itsabákjá ko̱ iskineꞌta jtsa-la̱.

11 Ko̱ jè Israel kitsò-la̱ jè José:
—ꞌKoa̱áꞌsín isíkítsjen nga mìkì ti̱ ske-la tsaki-ni, tanga Nainá

títsjáꞌndeè-na nga ma tíbe-tse jñà i̱xti-li.
12 ꞌKia̱á jè José tsjahíxìn jñà i̱xti-la̱ ya̱ a̱sòn ndáxkó-la̱ jè a̱pá-la̱,

ko̱ a̱kjòn tsasèn-xkóꞌnchi-niñanè i̱sén-la̱ skanda ya̱ a̱ꞌta nangi. 13 Ko̱
jè José iskábé jñà ngajò i̱xti-la̱, jè ra ꞌmì Efraín ko̱ó tsja ngakìxi̱
iskábé-ni nga tsasíjna ya̱ ngaskoán-la̱ jè a̱pá-la̱, ko̱ jè Manasés ko̱ó tsja
ngaskoán iskábé-ni nga tsasíjna ya̱ ngakìxi̱-la̱ jè a̱pá-la̱. 14 A̱kjòn ꞌkia̱á
jè Israel tsakjátjijo-la̱ xákjín jñà tsja, nga tsakásòn-la̱ tsja ngakìxi̱ ya̱
sko̱ Efraín, jè ra ma iꞌndí, ko̱ jè tsja ngaskoán ya̱á tsakásòn sko̱ jè
Manasés, ni̱ꞌsín jè ma iꞌndí tjòn. 15 Ko̱ ki̱íꞌsín kitsò-la̱ jè José nga
isìchikonꞌtin:

«Jè Nainá ra isìitjasòn-la̱ jè

Nàmi̱íxtín-na̱ Abraham ko̱ jè a̱pá-na̱ Isaac,
Jè Nainá ra tísíkonda̱-na
Skanda jè ni̱chjin ꞌkia̱ nga ti̱ꞌsa̱ kitsian,
16 Jè ìkja̱li̱ ra basèntjì-nà a̱ꞌta ꞌtse̱ ngaꞌtsì kjoa̱ꞌcho,
Katasíchikonꞌtin jñà i̱xti ingie.
Ko̱ a̱ꞌta ꞌtse̱é ra jñà nga katabítsjenyá skanda ta mé

ni̱chjin-nioo̱ jè ꞌí-na̱
Ko̱ jè ꞌí-la̱ nàmi̱íxtín-na̱ Abraham ko̱ jè a̱pá-na̱ Isaac,
Ko̱ kjín jchán i̱xti kataꞌse-la̱
Ko̱ katamakjìnya kóotíjngo ya̱ a̱ꞌta nangi.»

17 ꞌKia̱ nga jè José kijtse nga jè tsja kìxi̱ ꞌtse̱ a̱pá-la̱ ya̱ kjisòn-la̱ sko̱
Efraín, mìkì isasèn-la̱; iskábé jè tsja a̱pá-la̱ nga tsjahíxìn ya̱ a̱sòn sko̱
Efraín nga tsakásòn-la̱ ya̱ sko̱ Manasés, 18 ꞌkia̱á kitsó jè José:

—¡Majìn-jìn a̱pa̱a, mì tsa ko̱ꞌsín-jìn! Jé ra̱kìi̱ jè ra iꞌndí tjòn. Ya̱
tjasòn-la̱ ꞌndsì ngakìxi̱ ya̱ a̱sòn sko̱ ra jè.

19 Tanga jè a̱pá-la̱ kjomajìn-la̱, ko̱ kitsò-ní:
—¡Ijyeé be-náa̱ ndí ꞌxi̱n, ijyeé be-náa̱! Ti̱ꞌkoa̱á ra jè, jngoó na̱xi̱ndá

ra ꞌñó xkón ko̱ma-tse. Tanga, jè ꞌndse̱ ra isa ma iꞌndí jngoó na̱xi̱ndá-je
ko̱ma ko̱ jñà xi̱ta̱ tje̱-la̱ kjín jchán na̱xi̱ndá iꞌi ko̱ma.

20 Ti̱ jè-ni ni̱chjin ra̱kiòo̱ isìchikonꞌtiìn ngajòo̱ nga kitsò-la̱:
—Jñà xi̱ta̱ Israel si̱ìchjeén ꞌí-no ꞌkia̱ nga yá ra si̱ichikonꞌtin

nga ki̱tso̱: “Ko̱ꞌsín katasíko̱-lì Nainá koni ꞌsín isìko̱ jè Efraín ko̱ jè
Manasés.”

ꞌKoa̱áꞌsín jè Israel, jé Efraín isíkíjna ítjòn-la̱ jè Manasés. 21 A̱kjòn
kitsò-la̱ jè José:

—Ijyeé tjìꞌyi nga mejèn tíbiya; tanga jé Nainá kíjnako̱-najiòn
ko̱ nga si̱íkófaà-no ya̱ i̱ꞌnde-la̱ xi̱ta̱ jchínga-no. 22 Isa̱á tse tjín-ni ra
títsja-là ra ji̱, koni kji ra títsja-la̱ jñà ꞌndsì, tsjaà-là i̱ꞌnde ꞌtse̱ Siquem ra
ꞌa̱n ìtsjàꞌán-la̱ jñà xi̱ta̱ amorreo nga ko̱ ki̱cha̱ kjo̱jchán-na̱ iskajàn-tjìa̱.

ꞌÉn ra tsikíjna jè Jacob mé ra ko̱ka̱maꞌtin jñà i̱xti-la̱ a̱skan-ni

49 Jè Jacob kiìchja̱á-la̱ jñà i̱xti-la̱ nga kitsò-la̱: «Ti̱chraña, ꞌkoa̱á
xín-no mé ra ko̱maꞌtion jè ni̱chjin ra ꞌsa̱ nchrabá:

2 Ti̱chrañaꞌta isa-ná ko̱ ti̱náꞌya-ná, jiòn ra i̱xti-na̱ xin-no,
Ti̱náꞌya-ná ꞌa̱n ra a̱pá-no ma.

3 Ji̱ Rubén ra iꞌndí tjòn-na̱ xin-là,
Ji̱-ní jè ra ma jè ngaꞌñó-na̱ ko̱ ji̱-ní ra iskábé ítjòn ngaꞌñó-na̱;
Ji̱-ní ra tíjna ítjòn nga tjín-la̱ ngaꞌñó ko̱ ra nda ꞌyaxkón.
4 Tanga mì tsa ti̱ ji̱ ki̱jna ítjòn-ni,
ꞌKoa̱áꞌsín ngoya-li koni tsa jè nandá nga mìkì ma satéchjà-la̱,
Ta nga̱tjì-la̱ nga batoó ꞌcho iníkíjna-ná,
ꞌKia̱ nga itsjajnaxkóki̱i jè chjo̱ón tje̱nꞌta-na̱.

5 Ji̱ Simeón ko̱ ji̱ Leví ꞌndsé chibà-jiòn;
Jñà ki̱cha̱ kjo̱jchán-no, ki̱cha̱ ꞌtse̱ kjo̱si-ní.
6 ¡Ni̱kjiá mejèn-na ya̱ kóti̱jnajin masen-no ya̱ i̱ꞌnde ñánda̱-nioo̱

ko̱xkóya-jiòn!
Nga̱ ngi ta ko̱ó kjojti-no nga iniꞌken jiòn xi̱ta̱,
Ko̱ ta kjo̱ská kjomà-no nga ichjíꞌto̱jnió jñà ndsa̱ko̱ nchra̱ja̱.
7 ¡Ton katamaꞌtin ko̱ kjo̱hiꞌin katasinè-la̱
Jè kjoa̱jtitakòn-la̱ ra ꞌñó kjoa̱ꞌtse̱n tje̱n-ko̱!
¡ꞌA̱án ko̱ꞌsín ꞌsiaa̱n nga xìn katiijyo-la̱ xákjín ya̱ nangi ꞌtse̱

Jacob,
Ko̱ nga ya̱ katamachijndíjin-là ya̱ na̱xi̱ndá Israel!

8 Ji̱ Judá, jeyaá si̱ìkíjna-lì jñà ꞌndsì.
Ta indaá kíjtín-sii̱n jñà ra tje̱n-ngike-lì,
Ngaꞌtsì ra ꞌndsì ma ki̱nchaxkóꞌnchiꞌtá-lì.
9 ¡Ji̱ Judá, ra iꞌndí-na̱ xin-là!
ꞌKoa̱áꞌsín kꞌii̱ ra ji̱ koni tsa jngo xa xó,
ꞌKia̱ nga ijye kjine cho̱ ra xahítsja;
Majngoó ikon, ko̱ ta fajna tsangaà isa ya̱ a̱ꞌta nangi,
Koni tsa jngo xa ra ijye kjójchá.
Ko̱, yá ra kji̱nchrabajin ikon nga si̱ìjti-la̱.
10 Ni̱yá ra ma kjoa̱áꞌan-la̱ jè kjo̱téxoma-la̱ Judá,
Ni̱ jè yánise ra kjiyatsja,
Skanda ꞌkia̱ nga kꞌi̱í jè ni̱-la̱ jè yánise,
Jè ra ske̱xkón ngaꞌtsì jñà xi̱ta̱ na̱xi̱ndá.
11 Jè ra ya̱ bíꞌñóꞌta jè búrró iꞌndí-la̱ ya̱ tjaꞌtsin naꞌñó totséjé,
Ko̱ ya̱ kja̱ma̱-la̱ naꞌñó totséjé bíꞌñóꞌta jè iꞌndí-la̱ burra̱,
Jè ra ndá-xán totséjé bítsin-ni nikje-la̱,
¡Ti̱ꞌkoa̱ ko̱ nandá ixi-la̱ totséjé ra kjòn jní-jní!
12 Jñà xko̱n, isa̱á ta ꞌñó inì-jmà koni jè ndá-xán totséjé;

Ko̱ jñà ni̱ꞌño̱ isa̱á ta ꞌñó chroba kjòn koni tsa tsjín.

13 Jè Zabulón ya̱á si̱ìjchá ijo-la̱ ya̱ a̱ndi ndáchikon,
Ya̱ i̱ꞌnde-la̱, ya̱á ko̱ma jngo i̱ꞌnde ñánda̱ ma kjìn chitso si̱nchá.
Skanda ya̱á ko̱chinchróko̱ nangi-la̱ ya̱ na̱xi̱ndá Sidón.

14 Jè Isacar ꞌkoa̱áꞌsín ngoya-la̱ koni tsa búrró ra ꞌñó tája,
Ra bijnakjáya ya̱ a̱ya ínchíꞌbá-la̱.
15 ꞌKia̱ nga kijtse jè i̱ꞌnde nga nda chon
Ko̱ nga ma nga nda níkjáyeé,
Isikiindi íꞌtsi̱n nga ma ꞌkoa̱ ꞌchá,
Ko̱ ta isìkjiín-ní nga chi̱ꞌndaꞌñó kjomà.

16 Jè Dan jé ko̱tèxoma-la̱ ra ti̱ jñà-ni xi̱ta̱ na̱xi̱ndá-la̱,
Koni jngo tje̱-la̱ ra xi̱ta̱ Israel.
17 Jè Dan ꞌkoa̱áꞌsín ꞌki ko̱ma koni tsa jngo ye̱
Jè ra ya̱ bijnandì ya̱ ndi̱yá,
Ra ya̱ ꞌbé-ngi ndsa̱ko̱ kabàyo̱
Nga síkàtje̱n-ngi jè xi̱ta̱ ra tíjnakjá-la̱.

18 ¡Ji̱ ra Tìjnakon Kiꞌti, ꞌkoa̱áꞌsín skoñá-la̱ jè kjoa̱bitjotjì-lì!

19 Jè Gad jngo jtín chíchàn kítsa̱chjà-la̱ nga ska̱jàn-ko̱,
Tanga ra ko̱ma a̱skaa̱n, jè, koa̱àtji̱ngi-la̱.

20 Jè Aser, ꞌse̱ jchán-la̱ tsajmì ra ꞌñó totjo ra ski̱ne̱;
Ko̱ kiì ko̱jchá-la̱ tsajmì ra bakìn-la̱ kjine jñà ra xi̱ta̱xá ítjòn.

21 Jè Neftalí ꞌkoa̱áꞌsín ngoya-la̱ koni tsa jngo ndí na̱xín chjo̱ón
jè ra tsáꞌbandi̱í

Ra ꞌñó nda kjòn i̱xti tjíijyo-la̱.

22 Jè José ꞌkoa̱áꞌsín ngoya-la̱ koni jngo yá ra ya̱ síjnaꞌta
chraña-la̱ ñánda̱ tjín nandá,

Jngo yá ra ꞌñó bajà-la̱ to
Ko̱ nga jñà chrja-la̱ ko̱ngajno ya̱ a̱sòn chrjó.
23 Jñà ra xi̱ta̱ kjo̱jchán, jtikeé ma, basén-tji̱ngi-la̱ yá ijò-sko ra

kjaán-ni xi̱ta̱

Ko̱ kjiꞌtá ni̱chjin nga síjti-la̱.
24 Tanga jè José ꞌñó tjín-la̱ ngaꞌñó jñà chrja-la̱
Ko̱ tje̱n-nda kiꞌtá-la̱ yá chrjo̱ꞌbí ra basénya-ni yá ijò-sko-la̱.
¡Tse kjo̱nda kataꞌse-la̱ jè Nainá ra ꞌñó tse ngaꞌñó tjín-la̱ ra

Nainá tsò-la̱ jè Jacob!
¡Tse kjo̱nda kataꞌse-la̱ jè ꞌí-la̱ Chji̱ngo̱ Cho̱ Ítjòn, jè ra

tjíkonda̱-la̱ jè Israel!
25 ¡Ko̱ kjòn Nainá-la̱ jè a̱pá-lì, jè ra ma-la̱ ko̱si̱ko̱-li,
Ko̱ kjòn Nainá ra tjín ijye-la̱ ta mé ngaꞌñó-nì,
Jé ra ma-la̱ si̱ìkasén-lì kjoa̱nichikonꞌtin!
¡Kjoa̱nichikonꞌtin ra tjín ján ngajmi!
¡Ko̱ kjoa̱nichikonꞌtin ra ꞌñó na̱nga̱ nchrabájin-ꞌndé-nì!
¡Ko̱ kjoa̱nichikonꞌtin nga bato sinchá-la̱ tsjín jñà chikii̱,
ti̱ꞌkoa̱á ko̱ kjoa̱nichikonꞌtin ra ꞌtse̱ i̱ndsi̱ꞌba̱ íchjín ñánda̱ nga

majcháya i̱xti!
26 Jñà kjoa̱nichikonꞌtin ra títsjá-la
Isa̱á tse tjín-ni koni jñà kjoa̱nichikonꞌtin ra tsjá-ná
Jñà nindo ra tjíijyo kiꞌta,
Jñà kjoa̱nichikonꞌtin ingie, ni̱kjiá tjáhixìn-lì ji̱ José,
Nga̱ xá itjaájin-ni ya̱ a̱jin-la̱ jñà ꞌndsì.

27 Jè Benjamín ꞌkoa̱áꞌsín ꞌki koni jngo tsji̱jén ra ꞌñó ꞌtse̱n,
ꞌKia̱ nga ta̱jñò kjine cho̱ ra xahítsja
Ko̱ ꞌkia̱ nga ijye mahixon, síkaꞌbí jè ra jnengi-la̱.»

28 Jñá xi̱ta̱ ingie ra ya̱ inchrabàꞌta-ni tje̱-la̱ na̱xi̱ndá Israel ra tejò
kjomà, ko̱ ꞌkoa̱áꞌsín tsò ꞌén ra kitsjà-la̱ a̱pá-la̱ ꞌkia̱ nga isìchikonꞌtin;
ko̱ jngó jngó kjoa̱nichikonꞌtin kitsjà-la̱.

ꞌKia̱ nga ꞌken jè Jacob
29 Ti̱ꞌkoa̱á kitsó-tse-la̱: «Ijyeé tíbijchó ni̱chjin-na̱ nga ki̱yáa̱. Ya̱

tangíkiiꞌnde-ná ñánda̱ tjíijyo jñà xi̱ta̱ jchínga-na̱, ya̱ ngijo ra kjijna
nangi-la̱ Efrón ra xi̱ta̱ hitita, 30 jè ngijo ra kjijna ya̱ nangi Macpela,
ya̱ kìxi̱-la̱ ñánda̱ bitjokátji-ni tsáꞌbí i̱ꞌnde ꞌtse̱ Mamre nangi ra chja̱-ni
Canaán, jè ra tsatse Abraham, nangi-la̱ Efrón, ra xi̱ta̱ hitita, ra ko̱ꞌsín
tímachjeén nga ínchíꞌbá miꞌken tíma. 31 Ya̱á isìijin jè Abraham ko̱ jè
Sara jè ra chjo̱ón-la̱ kjomà, ko̱ jè Isaac ko̱ jè Rebeca, ko̱ ti̱ꞌkoa̱á ya̱á

itsikiíjiaa̱n jè Lea. 32 Jè nangi ko̱ jè ngijo ra ya̱ tíjna, jè ra jñà xi̱ta̱
hitita tsatína.»

33 ꞌKia̱ nga jè Jacob ijye kitsjà-la̱ kjo̱hixi̱ ingie jñà i̱xti-la̱,
tsakjajnasón india-ni ya̱ na̱chan-la̱ nga tsikíxkóya ndsa̱ko̱ ko̱ a̱kjòn
ꞌken, ko̱ ya̱á kiìtji̱ngi-la̱ jñà xi̱ta̱ jchínga-la̱.

50 ꞌKia̱á jè José itsabákjá jè ijo-la̱ a̱pá-la̱, tíkjindáyako̱o-ni
nga iskineꞌta jtsa-la̱. 2 A̱kjòn ꞌkia̱á tsikíꞌtin jñà chi̱ꞌnda-la̱ ra

chji̱ne̱xki nga katasíxki-la̱ nga mìkì ndi̱to̱n kji̱tsón jè ijo-la̱ Israel ra
a̱pá-la̱ ma, ko̱ ꞌkoa̱áꞌsín isìko̱. 3 Ichán ni̱chjin kiìchjin-la̱ nga isìxki-la̱,
nga̱ ꞌkoa̱á ꞌki fichjin-la̱ nga ko̱ꞌsín niko̱ jngo miꞌken.

Ko̱ jñà xi̱ta̱ egipcio jàn-kan ko̱ te ni̱chjin iskindayake. 4 ꞌKia̱ nga
ijye tsato jñà ni̱chjin ꞌtse̱ kjoa̱ndasin, jè José kiichja̱ko̱ò jñà xi̱ta̱ ra
ya̱ tjíijyo ya̱ niꞌya-la̱ faraón nga kitsò-la̱:

—Tsa ꞌkoa̱áꞌsín nda sasén-takòn-najiòn, síjé-no nga ko̱ꞌtín-la̱ jè
faraón, nga ki̱íꞌsín tíxiaa̱n: 5 Jè a̱pá-na̱ ꞌkoa̱áꞌsín tsikínè-na nga kítsja
kìxi̱-la̱ jè ꞌén-na̱, ꞌkia̱ nga kitsò-na: Ijyeé tíbijchó ni̱chjin nga mejèn
ki̱yáa̱, ya̱ tikiiꞌnde-ná ya̱ chrjó miꞌken ra ijye kjijnanda-na, ya̱ nangi
Canaán. ꞌKoa̱áꞌsín síjé-no nga ti̱ꞌnde-ná nga kjín kiíjian jè a̱pá-na̱, ꞌkia̱
nga ijye si̱ìjin, koa̱áfa ndi̱to̱ón india-na.

6 Ko̱ jè faraón kitsò-ní:
—ꞌTin, nga tikiìjin jè a̱pá-lì, koni ꞌsín isíjé-lì ra jè.
7 Jè José kiíkíijiìn jè a̱pá-la̱, ko̱ tsakáhijtako̱ ngaꞌtsì jñà chi̱ꞌnda-la̱

jè faraón, ko̱ jñà xi̱ta̱ jchínga ra tjíijyo niꞌya-la̱, ko̱ ngaꞌtsì xi̱ta̱ jchínga
ra xá ꞌya ꞌtse̱ na̱xi̱ndá-je Egipto, 8 ko̱ jñà xi̱ta̱ xákjín Jacob, ko̱ jñà xi̱ta̱
xákjín José, ko̱ jñà ꞌndse̱. Ta jñá i̱xti i̱tsíñá-la̱ isíkíijyo ya̱ nangi ꞌtse̱
Gosén ko̱ jñà cho̱ ra tjín-la̱. 9 Ti̱ꞌkoa̱á tsakáhijtako̱ò-tse José jñà xi̱ta̱ ra
títsa̱ya ki̱cha̱ na̱xítji ko̱ ra tsikitsa̱kjá-la̱ kabàyo̱, ko̱ kjín jchán kjomà
jñà xi̱ta̱. 10 ꞌKia̱ nga ijye ijchò ya̱ i̱ꞌnde ñánda̱ matsje trigo ꞌtse̱ Atad,
ya̱ rijngoa xa̱ngá-je̱ Jordán, ya̱ i̱jndáa̱ tsikitsa̱jnajtín nga tsajo̱óya-ni
ko̱ ꞌñó ꞌon kjomà-la̱ nga síjta̱ sífane kiꞌsìn nga iskindaya. Ko̱ jè José
ito ni̱chjin tsikijnajin kjoa̱ndasin ra a̱ꞌta ꞌtse̱ a̱pá-la̱.

11 ꞌKia̱ nga jñà xi̱ta̱ cananeo ra ya̱ tjíijyo ya̱ i̱ꞌnde ra̱kiòo̱ kijtse kjoa̱
ra tíma, kitsò-ní: «Jñà xi̱ta̱ egipcio tseé kjoa̱ndasin tjítsa̱jin.»

ꞌKoa̱á ma-ni nga Abel-mizraima tsikíꞌta ꞌí-la̱ jè i̱ꞌnde ra kjijna ya̱
rijngoa xa̱ngá-je̱ Jordán. 12 Jñà i̱xti-la̱ Jacob ꞌkoa̱áꞌsín isìitjasòn ijye

a 50:11 Abel-mizraim ꞌÍ ra tsò-ni ꞌkia̱ nga ꞌén hebreo: Ñánda̱ iskindaya jñà xi̱ta̱
egipcio.

koni ꞌsín nga isíjé a̱pá-la̱; 13 nga kiìko̱ ya̱ nangi Canaán nga kiíkíijin
ya̱ ngijo ꞌtse̱ nangi ra ꞌmì Macpela, ra jè Abraham tsatse-la̱ jè Efrón
ra xi̱ta̱ heteo, nga ínchíꞌbá miꞌken kjomà. Jè nangi ko̱ ngijo ra̱kìi̱
ya̱á kjijna ya̱ kìxi̱-la̱ ñánda̱ bitjokátji-ni tsáꞌbí na̱xi̱ndá ra ꞌmì Mamre.
14 ꞌKia̱ nga ijye tsikíijin jè a̱pá-la̱, jè José tsáfaá india-ni ya̱ na̱xi̱ndá-je
Egipto tji̱ko̱ jñà ꞌndse̱ ko̱ ngaꞌtsì xi̱ta̱ ra tsakáhijtako̱.

Jñà ꞌndse̱ José isíjé kjoa̱nijchaꞌta
15 ꞌKia̱ nga ijye ꞌken jè Jacob jñà ꞌndse̱ José isíkítsjen-ní nga

kitsò-la̱ xákjín: «Tsa kiì ni̱chjin-ni nga takó jtike isa-na jè José, ko̱
tsa ya̱ si̱ìjndà-ni koni ꞌsín nga ta ꞌcho inìke̱è.»

16 ꞌKia̱á isìkasén ꞌén-la̱ jè José nga kitsò-la̱: «ꞌKia̱ nga ti̱kje biya
jè a̱pá-lì, ki̱íꞌsín kitsò: 17 Ki̱íꞌsín ꞌkín-là jè José: “Jngo kjo̱nda síjé-là,
nga ti̱jchaàꞌta-la̱ jè kjoa̱ꞌcho ra isiko̱o-li jñà ꞌndsì ko̱ jñà jé ra tsakátsji
ra a̱ꞌta tsa̱ji, nga ko̱ꞌsín ta̱ nda kijtseton-lì.” ꞌKoa̱á ma-ni nga ko̱ꞌsín
níjé-laji̱n nga ti̱jchaàꞌta-náji̱n jñà kjoa̱ꞌcho ra inìko̱-laji̱n, ra chi̱ꞌnda-la̱
ma-ji̱n jè Nainá-la̱ a̱pá-lì.»

Ngi iskindayaá jè José ꞌkia̱ nga kiíꞌnchré jñà ꞌén ingie. 18 Ti̱ꞌkoa̱á
ꞌjiì-tse jñà ꞌndse̱, ko̱ tsinchaxkóꞌnchi-niñanè i̱sén-la̱ skanda ya̱ a̱ꞌta
nangi nga kitsò-la̱:

—I̱í titsa̱jna-ji̱n, ra chi̱ꞌndaꞌñó-li ma-ji̱n.
19 Tanga jè José kitsó-la̱:
—Ki ta chjàn skon-jiòn. Mìkì ma ꞌa̱n kóti̱jna ngajo-la̱ Nainá.

20 Jiòn ꞌkoa̱áꞌsín iníkítsjen nga ꞌcho katamaꞌtiaa̱n tsaki, tanga jé
Nainá isikjaatjiyaà-la̱ jè kjoa̱ꞌcho ra̱kiòo̱, nga kjo̱ndaà kiꞌsin-ni koni
ꞌsín nga tsijen-ná ꞌndi̱-ni̱: Kií ko̱ꞌsín kjomà-ni mé-ni nga kjìn xi̱ta̱ ma
katìtsa̱jnakon isa-ni. 21 ꞌKoa̱á ma-ni, nga ki ta chjàn skon-jiòn. Takó
ꞌa̱án tsja-no tsajmì ra chji̱ne̱e, ngaꞌtsì-no kótjín ma-no ra ya̱ tìtsa̱ya
niꞌya-no.

ꞌKoa̱áꞌsín kjomà-ni nga jè José isìje-ikon jñà ꞌndse̱, ta nga̱tjì-la̱ ngi
ko̱ó inìma̱-la̱ nga kiìchja̱-la̱.

ꞌKia̱ nga ꞌken jè José
22 Jè José ko̱ jñà xi̱ta̱ xákjín a̱pá-la̱ takó ya̱á isíjchá ijo-la̱ ya̱

na̱xi̱ndá-je Egipto. Jè José jngo sindo̱ ko̱ te nó tsikijnakon, 23 ko̱
kijtseè isa jñà i̱xti ndi̱í kjìn-la̱ Efraín. Ko̱ ti̱ꞌkoa̱á skanda ya̱á kjójchá
ya̱ a̱sòn xkó-la̱ jñà i̱xti-la̱ Maquir, ra ti-la̱ kjomà jè Manasés.

24 Jngo ni̱chjin jè José kitsò-la̱ jñà ꞌndse̱: «Ijyeé tíbijchó ni̱chjin

nga mejèn ki̱yáa̱, tanga jé Nainá ko̱si̱ko̱ꞌta-no, nga ko̱chrjèkajin-no
jè na̱xi̱ndá ra̱kìi̱ nga ki̱ko̱-no ya̱ nangi ñánda̱ nga ijye jè Nainá kitsjà
kìxi̱-la̱ ꞌén-la̱ jè Abraham nga jè tsjá-la̱, ko̱ ꞌkoa̱á ti̱ꞌsín kitsò-tse-la̱ jè
Isaac ko̱ jè Jacob.»

25 ꞌKia̱á jè José ko̱kitsò-la̱ jñà i̱xti-la̱ Israel nga katatsjá kìxi̱ ꞌén-la̱,
nga kitsò-la̱: «Ngi kjo̱hixi̱-ní nga jè Nainá kji̱íkasìko̱ꞌtà-no. ꞌKia̱ nga
ko̱ꞌsín ko̱ma, jiòn tjínè-no nga ko̱ngíko̱o jñà ninda-na̱.»

26 Jè José ya̱á ꞌken ya̱ na̱xi̱ndá-je Egipto ꞌkia̱ nga ijye tjín-la̱ jngo
sindo̱ ko̱ te nó, ko̱ jè ijo-la̱ kjoxkiì-tse-la̱ nga mìkì ndi̱to̱n kji̱tsón ko̱
a̱kjòn ya̱á tsakájnaya ya̱ a̱ya kàxa̱-la̱ miꞌken.

